
ಬೇಡ ಸಮುದಾಯದ ಇತಿಹಾಸವನ್ನು ಕರ್ನಾಟಕದ ಪ್ರಾಗೈತಿಹಾಸಿಕ ಕಾಲದಿಂದಲೂ ಗಮನಿಸಬಹುದು. ಕರ್ನಾಟಕದ ಅತಿ ಪ್ರಾಚೀನ ಸಮುದಾಯವಾದ ಬೇಡ ಸಮುದಾಯ ಇಲ್ಲಿನ ಸಂಸ್ಕೃತಿಯ ಅವಿಭಾಜ್ಯ ಅಂಗವಾಗಿದೆ. ಮಾನವ ಸಮಾಜದಲ್ಲಿ ಬೇಟೆಗಾರಿಕೆ ಒಂದು ಪ್ರಾಚೀನ ಪ್ರವೃತ್ತಿಯಾಗಿದ್ದು ಆ ನಂತರವೇ ಬೇರೆ ಕಸಬುಗಳು ಜೀವನೋಪಾಯ ಮಾರ್ಗಗಳಾಗಿ ರೂಪುಗೊಂಡವು ಎಂಬುದು ಪ್ರಾಗೈತಿಹಾಸಕಾರರ ನಿಲುವು. ಬೇಟೆಗಾರ ಸಮುದಾಯವಾಗಿ ಮುಂದುವರಿದ ಬೇಡರು ತಮ್ಮ ಆಯುಧ ಬಳಕೆಯ ಕಲೆ ಹಾಗೂ ಸಾಹಸಿ ಜೀವನದ ಅಂಗವಾಗಿ ಯುದ್ಧ ಕಲೆಯನ್ನು ಅಳವಡಿಸಿಕೊಂಡರು. ಮಿಕ ಹಿಡಿಯಲು ಬಳಸುವ ನಾನಾ ತಂತ್ರಗಳೇ ಮುಂದೆ ಸಮರವ್ಯೂಹ ರಚನೆಯ ತಳಹದಿಗಳಾದವು. ಬೇಟೆಯ ಜೊತೆ ಯೋಧತ್ವವನ್ನು ಬೆಳೆಸಿಕೊಂಡ ಬೇಡ ಸಮುದಾಯವು ನಂತರದಲ್ಲಿ ರಾಜ್ಯ ವಿಸ್ತರಣೆ ಹಾಗೂ ನಿರ್ವಹಣೆಯಲ್ಲಿ ಸಾಮ್ರಾಜ್ಯಗಳಿಗೆ ಸೇವೆ ಸಲ್ಲಿಸಿತು.
ಕರ್ನಾಟಕದಲ್ಲಿ ಹಲವು ಅರಸು ಮನೆತನಗಳು ಬೇಡ ಜಾತಿ ಮೂಲದಿಂದ ರೂಪುಗೊಂಡ ವಾಗಿದ್ದವು. ಕಂಪಿಲ ದುರ್ಗ, ಉಚ್ಚಂಗಿ ದುರ್ಗ, ಸುರಪುರ, ಚಿತ್ರದುರ್ಗ, ಹರಪನಹಳ್ಳಿ, ನಿಡಗಲ್ಲು, ಇಕ್ಕೇರಿ ಮುಂತಾದ ಹಲವಾರು ಪಾಳೆಯಪಟ್ಟುಗಳನ್ನು ಆಳ್ವಿಕೆ ಮಾಡಿದ ಬೇಡ ಕುಲದ ರಾಜರು ಪಾಳೆಯಗಾರ ಎಂದರೆ ಬೇಡರ ಕುಲದವನು ಎಂಬ ಅನ್ವರ್ಥನಾಮ ಉಂಟಾಗುವ ಹಾಗೆ ಆಳ್ವಿಕೆ ನಡೆಸಿದರು. ಪಾಳೆಯಗಾರರು ಸಾಮಾನ್ಯವಾಗಿ ಪ್ರಾಂತೀಯ ಸಂಸ್ಥಾನಗಳ ನಿರ್ಮಾಪಕರು. ಕರ್ನಾಟಕದಲ್ಲಿ ಹದಿನೈದು, ಹದಿನಾರು, ಹದಿನೇಳನೇ ಶತಮಾನದಲ್ಲಿ ಪಾಳೆಯಗಾರರು ಹೆಚ್ಚು ಸಂಖ್ಯೆಯಲ್ಲಿದ್ದರು. ಪಾಳೆಯ ಎಂಬುದು ಆಗಿನ ಸಾಮ್ರಾಜ್ಯಾಡಳಿತದ ಒಂದು ಘಟಕವಾಗಿ ರೂಪುಗೊಂಡಿತ್ತು. ಪಾಳೆಯಗಾರರ ವಿಶೇಷವೆಂದರೆ ಅವರು ಭಾಗವಾಗಿದ್ದ ಸಾಮ್ರಾಜ್ಯದಲ್ಲಿ ತಾವೂ ಒಬ್ಬ ರಾಜನಂತೆಯೇ ಒಡ್ಡೋಲಗ ನಡೆಸುತ್ತಿದ್ದರು. ತಮ್ಮ ಸ್ವಂತ ಹೆಸರಿನಲ್ಲಿ ದಾನ ದತ್ತಿ ನೀಡುವ ಸ್ವಾತಂತ್ರ್ಯ ಹೊಂದಿದ್ದರು. ಸಂದರ್ಭದ ಅನುಕೂಲ ದೊರೆತರೆ ತಾವೂ ಕೂಡ ಚಕ್ರವರ್ತಿಯಾಗುವ ಹಂಬಲ ಹೊಂದಿದ್ದರು. ಈ ಅಂಶ ಒಂದು ಮುಖ್ಯ ಸಾಮಾಜಿಕ ಮನೋಭಾವದ ನಿರೂಪಣೆಗೆ ಕಾರಣವಾಗಿತ್ತು. ತಾನು ಚಕ್ರವರ್ತಿಯ ಅಧೀನ ಅಧಿಕಾರಿ ಎಂಬ ಧೋರಣೆಯಲ್ಲಿ ಆಳ್ವಿಕೆ ಮಾಡುವ ಮಂಡಲಾಧಿಪತಿಗಳಿಗೂ, ಪಾಳೆಯಗಾರರಿಗೂ ಇದ್ದ ಮನೋಭಾವ ವ್ಯತ್ಯಾಸ ಬಹಳ ಗಮನಾರ್ಹ. ತಾನೂ ಒಬ್ಬ ರಾಜ, ಆದರೆ ಸಾಕಷ್ಟು ಬಲ ಹಾಗೂ ಸಂಪನ್ಮೂಲ ದೊರೆತೊಡನೆ ತಾನೂ ಚಕ್ರವರ್ತಿಯಾಗಬೇಕು ಎಂಬ ಹಂಬಲದಲ್ಲಿ ಪ್ರತಿ ಪಾಳೆಯಗಾರನೂ ಆಶಿಸುತ್ತಿದ್ದ. ಈ ಧೋರಣೆಯ ಹಿನ್ನೆಲೆಯಲ್ಲಿ ತನ್ನ ಆಡಳಿತದ ಪ್ರಾಂತ್ಯವನ್ನು ಒಂದು ಅಭಿವೃದ್ದಿಶೀಲ ಪ್ರದೇಶವನ್ನಾಗಿ ಮಾಡಲು ಅದರಿಂದ ಜನಾನುರಾಗವನ್ನು ಹೊಂದಲು ಯತ್ನಿಸುತ್ತಿದ್ದ. ಸಾಮ್ರಾಜ್ಯ ನಿರ್ವಹಣೆಯ ಅಂಶದಲ್ಲಿ ಯಾವ ಚಕ್ರಾಧಿಪತಿಯೂ ಒಂದು ಪಾಳೆಯಪಟ್ಟನ್ನು ನಿರ್ಮಿಸಿ ಅದನ್ನು ಒಂದು ಪ್ರಾಂತ್ಯ ಎಂದು ಮಾಡಿ ಅದಕ್ಕೆ ಪಾಳೆಯಗಾರ ರನ್ನು ನೇಮಿಸುತ್ತಿರಲಿಲ್ಲ. ಬದಲಿಗೆ ತಮ್ಮ ಪರಿಶ್ರಮ ಹಾಗೂ ಸ್ವಂತ ಬಲದಿಂದ ರೂಪು ಗೊಂಡ ಪಾಳೆಯಗಾರನಿಗೆ ಅಧಿಕೃತ ಮಾನ್ಯ ಮಾಡಿ ಅದಕ್ಕೆ ಪಡೆಯಬೇಕಾದ ಕಪ್ಪವನ್ನು ಪಡೆಯುತ್ತಿದ್ದ. ಪಾಳೆಯಗಾರರ ರಾಜಕೀಯಾರ್ಥಿಕತೆ ಅಧ್ಯಯನ ಮಾಡುವಲ್ಲಿ ಈ ಸ್ವಂತ ಪ್ರಾಂತೀಯ ಪ್ರತಿಪತ್ತಿಯನ್ನು ನಾವು ಬಹಳ ಮುಖ್ಯವಾದ ಆಯಾಮವಾಗಿ ಗುರುತಿಸಬೇಕು.
ಈ ಸ್ವಂತ ಪ್ರತಿಪತ್ತಿಯೇ ಪಾಳೆಯಗಾರನ ಸ್ವತಂತ್ರ ಮನೋಭಾವವನ್ನು ಪೋಷಿಸುತ್ತದೆ. ಅವನು ಬೇಕಾದರೆ ತನ್ನ ನಿಷ್ಠೆಯನ್ನು ಬದಲಿಸಬಲ್ಲ. ಹಾಗಾಗಿ ಚಕ್ರವರ್ತಿಯೂ ಅವನನ್ನು ಗೌರವದಿಂದಲೇ ನಡೆಸಿಕೊಳ್ಳಬೇಕು. ಯುದ್ಧಗಳಲ್ಲಿ ಗೆದ್ದಾಗ ಮತ್ತಷ್ಟು ಪ್ರಾಂತ್ಯಗಳ ಮೇಲಿನ ಅಧಿಕಾರವನ್ನು ಮಾನ್ಯ ಮಾಡಬೇಕು. ಹೀಗಾಗಿ ಶೌರ್ಯ ಪರಾಕ್ರಮ ಎಂಬುದು ಒಂದು ಸಾಮಾಜಿಕ ಮೌಲ್ಯ ಎಂಬಂತೆ ಬೇಡರು ಬೆಳೆಸಿಕೊಂಡರು. ಸ್ಥಳೀಯ ಕೃಷಿ ವಿಸ್ತರಣೆ, ಕೆರೆ, ಕಟ್ಟೆ ನಿರ್ಮಾಣ, ದೇವಸ್ಥಾನ ದೇಣಿಗೆ, ಕಲೆ ಸಾಹಿತ್ಯದ ಪೋಷಣೆಗೆ ಬೇಡ ಕುಲದ ಅರಸರು ಬೇಕಾದಷ್ಟು ಕೊಡುಗೆ ನೀಡಿದ್ದಾರೆ. ಚಿತ್ರದುರ್ಗದ ಪಾಳೆಯಪಟ್ಟಿನ ಉದಾಹರಣೆ ಮಾತ್ರವಲ್ಲ, ಉಮ್ಮತ್ತೂರು, ತೆರಕಣಾಂಬಿ, ಹದಿನಾಡು ಮುಂತಾದ ಪಾಳೆಯಗಾರರ ಆಳ್ವಿಕೆಯನ್ನು ನೋಡಿದರೆ ತಿಳಿದುಬರುವ ಸಾಮಾನ್ಯ ಅಂಶವಿದು.
ಹೀಗೆ ಬೆಳೆದ ಪಾಳೆಯಪಟ್ಟುಗಳಲ್ಲಿ ಬೇಡ ಅರಸನಿರಲಿ ಅಥವಾ ಬೇರೆಯವರಿರಲಿ ಬೇಡ ಪಡೆಯಂತೂ ಖಾಯಂ. ರಣಪರಾಕ್ರಮವನ್ನೇ ನಂಬಿ ಬದುಕಿದ ಸಮುದಾಯ ಸಾಮ್ರಾಜ್ಯಗಳ ಏಳುಬೀಳಿನಲ್ಲಿ ಪಾಲ್ಗೊಳ್ಳುತ್ತಾ ಕಡೆಗೆ ಬ್ರಿಟಿಷ್ ಆಳ್ವಿಕೆ ಶುರುವಾದ ಮೇಲೆ ದಯನೀಯ ಬಡತನಕ್ಕೆ ಗುರಿಯಾಯಿತು. ಸ್ಥಳೀಯ ರಾಜರಿಗೆ ಸೈನ್ಯ ಇಟ್ಟುಕೊಳ್ಳುವ ಹಕ್ಕು ತೆಗೆದು ಹಾಕಿದ ಸಹಾಯಕ ಸೈನ್ಯ ಪದ್ಧತಿ, ಕಂದಾಚಾರದ ಪಡೆಗಳ ಅವನತಿಗೆ ಕಾರಣವಾಯಿತು. ಬ್ರಿಟಿಷರು ತಂದ ಅರಣ್ಯ ಕಾಯ್ದೆಗಳು ಬೇಡ ಸಮುದಾಯದ ಮುಖ್ಯ ಜೀವನಾಧಾರವಾಗಿದ್ದ ಅರಣ್ಯದಿಂದಲೂ ಹೊರದೂಡಿತು. ಪಾಳೆಯಗಾರರು ಬೇಡ ಸಮುದಾಯದ ಸೈನಿಕ ಸೇವೆಗಾಗಿ ಒದಗಿಸಿದ್ದ ಇನಾಮ್ತಿ ಭೂಮಿಯೂ ಬಹಳ ಕಡೆಗಳಲ್ಲಿ ಜಮೀನ್ದಾರಿ ಪದ್ಧತಿಯ ಕಾರಣದಿಂದ ಕೈತಪ್ಪಿ ಹೋಯಿತು. ಸೈನ್ಯದ ಸೇವೆಗಾಗಿ ಬರುತ್ತಿದ್ದ ಉಂಬಳಿಯೂ ನಿಂತು ಹೋಯಿತು. ಈ ಹಿನ್ನೆಲೆಯಲ್ಲಿ ಬೇಡ ಸಮುದಾಯ ವಸಾಹತುಶಾಹಿ ಆಳ್ವಿಕೆಯಲ್ಲಿ ಬಂಡುಕೋರ ಪಂಗಡವಾಗಿ ರೂಪುಗೊಂಡಿತು. ಹಲವಾರು ದಂಗೆ ಬಂಡಾಯ ಗಳನ್ನು ನಡೆಸಿದ ಬೇಡ ಸಮುದಾಯ ಬ್ರಿಟಿಷರ ಕೆಂಗಣ್ಣಿಗೆ ಗುರಿಯಾಯಿತು. ನಿಶ್ಯಸ್ತ್ರೀಕರಣ ಕಾಯ್ದೆಯಂತಹ ಕಾನೂನುಗಳು ಆಯುಧ ಹೊಂದಿರುವ ಹಕ್ಕನ್ನು ಕಸಿದುಕೊಂಡು ಬೇಡರನ್ನು ಪೂರ್ಣ ಬಡವರನ್ನಾಗಿಸಿತು. ಈಸೂರು ಬೇಡರು ತಮ್ಮ ಆಯುಧ ಹೊಂದಿರುವ ಹಕ್ಕು ಪ್ರತಿಪಾದಿಸುವ ದಿಸೆಯಲ್ಲಿ ಸ್ವಾತಂತ್ರ್ಯ ಹೋರಾಟಕ್ಕೆ ನಾಂದಿ ಹಾಡಿದರು. ಹುತಾತ್ಮರಾದರು. ಬದಲಾದ ರಾಜಕೀಯ ಸಾಮಾಜಿಕ ಸನ್ನಿವೇಶಗಳು ಹಾಗೂ ಈ ಆಧುನಿಕ ಸಮಾಜದಲ್ಲಿ ಬೇಡ ಸಮುದಾಯವನ್ನು ಒಂದು ಬಡ ಹಿಂದುಳಿದ ಪಂಗಡವಾಗುವಂತೆ ಮಾಡಿವೆ. ಸ್ವಾತಂತ್ರ್ಯಾನಂತರದ ದಿನಗಳಲ್ಲಿ ಅಂಬೇಡ್ಕರ್ ಅವರು ಸಂವಿಧಾನದಲ್ಲಿ ಅಳವಡಿಸಿದ ಮೀಸಲಾತಿ ಸೌಲಭ್ಯ ಹಾಗೂ ಕರ್ನಾಟಕದಲ್ಲಿ ಎಲ್.ಜಿ. ಹಾವನೂರು ಮಂಡಿಸಿ, ದೇವರಾಜ ಅರಸರು ಜಾರಿಗೆ ತಂದ ಹಿಂದುಳಿದ ವರ್ಗಗಳ ಮೀಸಲಾತಿ ನೀತಿಯ ಹಿನ್ನೆಲೆಯಲ್ಲಿ ಸಮುದಾಯ ಈಗ ಚೇತರಿಸಿಕೊಳ್ಳುವ ಹಂತದಲ್ಲಿ ಬಂದು ನಿಂತಿದೆ. ಲಿಂಗಾಯತ, ಒಕ್ಕಲಿಗ, ಕುರುಬರ ನಂತರದ ಸ್ಥಾನದ ಸಂಖ್ಯಾ ಬಲವನ್ನು ಹೊಂದಿರುವ ಬೇಡ ಸಮುದಾಯಕ್ಕೆ ರಾಜ್ಯದಲ್ಲಿ ಪ್ರಬಲವಾದ ನಾಯಕತ್ವ ರೂಪುಗೊಂಡಿಲ್ಲ. ನಾಯಕರು ಇದ್ದಾರಾದರೂ ಅವರಿಗೆ ಸಾಕಷ್ಟು ರಾಜಕೀಯ ಪ್ರಾಮುಖ್ಯತೆ ಸಿಕ್ಕಿಲ್ಲ. ಉಪ ಪಂಗಡಗಳ ಸಂಕುಚಿತ ಮನೋಭಾವ, ಪ್ರಾದೇಶಿಕ ಭಿನ್ನತೆ ಇವು ಬೇಡ ಸಮುದಾಯದ ಸಮಗ್ರ ಐಕ್ಯತೆಗೆ ಹಾಗೂ ಆ ಮುಖಾಂತರ ವೇಗದ ಮುನ್ನೆಡೆಗೆ ಅಡ್ಡಗಾಲು ಹಾಕುತ್ತಿವೆ. ಮುಖ್ಯವಾಗಿ ಬೇಡರಲ್ಲಿ ಊರುಬೇಡರು, ಮ್ಯಾಸಬೇಡರು ದುರುಗ ಮುರುಗಿಯವರು, ಕುರುಮಾಮರು, ಮೊಂಡ ಬೇಡರು, ವಾಲ್ಮೀಕಿ, ತಳವಾರ, ಪರಿವಾರ, ವಾಲ್ಮೀಕಿ ಮಕ್ಕಳು, ಪೆದ್ದರು, ಕಂಪಣ ಬೇಡರು ಹೀಗೆ ಹಲವಾರು ಉಪಪಂಗಡಗಳುಂಟು.
ಇಂತಹ ಒಂದು ಸಮುದಾಯದ ಮೂಲವನ್ನು ಕುರಿತು ನೋಡಿದಾಗ ಇದುವರೆಗೂ ಬೆರಳೆಣಿಕೆಯಷ್ಟು ವಿದ್ವಾಂಸರು ಅಧ್ಯಯನಕ್ಕೆ ಒಳಪಡಿಸಿರುವುದನ್ನು ಕಾಣಬಹುದು. ಅಂತಹ ಅಧ್ಯಯನಕಾರರ ಎಲ್ಲಾ ಅಧ್ಯಯನಗಳನ್ನು ಒಟ್ಟುಗೂಡಿಸುವುದು ಈ ಸಂಕಲನದ ಉದ್ದೇಶವಾಗಿದೆ. ಪ್ರಸ್ತುತದಲ್ಲಿ ಮೂಲ, ಮೂಲದ ಅಧ್ಯಯನಕ್ಕೆ ಸಂಬಂಧಿಸಿದ ಅಂಶ ಗಳನ್ನು ಕುರಿತಾಗಿರುವಂತಹ ಹಾಗೂ ಉಪಪಂಗಡಗಳ ಬಗೆಗಿನ ಅಧ್ಯಯನಗಳನ್ನು ಕ್ರೋಢಿಕರಿಸಿದಾಗ ಮೂವತ್ತು ಲೇಖನಗಳು ನಮ್ಮ ಗಮನಕ್ಕೆ ಕಂಡು ಬರುತ್ತಿವೆ. ಈ ಎಲ್ಲಾ ಲೇಖನಗಳನ್ನು ಗಮನಿಸಿದಾಗ ಇಲ್ಲಿಯ ಲೇಖನಗಳಲ್ಲಿ ಮುಖ್ಯವಾಗಿ ಸಮುದಾಯದ ಮೂಲ, ಪರಂಪರೆ, ಸಂಸ್ಕೃತಿ, ಇತಿಹಾಸ, ಸಾಂಸ್ಕೃತಿಕ ನೆಲೆಗಟ್ಟು, ವರ್ತಮಾನದ ತಾಕಲಾಟ ಗಳು ಹಾಗೂ ಬೆಡಗುಗಳನ್ನು ಶೋಧಿಸುವ ಕ್ರಿಯೆಯಲ್ಲಿ ಬಹುಪಾಲು ಲೇಖನಗಳು ಯಶಸ್ಸನ್ನು ಪಡೆದಿವೆ. ಕೇವಲ ಮೂಲಕ್ಕೆ ಸಂಬಂಧಿಸಿದ ಲೇಖನಗಳು ಮಾತ್ರವಲ್ಲದೆ ವೇದಪೂರ್ವದ ಬೇಡರು, ಶಾಸನಗಳಲ್ಲಿ ಬೇಡರು, ಸಂಸ್ಕೃತಿ ಪಡೆದ ಸ್ಥಿತ್ಯಂತರಗಳು, ಬೆಡಗುಗಳ ಬಗೆಗಿನ ಲೇಖನಗಳನ್ನು ಸಂಗ್ರಹಿಸಲಾಗಿದೆ. ಏಕೆಂದರೆ ಈ ಲೇಖನಗಳು ಮುಂದಿನ ಅಧ್ಯಯನಗಳಿಗೆ ಆಧಾರವಾಗುವವು ಎಂಬ ಹಿನ್ನೆಲೆಯಲ್ಲಿ ಸೇರಿಸಲಾಗಿದೆ. ಕೆಲವು ಲೇಖನಗಳು ಹೊಸದಾಗಿ ಅಧ್ಯಯನಕ್ಕೆ ತೊಡಗಿಸಿಕೊಂಡಿರುವ ವಿದ್ವಾಂಸರ ಲೇಖನಗಳಾಗಿದ್ದು ಅಮಗಳು ಸಹ ಕೆಲವೆಡೆ ಯಶಸ್ಸನ್ನು ಪಡೆದಿರುವುದನ್ನು ಕಾಣಬಹುದು. ಈ ಸಂಕಲನದಲ್ಲಿ ಇಪ್ಪತ್ನಾಲ್ಕು ವಿದ್ವಾಂಸರ ಲೇಖನಗಳನ್ನು ಸಂಗ್ರಹಿಸಲಾಗಿದೆ. ಈ ವಿದ್ವಾಂಸರಲ್ಲಿ ಕೆಲವರು ಈಗಿಲ್ಲ. ಇನ್ನು ಕೆಲವು ಹಳೆ ತಲೆಮಾರಿನ ವಿದ್ವಾಂಸರ ಲೇಖನಗಳಿವೆ. ಯುವ ವಿದ್ವಾಂಸರು ಹಾಗೂ ಮಹಿಳಾ ವಿದ್ವಾಂಸರ ಲೇಖನಗಳು ಇವೆ. ಈ ಎಲ್ಲಾ ವಿದ್ವಾಂಸರಿಗೂ ಹೃತ್ಪೂರ್ವಕವಾದ ಕೃತಜ್ಞತೆಗಳು.
ಇಲ್ಲಿ ಸಂಗ್ರಹಿತವಾಗಿರುವ ಲೇಖನಗಳನ್ನು ಇತಿಹಾಸ ಚಂದ್ರಿಕೆ, ವಾಲ್ಮೀಕಿ ಸಂಪದ, ವಾಲ್ಮೀಕಿ ಜ್ಯೋತಿ, ವಾಲ್ಮೀಕಿ ಕರ್ನಾಟಕ, ಆದಿವಾಸಿ, ಮ್ಯಾಸಬೇಡರ ಸಂಸ್ಕೃತಿ, ಹೊಸಪೇಟೆಯ ಏಳುಕೇರಿ ನಾಯಕರ ಸಾಂಸ್ಕೃತಿಕ ಅಧ್ಯಯನ, ಜಾನಪದ ಕರ್ನಾಟಕ, ವಾಲ್ಮೀಕಿ ಕಿರಣ, ನಾಯಕ ಜನಾಂಗದ ಇತಿಹಾಸ, ಮನೆ, ಸಮಾಜ ಮತ್ತು ಸಂಸ್ಕೃತಿ ಹಾಗೂ ಮ್ಯಾಸಬೇಡರು ಹೀಗೆ ಹತ್ತು ಹಲವಾರು ಸ್ಮರಣ ಸಂಚಿಕೆಗಳು, ಪತ್ರಿಕೆಗಳು ಹಾಗೂ ವ್ಯಕ್ತಿಗತ ಕೃತಿಗಳಿಂದ ಲೇಖನಗಳನ್ನು ಆಯ್ದುಕೊಳ್ಳಲಾಗಿದೆ. ಅವುಗಳ ಸಂಪಾದಕರು ಗಳಿಗೆ, ಲೇಖಕರಿಗೆ ಹೃತ್ಪೂವರ್ತಕ ಕೃತಜ್ಞತೆಗಳು. ಇಂತಹ ಒಂದು ಕೆಲಸಕ್ಕೆ ಸದಾ ಪ್ರೋನೀಡುವ ಸನ್ಮಾನ್ಯ ಕುಲಪತಿಗಳಾದ ಡಾ. ಬಿ.ಎ. ವಿವೇಕ ರೈ ಹಾಗೂ ಕುಲಸಚಿವರಾದ ಸನ್ಮಾನ್ಯ ಶ್ರೀ ವಿ. ಶಂಕರ್ ಅವರಿಗೂ, ಕನ್ನಡ ವಿಶ್ವವಿದ್ಯಾಲಯದ ಬೋಧಕ ಮತ್ತು ಬೋಧಕೇತರ ಸಿಬ್ಬಂದಿ ಹಾಗೂ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ.ಜಿ. ವೆಂಕಟೇಶ ಅವರಿಗೆ, ಸಹಾಯಕ ನಿರ್ದೇಶಕರುಗಳಾದ ಶ್ರೀ ಬಿ. ಸುಜ್ಞಾನಮೂರ್ತಿ, ಶ್ರೀ ಹೆಚ್.ಬಿ. ರಂದ್ರ, ಶ್ರೀ ಜೈನುಲ್ಲಾ ಬಳ್ಳಾರಿ ಹಾಗೂ ಸಿಬ್ಬಂದಿ ವರ್ಗದವರಿಗೂ, ಮುಖಪುಟ ರಚಿಸಿದ ಶ್ರೀ ಕೆ.ಕೆ. ಮಕಾಳಿ, ಅಕ್ಷರ ಜೋಡಿಸಿದ ಶ್ರೀ ಜೆ. ಬಸವರಾಜ ಹಾಗೂ ಇತರರಿಗೂ ಹೃತ್ಪೂರ್ವಕ ಕೃತಜ್ಞತೆಗಳು. ಈ ತರಹದ ಕೆಲಸಗಳಲ್ಲಿ ಸದಾ ನನ್ನ ಕುಟುಂಬದ ಸದಸ್ಯರು ಹಾಗೂ ವಿದ್ಯಾರ್ಥಿಗಳಾದ ತಾರಾಮತಿ ಬಿ., ಕೃಷ್ಣವೇಣಿ ಆರ್., ಕು. ಸುಮಂಗಲಾ ಅತ್ತಿಗೇರಿ, ಸುನಂದ ಮೂಲಿಮನಿ, ಹೆಚ್.ಎಸ್. ಗುರುಪ್ರಸಾದ್ ಹಾಗೂ ಶ್ರೀ ಅರುಣಕುಮಾರ್ ಅವರುಗಳು ಸಹಾಯ ಮಾಡುತ್ತಿರುತ್ತಾರೆ. ಲೇಖನಗಳನ್ನು ಸಂಗ್ರಹಿ ಸುವಲ್ಲಿ, ಕರಡು ಪ್ರತಿ ತಿದ್ದುವಲ್ಲಿ ಸಹಕರಿಸಿದ್ದಾರೆ. ಅವರುಗಳ ಸಹಾಯ, ಸಹಕಾರವನ್ನು ಮರೆಯುವಂತಿಲ್ಲ. ಅವರುಗಳಿಗೂ ಹಾಗೂ ವಿಭಾಗದ ಅಧ್ಯಾಪಕರುಗಳಿಗೆ ಹಾಗೂ ಎಲ್ಲಾ ಹಿತೈಷಿಗಳಿಗೆ ಕೃತಜ್ಞತೆಗಳು.
ಪ್ರೊ. ಮಂಜುನಾಥ ಬೇವಿನಕಟ್ಟಿ
ಸಂಚಾಲಕರು
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವ ವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ದಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿ ಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ದಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಡಾ. ಮಂಜುನಾಥ ಬೇವಿನಕಟ್ಟಿ ಅವರು ಸಂಪಾದಿಸಿರುವ ವ್ಯಾಧ ಚರಿತೆ (ಬೇಡ ಕುಲಮೂಲದ ಕಥನಗಳು) ಸಂಕಲನವು ಬೇಡ ಸಮುದಾಯವನ್ನು ಕುರಿತು   ಬಹುನೆಲೆಗಳಲ್ಲಿ ವ್ಯಾಪಕ ಅಧ್ಯಯನ ನಡೆಸಿರುವ ಮೂವತ್ತೊಂದು ಲೇಖನಗಳ ಸಂಕಲನ. ವೇದಪೂರ್ವ ಕಾಲದಿಂದ ಸಮಕಾಲೀನ ಸಂದರ್ಭದವರೆಗೆ ಬೇಡ ಜನಾಂಗವನ್ನು ಕುರಿತು ವ್ಯಾಪಕ ಕ್ಷೇತ್ರಕಾರ್ಯದ ಮತ್ತು ಅಧ್ಯಯನದ ಅಮೂಲ್ಯ ಮಾಹಿತಿಗಳ ಲೇಖನಗಳು ಇಲ್ಲಿ ಒಟ್ಟು ಸೇರಿವೆ. ಬೇಡ ಜನಾಂಗದ ಭಿನ್ನ ನೆಲೆಗಳು, ಸಾಂಸ್ಕೃತಿಕ ವೈವಿಧ್ಯಗಳು, ಪ್ರಾದೇಶಿಕ ಭಿನ್ನತೆಗಳು, ಸಾಂಸ್ಕೃತಿಕ ವಿವರಗಳು ಇಲ್ಲಿ ಚರ್ಚಿತವಾಗಿವೆ. ಒಂದು ಸಮುದಾಯವನ್ನು ಕುರಿತು ಇಷ್ಟು ವ್ಯಾಪಕವಾದ ಅಧ್ಯಯನ ಹೆಚ್ಚಿನ ಪ್ರಮಾಣದಲ್ಲಿ ನಡೆದಿಲ್ಲ. ಈ ಕ್ಷೇತ್ರದ ಅನೇಕ ತಜ್ಞರು ಈ ಉದ್ದೇಶಕ್ಕಾಗಿಯೇ ತಮ್ಮ ಲೇಖನಗಳನ್ನು ಸಿದ್ಧಪಡಿಸಿಕೊಟ್ಟಿದ್ದಾರೆ. ಆಧುನಿಕ ಸಂದರ್ಭದಲ್ಲಿ ಜನಾಂಗದ ಸ್ಥಿತಿಗತಿಗಳ ಬಗ್ಗೆ ಬೆಳಕು ಚೆಲ್ಲುವ ಇಂತಹ ಲೇಖನಗಳ ಈ ಜನಾಂಗದ ಅಭಿವೃದ್ದಿಯ ರೂಪು-ರೇಷೆಯ ದೃಷ್ಟಿಯಿಂದ ಮುಖ್ಯವಾಗುತ್ತವೆ. ಇಂಥ ಮಹತ್ವದ ಸಂಪ್ರಬಂಧಗಳನ್ನು ಸಿದ್ಧಪಡಿಸಿಕೊಟ್ಟ ಎಲ್ಲಾ ವಿದ್ವಾಂಸರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ವಿಶೇಷ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ. ನಮ್ಮ ವಿಶ್ವವಿದ್ಯಾಲಯದ ಜಾನಪದ ವಿಭಾಗದಲ್ಲಿ ಪ್ರಾಧ್ಯಾಪಕರಾಗಿರುವ, ಈ ಸಮುದಾಯದ ಬಗ್ಗೆ ವಿಶೇಷವಾಗಿ ಅಧ್ಯಯನ ಮಾಡಿರುವ ಡಾ. ಮಂಜುನಾಥ ಬೇವಿನಕಟ್ಟಿ ಅವರು ತುಂಬ ಪರಿಶ್ರಮದಿಂದ ಈ ಲೇಖನ ಗಳನ್ನು ಸಂಗ್ರಹಿಸಿಕೊಟ್ಟಿದ್ದಾರೆ. ಅದಕ್ಕಾಗಿ ಅವರಿಗೆ ಅಭಿನಂದನೆಗಳನ್ನು ಸಲ್ಲಿಸುತ್ತೇನೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಬಿ.ಎ. ವಿವೇಕ ರೈ
ಕುಲಪತಿ
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧. ವೇದಪೂರ್ವ ಭಾರತದ ಬೇಡ ಮೂಲನಿವಾಸಿಗಳು
ವೇದಪೂರ್ವ ಭಾರತದ ಮೂಲನಿವಾಸಿಗಳನ್ನು ಕುರಿತು ಆರ್ಯ ಗ್ರಂಥಗಳಲ್ಲಿಯೇ ಉಕ್ತವಾಗಿರುವಂತೆ ಕಿರಾತರು, ನಿಶಾಧರು, ಪುಳಿಂದರು, ವ್ಯಾಧರು ಎಂದೂ, ಪಣಿಗಳು, ನಾಗರು ಎಂದೂ, ವಾನರು, ಅಸುರರು ಎಂದೂ ಉಲ್ಲೇಖಿಸಿರುವುದನ್ನು ಈ ಆರ್ಯ ನಿರ್ಮಿತ ಸಂಸ್ಕೃತ ಗ್ರಂಥಗಳಲ್ಲಿ ಕಾಣಬಹುದಾಗಿದೆ. ಇವರ ವರ್ಣನೆಗಳಿಂದಲೇ ಇವರು ಆರ್ಯರ ಶತೃಗಳಾಗಿದ್ದರೆಂದು ಹಾಗೂ ಆರ್ಯ, ದ್ರಾವಿಡರಿಗಿಂತ ಮೊದಲೇ ಇದ್ದ ಭಾರತದ ಮೂಲನಿವಾಸಿಗಳೆಂದು ತಿಳಿಯಬಹುದಾಗಿದೆ.
ಪ್ರಾಗೈತಿಹಾಸಿಕ ಭಾರತದಲ್ಲಿ ಹಿಮಾಲಯ ತಪ್ಪಲಿನಿಂದ ಹಿಡಿದು, ಗಂಗಾನದಿಯ ಬಯಲಿನಾದ್ಯಂತ ಇರುವ ಶಿಖಾರಗ್ರಗಳಲ್ಲಿ ಕಣಿವೆ ಪ್ರದೇಶಗಳು ಮತ್ತು ನೇಪಾಳದ ಗಂಡಕೀ ನದಿ ಬಯಲುಗಳನ್ನೆಲ್ಲಾ ಭಾರತದ ಪ್ರಾಗೈತಿಹಾಸದ ಕಿರಾತರು ಆಕ್ರಮಿಸಿ ತಮ್ಮ ಸಾಮ್ರಾಜ್ಯ ಸ್ಥಾಪಿಸಿರುವುದನ್ನು ಕಾಣಬಹುದಾಗಿದೆ. ಆರ್.ಕೆ. ಮಜುಂದಾರರ ವೇದಪೂರ್ವ ಭಾರತ ಎಂಬ ಪುಸ್ತಕದಲ್ಲಿನ ನಕ್ಷೆಯಲ್ಲಿ ಹಿಮಾಲಯದ ತಪ್ಪಲಿನ ಕಿರಾತರಾಜ್ಯವೆಂದು ಉಲ್ಲೇಖಿಸಿರುವುದು. ಹಾಗಾದರೆ ಈ ಕಿರಾತರೆಂದರೆ ಯಾರು? ಈ ಕಿರಾತರು ವೇದಪೂರ್ವ ಮೂಲನಿವಾಸಿಗಳ ಒಂದು ಸಾಮಾನ್ಯ ಪದ. ಈ ಬುಡಕಟ್ಟಿನವರ ರೀತಿನೀತಿಗಳನ್ನು, ಆಕಾರ, ಬಣ್ಣಗಳನ್ನು ಕುರಿತು ಸುರೂಪಿಗಳಾದ ಆರ್ಯರು ನೀಡಿರುವ ಒಂದು ನಾಮಧೇಯ ‘ಕಿರಾತ’ ಎಂಬುದು.
ಈ ಮೂಲನಿವಾಸಿಗರು ಶಿಲಾ ಆಯುಧಗಳನ್ನು ಗದೆ, ಗಂಡುಗೊಡಲಿಗಳು, ಭರ್ಜಿ ಗಳಂಥ ಶಿಲಾ ನಿರ್ಮಿತ ಆಯುಧಗಳನ್ನು ಬಳಸುತ್ತಿದ್ದರು ಮತ್ತು ಬೇಟೆ ಹಾಗೂ ಪಶುಪಾಲನೆ ಇವರ ಮುಖ್ಯ ಕಸುಬಾಗಿತ್ತು ಎಂಬುದನ್ನು ತಿಳಿಯಬಹುದಾಗಿದೆ. ಆದಿವಾಸಿ ಮಾನವನ ಮೂಲ ‘ಕಸುಬೇ’ ಬೇಟೆ ಎಂಬುದು ಎಲ್ಲರಿಗೂ ತಿಳಿದ ವಿಷಯವೇ ಆಗಿದೆ. ಆರ್ಯರಿಗಿಂತ ಬಹು ಮುಂಚೆಯೇ ಈ ಕಿರಾತರು, ನಿಶಾಧರು, ಫಣಿಗಳು ಹರಪ್ಪ – ಮೊಹಂಜೋದಾರೊ ಸಂಸ್ಕೃತಿಯ ಹರಿಕಾರರಾಗಿದ್ದರು. ನಂತರ ಬಂದ ಆರ್ಯ ದ್ರಾವಿಡರು ಇವರೊಂದಿಗೆ ಯುದ್ಧಗಳನ್ನು ಮಾಡಿ ಇವರನ್ನು ಅವರ ನಗರಗಳಿಂದ ಹಿಂದಕ್ಕಟ್ಟಿದರು ಎಂಬುದು ಅವರ ವೇದ, ಪುರಾಣಗಳು ಮತ್ತಿತರ ಸಂಸ್ಕೃತ ಗ್ರಂಥಗಳಿಂದ ತಿಳಿದು ಬರುತ್ತದೆ. ಆಗಿನ್ನೂ ಬುಡಕಟ್ಟು ವ್ಯವಸ್ಥೆಯಿದ್ದು ಈ ಬುಡಕಟ್ಟು ವ್ಯವಸ್ಥೆಯಲ್ಲಿ ಮೇಲು, ಕೀಳು, ವರ್ಣ, ಸ್ಪೃಶ್ಯ, ಅಸ್ಪೃಶ್ಯ ಎಂಬುವುಗಳಿರಲಿಲ್ಲ. ಇದು ತೀರಾ ಪೂರ್ವದ ಬುಡಕಟ್ಟು ಸಮಾಜ. ಅಂದಿನ ಬುಡಕಟ್ಟುಗಳೇ ಆರ್ಯರಿಂದ ಹೆಸರಿಸಿದ್ದ ಕಿರಾತ, ನಿಶಾಧ, ಪುಳಿಂದ, ವ್ಯಾಧ, ಫಣಿಗಳು, ಶಖರರು.
ಈಗಿನ ಸಮಾಜದ ಎಲ್ಲಾ ಜಾತಿಗಳೂ ಸ್ಪೃಶ್ಯ, ಅಸ್ಪೃಶ್ಯರೂ, ವರ್ಣಿಗರು, ಮೇಲ್ಜಾತಿ, ಕೀಳ್ಜಾತಿಗಳೆಲ್ಲವೂ ಆರ್ಯ ಸಮಾಜದ ಫಲಗಳೇ ಆಗಿರುವವು. ಈ ಸಮಾಜವನ್ನು ಅವರು ನಾನಾ ವಿಭಾಗಗಳಾಗಿ ವರ್ಣ, ಜಾತಿ, ಮೇಲುಕೀಳುಗಳಾಗಿ ವಿಂಗಡಿಸಿ ಪ್ರತಿಯೊಂದಕ್ಕೂ ಒಂದೊಂದು ಹೆಸರುಗಳನ್ನು ಇಟ್ಟಿರುವುದನ್ನು ಆರ್ಯ ನಿರ್ಮಿತ ಗ್ರಂಥಗಳಿಂದ ತಿಳಿಯ ಬಹುದಾಗಿದೆ.
ಈ ಕಿರಾತರು ತಮ್ಮ ಅದ್ವಿತೀಯ ಹೋರಾಟಗಳಿಂದ ಆರ್ಯರನ್ನು ನಿಷ್ಕ್ರಿಯ ಗೊಳಿಸಿದ್ದರು. ಆರ್ಯರಿಗಿಂತಲೂ ಸುವ್ಯವಸ್ಥಿತವಾದ ಜೀವನಕ್ರಮ, ವ್ಯವಸ್ಥಿತವಾದ ಕೋಟೆ ಕಟ್ಟುವಿಕೆ, ಬೇಟೆ ಪಶುಪಾಲನೆಗಳನ್ನು ಮುಖ್ಯ ಕಸುಬಾಗುಳ್ಳ ಕಿರಾತರಿಗೂ ಹೊರಗಿನಿಂದ ಬಂದ ಆಕ್ರಮಣಕಾರರಾದ ಆರ್ಯರಿಗೂ ಸಾಲು ಸಾಲು ಯುದ್ಧಗಳಾಗಿ ಸಪ್ತಶಿಖರಗಳನ್ನೊಳಗೊಂಡ ಸಪ್ತಪುರಗಳನ್ನು ನಾಶಪಡಿಸಿದರು. ಫಣಿಗರು ಈ ಆರ್ಯರಿಗೆ ಶಾಮೀಲಾಗಿ ಕಾರ್ಯನಿರ್ವಹಿಸಿದರು.
ಭಾರತದ ಮೂಲನಿವಾಸಿಗಳಾದ ಕಿರಾತ, ನಿಶಾಧ, ಪುಳೀಂದ, ಶಬರ ಮತ್ತು ಫಣಿ ಬುಡಕಟ್ಟುಗಳ ಮೇಲೆ ಆರ್ಯ ಮತ್ತು ದ್ರಾವಿಡರೆಂಬ ಪರ ಸಂಸ್ಕೃತಿಯವರು ದಾಳಿ ನಡೆಸಿ ಈ ಬುಡಕಟ್ಟು ಸಮಾಜವನ್ನು ಛಿದ್ರಗೊಳಿಸಿ ವರ್ಣ, ಅವರ್ಣ, ಸ್ಪೃಶ್ಯ, ಅಸ್ಪೃಶ್ಯರೆಂದೂ ಮೇಲ್ಜಾತಿ, ಕೀಳ್ಜಾತಿಗಳೆಂದು ಚಿದ್ರವಿಚ್ಛಿದ್ರಗೊಳಿಸಿದರು. ಕ್ರಿ.ಪೂ. ೧೨೨೦ರ ಋಗ್ವೇದದ ಕೆಲವು ಪುರುಷ ಸೂಕ್ತಿಯ ಆಧಾರದಲ್ಲಿ ಮಹಾನ್ ಪಂಡಿತರಾದ ರಾಹುಲಸಾಂಕೃತ್ಯಾಯನವರ ಬರಹದ ಪ್ರಕಾರ ಸಪ್ತಸಿಂಧು ಬಯಲು ಎಲ್ಲಾ ಐತಿಹಾಸಿಕ ಘಟನೆಗಳ ಕೇಂದ್ರಸ್ಥಾನವಾಗಿದೆ. ಇದೇ ಭಾರತೀಯರ ನಾಗರೀಕತೆಯ ತೊಟ್ಟಿಲು ಎಂಬುದು ಇವರ ಬರಹಗಳಿಂದ ತಿಳಿಯುತ್ತದೆ.
ಇವರ ಬರಹಗಳು ಭಾರತದ ಆದಿಕಾಲೀನ ಮೂಲನಿವಾಸಿಗಳು ಯಾರು ಹಾಗೂ ಈ ಬುಡಕಟ್ಟು ಸಮಾಜವು ಸಾಮಾಜಿಕ ಚಿತ್ರಣವನ್ನು ಬಿಚ್ಚಿ ಹೇಳುತ್ತದೆ. ಇಂತಹ ಮೂಲ ಬುಡಕಟ್ಟು ಸಮಾಜವನ್ನು ಈ ಆರ್ಯ ಸಮಾಜವು ಹೇಗೆ ತನ್ನ ಹಿಡಿತಕ್ಕೊಳಪಡಿಸಿತು ಎಂಬುದೇ ಆಗಿದೆ. ಆರ್ಯರಿಗೆ ಬೇಕಾಗಿದ್ದು ದೇವದಪ್ಪಿಗರಾದ ಈ ಬುಡಕಟ್ಟುಗಾರರ ಪಶುಸಂಪತ್ತು. ದೇವದಪ್ಪಿಗರಲ್ಲಿ ಬಹಳ ಹೆಚ್ಚಿನ ಸಂಪತ್ತು ಇರಬಹುದೆಂದು ಇಂದ್ರನ ಆಜ್ಞೆಯೆಂದು ಆರ್ಯರು ನಂಬಿದ್ದರು. ಆರ್ಯರ ದೈವ ಇಂದ್ರನಾದರೆ ಈ ಕಿರಾತ ಮತ್ತು ಬುಡಕಟ್ಟಿಗರ ದೈವ ಪಶುಪತಿ. ಆದುದರಿಂದಲೇ ಈ ಶಿವನು ಕಿರಾತವೇಶಧಾರಿಯಾಗಿರುವುದು. ಇವರು ಪ್ರಕೃತಿ ಮತ್ತು ಪಶುಪತಿಯ ಆರಾಧಕರು. ಆರ್ಯರು ವಿಷ್ಣು ಮತ್ತು ಇಂದ್ರನ ಆರಾಧಕರಾಗಿರುವುದು ಒಂದು ಉದಾಹರಣೆಯಾಗಿದೆ. ಶಿವನು ಬುಡಕಟ್ಟು ಸಂಸ್ಕೃತಿಯ ದೈವವಾಗಿಯೂ, ವಿಷ್ಣು ಆರ್ಯ ಸಂಸ್ಕೃತಿಯ ದೈವವಾಗಿರುವುದನ್ನು ನಾವು ಹೆಜ್ಜೆ ಹೆಜ್ಜೆಗೆ ಕಾಣಬಹುದಾಗಿದೆ. ಇದರಂತೆಯೆ ಈಗಿನ ಬುಡಕಟ್ಟುಗಳಾದ ಶಬರ, ನಾಯಕ, ಬೇಡ, ಚಂಚುಗರು ಹಿಂದಿನ ಕೋಲ್ ಬುಡಕಟ್ಟಿನ ಕಿರಾತ, ನಿಶಾದ್ ಮತ್ತು ಫಣಿಗಳು ಎಂಬುದರಲ್ಲಿ ಯಾವ ಸಂಶಯವೂ ಇಲ್ಲ.
ಮೂಲನಿವಾಸಿಗಳಾದ ಕಿರಾತ, ನಿಶಾಧ ಮತ್ತು ಫಣಿಗಳು ಆರ್ಯರೊಡನೆ ನಡೆಸಿದ ಯುದ್ಧಗಳ ಫಲಶೃತಿಯಾಗಿ ಕಿರಾತರ ಅನೇಕ ತಮ್ಮ ಮುಖ್ಯ ಪಟ್ಟಣಗಳನ್ನು ಕೋಟೆ ದುರ್ಗಗಳನ್ನು ಬಿಟ್ಟು ವಿಂಧ್ಯಪರ್ವತದ ತಪ್ಪಲಿಗೆ ಬಂದು ನೆಲೆಸಿದ ನಂತರ ಅಲ್ಲಿಂದ ಹುಟ್ಟುವ ನದಿದಡಗಳ ಮೂಲಕ ಓರಿಸ್ಸಾ, ಆಂಧ್ರಪ್ರದೇಶ, ತಮಿಳುನಾಡು, ಕರ್ನಾಟಕದ ಭಾಗಗಳಿಗೂ ಬಂದು ನೆಲೆಸಿದರು.
ಆರ್ಯರ ಮೂಲದವರಾದ ಬ್ರಾಹ್ಮಣ ಮತ್ತು ಕಿರಾತರ ಮೂಲದವರಾದ ಬೇಡ ಈ ಎರಡು ಬೃಹತ್ ಮೂಲನಿವಾಸಿಗಳಲ್ಲಿ ಅನೇಕ ಸಾಮ್ಯಗಳಿವೆ. ಬ್ರಾಹ್ಮಣನಿಗೆ ಸಾಲಿಗ್ರಾಮ ಪೂಜೆಯ ಮಹತ್ವ ತಿಳಿದಿದ್ದರೆ ಅದೇ ಸಂದರ್ಭದಲ್ಲಿ ಕಿರಾತ, ನಿಶಾಧ, ಶಬರರ ಪ್ರತಿನಿಧಿ ಯಾದ ಬೇಡ ಬುಡಕಟ್ಟಿನವರು ಪೂಜಿಸುವುದು ಸಾಲಿಗ್ರಾಮವನ್ನೆ.
ಈ ಸಾಲಿಗ್ರಾಮ ಸಿಗುವುದು ನೇಪಾಳದ ಗಂಡಕಿ ನದಿಯಲ್ಲಿ ಮಾತ್ರ. ಬಹುಶಃ ಇವರು ಅಲ್ಲಿನ ಮೂಲನಿವಾಸಿಗಳೆಂಬುದಕ್ಕೆ ಇದಕ್ಕಿಂತಲೂ ಬೇರೆ ಉದಾಹರಣೆಗಳಿಲ್ಲ. ಅದರಂತೆಯೇ ನೇಪಾಳದ ಮೂಲ ಅರಸರು ಕಿರಾತರೇ ಆಗಿರುವುದು ಇತ್ತು. ದಕ್ಷಿಣದ ತುತ್ತತುದಿಯ ಮೂಲನಿವಾಸಿಗರು ವಡ್ಡರೆಂಬ ಮೂಲನಿವಾಸಿಗಳು. ಇವರು ಶ್ರೀಲಂಕಾದ ಬೇಡರೆ ಆಗಿರುವುದು. ವಡ್ಡ ಶ್ರೀಲಂಕಾ ಭಾಷೆಯ ಬೇಡ ಎಂದಿರುವುದು ಶ್ರೀಲಂಕಾದಲ್ಲಿ ಶೇಖರ ಗಾಮುಹಾ ಎಂಬ ದೊಡ್ಡ ಪ್ರಾಂತ್ಯವಿರುವುದು.
ಇವೆಲ್ಲ ಅಂಶಗಳಿಂದ ಪ್ರಾಚೀನ ಭಾರತದ ಮೂಲನಿವಾಸಿಗಳು ಕೋಲ್‌ಬುಡಕಟ್ಟಿ ನವರಾದ ಕಿರಾತರು, ನಿಶಾಧರು, ಫಣಿಗಳು ಎಂಬುದು. ಇವರೇ ಆಕ್ರಮಣಕಾರರಾದ ಆರ್ಯರನ್ನು ಸಾವಿರಾರು ಕಡೆಗಳಲ್ಲಿ ಅತ್ಯಂತ ರೋಚಿತವಾಗಿ ಯುದ್ಧ ಮಾಡಿದ ರಣೋತ್ಸಾಹಿಗಳಾಗಿದ್ದು, ಬೇಟೆ ಮತ್ತು ಪಶುಪಾಲನೆಯನ್ನು ಆರಂಭಿಸಿದವರಾಗಿದ್ದರು. ಆರ್ಯರು ತಾವೇ ಶ್ರೇಷ್ಠರೆಂದು ತಾವು ದೇವರ ಪ್ರತಿನಿಧಿಗಳೆಂದು ಪ್ರತಿಪಾದಿಸುತ್ತ ಇವರ ಸಂಪತ್ತು ಮತ್ತು ಭೂಮಿಯನ್ನು ಆಕ್ರಮಿಸಿಕೊಳ್ಳುವ ದುರುದ್ದೇಶ ಹೊಂದಿದವರಾಗಿದ್ದರು. ಅದರಂತೆ ಕ್ರಮೇಣ ಆರ್ಯರ ಆಯುಧ ಬಳಕೆಯಿಂದಲೂ ತಂತ್ರಗಳಿಂದಲೂ ಈ ಕಿರಾತ, ನಿಶಾಧರು ಸೋತು ತಮ್ಮ ಸಪ್ತಶಿಖರಗಳಿಂದ ಉಚ್ಛಾಟಿಸಲ್ಪಟ್ಟರು. ಈ ಮೂಲನಿವಾಸಿಗಳೇ ಹಿಂದಿನ ಕೋಲ್‌ಬುಡಕಟ್ಟಿನ ಪ್ರತಿನಿಧಿಗಳಾದ ಕಿರಾತ, ಶಬರ, ನಿಶಾಧ, ಜುವಿಂಗ್ ಮತ್ತು ಸಂಕಾಲ ಮುಂತಾದವುಗಳಾಗಿದ್ದು ಈ ಬುಡಕಟ್ಟಿನ ಪ್ರತಿನಿಧಿಗಳಾದ ಬೇಡ, ಬೋಯಾ, ಚೆಂಚು ಮತ್ತು ಭೀಲ್ ಬುಡಕಟ್ಟುಗಳಾಗಿದ್ದಾರೆ.
ಕೃಪೆ : ಇತಿಹಾಸ ಚಂದ್ರಿಕೆ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨. ನಾಯಕ ಜನಾಂಗದ ನಿಜ ನಿಷ್ಪತ್ತಿ
ಬೇಡರ ಜನಾಂಗಕ್ಕೆ “ನಾಯಕರು” ಎಂಬ ಪರ್ಯಾಯ ಪದವು ಕ್ರಿ.ಶ. ೯ನೆಯ ಶತಮಾನದಿಂದಲೂ ಬಳಕೆಯಲ್ಲಿದೆ. ಅದರ ಮೂಲದ ಬಗೆಗೆ ಇಲ್ಲಿ ವಿವೇಚಿಸಿ ಚಾರಿತ್ರಿಕ ವಾಗಿ ಪರ‍್ಯಾಲೋಚಿಸಲಾಗುತ್ತದೆ.
ಬೇಡರ ಜನಾಂಗವು ಮೂಲ ದ್ರಾವಿಡ ಜನಾಂಗ. ಅದಕ್ಕೆ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಬರ, ನಿಷಾಧ ಮುಂತಾದ ಪುರಾತನ ಹೆಸರುಗಳಿದ್ದುವು. ಅಂತೆಯೆ ದ್ರಾವಿಡ ಭಾಷೆಗಳಲ್ಲಿ ವೇಡನ್, ವೇಂದನ್ ವೇಟ್ಟುವನ್, ಎಂದೆಲ್ಲ ಹೆಸರುಗಳಿದ್ದುವು. ಅಲ್ಲದೆ, ಅವರು ಆಡುತ್ತಿದ್ದ ಬೇಟೆಗನುಸಾರವಾಗಿ ಅವರಿಗೆ ಎಯಿನರ್, ಪುಲಿಂದರ್, ಪುಳಿಞ್ಞರ್, ಕುಳಿಂದರ್, ಇತ್ಯಾದಿ ಅನೇಕ ದ್ರಾವಿಡ ಹೆಸರುಗಳಿದ್ದುವು. ಹಳೆಗನ್ನಡದಲ್ಲಿ ವೇಡರ್, ವೇಳರ್, ವಿದಿರ್, ಬಿಲ್ಲ, ಬೇಂಟೆಯವರ್, ಬೇಂಟೆಕಾರ, ವಿಯದರ, ಬಿಯದರ, ಕುಣಿಂದರ್, ಕೋಮ್, ಎಂಬ ಹೆಸರುಗಳು ದೊರಕುತ್ತವೆ. ರಾಷ್ಟ್ರಕೂಟರ ಕಾಲದ ದ್ವಿತೀಯ  ಭಾಷೆಯಾಗಿದ್ದ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ, ನಾಇಲ್ಲ, ವಾಹ, ಸಮರ, ಸಿಮಿರ, ಚಿಲಾಡ, ಭಿಲ್ಲ, ಪಾರದ್ದಿಯ, ಮುಂತಾದ ಅನೇಕ ಹೆಸರುಗಳು ದೊರಕುತ್ತವೆ.
ಆದರೆ ‘ನಾಯಕ’ ಎಂಬ ಪದವು ಕ್ರಿ.ಶ. ೯ನೆಯ ಶತಮಾನಕ್ಕಿಂತ ಹಿಂದೆ ಎಲ್ಲಿಯೂ ಉಪನಾಮ ಅಥವಾ ವ್ಯಕ್ತಿನಾಮವಾಗಿ ದೊರಕುವುದಿಲ್ಲ. ಸಂಸ್ಕೃತ ಭಾಷೆಯ ಈ ಪದವು ಮುಂದಾಳು, ಮುಖ್ಯಸ್ಥ ಎಂಬ ಅರ್ಥದಲ್ಲಿ ಭರತನ ನಾಟ್ಯಶಾಸ್ತ್ರವೇ ಮೊದಲಾದ ಕಾವ್ಯಶಾಸ್ತ್ರ ಗಳಲ್ಲಿ ಕ್ರಿ.ಶ. ಮೂರನೆಯ ಶತಮಾನದಲ್ಲಿ ಕಾಣಿಸಿಕೊಳ್ಳುತ್ತದೆ. ಸಂಸ್ಕೃತದ “ನೇ  ನಯ್” ಎಂಬ ಧಾತುವಿನಿಂದ ಈ ಕೃದಂತ ನಾಮಪದವು ಸಿದ್ಧವಾಗುತ್ತದೆ. ತದನಂತರ, ಈ “ನಾಯಕ” ಎಂಬ ಪದಕ್ಕೆ ಮುಂದಾಳು, ತಲೆಯಾಳು, ಮುಖ್ಯಸ್ಥ, ಸೇನಾಪತಿ, ಪಡೆವಳ, ಎಂದೆಲ್ಲ ಅರ್ಥವಿಕಾಸವಾಗಿದೆ. ಹೀಗೆ “ನಾಯಕ” ಎಂಬ ಪದವು ಅಧಿಕಾರ ಸೂಚಕ ಶಬ್ದವಾಗಿ ಕನ್ನಡನಾಡಿನ ರಾಜಕೀಯ ವಲಯಗಳಲ್ಲಿ ಸುಮಾರು ಕ್ರಿ.ಶ. ೮-೯ನೆಯ ಶತಮಾನಗಳಲ್ಲಿ ಬಳಕೆಗೆ ಬಂದಿತು. ಅಂದಿನ ರಾಜ್ಯಾಡಳಿತದಲ್ಲಿ ಮುಖ್ಯ ಅಧಿಕಾರಿಗಳಾಗಿದ್ದ “ಶ್ರೀಕರಣದ ರಾಜಾಧ್ಯಾಕ್ಷ”ರುಗಳಿಗೂ, ಸೈನ್ಯದ ಅಧಿಕಾರಿಗಳಿಗೂ ಮತ್ತು ಅಂದಿನ ಪೊಲೀಸ್ ವಿಭಾಗದ “ತಳಾಱ” ಎಂಬ ಅಧಿಕಾರಿಗಳಿಗೂ “ನಾಯಕ” ಎಂಬ ಉಪನಾಮವು ಬಳಕೆಗೆ ಬರತೊಡಗಿತು. ಇದು ಪ್ರಾರಂಭದಲ್ಲಿ ಜಾತಿಸೂಚಕ ಶಬ್ದವಾಗಿರಲಿಲ್ಲ. ಕೇವಲ ಗೌರವ ಸೂಚಕ ಶಬ್ದವಾಗಿದ್ದಿತು.
“ನಾಯಕ” ಎಂಬ ಉಪನಾಮವು ಬೇಡರ ಹೆಸರುಗಳ ಕೊನೆಯಲ್ಲಿ ಪ್ರಯುಕ್ತ ವಾಗುವುದಕ್ಕಿಂತ ಪೂರ್ವದಲ್ಲಿ, ಅವರ ಹೆಸರುಗಳ ಕೊನೆಯಲ್ಲಿ “ಬೋವ / ಬೋಯ / ಬೋಯಿ” ಎಂಬ ಉಪನಾಮಗಳು ಬಳಕೆಯಲ್ಲಿದ್ದುವು. ಇವು ಎಲ್ಲಿಂದ ಬಂದುವೆಂದರೆ, ಶಾತವಾಹನರ ಕಾಲದಲ್ಲಿ “ಭೋಜ / ಭೋಜಕ / ಭೋಜಿ” ಎಂಬ ಉನ್ನತ ಹುದ್ದೆಗಳಿದ್ದುವು. ಆ ಗೌರವಾನ್ವಿತವಾದ ಅಧಿಕಾರ ಸೂಚಕ ಪದಗಳೇ ತದ್ಭವವಾಗಿ ಬೇಡರ ಪಾಲಿಗೆ “ಬೋವ / ಬೋಯ / ಬೋಯಿ” ಎಂಬ ರೂಪಗಳಲ್ಲಿ ಬಳಕೆಯಲ್ಲಿ ಬಂದುವು. ಆದುದರಿಂದ “ಬೋಯಿ” ಎಂದರೆ ಪಲ್ಲಕ್ಕಿ ಹೊರುವವನು ಎಂದು ಅರ್ಥವಲ್ಲ. ಈ ಅಪಾರ್ಥ ಇತ್ತೀಚೆಗೆ ಉಂಟಾಗಿದೆ.
ಕ್ರಿ.ಶ. ೩ನೆಯ ಶತಮಾನದ ವೇಳೆಗೆ ಆಂಧ್ರಪ್ರದೇಶದ ನಾಗಾರ್ಜುನ ಕೊಂಡದ ಇಕ್ಷ್ವಾಕು ವಂಶದ ದೊರೆಗಳಿಂದ “ಸ್ಥಲವರ / ತಲವರ / ತಳವರ / ತಳಾರ / ತಳಾಱ / ತಳವಾರ ಮಹಾತಲವರ / ನಾಡತಳವಾರ” ಎಂಬ ಪೊಲೀಸ್ ವಿಭಾಗದ ಹುದ್ದೆಗಳು ಸೃಷ್ಟಿಸಲ್ಪಟ್ಟವು. “ಸ್ಥಲವರ” ಎಂದರೆ ಸ್ಥಳೀಯ ಅಧಿಕಾರಿ ಎಂದು ತಿಳಿಯಬೇಕು. ಆ ಕಾರಣದಿಂದ ಇಕ್ಷ್ವಾಕುಗಳು ಈ “ಸ್ಥಲವರ” ಎಂಬ ಅಧಿಕಾರವನ್ನು ಸ್ಥಳೀಯ ಮೂಲ ನಿವಾಸಿಗಳಾಗಿದ್ದ ಬೇಡರಿಗೇ ವಂಶ ಪಾರಂಪರ‍್ಯವಾಗಿ ಅನುಭವಿಸುವಂತೆ ಕಟ್ಟಳೆ ಮಾಡಿದರು. ಬೇಡರ ಜಾತಿಗೆ ಈ “ತಳವಾರ” ಚಾಕರಿಯು ಹೀಗೆ ಕ್ರಿ.ಪೂ. ೩ನೆಯ ಶತಮಾನದಿಂದಲೂ ಇತ್ತೀಚಿನವರೆವಿಗೂ ನಡೆದು ಬರುತ್ತಲೇ ಇದೆ.
ಶಿಲಾಶಾಸನಗಳಲ್ಲಿ “ನಾಯಕ” ಎಂಬ ಉಪನಾಮವು, ಈಗ ನಮಗೆ ಲಭ್ಯವಿರುವಂತೆ, ಮೊಟ್ಟಮೊದಲು ಹಾಸನಜಿಲ್ಲೆ, ಅರಸೀಕೆರೆ ತಾಲ್ಲೂಕು, ಕಣಿಕಟ್ಟೆ ಹೋಬಳಿ, ಕಲ್ಗುಂಡಿ ಗ್ರಾಮದಲ್ಲಿ ದೊರೆತಿರುವ ಕ್ರಿ.ಶ. ೯ನೆಯ ಶತಮಾನದ ಇಮ್ಮಡಿ ಸತ್ಯವಾಕ್ಯ ರಾಚಮಲ್ಲ ಗಂಗನ ಆಳ್ವಿಕೆಯ ಒಂದು ರಗಲ್ಲಿನಲ್ಲಿ ದೊರಕುತ್ತದೆ. ಅದರಲ್ಲಿ “ಪ್ಪೆಗಡೆ ನಾಯಕ” ಎಂಬ ವೀರನು ಗೋಗ್ರಹಣದ ಯುದ್ಧದಲ್ಲಿ ಸತ್ತುದಾಗಿ ತಿಳಿಸಲಾಗಿದೆ. ಎಂದರೆ, ೯ನೆಯ ಶತಮಾನಕ್ಕಿಂತ ಹಿಂದೆ ಬಹುಷಃ “ನಾಯಕ” ಎಂಬ ಪದಪ್ರಯೋಗವು ಬೇಡರ ಜನಾಂಗ ಕ್ಕಿರಲಿಲ್ಲವೆಂತಲೇ ಕಾಣುತ್ತದೆ.
ರಾಷ್ಟ್ರಕೂಟರ ಕಾಲದಲ್ಲಿ ತಳವಾರರಿಗೆ ನಾಯಕ ಎಂಬ ಉಪನಾಮವಿದ್ದುದು ಕಂಡು ಬರುತ್ತದೆ. ಎರಡನೆಯ ಕೃಷ್ಣ ಅಕಾಲವರ್ಷ ಶುಭತುಂಗನ ಆಳ್ವಿಕೆಯಲ್ಲಿ ರಾಷ್ಟ್ರಕೂಟರ ರಾಜಧಾನಿಯಾದ ಮಾನ್ಯಖೇಟ (ಮಲ್‌ಖೇಡ್)ನಗರದ “ತಳಾಱ”ನು ಹೊರೆಯಮನಾಯಕ ಎಂಬವನು.
ಅಲ್ಲಿಂದ ಮುಂದೆ, “ನಾಯಕ” ಎಂಬ ಉಪನಾಮವು ಕಲ್ಯಾಣಿ ಚಾಳುಕ್ಯರ ಕಾಲದ ಕ್ರಿ.ಶ. ೧೧-೧೨ನೆಯ ಶತಮಾನದ ಶಿಲಾಶಾಸನಗಳಲ್ಲಿ ಹೆಚ್ಚು ಹೆಚ್ಚಾಗಿ ಕಂಡು ಬರುತ್ತದೆ. ಈ ಚಾಳುಕ್ಯರ ಆಳ್ವಿಕೆಯಲ್ಲಿ ಆಡಳಿತದ ಉನ್ನತ ಅಧಿಕಾರ ಸ್ಥಾನಗಳಲ್ಲಿ ಬ್ರಾಹ್ಮಣ ಅಧಿಕಾರಿಗಳಿರುತ್ತಿದ್ದರು. ಈ ಬ್ರಾಹ್ಮಣ ಅಧಿಕಾರಿಗಳು “ಶ್ರೀಕರಣ ರಾಜಾಧ್ಯಕ್ಷ”, “ಅಂತಃಪುರಾಧ್ಯಕ್ಷ” ಮುಂತಾದ ಮುಖ್ಯ ಮುಖ್ಯ ಪದವಿಗಳನ್ನು ಅಲಂಕರಿಸಿದ್ದರು. ಇವರ ಹೆಸರುಗಳಲ್ಲಿಯೂ “ನಾಯಕ” ಎಂಬ ಉಪನಾಮವು ಕಂಡು ಬರುತ್ತದೆ. ಅವರು ತಮ್ಮ ಶಾಸನ ಗಳಲ್ಲಿ ತಮ್ಮ ಜಾತಿಯನ್ನು “ವಿಪ್ರವಂಶ / ಬ್ರಹ್ಮವಂಶ / ಕಮಲಭವಂಶ” ಎಂದೆಲ್ಲ ರೀತಿಯಲ್ಲಿ ತಮ್ಮ ಬ್ರಾಹ್ಮಣ್ಯವನ್ನು ಸ್ಪಷ್ಟವಾಗಿ ತಿಳಿಸಿರುತ್ತಾರೆ. ಇದರಿಂದ ಗೊತ್ತಾಗುವುದೇನೆಂದರೆ ೧೨ನೆಯ ಶತಮಾನದಲ್ಲಿ ಕೂಡ “ನಾಯಕ” ಎಂಬ ಪದವು ಇನ್ನೂ ಜಾತಿಸೂಚಕವಾಗಿ ಪರಿಣಮಿಸಿರಲಿಲ್ಲ, ಅದು ಕೇವಲ ಗೌರವ ನಾಮಧೇಯ ಮಾತ್ರವಾಗಿದ್ದಿತು ಎಂಬುದನ್ನು ನಾವು ಖಚಿತಪಡಿಸಿಕೊಳ್ಳಬಹುದು.
ಆದರೆ, ಅದೇ ಕಾಲದ ಬೇಡರ ಜನಾಂಗದ “ತಳಾಱ”ರುಗಳ ಹೆಸರುಗಳ ಕೊನೆಯಲ್ಲಿ “ನಾಯಕ” ಎಂಬ ಉಪನಾಮವು ಕಂಡು ಬರುವುದಲ್ಲದೆ. “ತಳಾಱ / ತಳವಾರ ನಾಯಕಂ” ಎಂಬ ಪದ ಪ್ರಯೋಗವೂ ಸಾಕಷ್ಟು ಸಂಖ್ಯೆಯಲ್ಲಿ ಕಂಡುಬರುತ್ತದೆ. ನೋಡಿ, ಕಲ್ಯಾಣಿಯ ಚಾಳುಕ್ಯ ಚಕ್ರವರ್ತಿ ನಾಲ್ಕನೆಯ ಸೋಮೇಶ್ವರನ ಆಳ್ವಿಕೆಯ ಧಾರವಾಡ ಜಿಲ್ಲೆಯ ಗದಗ್ ತಾಲ್ಲೂಕಿನ ಹೊಂಬಳದ ಒಂದು ಶಾಸನದ ಕೊನೆಯ ಭಾಗದಲ್ಲಿ “………….ಊರ ತಳವಾರ ನಾಯಕಂ ಮುಖ್ಯವಾಗಿ ಯಾಳಲೊಂದು ಹೊಱಿಯಂ ಬಿಟ್ಟರು……………. ಮತ್ತಮಾ ಪುಣ್ಯದಿವಸದಲೂರ ತಳವಾರ ನಾಯಕಂ ತನ್ನಲ್ಲಿ ಖಣ್ಡುಗ ಭತ್ತಮುವ ನಾಳಲಯ್ಗುಳ ಭತ್ತಮಂ ಬಿಟ್ಟರು………” ಎಂದು ಹೇಳಲಾಗಿದೆ.
ಇಂತೆಯೆ, ತಳಾಱ ಬೊಪ್ಪನಾಯಕ (೧೧೩೮ ಕ್ರಿ.ಶ.), ತಳಾಱ ಮಲ್ಲೆಯ ನಾಯಕ (೧೧೭೯ ಕ್ರಿ.ಶ.), ತಳಾಱ ಚಿಣ್ನಯ ನಾಯಕ (೧೨೧೬ ಕ್ರಿ.ಶ.) ಮುಂತಾದ ಅನೇಕ “ತಳಾಱ ನಾಯಕ”ರನ್ನು ನಾವು ಶಾಸನಗಳಲ್ಲಿ ಕಾಣಬಹುದು. ಇದರಿಂದ ಗೊತ್ತಾಗುವುದೇ ನೆಂದರೆ, ‘ತಳಾಱ’ ಚಾಕರಿಯನ್ನು ವಂಶಪಾರಂಪರ‍್ಯವಾಗಿ ಮಾಡಿಕೊಂಡು ಬರುತ್ತಿದ್ದ ಬೇಡರಿಗೆ “ನಾಯಕ” ಎಂಬ ಗೌರವ ಸೂಚಕವಾದ ಪರ್ಯಾಯ ನಾಮವು ಬರಲು ಅಂದಿನ ರಾಜ್ಯಾಡಳಿತದ ರೀತಿನೀತಿಗಳೇ ಕಾರಣ ಎಂಬುದು ಸ್ಪಷ್ಟ. ಇವರೆಲ್ಲ ಅಂದಿನ ಸರ್ಕಾರಗಳಲ್ಲಿ ಅಧೀನರಾಗಿ ಬಾಳಿ ಬದುಕುತ್ತಿದ್ದವರು.
ಆದರೆ, ಸರ್ಕಾರಗಳ ಕೈ ಕೆಳಗೆ ಚಾಕರಿಮಾಡದೆ, ತಮ್ಮ ಮೂಲ ನಿವಾಸ ಸ್ಥಾನಗಳಲ್ಲಿ ತಮ್ಮದೇ ಆದ ಗಣರಾಜ್ಯಗಳನ್ನೋ ಗ್ರಾಮರಾಜ್ಯಗಳನ್ನೋ ನಡೆಯಿಸಿಕೊಂಡು ಬರುತ್ತಿದ್ದ ಬೇಡರುಗಳು ಅಲ್ಲಲ್ಲಿ ಬಹುವಾಗಿ ಇದ್ದರೆಂದು ಪ್ರಾಚೀನ ಸಾಹಿತ್ಯ ಹಾಗೂ ಶಿಲಾಶಾಸನಗಳ ಅಧ್ಯಯನದಿಂದ ನಮಗೆ ತಿಳಿದುಬರುತ್ತದೆ. ಅಂತಹ ಬೇಡರ ಗಣ ರಾಜ್ಯಗಳಿಗೆ “ಬೇಡವಟ್ಟು”ಗಳು ಎಂಬ ಹೆಸರಿದ್ದಿತು. ಅವುಗಳ ಬಳಿ ಅವುಗಳದೇ ಆದ ಬೇಡರ ಪಡೆಗಳಿರುತ್ತಿದ್ದುವು. ಆ ಸೈನ್ಯಗಳಿಗೆ “ಬೇಡರ ಘಟ್ಟ” ಎಂಬ ಹೆಸರಿದ್ದಿತು. ಹಾಗೆ ಪರಾಧೀನರಾಗದೆ ಸ್ವತಂತ್ರರಾಗಿ ಜೀವಿಸುತ್ತಿದ್ದ ಬೇಡರ ಘಟ್ಟಗಳ ಮುಂದಾಳುಗಳನ್ನು “ಬೇಡನಾಯಕರು” ಎಂದು ಕರೆಯಲಾಗುತ್ತಿದ್ದಿತು. ಅಂತಹ ಬೇಡನಾಯಕರುಗಳು ತಮ್ಮ ಬೇಡರ ಘಟ್ಟ ಗಳೊಡನೆ” “ತುಱುಗೊಳ್” ಅಥವಾ ಗೋಗ್ರಹಣಕ್ಕೆ ಹೊರಟು ಹಳ್ಳಿಗಳ ಮೇಲೆ ಧಾಳಿಮಾಡಿ ಮಾರಾಂತರನ್ನು ಕೊಂದು, ಹಳ್ಳಿಯ ಗೋವುಗಳನ್ನು ಅಟ್ಟಿಕೊಂಡು ತೆರಳುತ್ತಿದ್ದರು. ಈ ಬಗೆಯ “ತುಱುಗೊಳ್”ಗಳಿಗೆ ಸಂಬಂಧಪಟ್ಟಂತೆ ಕನ್ನಡನಾಡಿನಲ್ಲಿ ಬಹಳಷ್ಟು ಶಾಸನಗಳು ದೊರಕುತ್ತವೆ. ಅವುಗಳಲ್ಲಿ ಬೇಡರನ್ನು “ಬೇಡನಾಯಕರು” ಎಂದು ಸ್ಪಷ್ಟವಾಗಿ ಉಲ್ಲೇಖಿಸಲಾಗಿದೆ. ಹೇಗೆಂದರೆ, ಶಿವಮೊಗ್ಗ ಜಿಲ್ಲೆಯ ಸೊರಬ ತಾಲ್ಲೂಕಿನ, ಹಿರೇ ಮಾಗಡಿಯಲ್ಲಿ ದೊರೆತಿರುವ ಕ್ರಿ.ಶ. ೧೧ನೆಯ ಶತಮಾನದ ಒಂದು ಶಾಸನದ ವಿವರಗಳನ್ನು ನೋಡಿ – “ಶ್ರೀಮಚ್ಚಾಳುಕ್ಯ ವಿಕ್ರಮ ವರಿಷ……. ಸಂವತ್ಸರ ಮಾರ್ಗ್ಗಶಿರ……..ವಾರದಲು, ಮೇಲಾಳ………ಯ ಬೇಡನಾಯಕರು ಗುಡ್ಡಮನ್ ಏಱಿ ಹೋಹಾಗ ಅನ್ದಿಗೆ ಮಾದಯನ್ ಇಱಿಯೆ ಸತ್ತು ಸುರಲೋಕ……”
ಇದೇ ರೀತಿ ಚಿಕ್ಕಮಗಳೂರು, ಜಿಲ್ಲೆಯ ತರೀಕೆರೆ ತಾಲ್ಲೂಕಿನ ಅಜ್ಜಂಪುರದ ಹೋಬಳಿಯ ಮುದಿಗೆರೆ ಎಂಬಲ್ಲಿ ದೊರೆತಿರುವ ಕ್ರಿ.ಶ. ೧೨೦೯ರ ಒಂದು ಶಾಸನವನ್ನು ನೋಡಿ. ಇದರಲ್ಲಿ ಚೀಲಗೌಡನೆಂಬ ರನು ಗೋಗ್ರಹಣದ ಕಾಳಗದಲ್ಲಿ ಬೇಡ ನಾಯಕ ರೊಡನೆ ಹೋರಾಡಿದ ವಿವರಗಳಿವೆ. – “…………..ಇರ್ಕ್ಕೆಡಿ ಧನ ಮನೆ ನಲ್ವಿಡಿದು ಬೇಡನಾಯಕರ್ಮ್ಮ ಗುೞ್ಪೊಡ ಕೊಂಡಿಕ್ಕಿ, ತುಱುಮ ಮಗುೞ್ಚು ರಕ್ಕಸನೇಕಾಂಗ ರ ಚೀಲಗಉಡಂ………” ಇಲ್ಲಿಯೂ ‘ಬೇಡನಾಯಕ’ ಎಂಬ ಪ್ರಯೋಗವನ್ನು ಗಮನಿಸಿರಿ.
“ಬೇಡರಘಟ್ಟ” ಎಂಬ ಬೇಡರ ಸ್ವಂತ ಸೈನ್ಯದ ಬಗೆಗೆ ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕಿನ ಉಡುಗಣಿ ಹೋಬಳಿಯ ಅಡಗಂಟಿ ಗ್ರಾಮದಲ್ಲಿ ದೊರೆತಿರುವ ಕ್ರಿ.ಶ. ೧೦೫೮ರ ಒಂದು ಶಾಸನದಲ್ಲಿ-” ……………ಬೇಡರಘಟ್ಟ ಮಡಿಯಂ ಗೆರಿಯ ನಿಱದು, ತುರುಮ ಕೊಂಡು,………….”ಎಂಬ ಉಲ್ಲೇಖವಿದೆ.
ಬೇಡನಾಯಕರ ಗಣರಾಜ್ಯಗಳಾಗಿದ್ದ “ಬೇಡವಟ್ಟು”ಗಳಲ್ಲಿ ಕೆಲವಂತೂ ದೊಡ್ಡದೊಡ್ಡ ಚಕ್ರವರ್ತಿಗಳಿಗೂ ತಗ್ಗಿ ಬಗ್ಗಿ ನಡೆಯುತ್ತಿರಲಿಲ್ಲವೆಂದು ಇಮ್ಮಡಿ ತೈಲಪ ಚಕ್ರವರ್ತಿ (೯೭೩-೯೯೭ ಕ್ರಿ.ಶ.)ಯ ಕಾಲದ ಒಂದು ಘಟನೆಯಿಂದ ಗೊತ್ತಾಗುತ್ತದೆ. ತೊರಗಲ್ಲು (ಬೆಳಗಾವಿ ಜಿಲ್ಲೆ, ರಾಮದುರ್ಗ ತಾಲ್ಲೂಕು), ರಟ್ಟೆಹಳ್ಳಿ (ಧಾರವಾಡ ಜಿಲ್ಲೆ, ಹಿರೇಕೇರು ತಾಲ್ಲೂಕು) ಮತ್ತು ಆಜಿರಗೋಳ (ಉತ್ತರ ಕರ್ನಾಟಕ?) ಎಂಬ ಸ್ಥಳಗಳಲ್ಲಿ ಬೂತುಗ, ಬೀರುಗ ಮತ್ತು ಗೋವೆಯ ಎಂಬ ಬೇಡ ನಾಯಕರು ತಮ್ಮ “ಬೇಡವಟ್ಟು”ಗಳನ್ನು ನಿರ್ವಹಿಸುತ್ತಾ ಯಾರಿಗೂ ಅಧೀನರಾಗದೆ ಸ್ವತಂತ್ರವಾಗಿದ್ದುಕೊಂಡು ಭಯಂಕರರಾಗಿದ್ದರು. ಅನೇಕ ಪೂರ್ವಕಾಲದ ಚಕ್ರವರ್ತಿಗಳು (ಎಂದರೆ ರಾಷ್ಟ್ರಕೂಟರು) ಅವರನ್ನು ಸೋಲಿಸಲಾರದೆ ಹೋದರಂತೆ; ಕೊನೆಗೆ ತೈಲಪ ಚಕ್ರವರ್ತಿಯೇ ಅವರನ್ನು ಸೋಲಿಸಲು ದಂಡೆತ್ತಿ ಬರಬೇಕಾಯಿತಂತೆ. ನೋಡಿ, ನಾಗವರ್ಮನ “ಕಾವ್ಯಾವಲೋಕನ” ಎಂಬ ಲಕ್ಷಣ ಗ್ರಂಥದ ಒಂದು ಉದಾಹರಣೆ ಪದ್ಯದಲ್ಲಿ ಹೀಗೆ ಹೇಳಿದೆ –
“ತೊಱಗಲೆ ಱಟ್ಟಹಳ್ಳಿ ನೆಗೞ್ದಾಜಿರಗೋಳ ಮೆನಿಪ್ಪಗುರ್ವುವೆ
ತ್ತಱೆಕೆಯ ಬೇಡವಟ್ಟುಗಳ ಬೂತುಗ, ಬೀರುಗ, ಗೋಯೆಯರ್ಕಳಂ
ನೆಱೆಯರೆನಿಪ್ಪೊಡಂ ಕಿಡಿಸಲಂಕದ ಮುನ್ನಿನ ಚಕ್ರವರ್ತಿಗಳ್
ಪೆಱರಳವಲ್ತವಂ ಕೆಡೆಸಿತೊಟ್ಟಜೆ ತೈಲಪ ಚಕ್ರವರ್ತಿಯಾ|”
ಅದಂತಿರಲಿ, ಸರ್ಕಾರಿ ನೌಕರಿಗಳಲ್ಲಿ ತೊಡಗಿದ್ದ ಹಳೆಯ ಬೇಡರ ಬಗೆಗೆ ನೋಡೋಣ. ಕಲಚೂರಿ ಕಾಲದಲ್ಲಿ ಬ್ರಾಹ್ಮಣ “ನಾಯಕ”ರು ವಹಿಸಿದ್ದ ಉನ್ನತ ಅಧಿಕಾರ ಸ್ಥಾನಗಳಲ್ಲೆಲ್ಲ ಬೇಡ “ನಾಯಕ”ರು ವಿರಾಜಿಸತೊಡಗಿದರು. ಅದಕ್ಕೆ ಕಾರಣ ಅಂದಿನ ಬೇಡರ ಶೂರತನ ಮತ್ತು ಸಾಹಸ. ಸ್ವಯಂ ದುಸ್ಸಾಹಸಿಯಾಗಿದ್ದ ಬಿಜ್ಜಳನು ಬೇಡರ ಸಾಹಸಗಳನ್ನು ಮೆಚ್ಚಿಕೊಂಡು ಅವರಿಗೆ ಉನ್ನತ ಹುದ್ದೆಗಳನ್ನು ನೀಡಿದುದರಲ್ಲಿ ಅಸ್ವಾಭಾವಿಕವಾದುದೇನೂ ಇಲ್ಲ. ಬೇಡರ ಆ ರಾಜಕೀಯ ಉನ್ನತಿಯನ್ನು ಮನಗಂಡ ಶಿವಶರಣ ಚನ್ನಬಸವಣ್ಣನವರು ತಮ್ಮ ಒಂದು ವಚನದಲ್ಲಿ – “ಕಿರಾತರು ಹೆಚ್ಚಿ ಪುರಾತರು ಅಡಗಿದರು” – ಎಂದು ಆ ಕಾಲದ ರಾಜಕೀಯ ವಲಯಗಳಲ್ಲಾಗುತ್ತಿದ್ದ ಪರಿವರ್ತನೆಯನ್ನು ಸೂಚಿಸಿದ್ದಾರೆ. ಅವರ ಈ ಮಾತನ್ನು ಬಿಜ್ಜಳನ ಮತ್ತು ಅವನ ಮಕ್ಕಳ ಕಾಲದ ಶಾಸನಗಳಲ್ಲಿ ಕಂಡು ಬರುವ ಬೇಡರ ಜನಾಂಗದ ನಾಯಕರ ವಿಶೇಷ ಉಲ್ಲೇಖನಗಳು ಪುಷ್ಟೀಕರಿಸುತ್ತವೆ. ಬೇಡರಿಗೆ ಅದು ಕೊಂಚಮಟ್ಟಿಗೆ ಉಚ್ಛ್ರಾಯದ ಕಾಲವೇ.
“ನಾಯಕ” ಎಂಬ ಶಬ್ದವು ಬೇಡರ ಜನಾಂಗಕ್ಕೆ ಪರ್ಯಾಯ ವಾಚಕವಾಗಲಿಕ್ಕೆ ಮತ್ತೂ ಒಂದು ಕಾರಣವಿದೆ. ಅದೇನೆಂದರೆ, ಮೂಲದ್ರಾವಿಡ ಶಬ್ದವಾದ “ವಿಲ್ಲವರ್” ಎಂಬ ಪದದೊಡನೆ ಅನುಸೂಚಿತವಾದ “ಬಿಲ್ಲ / ಭಿಲ್ಲ” ಎಂಬ ಶಬ್ದವು ಹಳಗನ್ನಡ ಹಾಗೂ ಪ್ರಾಕೃತಾಪಭ್ರಂಶ ಭಾಷೆಗಳಲ್ಲಿ ಬಳಸಲ್ಪಡತೊಡಗಿದ್ದಿತು. ಈ “ಭಿಲ್ಲ” ಅಥವಾ “ಭೀಲ” ರೆಂಬ ಉತ್ತರ ಭಾಗದ ಬೇಡರಲ್ಲಿ “ನಾಹಲ” ಎಂಬುದೊಂದು ಪಂಗಡವು ರಾಷ್ಟ್ರಕೂಟರ ಕಾಲದಲ್ಲಿಯೂ ಇದ್ದಿತು ಮತ್ತು ಈಗಲೂ ಮುಂಬಯಿ ಪ್ರಾಂತದಲ್ಲಿ ಇದೆ. ರಾಷ್ಟ್ರಕೂಟರ ಕಾಲದ ಜೈನಮತೀಯ ಅಪಭ್ರಂಶ ಕಾವ್ಯಗಳಲ್ಲಿ ಬೇಡರ ಬಗೆಗೆ ಹೇಳುವಾಗ “ನಾಹಲ / ನಾಹಿಲ / ನಾಇಲ / ನಾಇಲ / ನಾಇಲ್ಲ” ಎಂಬ ಪದಗಳು ಬಳಸಲ್ಪಟ್ಟಿವೆ. ಅಪಭ್ರಂಶದ ಕವಿಗಳಲ್ಲಿ ಒಬ್ಬನು “ನಾ ಇಲ್ಲ ಧವಲ” ಎಂಬವನು ಪ್ರಸಿದ್ಧನಿದ್ದಾನೆ. ಬಹುಶಃ ಅವನು  ಭಿಲ್ಲರ ಜಾತಿಯಿಂದ ಜೈನ ಮತಕ್ಕೆ ಪರಿವರ್ತಿತನಾದ ವಿದ್ವಾಂಸ ಕವಿ ಇರಬಹುದು. ಅದಂತಿರಲಿ, “ನಾಹಲ / ನಾಹಿಲ” ಎಂಬ ಪದಗಳಿಗೆ ತತ್ಸಮಾನವಾದ ಕನ್ನಡ ಬೇಡರ ಗೋತ್ರವು “ನಾಗಲ್ನ” ಎಂಬುದಾಗಿ ಇಂದಿಗೂ ಮುಂಬಯಿ ಕರ್ನಾಟಕದ ಜಿಲ್ಲೆಗಳ ಬೇಡರಲ್ಲಿ ಉಳಿದುಬಂದಿದೆ. ಎಂದರೆ, ಮುಂಬಯಿ ಕರ್ನಾಟಕದ “ನಾಗಲ್ನ” ಎಂಬ ಬೇಡರ ಬೆಡಗೂ ಮತ್ತು “ಭಿಲ್ಲ” ರಲ್ಲಿರುವ “ನಾಹಲ” ಎಂಬ ಪಂಗಡವೂ ಮೂಲತಃ ಒಂದೇ ಎಂದು ಗೊತ್ತಾಗುತ್ತದೆ.
ಈ “ನಾಗಲ್ನ / ನಾಹಲ / ನಾಹಿಲ” ಮುಂತಾದ ರೂಪಗಳು ತೆಲುಗಿನಲ್ಲಿ “ನಾಹಿನಿ / ನಾಇನಿ / ನಾಯನಿ” ಎಂದು ದೊರಕುತ್ತವೆ. ಕಾಕತೀಯರ ಆಳ್ವಿಕೆಯ ತೆಲುಗು ಬೇಡರ ಶಾಸನಗಳಲ್ಲಿ “ನಾಯಕ / ನಾಯಕುಡು / ನಾಯಕುಂಡು” ಎಂಬ ಪದಗಳ ಜೊತೆ ಜೊತೆಯಲ್ಲಿಯೇ “ನಾಯನಿ / ನಾಯಿನಿ” ಮುಂತಾದ ಪ್ರಯೋಗಗಳು ಅಸಂಖ್ಯಾತವಾಗಿ ಕಂಡು ಬರುತ್ತವೆ. ಆಮೇಲಾ ಮೇಲಂತೂ ತೆಲುಗಿನಲ್ಲಿ “ನಾಯಕ” ಎಂಬ ಸಂಸ್ಕೃತ ಪದವು ಲುಪ್ತವಾಗಿ “ನಾಯನಿ” ಎಂಬ ಅಚ್ಚ ತೆಲುಗು ಶಬ್ದವೇ ಹೆಚ್ಚು ಬಳಕೆಗೆ ಬಂದಿತು. ಈ “ನಾಯನಿ” ಎಂಬುದು ಮೇಲೆ ತೋರಿಸಿರುವಂತೆ ಸಂಸ್ಕೃತ ಮೂಲದಿಂದ ಬಂದುದಲ್ಲ. “ನಾಹಲ / ನಾಹಿಲ / ನಾಗಲ್ನ / ನಾಹಿನಿ / ನಾಯನಿ” ಎಂಬವು ಬೇಡರ ಜನಾಂಗದ ಸ್ವಂತ ಜಾತಿಸೂಚಕ ಶಬ್ದಗಳು.
ಸಂಸ್ಕೃತ ಮೂಲದ “ನಾಯಕ” ಮತ್ತು ಅಚ್ಚಬೇಡರ ಜಾತಿ ಶಬ್ದವಾದ “ನಾಯನಿ” ಇವೆರಡೂ ಮಿಶ್ರವಾಗಿ, ಕ್ರಿ.ಶ. ೧೩ನೆಯ ಶತಮಾನದ ವೇಳೆಗೆ “ನಾಯಂಕ” ಎಂಬ ಶಬ್ದವು ಬಳಕೆಗೆ ಬರತೊಡಗಿತು. ಇದನ್ನು ನಾವು ಆ ಕಾಲದ ಶಾಸನಗಳಲ್ಲಿ ಪದೇ ಪದೇ ಕಾಣಬಹುದು. ಈ ಒಂದು ಘಟ್ಟಕ್ಕೆ ಬಂದು ತಲುಪಿದಾಗ ಬೇಡರ ಜಾತಿಗೆ “ನಾಯಂಕ / ನಾಯಕ / ನಾಯನಿ” ಎಂಬ ಶಬ್ದಗಳು ಪರಸ್ಪರ ಪರ‍್ಯಾಯವಾದ ಜಾತಿ ಸೂಚಕ ಶಬ್ದಗಳಾಗಿ ಪರಿಣಮಿಸಿದುವು.
ಉದಾಹರಣೆಗೆ ಬೇಕಾದರೆ, ಚಿತ್ರದುರ್ಗದ ಪಾಳೆಯಗಾರರ ಶಾಸನಗಳನ್ನೇ ಪರಿಶೀಲಿಸಿರಿ. ಚಿತ್ರದುರ್ಗದ ಪಾಳೆಯ ಪಟ್ಟಿನ ಮೊಟ್ಟಮೊದಲನೆಯ ಪಾಳೆಯಗಾರ ಮತ್ತು ತಿಮ್ಮಣ್ಣ ನಾಯಕನ ಎರಡು ಶಾಸನಗಳು ತೆಲುಗಿನಲ್ಲಿ ದೊರಕುತ್ತವೆ. ಅವುಗಳಲ್ಲಿ ಸ್ಪಷ್ಟವಾಗಿ “ನಾಯನಿ” ಎಂಬ ಪದವೇ ಬಳಸಲ್ಪಟ್ಟಿದೆ. ನೋಡಿ-”……ಶ್ರೀಮನ್ಮಹಾನಾಯಕಾಚಾರ್ಯ ಕಾಮಗೇತ್ತಿ ಹನುಮಿ ನಾಯನಿಗಾರಿ ಕೊಮಾರುಡು ಕಾಮುಗೇತ್ತಿತಿಂಮಂಣ ನಾಯನಿಗಾರು ತಮ ತಂಡ್ರಿ ಹನಿಮಿ ನಾಯನಿಂಗಾರಿಕಿ ಪುಣ್ಯ ಅಯಿ ಅಟ್ಲಂಗಾನು……….”(ಹಿರಿಯೂರು-೭೬). ಅದೇ ನಾಯಕನು ಕನ್ನಡದಲ್ಲಿ ಶಾಸನವನ್ನು ಬರೆಯಿಸುವಾಗ “……..ಕಾಮಗೇತಿ ತಿಂಮಂಣನಾಯಕರು………” ಎಂದು ಬರೆಯಿಸುತ್ತಾನೆ (ಹಿರಿಯೂರು-೪೦).
ಇದಲ್ಲದೆ, “ನಾಯನಿ” ಎಂಬ ರೂಪಕ್ಕೆ ತೆಲುಗಿನ ಪ್ರಥಮಾ ವಿಭಕ್ತಿ ಏಕವಚನದ “ಡು” ಪ್ರತ್ಯಯವು ಸೇರಿ, “ನಾಯನಿ / ನಾಯಿನಿ+ಡು” > ನಾಯಿಡು > ಎಂಬ ಪ್ರಯೋಗವೂ ಆ ಕಾಲದ ತೆಲುಗಿನಲ್ಲಿ ಬಳಕೆಗೆ ಬಂದಿತು. “ನಾಯಕುಂಡು / ನಾಯಂಕುಡು” ಎಂಬ ರೂಪಗಳಿಂದಲೂ ಕೂಡ “ನಾಯಿಡು / ನಾಯ್ಡು” ಎಂಬ ರೂಪವು ಸಾಧಿತವಾಗುತ್ತದೆ. ಆದರೆ ಈ ಪದವು ವಿಜಯನಗರದ ದೊರೆಗಳ ಆಳ್ವಿಕೆಯಲ್ಲಿ ಬೇಡರಿಗೇ ಅಲ್ಲದೆ, “ತೆಲುಗು ಬಣಜಿಗ / ಬಲಿಜ” ಜನಾಂಗದವರಿಗೂ ಬಹುವಾಗಿ ಬಳಸಲ್ಪಡುತ್ತಿದ್ದಿತು. ಬೇಡರು ಈ “ನಾಯುಡು / ನಾಯಡು” ಮತ್ತು “ನಾಯನಿ” ಪದಗಳನ್ನು ಒಟ್ಟಿಗೆ ಬಳಸಿರುವುದನ್ನು ನೋಡಬೇಕಾದರೆ, ಕೋಲಾರ ಜಿಲ್ಲೆಯ ಬಂಗಾರಪೇಟೆ ತಾಲ್ಲೂಕಿನಲ್ಲಿ ಮತ್ತು ಉತ್ತರ ಆರ್ಕಾಟು ಜಿಲ್ಲೆಯಲ್ಲಿ ದೊರೆಯುವ “ಅಂಗನಮಲ” ಪಾಳೆಯಗಾರರ ಶಾಸನಗಳನ್ನು ನೋಡಿರಿ.
ವಿಜಯನಗರದ ಸಾಮ್ರಾಜ್ಯದ ಕಾಲದಲ್ಲಿ ಈ “ನಾಯಕ / ನಾಯನಿ”ಗಳ ಗುಂಪಿಗೆ “ನಾಯಕವಾಡಿ” ಅಥವಾ “ನಾಯನಾಡಿ” ಎಂಬ ಹೆಸರಿದ್ದಿತು. ಇಮ್ಮಡಿ ಹರಿಹರನ ಕಾಲದ ಮೈಸೂರು ಜಿಲ್ಲೆಯ ಚಾಮರಾಜನಗರ ತಾಲ್ಲೂಕಿನಲ್ಲಿದ್ದ ಹಳೇ ಆಲೂರು ಸಂಸ್ಥಾನದಲ್ಲಿ ಕ್ರಿ.ಶ. ೧೪೦೩ರಲ್ಲಿ ಇಂತಹ “ನಾಯನಾಡಿ”ಗಳಿದ್ದರೆಂದು ಒಂದು ಶಾಸನ (ಚಾಮರಾಜನಗರ-೧೮೪)ದಿಂದ ತಿಳಿದು ಬರುತ್ತದೆ. ಇವರೆಲ್ಲ ಬೇಡರೇ.
ವಿಜಯನಗರದ ಆಳ್ವಿಕೆಯಲ್ಲಿ ಪ್ರಜೆಗಳನ್ನು ೧೮ ವಿಭಾಗಗಳಾಗಿ ವಿಂಗಡಿಸಿ “ಅಷ್ಟಾದಶ ಪ್ರಜೆ”ಗಳು ಎನ್ನುತ್ತಿದ್ದರು. ಇನ್ನೂ ಹಿಂದೆ ಈ ಪ್ರಜಾವರ್ಗಗಳಿಗೆ ಹಳೆಗನ್ನಡದಲ್ಲಿ “ಮಕ್ಕಳ್” ಎಂಬ ಅಚ್ಚಕನ್ನಡ ರೂಪವು ದೊರಕುತ್ತದೆ. ಇದರಿಂದ, ಒಕ್ಕಲು ಮಕ್ಕಳ್, ಬೆಸ ಮಕ್ಕಳ್, ನಾಯಕ ಮಕ್ಕಳ್, ಮುಂತಾದ ಶಬ್ದಗಳನ್ನು ಶಾಸನಗಳಲ್ಲಿ ನಾವು ಗಮನಿಸಬಹುದು. ಇವುಗಳಲ್ಲಿ “ನಾಯಕ ಮಕ್ಕಳ್” ಎಂಬ ಪ್ರಯೋಗವು ಬೇಡರ ಜನಾಂಗದ ಪ್ರಜಾವರ್ಗವನ್ನು ಸೂಚಿಸುತ್ತದೆ.
ಬೇಡರ ಜನಾಂಗಕ್ಕೆ ಬಹು ಹಿಂದಿನಿಂದಲೂ ಮಠಗಳಾಗಲಿ, ಮಠಾಧಿಪತಿಗಳಾಗಲಿ, ಗುರುಗಳಾಗಲಿ ಇಲ್ಲದ್ದರಿಂದ ಬೇಡರ ದೊರೆಗಳೇ ಬೇಡರ ಮತ ಸಂಪ್ರದಾಯಗಳಿಗೂ ಮಾರ್ಗದರ್ಶಕರಾಗಿರುತ್ತಿದ್ದರು. ಆದುದರಿಂದ ದೇವಗಿರಿಯ ಯಾದವ (ಸೇಣ)ರ ಕಾಲದಲ್ಲಿ ಸು. ಕ್ರಿ.ಶ. ೧೩ನೆಯ ಶತಮಾನದ ವೇಳೆಗೆ ಬೇಡರ ದೊರೆಗಳಿಗೆ “ಶ್ರೀಮನ್ಮಹಾನಾಯಕಾ ಚಾರ್ಯ” ಎಂಬ ಉಪಾಧಿಯು ಬಳಕೆಗೆ ಬಂದಿತು.
ಈಗ ನಮಗೆ ಲಭ್ಯವಿರುವಂತೆ, ಈ ಉಪಾಧಿಯ ಮೊಟ್ಟಮೊದಲ ದಾಖಲೆಯು ಯಾವುದೆಂದರೆ, ಕರ್ನೂಲು ಜಿಲ್ಲೆಯ ಆಲೂರು ತಾಲ್ಲೂಕಿನ ನೇರಣಿಕಿ ಗ್ರಾಮದ ಸುಂಕಾಲಮ್ಮನ ದೇವಸ್ಥಾನದಲ್ಲಿ ಸಿಕ್ಕಿರುವ ಕ್ರಿ.ಶ. ೧೨೮೭ರ ಒಂದು ಕನ್ನಡ ಶಾಸನವು. ಇದರಲ್ಲಿ ಉಕ್ತವಾಗಿರುವ ನಾಗೆಯನಾಯ್ಕ ಎಂಬುವನ ಬಿರುದು – “ಶ್ರೀಮನು ಮಹಾನಾಯ್ನಾಚಾರ್ಯ” – ಎಂದು. ಇಲ್ಲಿ “ನಾಯ್ನ” ಎಂಬುದನ್ನು ಗಮನಿಸಿರಿ, ಇಲ್ಲಿ ನಾಯನಿ + ಆಚಾರ್ಯ > ನಾಯ್ನಾಚಾರ್ಯ ಎಂದಾಗಿದೆ, ಎಂಬುದನ್ನು ನಾವು ಸರಿಯಾಗಿ ತಿಳಿದುಕೊಳ್ಳಬೇಕು. ಇದು ಕನ್ನಡ ಶಾಸನ ಎಂಬುದು ಜ್ಞಾಪಕದಲ್ಲಿರಲಿ.
ಇದೇ ಸರಿಸುಮಾರಿಗೆ, ಇವನ ನೆರೆಹೊರೆಯ ಬೇಡರ ದೊರೆಯಾದ ರ ಕಂಪಿಲ ದೇವನ ಒಂದು ಶಾಸನ (No. 121 / MAR – 1923)ದಲ್ಲಿ ಅವನಿಗೆ “ಸ್ವಯಂಭು ನಾಯಕಾಚಾರ್ಯ” ಎಂಬ ಬಿರುದು ಇರುವುದು ಕಂಡು ಬರುತ್ತದೆ. ಇದೇ ಕಾಲದಲ್ಲಿ ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕಿನ ಕೊಟ್ಟ ಗ್ರಾಮದಲ್ಲಿ ದೊರೆತಿರುವ ಕ್ರಿ.ಶ. ೧೩೦೪ರ ಒಂದು ಶಾಸನದಲ್ಲಿ ಕಾರೆ ಮನೆತನದ ಚಿಕ್ಕಣ್ಣ ನಾಯಕ ಎಂಬುವನಿಗೆ “ಶ್ರೀಮನ್ಮಹಾನಾಯಕಾಚಾರ್ಯ” ಎಂಬ ಉಪಾಧಿಯು ಇದ್ದುದು ಗೊತ್ತಾಗುತ್ತದೆ. ಈ ಶಾಸನಗಳೆಲ್ಲ ವಿಜಯನಗರ ಸಾಮ್ರಾಜ್ಯದ ಸ್ಥಾಪನೆ (೧೩೩೬ ಕ್ರಿ.ಶ.)ಗಿಂತ ಮುಂಚಿನವು; ಮತ್ತು ದೇವಗಿರಿ ಯಾದವರ ಆಡಳಿತ ಕ್ಷೇತ್ರಕ್ಕೆ ಸೇರಿದ್ದ ಭೂಭಾಗಗಳಲ್ಲಿ ದೊರೆತಿರು ವಂತಹವು. ಆದುದರಿಂದ ಬೇಡರ ಜಾತಿಯ ದೊರೆಗಳ ಈ ಬಿರುದು ವಿಜಯನಗರಕ್ಕಿಂತ ಹಳೆಯದೆಂಬುದನ್ನು ಮರೆಯದಿರಿ. ಇದು ವಿಜಯನಗರದವರು ಕೊಟ್ಟ ಬಿರುದಲ್ಲ.
ಈ ಉಪಾಧಿಯ ಪ್ರಯೋಗವು ಹೆಚ್ಚುತ್ತಾ ಹೆಚ್ಚುತ್ತಾ ಶ್ರೀಕೃಷ್ಣದೇವರಾಯನ ಕಾಲದಲ್ಲಿ ರವೈಷ್ಣವ ಸಂಪ್ರದಾಯಸ್ಥರಾಗಿದ್ದ ಕೆಲವು ತೆಲುಗು ಬೇಡರಲ್ಲಿ “ಶ್ರೀಮದ್ರಘುಪತಿ ನಾಯಂಕಾಚಾರ್ಯ್ಯ” ಎಂಬ ಹೊಸ ಬಗೆಯ ಉಪಾಧಿಯು ಕಂಡು ಬರುತ್ತದೆ (ಶ್ರೀನಿವಾಸಪುರ – ೮೮). ಇದರ ಪ್ರಯೋಗ ಒಂದೆರಡು ಕಡೆಗಳಲ್ಲಿ ಮಾತ್ರ ಕಾಣಬಹುದು.
ಆನಂತರದಲ್ಲಿ ಈ “ನಾಯಕಾಚಾರ್ಯಾ / ನಾಯಂಕಾಚಾರ್ಯ” ಎಂಬ ಬಿರುದು ಸಾವಿರಾರು ಶಾಸನಗಳಲ್ಲಿ ೧೯ನೆಯ ಶತಮಾನದ ಪ್ರಾರಂಭಿಕ ದಶಕಗಳವರೆವಿಗೂ ಬೇಡರ ಜಾತಿಯ ಸಣ್ಣ ಪುಟ್ಟ ಪಾಳೆಯಗಾರರಿಗೂ ಬಳಕೆಯಲ್ಲಿ ಉಳಿದುಕೊಂಡಿದ್ದುದು ನಮ್ಮ ಗಮನವನ್ನು ಸೆಳೆಯುತ್ತದೆ. ಎಂದರೆ ಸುಮಾರು ೫೭೦ ವರ್ಷಗಳಷ್ಟು ದೀರ್ಘಕಾಲ ಬೇಡರ ಜಾತಿಯ ದೊರೆಗಳಿಗೆ ಮತ್ತು ನಾಯಕರಿಗೆ ಅಥವಾ ಪಾಳೆಯಗಾರರಿಗೆ “ಶ್ರೀಮನ್ಮಹಾ ನಾಯಕಾಚಾರ್ಯ” ಎಂಬ ಬಿರುದು ಚಲಾವಣೆಯಲ್ಲಿದ್ದಿತು ಎಂದು ತಿಳಿಯಬೇಕು.
ಈ ಬಿರುದಲ್ಲದೆ ಬೇಡರ ಜನಾಂಗದ ಅನೇಕ ಪಾಳೆಯಗಾರರು “ನಾಯಕ ಶಿರೋಮಣಿ, ನಾಯಕ ನಾರಾಯಣ, ನಾಯಕ ಶಿಖಾಮಣಿ, ನಾಯಕ ಮಣಿ” ಮುಂತಾದ ತಮ್ಮ ಬಿರುದುಗಳಲ್ಲಿ ತಮ್ಮನ್ನು ನಾಯಕರ ಜಾತಿ ಎಂದು ಅರ್ಥಬರುವಂತೆ ಹೇಳಿಕೊಂಡಿದ್ದಾರೆ. “ಪುಳಿಂದ ವಂಶೋದ್ಭವ” ಎಂದು ಹೇಳಿಕೊಳ್ಳುತ್ತಿದ್ದ ಬೇಡರು ನಾಯಕರು ಆಮೇಲಾಮೇಲೆ “ನಾಯಕ ವಂಶೋದ್ಭವ” ಎಂದು ಕೆಲವು ಶಾಸನಗಳಲ್ಲಿ ಹೇಳಿಕೊಂಡಿದ್ದಾರೆ. ಎಂದರೆ ೧೮-೧೯ನೆಯ ಶತಮಾನಕ್ಕೆ ತಲುಪುವಷ್ಟರಲ್ಲಿ ಬೇಡರ ಜಾತಿಗೆ ನಾಯಕರ ಜಾತಿ ಎಂಬ ರೂಪವು ದೊರೆಕೊಂಡಿದ್ದಿತು.
ಆದಕಾರಣ, ಕ್ರಿ.ಶ. ೯ನೆಯ ಶತಮಾನದಲ್ಲಿ ಮೊಟ್ಟ ಮೊದಲು ಕಾಣಿಸಿಕೊಳ್ಳುವ “ನಾಯಕ” ಎಂಬ ಗೌರವ ಸೂಚಕ ಅಥವಾ ಅಧಿಕಾರ ಸೂಚಕ ಪದವು ಕನ್ನಡ ನಾಡಿನ ಚರಿತ್ರೆಯಲ್ಲಿ ಬೇಡರ ನಿರಂತರ ಪ್ರಸಿದ್ದಿಯಿಂದಾಗಿ ಅವರ ಪಾಲಿಗೆ ಜಾತಿ ಸೂಚಕ ಶಬ್ದವಾಗಿ ಬಿಟ್ಟಿದೆ.
* * *
೧೮ನೆಯ ಶತಮಾನದಿಂದೀಚೆಗೆ ಬೇಡರ ರಾಜನೈತಿಕ ಪತನವು ಆರಂಭವಾಗಿ, ಅವರ ಪಾಳೆಯ ಪಟ್ಟುಗಳು ಒಂದೊಂದಾಗಿ ಕೈಬಿಟ್ಟು ಹೋದಂತೆಲ್ಲ ಅವರ ಆರ್ಥಿಕ ಸ್ಥಿತಿಯು ಕೆಟ್ಟು, ಅದರಿಂದ ಮನನೊಂದಿದ್ದ ಬೇಡರ ಪಾಳೆಯಗಾರರೂ ಮತ್ತು ಅವರ ಅನುಯಾಯಿ ನಾಯಕರೂ ಬ್ರಿಟಿಷರ ಆಡಳಿತದಲ್ಲಿ ಸುರಪುರ, ಹಲಗಲಿ, ಚಿಕ್ಕದಿನೆ, ತರೀಕೆರೆ, ಕಿತ್ತೂರು, ಮುಂತಾದ ಕಡೆಗಳಲ್ಲೆಲ್ಲ ಬ್ರಿಟಿಷರ ವಿರುದ್ಧ ಬಂಡಾಯ ಹೂಡಿದ್ದರಿಂದ, ಬ್ರಿಟಿಷರು ಬೇಡರನ್ನು ಅಪರಾಧಿ ಜನಾಂಗವೆಂದು ಪರಿಗಣಿಸಿ ಅವರ ರಾಜನೈತಿಕ, ಆರ್ಥಿಕ, ಸಾಮಾಜಿಕ ಪತನಕ್ಕೆ ಮೂಲ ಕಾರಣರಾದರು. ಇದನ್ನು ಸಾರ್ವಜನಿಕರು ಗಮನಿಸಿ, ಬೇಡರೇ “ನಾಯಕರು” ಎಂಬುದನ್ನು ಮನದಟ್ಟು ಮಾಡಿಕೊಳ್ಳಬೇಕು.
ದಿನಾಂಕ : ೫.೧೦.೧೯೮೦                                          
ಕೃಪೆ : ಇತಿಹಾಸ ಚಂದ್ರಿಕೆ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೩. ಕರ್ನಾಟಕದ ಬೇಡ ಜನಾಂಗ : ಒಂದು ಪರಿಚಯ
ಕ್ರಿಸ್ತಶಕ ೧೯೭೧ ಜನಗಣತಿಯ ಅಂಕಿ-ಅಂಶಗಳಂತೆ ಕರ್ನಾಟಕದ ಬೇಡ ಜನಾಂಗದ ಸಂಖ್ಯೆ ಸುಮಾರು ಹದಿನೈದು ಕಾಲು ಲಕ್ಷವೆಂದು ತಿಳಿದುಬರುತ್ತದೆ. ಎಂದರೆ ಇದು ಕರ್ನಾಟಕದ ಒಟ್ಟು ಜನಸಂಖ್ಯೆಯಲ್ಲಿ ಪ್ರತಿಶತ ಸುಮಾರು ಏಳರಷ್ಟು ಆಗುತ್ತದೆ. ವೀರಶೈವರು, ಒಕ್ಕಲಿಗರು, ಕುರುಬರು, ಮುಸಲ್ಮಾನರು – ಇವರ ತರುವಾಯದ ಸ್ಥಾನ ಬೇಡ ಜನಾಂಗಕ್ಕೆ ಸಲ್ಲುತ್ತದೆ. ಕರ್ನಾಟಕದ ಮೂಲನಿವಾಸಿಗಳೆನ್ನಬಹುದಾದ ಜನಾಂಗಗಳ ಪೈಕಿ ಬೇಡಜನಾಂಗವೂ ಒಂದು. ಹೊಲೆಯರು, ಮಾದಿಗರು, ಒಕ್ಕಲಿಗರು, ಒಕ್ಕಲುತನ ಮಾಡುವ ವೀರಶೈವ ಪಂಗಡಗಳವರು, ಕುರುಬರು ಮತ್ತು ಬೇಡರು ಬಹುಶಃ ಬಹು ಪುರಾತನಕಾಲದಿಂದ ಕರ್ನಾಟಕದ ತುಂಬೆಲ್ಲ ವಾಸ ಮಾಡುವುದು ಕಂಡುಬಂದರೂ ಸದ್ಯ ಬಳ್ಳಾರಿ, ಬೆಳಗಾವಿ, ಧಾರವಾಡ ಮತ್ತು ಕಲಬುರ್ಗಿ ಜಿಲ್ಲೆಗಳಲ್ಲಿ ಹೆಚ್ಚಾಗಿಯೂ ಚಿತ್ರದುರ್ಗ ಮತ್ತು ರಾಯಚೂರು ಜಿಲ್ಲೆಗಳಲ್ಲಿ ಅತ್ಯಂತ ಹೆಚ್ಚಾಗಿಯೂ ಈಗ ಕಂಡು ಬರುತ್ತಾರೆ. ಗುಡ್ಡದ ಸಾಲುಗಳ ಒತ್ತಿನಲ್ಲಿರುವ ಹಲವಾರು ಊರುಗಳು ಈಗಲೂ ಸಂಪೂರ್ಣ ಬೇಡ ಜನಾಂಗದವರೆ ವಾಸವಾಗಿರುವ ಹಳ್ಳಿಗಳಾಗಿವೆ. ಇದು ವಿಶೇಷವಾಗಿ ಕರ್ನಾಟಕದ ಪಶ್ಚಿಮ ಘಟ್ಟದ ಸಾಲುಗಳಿಗಿಂತ ನಾಡಿನ ನಡುಭಾಗದಲ್ಲಿ ಹಬ್ಬಿರುವ ಗುಡ್ಡದ ಹರಿಗಳಲ್ಲಿ ಕಂಡು ಬರುವ ಸ್ಥಿತಿಯಾಗಿದೆ.
ಕರ್ನಾಟಕದಲ್ಲಿ ಮಾತ್ರವಲ್ಲದೆ, ಇಡೀ ಭಾರತದಲ್ಲಿ ವಾಸವಾಗಿರುವ ಆದಿಮ ಜನಾಂಗಗಳಲ್ಲಿ ಬೇಡ ಜನಾಂಗವೂ ಒಂದು. ನಮ್ಮ ದೇಶದಲ್ಲಿ ಬಹು ಪುರಾತನ ಕಾಲದಿಂದಲೂ ಈ ಜನಾಂಗ ಅಸ್ತಿತ್ವದಲ್ಲಿದ್ದಿತೆಂಬ ಬಗೆಗೆ ಅನುಮಾನವಿಲ್ಲ. ಈ ವಿಷಯಕ್ಕೆ ಸಂಬಂಧಿಸಿದಂತೆ ಹಲವಾರು ಆಧಾರಗಳು ಉಪಲಬ್ಧವಾಗಿವೆ.
ಭಾರತ ದೇಶದ ಆದಿಕಾವ್ಯವೆಂದು ಹೆಸರಾದ ರಾಮಾಯಣವನ್ನು ರಚಿಸಿದವನು ಬೇಡನಾದ ವಾಲ್ಮೀಕಿ ಮುನಿ. ಈತ ಪೂರ್ವಾಶ್ರದಲ್ಲಿ ದರೋಡೆಕಾರನಾಗಿದ್ದು ಸಪ್ತರ್ಷಿಗಳ ಪ್ರಭಾವದಿಂದಾಗಿ ತನ್ನ ಕ್ರೂರವೃತ್ತಿಯನ್ನು ತ್ಯಾಗ ಮಾಡಿದನು. ಆಮೇಲೆ ರಾಮಾಯಣ ರಚಿಸಿ ‘ಆದಿಕವಿ’ ಎಂದು ಖ್ಯಾತನಾದನು. ಇದು ಪರಂಪರೆಯ ಹೇಳಿಕೆಯಾದರೂ ರಾಮಾಯಣದ ಕರ್ತೃತ್ವವನ್ನು ಕುರಿತಂತೆ ವಿದ್ವಾಂಸರಲ್ಲಿ ಹೆಚ್ಚಿನ ಭಿನ್ನಾಭಿಪ್ರಾಯಗಳಿಲ್ಲ ವೆಂಬುದು ಗಮನಾರ್ಹವಾಗಿದೆ. ಬೇಡನಾಗಿದ್ದ ವಾಲ್ಮೀಕಿಯು ಆದಿಕವಿಯ ಪಟ್ಟಕ್ಕೇರಿದ್ದ ರಿಂದ ಆತನ ಚರಿತ್ರೆ ಹೇಳುವಲ್ಲಿ ಹಲವಾರು ಪೌರಾಣಿಕ ಅತಿಶಯೋಕ್ತಿಗಳು ಪ್ರಚಲಿತಗೊಂಡಿ ರುವುದು ಸ್ವಾಭಾವಿಕ. ವಿಶೇಷವಾಗಿ ‘ರಾಮನಾಮ’ ಮಹಿಮೆಯನ್ನು ಪ್ರತಿಷ್ಠಾಪಿಸಲೋಸುಗ ವಾಲ್ಮೀಕಿ ತನ್ನ ಪೂರ್ವಾಶ್ರಮದಲ್ಲಿ ದುಷ್ಟನಿದ್ದನೆಂದೂ ರಾಮನಾಮದ ಮಹಿಮೆಯಿಂದ ಋಷಿಯಾದನೆಂದೂ ಹೇಳುವುದು ಅದರ ಮುಖ್ಯ ಆಶಯವೆಂದು ತೋರುತ್ತದೆ. ಇದೇ ರೀತಿಯಲ್ಲಿ ತಮ್ಮ ಮತಮಹಿಮೆಯನ್ನು ಹೇಳಲು ಬೌದ್ಧರು ತಮ್ಮ ಗ್ರಂಥಗಳಲ್ಲಿ ಅಶೋಕನು ಬಹು ಕ್ರೂರಿಯಾಗಿದ್ದನೆಂದು ಹೇಳಿದ್ದಾರೆ. ಅವನು ತನ್ನ ಸಹೋದರರನ್ನೆಲ್ಲ ಸಂಹರಿಸಿ ಪಟ್ಟಕ್ಕೆ ಬಂದಿದ್ದನೆಂದೂ ಬೌದ್ಧದೀಕ್ಷೆ ಹೊಂದಿದ ಮೇಲೆ ಆತನಲ್ಲಿ ಮಾನಯ ಗುಣಗಳ ಪ್ರಾರ್ದುರ್ಭಾವವಾದ ಮೇಲು ಅವನ ಸಹೋದರರು ಜೀವಿಸಿದ್ದರೆಂಬುದಕ್ಕೆ ಶಾಸನಗಳೆ ಆಧಾರವಾಗಿವೆ! ಆದ್ದರಿಂದ ವಾಲ್ಮೀಕಿಯು ಬೇಟೆಯೆ ಜೀವನಾಧಾರವಾಗಿರುವ ಪಂಗಡವಾದ ಬೇಡ ಜನಾಂಗಕ್ಕೆ ಸೇರಿದ್ದನೆಂಬುದು ಮಾತ್ರ ಸತ್ಯ. ಉಳಿದುದೆಲ್ಲ ಕಲ್ಪನೆಯಾಗಿ ತೋರುತ್ತದೆ. ಅವನ ಮೇಲೆ ಹುತ್ತ ಬೆಳೆದಿದ್ದಿತೆಂದೂ ಅವನ ತಂದೆ ಪ್ರಜೇತಸರು ಕಾಡನ್ನು ಕಡಿದು ಬಯಲು ಮಾಡಿದರೆಂದೂ ಪ್ರಜೇತಸರ ಹೆಂಡತಿ ವೃಕ್ಷಕನ್ಯೆಯೆಂದೂ ವಿವರಿಸುವುದು ವಾಲ್ಮೀಕಿಯು ಬೇಡನೇ ಆಗಿದ್ದನೆಂಬ ಸಂಗತಿಯತ್ತ ನಿರ್ದಿಷ್ಟವಾಗಿ ಬೆರಳು ಮಾಡುತ್ತವೆ.
ವಾಲ್ಮೀಕಿ ರಾಮಾಯಣದಲ್ಲಿ ಬರುವ ಇನ್ನೊಂದು ಪಾತ್ರ ಶಬರಿಯದು. ಶಬರಿಯ ಹೆಸರೇ ‘ಬೇಡತಿ’ (=ಸಂ. ಶಬರಿ) ಎಂದು ರಾಮಾಯಣ ತಿಳಿಸುತ್ತದೆ. ಇವಳ ಹೆಚ್ಚಿನ ಇತಿವೃತ್ತಗಳು ಅದರಲ್ಲಿಲ್ಲ. ರಾಮನ ಭಕ್ತಳಾಗಿ ಪಂಪಾಕ್ಷೇತ್ರದ ಸಮೀಪ ವಾಸವಾಗಿದ್ದ ಳೆಂದೂ ರಾಮ-ಲಕ್ಷ್ಮಣರು ಅಲ್ಲಿ ಬಂದಾಗ ಅವರನ್ನು ಬೋರೆಯ ಹಣ್ಣನ್ನು ನೀಡಿ ಸತ್ಕರಿಸಿದಳೆಂದೂ ಅದರಲ್ಲಿಯ ಉಲ್ಲೇಖ ಪ್ರಸಿದ್ಧವಾಗಿದೆ. ಸತ್ಕರಿಸಲು ಅವಳಿಗೆ ಹಾಗೆ ದೊರೆತದ್ದು ಬೋರೆಯ ಹಣ್ಣೆಂಬುದು ಬಹು ವಾಸ್ತವವಾದ ಸಂಗತಿ.
ಮಹಾಭಾರತದಲ್ಲಿ ಬೇಡ ಜನಾಂಗದ ಉಲ್ಲೇಖಗಳು ಮಹತ್ವಪೂರ್ಣವಾಗಿದ್ದು ಸಂಖ್ಯೆಯ ದೃಷ್ಟಿಯಿಂದಲೂ ಹೆಚ್ಚಾಗಿವೆ. ಪುಲಿಂದ, ನಿಷಾದ, ವ್ಯಾಧ ಮುಂತಾದ ಹೆಸರಿನಿಂದ ಈ ಜನಾಂಗದ ಉಲ್ಲೇಖಗಳು ಅಲ್ಲಿ ಕಂಡುಬರುತ್ತವೆ. ಇವರ ಪ್ರತ್ಯೇಕ ರಾಜ್ಯಗಳೆ ಇದ್ದ ಬಗೆಗೆ ಅದರಲ್ಲಿ ಆಧಾರಗಳಿವೆ. ಏಕಲವ್ಯನು ನಿಷಾದರಾಜನ ಮಗನಾಗಿದ್ದನೆಂಬ ಸಂಗತಿ ಪ್ರಸಿದ್ಧವಾದುದು. ಈತ (ಉಚ್ಚಜಾತಿಯ ಯಾವ ಗುರುವೂ ಇಲ್ಲದೆ) ಧನುರ್ವಿದ್ಯೆಯಲ್ಲಿ ಪಾರಂಗತನಾಗಿದ್ದನು. ಆಗ ಕ್ಷತ್ರಿಯರೆಂದು ತಿಳಿಯಲ್ಪಡುತ್ತಿದ್ದವರಿಗಿಂತ ಮಿಗಿಲಾದ ಬಿಲ್ಲುಗಾರಿಕೆ ಅವನದಾಗಿತ್ತು. ಧನುರ್ವಿದ್ಯಾವಿಶಾರದನಾಗಿದ್ದ ದ್ರೋಣನು ಆಶ್ಚರ್ಯಪಡುವ  ರೀತಿಯಲ್ಲಿ ಏಕಲವ್ಯನು ಅದರಲ್ಲಿ ಪ್ರಣನಾಗಿದ್ದನು.
ಶಿವನ ಇಪ್ಪತ್ತೈದು ಲೀಲೆಗಳಲ್ಲಿ ಒಂದಾದ ಕಿರಾತರುದ್ರಲೀಲೆಯ ಪ್ರಸಂಗವು ಮಹಾಭಾರತದ ಅರಣ್ಯಕಪರ್ವದಲ್ಲಿ ವಿಸ್ತಾರವಾಗಿ ಪ್ರತಿಪಾದಿತವಾಗಿದೆ. ಶಿವನು ಬೇಡ ವೇಷದಿಂದ ಬಂದು ಮೂಕದಾನವನನ್ನು ಸಂಹರಿಸಿ ಅರ್ಜುನನಿಗೆ ಪಾಶುಪತಾಸ್ತ್ರ ದಾನ ಮಾಡಿದ್ದು ಪ್ರಸಿದ್ಧವಾದ ಅಖ್ಯಾಯಿಕೆ. ಇದರಿಂದ ಅಂದು ಬೇಡ ಜನಾಂಗ ಮತ್ತು ಅವರ ವೇಷ-ಭೂಷಣಗಳು ಸುಪರಿಚಿತವಾಗಿದ್ದವೆಂದು ತಿಳಿಯಬಹುದು.
ಇದೇ ಅರಣ್ಯಕಪರ್ವದಲ್ಲಿ ಬರುವ ಧರ್ಮವ್ಯಾಧನ ಕತೆ ಸಹ ಪ್ರಖ್ಯಾತವಾಗಿದೆ. ಆದರೆ ಈ ಪಾತ್ರ ಮತ್ತು ಸನ್ನಿವೇಶಗಳು ಭಾರತ ದೇಶದಲ್ಲಿ ಮಾಂಸಾಹಾರ ಅದರಲ್ಲೂ ಗೋಮಾಂಸಾಹಾರದ ವಿಷಯಕ್ಕೆ ತೀವ್ರವಾದ ಮತಭೇದಗಳು ಹುಟ್ಟಿಕೊಂಡ ತರುವಾಯ ಸೃಷ್ಟಿಸಲ್ಪಟ್ಟಂತೆ ಕಾಣುತ್ತದೆ. ಪುಣೆಯ ಭಂಡಾರಕರ ಸಂಸ್ಥೆಯವರು ಮಾತ್ರ ಈ ಪ್ರಸಂಗವನ್ನು ತಮ್ಮ ಸಂಶೋಧಿತ ಆವೃತ್ತಿಯಲ್ಲಿಯೆ ಸ್ವೀಕರಿಸಿದ್ದಾರೆ.
ರಾಮಾಯಣ-ಭಾರತಗಳಲ್ಲದೆ ಇನ್ನಿತರ ಪ್ರಾಚೀನ ಗ್ರಂಥಗಳಾದ ಅರ್ಥಶಾಸ್ತ್ರ, ಸ್ಮೃತಿಗಳು, ಭಾಸ-ಕಾಳಿದಾಸರಂತಹ ಕವಿ ಕೃತಿಗಳು ಕೂಡ ಬೇಡ ಜನಾಂಗಕ್ಕೆ ಸಂಬಂಧಪಟ್ಟ ವಿವರಗಳನ್ನು ಒದಗಿಸುತ್ತವೆ. ಅದಕ್ಕಾಗಿ ಈ ಪ್ರಾಚೀನ ಸಂಸ್ಕೃತ ಸಾಹಿತ್ಯವನ್ನು ಸೂಕ್ಷ್ಮವಾಗಿ ಪರಿಶೀಲಿಸುವುದು ಅವಶ್ಯವಾಗಿದೆ.
ಕನ್ನಡದ ಆದಿ ಕೃತಿಯಾದ ‘ವಡ್ಡಾರಾಧನೆಯಲ್ಲಿ” ಈ ಜನಾಂಗ ಸಂಬಂಧಿಯಾದ ಉಲ್ಲೇಖಗಳು ಬಂದಿವೆ. ಇದರಲ್ಲಿಯ ‘ಚಿಲಾತಪುತ್ರನ ಕಥೆ’ ೧೫ನೆಯದಾಗಿದೆ. ‘ಚಿಲಾತಪುತ್ರ’ ಎಂಬುದು ಸಂಸ್ಕೃತದ ‘ಕಿರಾತಪುತ್ರ’ ಎಂಬುದರ ಪ್ರಾಕೃತರೂಪವೆಂದು ವಿದ್ವಾಂಸರು ನಿರ್ಧರಿಸಿದ್ದಾರೆ. ಅದೇ ಗ್ರಂಥದ ವಿದ್ಯುಚ್ಚೋರನೆಂಬ ಋಷಿಯ ಕಥೆಯಲ್ಲಿಯ ಮದಂಡನೆಂಬ ತಳವಾರನ ಉಲ್ಲೇಖವಿದೆ. ಇಲ್ಲಿ ‘ತಳವಾರ’ ಅಥವಾ ‘ತಳಾರ’ನೆಂದರೆ ನಗರ ರಕ್ಷಕನಾದ ದೊಡ್ಡ ಅಧಿಕಾರಿ. ಕಳ್ಳರನ್ನು ಹಿಡಿದು ಶಿಕ್ಷಿಸುವುದೆ ಮುಂತಾದ ಆರಕ್ಷಕ ಶೌರ್ಯಗಳು ಅವನ ಹೊಣೆಯಾಗಿದ್ದಂತೆ ಅದರಿಂದ ತಿಳಿಯುವುದು. ಇದೇ ರೀತಿ ಸುಕುಮಾರಸ್ವಾಮಿಯ ಕಥೆಯಲ್ಲಿ ಬರುವ ಸುಧಾಮೆಯ ಉಪಕತೆಯಲ್ಲಿಯೂ ತಳವಾರನ ಉಲ್ಲೇಖವಿದೆ. ಇದರಿಂದ ಕನ್ನಡ ವಡ್ಡಾರಾಧನೆಗೆ ಮೂಲಗ್ರಂಥವಾಗಿರುವ ಭಗವತೀ ಆರಾಧನೆಯ ಕಾಲಕ್ಕಾಗಲೆ ಈ ಜನಾಂಗವನ್ನು ಕುರಿತಂತೆ ಜೈನಮತವು ತನ್ನ ಲಕ್ಷ್ಯ ಹರಿಸಿದ್ದಿತೆಂದು ಕಂಡುಬರುವುದು.
ಅರವತ್ತು ಮೂರು ಮಂದಿ ಪುರಾತನರಲ್ಲಿ ಬೇಡರ ಕಣ್ಣಪ್ಪನೂ ಒಬ್ಬ. ಈತ ಕಾಳಹಸ್ತಿಯಲ್ಲಿ ಶ್ರೀಕಾಳಹಸ್ತೀಶ್ವರನನ್ನು ಪೂಜಿಸಿ ಪ್ರಸಿದ್ಧನಾದವನು. ಅದೇ ರೀತಿ ಹನ್ನೆರಡು ಜನ ಆಳ್ವಾರರುಗಳಲ್ಲಿ ಒಬ್ಬರಾದ ಪರಕಾಲರೂ ಪ್ರಸಿದ್ಧರಾಗಿದ್ದಾರೆ. ಪರಶೌಲರು ಶೂದ್ರ ಜಾತಿಯ ಗುರಿಕಾರರೆಂದು ಹೇಳಲಾಗುತ್ತದೆ. ಪೂರ್ವಾಶ್ರಮದಲ್ಲಿ ರಾಜನ ಅಧಿಕಾರಿಯಾಗಿದ್ದು ಕಾರಣಾಂತರಗಳಿಂದ ಕಳವು, ಸುಲಿಗೆಗಳಲ್ಲಿ ನಿರತರಾಗಿದ್ದರೆಂದೂ ತಿಳಿದುಬರುತ್ತದೆ. ತರುವಾಯ ವಿಷ್ಣು ಸಾಕ್ಷಾತ್ಕಾರ ಹೊಂದಿ ಪ್ರಸಿದ್ಧ ಭಕ್ತರೆನಿಸಿದರು. ಇವರೂ ಬಹುಶಃ ಬೇಡರು.
ಇದೇ ರೀತಿ ಹನ್ನೆರಡನೆಯ ಶತಮಾನದಲ್ಲಿ ಆಗಿ ಹೋದ ಶರಣರಲ್ಲಿ ಕೆಲವರಾದರೂ ಈ ಜನಾಂಗದವರಿರಬೇಕೆಂದು ತೋರುತ್ತದೆ. ಸೂಕ್ಷ್ಮವಾಗಿ ಪರಿಶೀಲಿಸಿದರೆ, ಬೇಡ ಜನಾಂಗದ ಶರಣರ ಹೆಸರುಗಳೂ ಬೆಳಕಿಗೆ ಬರಬಹುದು.
ಹೀಗೆ ಅತಿ ಪ್ರಾಚೀನ ಕಾಲದಿಂದಲೂ ಇವರ ಜೀವನ ಹಲವು ರಂಗಗಳಲ್ಲಿ ಪ್ರಸಿದ್ದಿ ಪಡೆಯುತ್ತ ಬಂದಿದ್ದರೂ ವ್ಯವಸ್ಥಿತವಾದ ಗ್ರಂಥಸ್ಥ ಸಾಮಗ್ರಿ ದೊರೆಯುತ್ತಿಲ್ಲ. ಪ್ರಾಚೀನ ಕಾಲದಿಂದಲೂ ಇವರು ಯುದ್ಧ ಕಲೆಯಲ್ಲಿ ನುರಿತವರೂ ಧೀರಯೋಧರೂ ಆಗಿದ್ದು, ಕರ್ನಾಟಕದಲ್ಲಿಯ ಸೈನಿಕ ಜನಾಂಗ(marshal race)ಗಳಲ್ಲಿ ಬಹುಮುಖ್ಯರಾಗಿದ್ದರು. ಏಳನೆಯ ಶತಮಾನದಿಂದ ಇವರ ಪ್ರತ್ಯೇಕ ರಾಜ್ಯಗಳೆ ಇದ್ದುವೆಂದು ಗದ್ದೆ ಮನೆ ಶಾಸನದಿಂದ ಸ್ವಯಂವ್ಯಕ್ತವಾಗಿದೆ. ಗ್ರಂಥಸ್ಥ ಸಾಹಿತ್ಯವು ಇವರ ಬಗೆಗೆ ಹೆಚ್ಚಿನ ವಿವರಗಳನ್ನು ಕೊಡು ವುದಿಲ್ಲ. ಇವರು ಬೇಟೆಯಾಡುವುದೆ ಮುಂತಾದ ಸಂಗತಿಗಳನ್ನು ಮಾತ್ರ ಆಗೀಗ ಗ್ರಂಥಗಳು ಉಲ್ಲೇಖಿಸುತ್ತವೆ.
ನಮ್ಮ ಸಾಹಿತ್ಯ, ಶಾಸನ, ಇತ್ಯಾದಿ ಆಕರಗಳು ಕರ್ನಾಟಕದ ಎಲ್ಲ ರಾಜ ಮನೆತನಗಳನ್ನು ಸೂರ್ಯವಂಶದವರು, ಚಂದ್ರವಂಶದವರು ಅಥವಾ ಯಾದವ ವಂಶದವರು ಎಂದು ಮುಂತಾಗಿ ಹೊಗಳುತ್ತವೆ. ಕದಂಬ ಮತ್ತು ಚಾಲುಕ್ಯರನ್ನು ಹೊರತುಪಡಿಸಿ ಕರ್ನಾಟಕದ ಇತರ ರಾಜಮನೆತನಗಳೆಲ್ಲ ಕೆಳವರ್ಗದಿಂದಲೆ ಬಂದಂತಹವುಗಳು. ಆದರೆ ಯಾವ ರಾಜಕುಲವೂ ತಮ್ಮ ಮೂಲವನ್ನು ನೇರವಾಗಿ ಹೇಳಿಕೊಳ್ಳುವುದಿಲ್ಲ. ಹೀಗಾಗಿ ಕೆಳವರ್ಗದ ಜನಾಂಗಗಳ ಚರಿತ್ರೆಯನ್ನು ಕತ್ತಲೆ ಆವರಿಸಿದೆ. ಇದ್ದುದರಲ್ಲಿ ಬೇಡ ಜನಾಂಗದ ಬಗೆಗೆ ಅಷ್ಟಿಷ್ಟು ವಿಷಯ ಶಾಸನ ಮತ್ತು ಗ್ರಂಥಗಳಿಂದ ಬರುತ್ತದೆ. ಉದಾಹರಣೆಗೆ, ಮೇಲೆ ಹೇಳಿದ ಗದ್ದೆಮನೆ ಶಾಸನವನ್ನು ನೋಡಬಹುದು. “ಸ್ವಸ್ತಿಶ್ರೀ ಶೀಲಾದಿತ್ಯನ್ ದಿಶಾವನ್ ಭಾರ್ಗವನ್ ಆಗ್ಗಳಕಣ್ಣನ್ ಬೇಡರಾಯರ ಮಲಪ್ಪರ್ ಕಾಳೆಗದುಳೆವಿಱದು ಸ್ವರ್ಗ್ಗಾಲಯಕ್ಕೇಱಿದನ್”.
ನನಗೆ ತಿಳಿದಿರುವ ಮಟ್ಟಿಗೆ, ಕರ್ನಾಟಕದಲ್ಲಿ ಈ ಜನಾಂಗವನ್ನು ಕುರಿತಂತೆ ಅತ್ಯಂತ ಪ್ರಾಚೀನ ಮತ್ತು ಖಚಿತವಾದ ಉಲ್ಲೇಖವೆಂದರೆ ಇದೇ. ಇದರಲ್ಲಿ ‘ಬೇಡರರಾಯ’ ಎಂದರೆ ಬೇಡರರಾಜನ ಸ್ಪಷ್ಟ ನಿರ್ದೇಶವಿದೆ. ಇಲ್ಲಿ ಉಲ್ಲೇಖಿತನಾದ ಶೀಲಾದಿತ್ಯನೆಂದರೆ ಕನೋಜಿನ ಪ್ರಸಿದ್ಧ ದೊರೆ ಹರ್ಷವರ್ಧನ ಎಂದು ವಿದ್ವಾಂಸರ ಮತವಾಗಿದೆ. ಪೆಟ್ಟಣಿಸತ್ಯಾಂಕ ಅಥವಾ ಬೇಲಳೆಯ ಮಾಳನೆಂಬವನು ಬೋಡರಾಯರು ಮತ್ತು ಮಲ (ಲೆ) ಪರ ಜತೆಗಿನ ಕಾಳಗದಲ್ಲಿ ಮಡಿದು ರಸ್ವರ್ಗ ಪಡೆದನೆಂಬುದು ಶಾಸನದ ಅಭಿಪ್ರಾಯ. ಎಂದರೆ, ಆ ಕಾಲಕ್ಕಾಗಲೆ ಬೇಡರ ರಾಜ್ಯಗಳು ಕರ್ನಾಟಕದಲ್ಲಿ ಇದ್ದವೆಂಬ ಸಂಗತಿ ಇದರಿಂದ ಸಿದ್ಧವಾಗುತ್ತದೆ.
ಪ್ರಸ್ತುತ ಗದ್ದೆ ಮನೆ ಶಾಸನದಲ್ಲಿ ಬೇಡರರಾಯರ ಜತೆಗೆ ಮಲಪ್ಪರ್ ಅಥವಾ ಮಲೆಪ್ಪರ್ ಎಂಬ ರಾಜರನ್ನೂ ಹೆಸರಿಸಲಾಗಿದೆ. ಇವರನ್ನು ಮುಂದಿನ ಕಾಲದ ಕರ್ನಾಟಕದ ಶಾಸನ ಮತ್ತು ಗ್ರಂಥಗಳು ಮಲೆಪರ್, ಮಲೆವರ್ ಇತ್ಯಾದಿಯಾಗಿ ಸಂಬೋಧಿಸುತ್ತವೆ. ಪಂಪ, ಎರಡನೆಯ ನಾಗವರ್ಮ ಮೊದಲಾದವರಲ್ಲಿ ಈ ಪ್ರಯೋಗಗಳಿವೆ. ಮಲಪರೆಂದರೆ ಗುಡ್ಡಗಾಡು ಪ್ರದೇಶಗಳ ರಾಜರು. ಇವರು ಬಹುಶಃ ಬೇಡರಾಜರೆ ಎಂದು ತೋರುತ್ತದೆ. ಹೊಯ್ಸಳರು ತಮ್ಮನ್ನು ಉದ್ದಕ್ಕೂ ಮಲೆಪರೊಳ್‌ಗಂಡರೆಂದು ಕರೆದುಕೊಂಡಿದ್ದಾರೆ. ಅವರ ಮೂಲಪುರುಷನಾದ ಸಳನು ಬೇಟೆಯಾಡಿ ಬಂದು ತರುವಾಯ ವಾಸುತಿಕಾದೇವಿಯ ಗುಡಿಯಲ್ಲಿ ಎರಿಬಂದ ಹುಲಿಯನ್ನು ಕೊಂದನೆಂದು ಹೇಳಿಕೊಂಡಿರುವುದು ತುಂಬ ಗಮನಾರ್ಹವಾಗಿದೆ. ಇವೆರಡೂ ಅಂಶಗಳು ಹೊಯ್ಸಳರು ಬೇಡ ಮೂಲದವರೇ ಎಂಬುದನ್ನು ಸಂಕೇತಿಸುತ್ತವೆ.
ತರುವಾಯದ ರಾಜಮನೆತನಗಳಲ್ಲಿ ಕಂಪಲಿರಾಜ್ಯದ ಕಂಪಿಲರಾಯನು ಬೇಡರವನು. ಕುಮ್ಮಟದುರ್ಗದಲ್ಲಿದ್ದುಕೊಂಡು ಈತ ಮುಸಲ್ಮಾನರ ದಕ್ಷಿಣ ಆಕ್ರಮಣವನ್ನು ನಿಗ್ರಹಿಸಿದನು. ಈತನ ಮಗ ಕುಮಾರರಾಮನು ತನ್ನ ಶೀಲ ಮತ್ತು ಪರಾಕ್ರಮಕ್ಕಾಗಿ ಪ್ರಖ್ಯಾತನಾದವನು. ಹೊಯ್ಸಳ ಮತ್ತು ದೆಹಲಿಯ ಸುಲ್ತಾನರ ಸೈನ್ಯಗಳನ್ನು ಸೋಲಿಸಿದ ಕೀರ್ತಿ ಈತನದು. ‘ದೈವಾಂಶಸಂಭೂತ’ನೆಂದು ಈವರೆಗೂ ಪೂಜೆಗೊಳ್ಳುತ್ತಿರುವನು. ಅಲ್ಲದೆ ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯಲ್ಲಿ ಕೂಡ ಕಂಪಲಿರಾಜ್ಯವು ಬಹುಮುಖ್ಯವಾದ ಪಾತ್ರವಾಗಿದೆ.
ಕಂಪಲಿಯ ರಾಜ್ಯ ಚಿಕ್ಕದಾಗಿದ್ದರೂ ಹೊಯ್ಸಳ, ಮುಸಲ್ಮಾನರಂತಹ ಪ್ರಬಲರನ್ನು ಪ್ರತಿಭಟಿಸುವಷ್ಟು ಸಾಮರ್ಥ್ಯ ಪಡೆದುದು ಅದರ ನೈಸರ್ಗಿಕ ಸ್ಥಾನದಿಂದ. ಇದನ್ನು ಮನಗಂಡ ಹಕ್ಕ-ಬುಕ್ಕರು ಅದರ ಸಮೀಪದಲ್ಲಿ ಗುಡ್ಡ-ಬೆಟ್ಟಗಳಿಂದ ಆವೃತವಾದ ವಿಜಯನಗರ ಪ್ರದೇಶವನ್ನು ತಮ್ಮ ಹೊಸರಾಜ್ಯದ ಕೇಂದ್ರವಾಗಿ ಆಯ್ದುಕೊಂಡರು. ಕೆಲವು ಇತಿಹಾಸಜ್ಞರ ಅಭಿಪ್ರಾಯದಲ್ಲಿ, ಈ ಸಹೋದರರು ಮೊದಲು ಕಂಪಿಲಿಯಲ್ಲಿಯೆ ಅಧಿಕಾರಿಗಳಾಗಿದ್ದವರು. ಹೀಗೆ ಹಿಂದೂ ಸಂಸ್ಕೃತಿಯ ರಕ್ಷಣಾಕೋಟೆಯಂತಿದ್ದ ವಿಜಯನಗರ ಸಾಮ್ರಾಜ್ಯಕ್ಕೆ ಕಂಪಲಿಯ ರಾಜ್ಯವೆ ಅಡಿಗಲ್ಲಾಗಿದ್ದುದು ಕಂಡುಬರುತ್ತದೆ.
ವಿಜಯನಗರ ರಾಜ್ಯದ ಕಾಲದಲ್ಲಿ ಕರ್ನಾಟಕದ ತುಂಬ ಹಲವು ಪಾಳೆಯಪಟ್ಟುಗಳು ಹರಡಿದ್ದವೆಂಬುದು ನಿಸ್ಸಂಶಯ. ಅವುಗಳ ಉಲ್ಲೇಖಗಳು ಅಲ್ಲಲ್ಲಿ ಕಂಡುಬರುತ್ತವೆ. ಅಂತಹ ಪಾಳೆಯಗಾರರರಲ್ಲಿ ಬಹುಜನರು ಬೇಡ ಜನಾಂಗದವರಾಗಿದ್ದರೆಂದು ಊಹಿಸಬಹುದಾಗಿದೆ. ತಿರುಮಲಾರ್ಯನು ತನ್ನ ‘ಚಿಕದೇವರಾಯ ವಂಶಾವಳಿ’ಯಲ್ಲಿ ಚಿಂತನಕಲ್ಲು, ಚಿಕ್ಕನಾಯಕಹಳ್ಳಿ, ಬಾಣಾವಾರ, ಬಸವಪಟ್ಟಣ, ಸೀರೆ (ಸಿರಾ) ಮುಂತಾದ ಪಟ್ಟಣಗಳಲ್ಲಿ ಬೇಡರ ರಾಜರು ಪಾಳೆಯಗಾರರಾಗಿ ಆಳುತ್ತಿದ್ದರೆಂದು ಹೇಳಿದ್ದಾನೆ.
ಚಿತ್ರದುರ್ಗದ ನಾಯಕರು ಬಹು ಪ್ರಸಿದ್ಧ ಪಾಳೆಯಗಾರರು, ಸ್ವತಂತ್ರರಾಗಿ ರಾಜ್ಯವಾಳಲು ಪ್ರಯತ್ನಿಸಿ ಹೈದರ್ ಆಲಿ ಮತ್ತು ಮರಾಠ ಪೇಶ್ವೆಗಳಿಂದಾಗಿ ನಾಶವಾದರು. ಕರ್ನಾಟಕದ ಇತ್ತೀಚಿನ ಇತಿಹಾಸದಲ್ಲಿ ಪ್ರಮುಖವಾಗಿದ್ದ ಬೇಡರ ರಾಜ್ಯವೆಂದರೆ ಇದೇ.
ಚಿತ್ರದುರ್ಗದ ಪಾಳೆಯಪಟ್ಟಿನ ಜೊತೆಗೆ ಸುರಪುರದ ನಾಯಕರನ್ನೂ ತರೀಕೆರೆಯ ಪಾಳೆಯಪಟ್ಟನ್ನೂ ಹೆಸರಿಸಬಹುದು. ಇವೆರಡೂ ಪಾಳೆಯಪಟ್ಟುಗಳು ಮೊನ್ನೆ ಮೊನ್ನೆಯ ವರೆಗೂ ಅಧಿಕಾರದಲ್ಲಿದ್ದವು.
ಆಧುನಿಕ ಕಾಲದಲ್ಲಿ ಹಲಗಲಿಯ ಬೇಡರು ಬ್ರಿಟಿಷರ ವಿರುದ್ಧ ಬಂಡಾಯ ಮಾಡಿ ಪ್ರಸಿದ್ಧರಾದರು. ತಮ್ಮ ಶಸ್ತ್ರಗಳನ್ನು ಒಪ್ಪಿಸಬೇಕೆಂದಾಗ ಅದಕ್ಕೊಪ್ಪದೆ ರಾವೇಶದಿಂದ ಹೋರಾಡಿ ಹಲವಾರು ಸಾವು-ನೋವುಗಳಿಗೆ ಗುರಿಯಾದ ಬಂಟರಿವರು. ಇವರಂತೆ ಸಿಂಧೂರ ಲಕ್ಷ್ಮಣ ಕೂಡ ಹಲವು ಕಾಲ ಬ್ರಿಟಿಷರ ವಿರುದ್ಧ ಕತ್ತಿ ಹಿಡಿದು ಶರಣಾಗತನಾಗದೆ ಸಿಂಹದಂತೆ ಸಂಚರಿಸುತ್ತಿದ್ದನು. ಕೊನೆಗೂ ಬ್ರಿಟಿಷರು ಈತನನ್ನು ಮೋಸದಿಂದ ಕೊಲ್ಲಬೇಕಾಗಿ ಬಂತು. ಹಲಗಲಿಯ ಬೇಡರು ಮತ್ತು ಸಿಂಧೂರ ಲಕ್ಷ್ಮಣರ ಲಾವಣಿಗಳು ಈಗಲೂ ಉತ್ತರ ಕರ್ನಾಟಕದ ಜನತೆಯ ನಾಲಗೆಯ ಮೇಲೆ ನರ್ತಿಸುತ್ತಿವೆ.
ಬೇಡ ಜನಾಂಗಕ್ಕೆ ಸೇರಿದ ಇನ್ನೂ ಹಲವಾರು ಚಿಕ್ಕ ಪುಟ್ಟ ರಾಜ್ಯಗಳು ಕರ್ನಾಟಕ ಮತ್ತು ನೆರೆಹೊರೆಯ ರಾಜ್ಯಗಳಲ್ಲಿ ಆಗಿ ಹೋಗಿವೆ. ಅನೇಕ ಪಾಳೆಯಗಾರರ ಇತಿಹಾಸವು ಇಂದು ಉಳಿದುಬಂದಿಲ್ಲ. ಅದರಿಂದಾಗಿ ಅವರ ಜಾತಿ-ಮತಗಳು, ಸಾಧನೆಗಳು ಏನೆಂದು ತಿಳಿದು ಬರುವುದಿಲ್ಲ. ಈ ವಿಷಯವನ್ನು ಕುರಿತಂತೆ ಹೆಚ್ಚಿನ ಸಂಶೋಧನೆ ನಡೆದರೆ ಸಾಕಷ್ಟು ಹೊಸ ಸಂಗತಿಗಳು ಬೆಳಕಿಗೆ ಬರಬಹುದು.
ಸದ್ಯ, ಇವರಿಗೆ ಹಲವಾರು ಜಾತಿ-ವಾಚಕಗಳು ರೂಢವಾಗಿವೆ. ಬೇಡ, ಬೇರಡ, ವೇಡನ್ ಎಂಬವುಗಳ ಮೂಲಾರ್ಥ ಬಹುಶಃ ಬೇಟೆಯಾಡುವವನು ಎಂದು. ತಮಿಳಿನ ವೇಟ್ಟೈ, ಕನ್ನಡದ ಬೇಟೆ ಮುಂತಾದವು ಇದರ ಜ್ಞಾತಿಶಬ್ದಗಳು. ಎರಡನೆಯ ವರ್ಗದ ನಾಯಕ, ನಾಯಕ ಮಕ್ಕಳು, ನಾಯಕವಾಡಿ, ಪಾಳೆಯಗಾರರು ಎಂಬವು ಇವರು ಸೈನಿಕ ಜನಾಂಗ, ಪಾಳೆಯಗಾರರು ಎಂಬುದನ್ನು ತಿಳಿಸುತ್ತವೆ. ವಾಲ್ಮೀಕಿ, ರಾಮೋಶಿ ಎಂಬವು ಸಾಂಸ್ಕೃತಿಕ ಸ್ತರ ಸೂಚಿಸಲು ಇವರು ಹೇಳಿಕೊಳ್ಳುವ ಹೆಸರುಗಳು. ಪ್ರಸಿದ್ಧ ಕವಿ ವಾಲ್ಮೀಕಿಯು ತಮ್ಮ ಮೂಲಪುರುಷನೆಂದು ಭಾವಿಸುವಂತೆಯೆ, ತಾವು ರಾಮನ ವಂಶದವರೆಂದು ಸೂಚಿಸಲು ‘ರಾಮೋಶಿ’ ಎಂದು ಹೇಳಿಕೊಳ್ಳುವರು. ಸಂಸ್ಕೃತ ಭಾಷೆಯ ‘ರಾಮವಂಶೀಯ’ ಎಂಬುದು ಇದರ ಮೂಲರೂಪ ‘ರಾಮೋಶಿ’ ಎಂಬ ಹೆಸರು ಮಹಾರಾಷ್ಟ್ರದಲ್ಲಿ ವಿಶೇಷ ಪ್ರಚಾರ ದಲ್ಲಿದೆ. ತಾವು ರಾಮವಂಶೀಯರೆಂಬ ನಂಬಿಕೆ ಆ ಭಾಗದಲ್ಲಿದೆ. ಇದು ಪರಿಶೀಲನಾರ್ಹವಾದ ವಿಷಯ. ಮಹಾಭಾರತವು ವ್ಯಾಸನ ವಂಶಸ್ಥರ ಚರಿತ್ರೆಯಾಗಿರುವಂತೆ ವಾಲ್ಮೀಕಿಯು ಬರೆದ ರಾಮಾಯಣವೂ ಆತನ (ವಾಲ್ಮೀಕಿಯ) ವಂಶಸ್ಥರ ಚರಿತ್ರೆಯಾಗಿರಬಹುದೆ? ನಾಲ್ಕನೆಯ ವರ್ಗದಲ್ಲಿ ತಳವಾರ, ಪರಿವಾರದವರು, ಬೋವ ಎಂಬ ಹೆಸರುಗಳು ಬರುತ್ತವೆ. ಇವು ಇವರು ಸೇವಾವರ್ಗದವರೆಂಬುದನ್ನು ಸೂಚಿಸುತ್ತವೆ. ತಳವಾರ ಎಂಬುದು ಮೂಲತಃ ‘ತಲವಾರ’ ಎಂಬುದರಿಂದ ಬಂದುದು. ಎಂದರೆ ಆರಕ್ಷಕರೆಂಬರ್ಥದಲ್ಲಿ ಇದು ಮುಂಚೆ ಬಳಕೆಯಾಗುತ್ತಿತ್ತು. ಇದೇ ಅರ್ಥದಲ್ಲಿ ಹಳಗನ್ನಡದಲ್ಲಿಯ ‘ತಳಾಱ’ವು ‘ತಳಾರ’ ಎಂಬ ರೂಪದಲ್ಲಿ ಪ್ರಯೋಗಗೊಳ್ಳುತ್ತಿತ್ತು. ‘ವಡ್ಡಾರಾಧನೆಯ’ ಉದಾಹರಣೆಯನ್ನು ಈಗಾಗಲೇ ನೋಡಿದ್ದೇವೆ. ಶಾಸನಗಳಲ್ಲಿ ‘ತಳಾರಾಯ’ದ ಉಲ್ಲೇಖವಿದೆ. ತಳಾರಾಯವೆಂದರೆ ಈಗಿನ ಅರ್ಥದ ‘ಆಯ’ವಲ್ಲ ಉತ್ಪನ್ನ ಅಥವಾ ಕರವೆಂದು ಅರ್ಥ. ಕ್ರಿ.ಶ. ೧೦೪೨ರ ಒಂದು ಶಾಸನದಲ್ಲಿ ‘ತಳಾರಗೂಲಿ’ಯ ಉಲ್ಲೇಖವೂ ಇದೆ. ಎಂದರೆ ಆ ಕಾಲಕ್ಕಾಗಲೆ ಇವರು ಸೇವಾಕಾರ್ಯಗಳನ್ನೂ ಕೈಕೊಳ್ಳುತ್ತಿದ್ದರೆಂದು ತಿಳಿಯಬಹುದಾಗಿದೆ. ಪರಿವಾರದವರೆಂದರೆ ರಾಜಪರಿವಾರದವರೆಂದೆ ಅರ್ಥ. ಬೇಟೆ ಮತ್ತು ಯುದ್ಧಗಳಲ್ಲಿ ರಾಜನ ಜತೆಗೆ ಯಾವತ್ತೂ ಹೋಗುತ್ತಿದ್ದುದರಿಂದ ಇವರು ಪರಿವಾರದವರೆನ್ನಿಸಿಕೊಂಡರು, ಬೋವರೆಂದರೆ ಮಿಣಿ ಮುಂತಾದ ಭಾರಗಳನ್ನು ಹೊರುವವರೆಂದು ಅರ್ಥ.
ಇವರಲ್ಲಿ ಹಲವಾರು ಪಂಗಡಗಳು ಇವೆ. ಬೆಡಗು ಹೇಳುವ ಕ್ರಮ ಇವರಲ್ಲೂ ಇದೆ. ಗರ್ಭಿಣಿಯರಿಗೆ ಕುಪ್ಪಸ ಮಾಡುವುದು (ಪುಂಸವನೆ) ಜನನಸೂತಕ, ಸೆಟ್ಟೆವ್ವನ ಪೂಜೆ, ತೊಟ್ಟಿಲಿಗೆ ಹಾಕುವುದು, ಕಿವಿ ಚುಚ್ಚುವುದು, ಜವಳ, ಲಗ್ನ, ಮುಂತಾದ ಸಂಸ್ಕಾರಗಳಿವೆ. ಸತ್ತರೆ ಮಣ್ಣು ಮಾಡುವುದೆ ಹೆಚ್ಚು. ಅಗ್ನಿ ಸಂಸ್ಕಾರವೂ ಇದೆ. ಮರಣಸೂತಕವನ್ನು ಆಚರಿಸುತ್ತಾರೆ.
ಮಕ್ಕಳಿಗೆ ರಾಮ, ಲಕ್ಷ್ಮಣ, ಹನುಮಂತ, ಮಾರುತಿ, ಭೀಮ, ಮಲ್ಲ ಮುಂತಾದ ರ‍್ಯ ಸೂಚಕ ಹೆಸರುಗಳನ್ನು ಬಿಚ್ಚುಗತ್ತರಿ ಮುಂತಾದ ಅಡ್ಡ ಹೆಸರುಗಳನ್ನೂ ಇಡುವುದು ಕಂಡುಬರುತ್ತದೆ.
ಆಯಾ ಪ್ರದೇಶದಲ್ಲಿ ಪ್ರಸಿದ್ಧರಾದ ದೇವ – ದೇವತೆಗಳಿಗೆ ನಡೆದುಕೊಳ್ಳುವುದೂ ಅವುಗಳಿಗೆ ತಕ್ಕಾಚಾರಣೆಗಳನ್ನು ನಡೆಸುವುದೂ ಇವರಲ್ಲಿ ಕಂಡುಬರುತ್ತದೆ. ಸವದತ್ತಿಯ ಎಲ್ಲಮ್ಮ, ಮಲ್ಲಯ್ಯ ಅಥವಾ ಮೈಲಾರಲಿಂಗ, ತಿರುಪತಿಯ ತಿಮ್ಮಪ್ಪ, ಹೊಸಪೇಟೆಯ ಸಮೀಪದ ಹುಲಿಗೆಮ್ಮ ಮುಂತಾದ ದೇವರುಗಳಿಗೆ ನಡೆದುಕೊಳ್ಳುತ್ತಾರೆ. ಇವರಿಗೆ ಮೀಸಲಾದ ಪ್ರತ್ಯೇಕ ದೇವರುಗಳು ಇರುವಂತೆ ಕಾಣದು. ಸ್ಥಾನಿಕವಾಗಿ ಶಿವ ಮತ್ತು ದುರ್ಗಾದೇವಿಗೆ ನಡೆದುಕೊಳ್ಳುತ್ತಾರೆ. ಭೂತ, ಮಂತ್ರ, ಮಾಟ, ದೈವ ಮುಂತಾದವುಗಳಲ್ಲಿ ನಂಬಿಕೆ ಯುಳ್ಳವರು.
ಇವರು ಪ್ರಾಚೀನ ಕಾಲದಿಂದಲೂ ಗುಡ್ಡ-ಕಾಡುಗಳಲ್ಲಿ ವಾಸಿಸುತ್ತ ಅಲ್ಲಲ್ಲಿ ತಮ್ಮದೇ ಆದ ರಾಜ್ಯಗಳನ್ನು ಸ್ಥಾಪಿಸಿಕೊಂಡು ಬಂದಂತಹವರು. ವಿದ್ಯೆಯ ಬಲವಿರದ್ದರಿಂದ ವೈದಿಕ ಸಂಸ್ಕೃತಿಯ ಜನಾಂಗಗಳವರಿಗೆ ಸರಿಸಾಟಿಯಾಗಿ ನಿಲ್ಲಲು ಸಾಧ್ಯವಾಗಿಲ್ಲ. ಆಗೀಗ ವಾಲ್ಮೀಕಿ, ಧರ್ಮವ್ಯಾಧ, ಏಕಲವ್ಯರಂತಹವರು ಆಗಿ ಹೋಗಿದ್ದರೂ ಸ್ಪರ್ಧಾ ಮನೋಭಾವ ಅಥವಾ ಸಮುದಾಯ ಪ್ರಜ್ಞೆಯಿಲ್ಲದ್ದರಿಂದ ಸಾಮಾಜಿಕವಾಗಿ ಹಿಂದುಳಿದಿದ್ದಾರೆ.
ಸೈನಿಕ ವೃತ್ತಿ ಇವರಿಗೆ ಮೊದಲಿನಿಂದಲೂ ಪ್ರಿಯವಾದ ಉದ್ಯೋಗ, ಕರ್ನಾಟಕದ ಸೈನಿಕ ಜನಾಂಗಗಳಲ್ಲಿ ಇವರೇ ಪ್ರಮುಖರು. ಈ ಕಾರಣದಿಂದಾಗಿಯೆ ಅನೇಕರು ಪಾಳೆಯಗಾರರೂ, ನಾಯಕರೂ, ಚಿಕ್ಕಪುಟ್ಟ ರಾಜರೂ ಆಗಿ ಹೋಗಿದ್ದಾರೆ. ತಳವಾರಿಕೆ ಎಂದರೆ ಆರಕ್ಷಣೆಯ ಹೊಣೆ ಇವರದೇ ಆಗಿದ್ದಿತೆಂಬ ಸಂಗತಿಯನ್ನು ಕುರಿತು ಈಗಾಗಲೇ ಹೇಳಾಗಿದೆ. ಗಸ್ತಿ ತಿರುಗುವುದು, ಕಾವಲು ಕಾಯುವುದು ಮುಂತಾದ ಕೆಲಸಗಳನ್ನು ಈ ಜನಾಂಗದವರು ಈಗಲೂ ಮಾಡುವುದನ್ನು ಕಾಣಬಹುದು. ಇವರಲ್ಲಿ ಬಹಳಷ್ಟು ಜನ ಸನದಿಗಳಿದ್ದಾರೆ.
ಮೊದಲಿನ ಕಾಲದಲ್ಲಿದ್ದ ಬೇಟೆಗಾರಿಕೆ ಈಗ ನಷ್ಟವಾಗಿದೆ. ಬೇಟೆಯ ಜೊತೆಗೆ ಇವರು ಜೇನುತುಪ್ಪ, ಆನೆಯ ಕೋರೆಗಳು, ಕಾಡುಕೋಣ ಮುಂತಾದ ಪ್ರಾಣಿಗಳ ಕೋಡುಗಳು, ಬೇರೆ ಬೇರೆ ಪ್ರಾಣಿಗಳ ಚರ್ಮ, ನವಿಲುಗರಿ, ಪುನುಗಿನ ಬೆಕ್ಕು, ಗಿಡದ ಅಂಟು ಮುಂತಾದವುಗಳನ್ನೂ ಕವಳೆ, ಬೋರೆ, ನೇರಲ ಮುಂತಾದ ಹಣ್ಣುಗಳನ್ನೂ ಸಂಗ್ರಹಿಸಿ ಮಾರುವುದು ಮುಂತಾದ ಕೆಲಸ ಮಾಡುತ್ತ ಬಂದಿದ್ದಾರೆ. ಕಟ್ಟಿಗೆ ಹಾಗೂ ಪತ್ರಾವಳಿಗಳನ್ನು ತಂದು ಮಾರುವುದು ಮೊದಲಾದ ಕಾರ್ಯಗಳನ್ನು ಇವರು ಮಾಡುತ್ತಿದ್ದುದೂ ಉಂಟು. ಈಗ ಇದೆಲ್ಲ ಕಡಿಮೆಯಾಗಿದೆ. ಹೆಚ್ಚಿನ ಜನರು ಕೃಷಿಕಾರ್ಮಿಕರಾಗಿ ದುಡಿಯುತ್ತಿದ್ದಾರೆ. ಅಲ್ಲೊಬ್ಬರು ಇಲ್ಲೊಬ್ಬರು ಸ್ವತಂತ್ರವಾಗಿ ಒಕ್ಕಲುತನವನ್ನೂ ಮಾಡುತ್ತಿದ್ದಾರೆ. ಈಗ ತಳವಾರಿಕೆ ಎಂದರೆ ಬೇರೆಯವರ ಮನೆ, ಹೊಲಗಳಲ್ಲಿ ಕಸ-ಮುಸುರೆ ಮಾಡುವುದು, ಅವರು ಎತ್ತಿಕೊಟ್ಟಿದ್ದನ್ನು ಸ್ವೀಕರಿಸುವುದು, ಇನ್ನಿತರ ಸೇವೆಗಳನ್ನು ಮೇಲುವರ್ಗದವರಿಗಾಗಿ ಮಾಡುವುದು ಎಂದು ರೂಢವಾಗಿದೆ. ಆದರೆ ಇವರಲ್ಲಿ ಭಿಕ್ಷಾವೃತ್ತಿ ಮಾತ್ರ ಇಲ್ಲ. ಇವರು ಬೇಡ, ಕುರುಬ ಮೊದಲಾದ ಜಾತಿಗಳಿಗೆ ಸೀಮಿತವಾದ ಉದ್ದವ್ವ, ಹೊನ್ನವ್ವ, ದ್ಯಾಮವ್ವ, ಜುಂಜಪ್ಪ ಮುಂತಾದ ದೇವರುಗಳನ್ನು ಪೂಜಿಸುವ ಪೂಜಾರಿಗಳೂ ಆಗಿದ್ದಾರೆ. ಕೆಲವೆಡೆ ಕಾಮನನ್ನು ತಯಾರಿಸಿ ಪೂಜಿಸುವುದು ಇವರ ನೇಮವಾಗಿದೆ. ಅಂತಹ ಸಂದರ್ಭದಲ್ಲಿ ಊರಿನ ಎಲ್ಲ ಜನರಿಂದಲೂ ಕಾಣಿಕೆ – ನೈವೇದ್ಯಗಳನ್ನು ಸ್ವೀಕರಿಸುವುದು ಇವರ ಹಕ್ಕಾಗಿರುತ್ತದೆ. ಅನೇಕ ಗುಡ್ಡಗಾಡು ಹಳ್ಳಿಗಳಲ್ಲಿ ಇವರು ಕುರಿ-ಆಡುಗಳನ್ನು ಸಾಕುವುದೂ ಕಂಡುಬರುತ್ತದೆ.
ಒಟ್ಟಿನಲ್ಲಿ, ಬೇಡರು ಬಹು ಸಮರ್ಥವಾದ ಜನಾಂಗಕ್ಕೆ ಸೇರಿದವರು. ಈಗ ಮಾತ್ರ ತೀರ ಅಸಮರ್ಥರಾಗಿ ಬಾಳಬೇಕಾದ ಸ್ಥಿತಿ ಉಂಟಾಗಿದೆ. ಶೈಕ್ಷಣಿಕವಾಗಿ ಹಿಂದುಳಿದಿರುವುದೆ ಇದಕ್ಕೆ ಮೂಲಭೂತ ಕಾರಣವೆಂದು ಬೇರೆ ಹೇಳಬೇಕಾಗಿಲ್ಲ.
ಕೃಪೆ : ವಾಲ್ಮೀಕಿ ಸಂಪದ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೪. ನಾಯಕ ಜನಾಂಗ
೧೯೮೧ ರ ಜನಗಣತಿಯ ಪ್ರಕಾರ ನಾಯಕ ಜನಾಂಗವು ಕರ್ನಾಟಕದಲ್ಲಿ ೪೦ ಲಕ್ಷದಷ್ಟಿದೆ. ರಾಯಚೂರು, ಕಲ್ಬುರ್ಗಿ, ಬಳ್ಳಾರಿ, ಧಾರವಾಡ, ಚಿತ್ರದುರ್ಗ ಜಿಲ್ಲೆಗಳಲ್ಲಿ ಈ ಜನ ದಟ್ಟವಾಗಿದೆ. ಬೆಳಗಾವಿ, ಕೋಲಾರ, ತುಮಕೂರು ಹಾಗೂ ಮೈಸೂರು, ಶಿವಮೊಗ್ಗ, ಜಿಲ್ಲೆಗಳ ಕೆಲ ಭಾಗಗಳಲ್ಲೂ ನಾಯಕ ಜನಾಂಗ ವಿಪುಲವಾಗಿದೆ. ಇಷ್ಟು ದೊಡ್ಡ ಜನಸಂಖ್ಯೆಯನ್ನು ಹೊಂದಿರುವ ನಾಯಕ ಸಮಾಜವು ವೇದ ಕಾಲದಿಂದ ಹುಟ್ಟಿ ಬಂದಿದೆ. ಅದೇ ಕಾಲಕ್ಕೆ ಒಂದು ಸಮಾಜದಲ್ಲಿ ಎರಡು ಪಂಗಡಗಳಾದವು. ಒಂದು ಬ್ರಾಹ್ಮಣ ಮತ್ತೊಂದು ಕ್ಷತ್ರಿಯ. ಈ ಕ್ಷತ್ರಿಯ ಸಮಾಜದಿಂದಲೇ ಬೇಡರ ಸಮಾಜ ಹುಟ್ಟಿತು. ಈ ಸಮಾಜಕ್ಕೆ “ಬೇಡ” ಅಂತಾ ಹೆಸರು ಬರಲು ಕಾರಣ ಈ ಸಮಾಜ ವೇದ ಕಾಲದಿಂದ ಬಂದುದರಿಂದ “ವೇದ” ವೆಂಬ ಶಬ್ದವು “ವ್ಯಾದ” ಅಂತಾ ರೂಢಿಯಲ್ಲಿ ಬಂದಿತು. “ವ್ಯಾದ” ಅಂದರೆ ಬೇಟೆಯಾಡುವವರು. ಆದ್ದರಿಂದ ಈ ಸಮಾಜಕ್ಕೆ “ಬೇಟೆ” ಎಂಬ ಶಬ್ದ ಬದಲಾವಣೆ ಹೊಂದಿ “ಬೇಡ” ಎಂದು ಕರೆಯುವ ರೂಢಿಗೆ ಬಂದಿತು. ಇದು ಅಲ್ಲದೆ ಈ ಸಮಾಜಕ್ಕೆ ಬೇಡರ ಅಂತಾ ಕರೆಯುತ್ತಾರೆ. “ಬೇಡರ” ಎಂಬುದು ಉರ್ದು ಶಬ್ದ. ಉರ್ದು ಭಾಷೆಯಲ್ಲಿ “ಬೇಡರ” ಅಂದರೆ ಯಾರಿಗೂ ಹೆದರದವನು ಎಂದರ್ಥ. ಈ ಬೇಡರ ಸಮಾಜದವರು ಯಾರಿಗೂ ಹೆದರದೆ ಇದ್ದ ಶೂರ ಜನ. ಜೀವನದಲ್ಲಿ ಸುಖ ಬರಲಿ, ದುಃಖ ಬರಲಿ ಭಾವಾವೇಶಕ್ಕೊಳಗಾಗದೆ ನಗುನಗುತ್ತಾ ಇರುವ ಜನ. ಆದ್ದರಿಂದ ಈ ಸಮಾಜದವರಿಗೆ ಉರ್ದು ಶಬ್ದದಿಂದ “ಬೇಡರ” ಎಂದು ಕರೆಯುತ್ತಾರೆ. ಹದಿನಾರು ನೂರಾ ಎಪ್ಪತ್ತರಲ್ಲಿ ಮೊಗಲ್ ಸೈನ್ಯ ಹಾಗೂ ಬೇಡರ ಸೈನ್ಯ ಒಂದಕ್ಕೊಂದು ಆದಿಲ್‌ಶಾಹಿಯ ಸಮೀಪವಿರುವ ವಾಗಿನ್‌ಗೇರಿ ಗುಡ್ಡದಲ್ಲಿ ಎದುರಿಗೆ ಬಂದಾಗ ಬೇಡರ ಜನಾಂಗದ ಸೈನ್ಯ ಸ್ವಲ್ಪ ಪ್ರಮಾಣದಲ್ಲಿ ಇದ್ದರೂ ಕೂಡ ಅವರ ಶೂರತನ ಹಾಗೂ ಸಾಹಸಗಳನ್ನು ಕಂಡಾಗ ಔರಂಗಜೇಬನು “ಏ ಕಿಸಿ ಸೆ ನಹಿ ಡರನೇವಾಲೆ ಲೋಗ್ “ಬೇಡರ್” ಲೋಗ್ ಎಂದು ನುಡಿದನು. ಅಂದಿನಿಂದ ಈ ಜನಾಂಗಕ್ಕೆ ಉರ್ದು ಶಬ್ದದಿಂದ “ಬೇಡರ” ಎಂದು ಕರೆದರು. “ಬೇಡರು” ಎಂದರೆ ಈ ಜನಾಂಗದವರು ಎಂದಿಗೂ ಭಿಕ್ಷೆಯನ್ನು “ಬೇಡರು” ಎಂದು ತಿಳಿಯುವ ಮೂಲಕ ಬೇಡರು ಎಂಬ ಹೆಸರು ಬಂದಿದೆ ಎಂದು ಈ ಜನಾಂಗದವರು ಹೇಳುತ್ತಾರೆ.
“ಬೇರಡ” ಅಂದರೆ ಮರಾಠಿಯಲ್ಲಿ “ಎಂದಿಗೂ ಅಳದವನು” ಎಂದು ಅರ್ಥವಾಗುವುದು. ಆದ್ದರಿಂದ ಈ ಜನಾಂಗಕ್ಕೆ ಮರಾಠಿಯಲ್ಲಿ ಬೇರಡ ಎಂದು ಕರೆಯುತ್ತಾರೆ. ಛತ್ರಪತಿ ಶಿವಾಜಿ ಕಾಲಕ್ಕೆ “ಬೇಡರ” ಜನಾಂಗದ ಅನೇಕ ಜನ ಸೈನ್ಯದಲ್ಲಿ ಸಹಾಯ ಮಾಡಿದ್ದರಿಂದ ಮಹಾರಾಷ್ಟ್ರದಲ್ಲಿ “ಬೇರಡ” ಎಂದು ಕರೆಯುವುದು ರೂಢಿಗೆ ಬಂದಿದೆ.
ಆದಿಕಾಲದಲ್ಲಿ ವಾಲ್ಮೀಕಿ ಮಹರ್ಷಿಯು ರಾಮಾಯಣ ಬರೆದು ಆದಿಕವಿಯಾದನು. ಈ ವಾಲ್ಮೀಕಿ ಬೇಡರವನು. ಆದ್ದರಿಂದ ಈ ಬೇಡರ ಜನಾಂಗದಲ್ಲಿ ಕೆಲವರು “ವಾಲ್ಮೀಕಿ” ಎಂದು ಕರೆಯಿಸಿಕೊಂಡರು. ಇದೇ ವಾಲ್ಮೀಕಿ ಜನಾಂಗದ ಕೆಲ ಪೀಳಿಗೆಯ ಜನಾಂಗಕ್ಕೆ “ವಾಲ್ಮೀಕಿ ಮಕ್ಕಳು” ಎಂದು ಕರೆಯಿಸಿಕೊಂಡರು. ವಾಲ್ಮೀಕಿ ಜನಾಂಗದಲ್ಲಿ ಕೆಲವು ಜನ ಪ್ರಮುಖರಾಗುತ್ತಿದ್ದರು. ಇಂಥ ಜನರ ಒಂದು ಜನಾಂಗವೇ ಬೇರೆಯಾಯಿತು. ಈ ಜನಾಂಗಕ್ಕೆ ವಾಲ್ಮೀಕಿ ನಾಯಕ ಅಂದು ಕರೆದರು. ಈ ಜನಾಂಗ ಧಾರವಾಡ, ಶಿವಮೊಗ್ಗ ಇವೆರಡು ಜಿಲ್ಲೆಯಲ್ಲಿ ವಾಸಿಸಿದ್ದಾರೆ. ಈ ವಾಲ್ಮೀಕಿ ಜನಾಂಗದವರು ಧಾರವಾಡ ಜಿಲ್ಲೆ ಹಾಗೂ ಸುತ್ತಲಿನ ಪ್ರದೇಶದಲ್ಲಿ ವಾಸಿಸಿದ್ದಾರೆ.
“ನಾಯಕ” ಎಂದು ಹೆಸರು ಬರಲು ಕಾರಣ ಆದಿಕಾಲದಲ್ಲಿ “ಏಕಲವ್ಯ”ನಂಥ ಅನೇಕರು ಅರಸರಾಗಿದ್ದರು. ಅಂಥವರಿಂದ ಬಂದ ಕೆಲ ಜನಾಂಗಕ್ಕೆ “ನಾಯಕ” ಜನಾಂಗ ಎಂದು ಕರೆಯುತ್ತಾರೆ. ಕೆಲವು ಕಡೆ “ನಾಯಕ”, “ನಾಯಕ ಮಕ್ಕಳು” ಎಂದು ಕರೆಯುತ್ತಾರೆ. “ನಾಯಕ” ಈ ಶಬ್ದ ಬರಲು ಕಾರಣವನ್ನು ಮತ್ತೊಂದು ರೀತಿಯಲ್ಲಿ ಈ ಜನಾಂಗದವರು ಹೇಳುತ್ತಾರೆ. ಅದೇನೆಂದರೆ, ಈ ಶಬ್ದ ಒಂಬತ್ತನೇ ಶತಮಾನದಿಂದ ಬಂದಿದೆ. ಇದು ವಿಜಯನಗರ ಅರಸರ ಕಾಲದಲ್ಲಿ ಆಗಿನ ರಾಜರು ಈ ಸಮಾಜದಲ್ಲಿ ಕೆಲವರಿಗೆ ಉಂಬಳಿಯನ್ನು ಹಾಕಿ ಮುಖಂಡತ್ವ ಕೊಟ್ಟು ಅವರಿಗೆ “ನಾಯಕ”ರೆಂದು ಕರೆಯುತ್ತಿದ್ದರು. ಅವರೆಲ್ಲರು ತಮ್ಮ ಸೈನ್ಯದ ಜೊತೆ ಸೇರಿಸಿಕೊಂಡು ಹೋಗುತ್ತಿದ್ದರು. ಆದ್ದರಿಂದ ಇವರಿಗೆ “ನಾಯಕ” ಅಂತ ಹೆಸರು ಬಂದಿತು. ಇದರಲ್ಲಿ ಮುಖ್ಯಸ್ಥರಿಗೆ “ನಾಯಕಾಚಾರ್ಯ” “ಮನ್ ಮಹಾನಾಯಕಾಚಾರ್ಯ” ಹೀಗೆ ಆಗಿನ ರೂಢಿಯಲ್ಲಿ ಕರೆಯುತ್ತಿದ್ದರೆಂದು ಕೆಲವು ಶಿಲಾ ಲೇಖನದಲ್ಲಿ ಕಂಡು ಬರುತ್ತದೆ. ತೆಲಗು ಭಾಷೆಯಲ್ಲಿ ಇವರಿಗೆ “ನಾಯನಿ” ಎಂದು ಕರೆಯುತ್ತಾರೆ. ಮುಂಬೈ ಕರ್ನಾಟಕದಲ್ಲಿ ಇವರಿಗೆ “ನಾಯಕಾ” ‘ನಾಯಕ್ಡಾ’ ‘ಚೋಳಿವಾಲಾ ನಾಯಕ’ ‘ಕಪಾಡಿಯ ನಾಯ್ಕ್’ ‘ನಾನಾನಾಯ್ಕ’ ಮೋಟಾನಾಯ್ಕ ಎಂದು ಕರೆಯುತ್ತಾರೆ. ನಾಯಕ್ಡಾ, ಅಂತಾ ಹೆಸರು ಬರಲು ಕಾರಣವೇನೆಂದರೆ ಅಪರಾಧಿತನದ ಎಲ್ಲ ಕೆಲಸಗಳನ್ನು ಮಾಡುತ್ತಿದ್ದರಿಂದ ಕೆಲವರಿಗೆ ನಾಯಕ್ಡಾ ಎಂದು ಕರೆದರು. ‘ಚೋಳಿವಾಲಾ ನಾಯ್ಕ’ ಎಂದು ಕರೆಯಲು ಕಾರಣ, ಪ್ರಾಚೀನ ಕಾಲದಲ್ಲಿ ಅರಣ್ಯದಲ್ಲಿ ವಾಸಿಸುತ್ತಿದ್ದರಿಂದ ಮೈಮೇಲೆ ಹೆಣ್ಣು ಮಕ್ಕಳು ಕೇವಲ ಸೀರೆಯನ್ನು ಮಾತ್ರ ಧರಿಸಿ ಬಟ್ಟೆ ಧರಿಸುತ್ತಿರಲಿಲ್ಲ. ಅದರ ನಂತರ ಇವರು ನಾಗರೀಕ ಸಂಪರ್ಕತನಕ್ಕೆ ಬಂದಾಗ ಬಟ್ಟೆ ಧರಿಸತೊಡಗಿದರು. ಅಂದಿನಿಂದ ಇವರಿಗೆ ‘ಚೋಳಿವಾಲಾ ನಾಯಕ್’ ಎಂದು ಕರೆದರು. ನಾನಾ ನಾಯಕ ಎಂದು ಕರೆಯಲು ಕಾರಣ ಇದೇ ಜನಾಂಗದಲ್ಲಿಯ ಕಿರಿಯರಿಗೆ “ನಾನಾ ನಾಯಕ”ವೆಂದು ಹಿರಿಯರಿಗೆ “ಮೋಟಾ ನಾಯಕ” ಎಂದು ಕರೆಯುತ್ತಾರೆ. ಮಲೆಯಾಳಿ ಭಾಷೆಯಲ್ಲಿ “ನಾಯರ”ರೆಂದು ಕರೆಯುತ್ತಾರೆ. ತೆಲಗು ಭಾಷೆಯಲ್ಲಿ “ನಾಯಿಡು’ವೆಂತಲೂ ಕರೆಯುತ್ತಾರೆ. ಕರ್ನಾಟಕದಲ್ಲಿ ನಾಯಕ ಅಂತ ನಾಮಧಾರಿಗಳನ್ನು ಲಂಬಾಣಿಗಳನ್ನು ಹಾಗೂ ಕುರುಬರನ್ನು ಕೆಲವು ಕಡೆ ಲಿಂಗಾಯಿತರನ್ನು ಕೂಡಾ ಕರೆಯುತ್ತಾರೆ. ಆದರೆ ಇವರಿಗೆ ನಾಯಕ ಜಾತಿ ಸೂಚಕವಾಗದೆ ಕೇವಲ ನಾಮಸೂಚಕ ಹಾಗೂ ಗೌರವ ಸೂಚಕವಾಗಿ ಅವರುಗಳ ಹೆಸರಿನ ಮುಂದೆ ಸೇರಿಕೊಂಡಿದೆ. ಉದಾಹರಣೆಗೆ ಮಂಜುನಾಥ ನಾಯ್ಕ, ಸೋಮ್ಲಾ ನಾಯಕ. ಆದರೆ ಇವರ ಜಾತಿ ಬೇರೆ ಬೇರೆ ಆಗಿರುತ್ತದೆ. ಅದೇ ನಾಯಕ ಜನಾಂಗದಲ್ಲಿ ನಾಯಕ ಶಬ್ದವು ನಾಮಸೂಚಕವೂ ಆಗಿರುವ ಜೊತೆಗೆ ಜಾತಿ ಸೂಚಕವೂ ಆಗಿರುತ್ತದೆ. ದಕ್ಷಿಣ ಭಾರತದಲ್ಲಿ ಕೆಲ ಬೇಡರ ಸಂಸ್ಥಾನಗಳಿದ್ದವು. ಅವುಗಳನ್ನು ಆಳುತ್ತಿರುವವರೇ ಬೇಡರ “ದೊರೆಯರು”. ಆದ್ದರಿಂದ ಈ ಕೆಲ ಜನಾಂಗಕ್ಕೆ ದೊರೆಯರು ಅಂತಾ ಹೆಸರು ಬಂದಿತು. ಈ ರೀತಿ ಕಲ್ಬುರ್ಗಿ ಜಿಲ್ಲೆ ಹಾಗೂ ರಾಯಚೂರು ಜಿಲ್ಲೆಯಲ್ಲಿ ಕರೆಯುತ್ತಾರೆ. ಅದೇ ಪ್ರಕಾರ ಈ “ದೊರೆಯರು” ಎಂಬ ಜನಾಂಗದಿಂದಲೇ ‘ದೊರೆ ಮಕ್ಕಳು’ ಎಂಬ ಮತ್ತೊಂದು ಉಪಜನಾಂಗ ಹುಟ್ಟಿತು. ವಿಜಾಪುರ ಆದಿಲ್‌ಶಾಹಿಯ ರಾಜಧಾನಿಯಲ್ಲಿ ಈ ಜನಾಂಗವು ಅತಿ ಶೂರತನದಿಂದ ಎಲ್ಲ ಕಾರ್ಯದಲ್ಲಿ (ಯುದ್ಧ ಮೊದಲಾದವುಗಳು) ಯಶಸ್ವಿಯಾಗುತ್ತಿದ್ದರು. ಆದ್ದರಿಂದ ಈ ಜನಾಂಗದ ಶೌರ್ಯ ಮೆಚ್ಚಿಕೊಂಡು ಆದಿಲ್‌ಶಾಹಿ ಸುಲ್ತಾನನು ಇವರಿಗೆ ಖಡ್ಗವನ್ನು ಬಹುಮಾನವನ್ನಾಗಿ ಕೊಡು ತ್ತಿದ್ದನು. ಇಲ್ಲಿ ಖಡ್ಗ ಎಂದರೆ ‘ತಲ್‌ವಾರ್’ ಅಂತ ಅರ್ಥವಾಗುವುದು. ಈ ‘ತಲ್‌ವಾರ್’ ಬಹುಮಾನ ಪಡೆಯುತ್ತಿರುವ ಕೆಲ ಬೇಡರ ಸಮೂಹವೇ ‘ತಲ್‌ವಾರ್’ ಜನಾಂಗದವೆಂದು ಹುಟ್ಟಿ ‘ತಳವಾರ’ವೆಂದು ಕರೆಯುವ ರೂಢಿಗೆ ಬಂದಿತು. ಈ ರೀತಿ ವಿಜಾಪುರ ಜಿಲ್ಲೆಯ ಸುತ್ತಲೂ ಕರೆಯುತ್ತಾರೆ. ಪ್ರಾಚೀನ ಕಾಲದಲ್ಲಿ ಕೆಲ ಬೇಡರ ಅರಸರಲ್ಲಿ ರಾಜಧಾನಿಯಲ್ಲಿ ಮನೆಮನೆಗೆ ತಿರುಗಿ ‘ಪಾಳೆ’ಯನ್ನು ವಸೂಲಿ ಮಾಡುವ ಸಮೂಹವೊಂದು ಇರುತ್ತಿತ್ತು. ಈ ಗುಂಪಿನವರು ‘ಪಾಳೆಯಗಾರರು’ ಎಂಬ ಒಂದು ಉಪ ಜನಾಂಗವನ್ನಾಗಿ ಮಾಡಿ ಕೊಂಡರು. ‘ಪಾಳೆಯಗಾರರು’ ಅಂತಾ ಹೆಸರು ಬರಲು ಇನ್ನೊಂದು ಕಾರಣವೇನೆಂದರೆ ರಾಜರ ಕಾಲದಲ್ಲಿ ಎಲ್ಲಾದರೂ ದಂಡೆತ್ತಿ ಹೋಗುವಾಗ ಕೋಟೆಯನ್ನು ವಶಪಡಿಸಿಕೊಳ್ಳುವಾಗ ಆಸ್ಥಾನದ ಅನಂತ ದೂರದಲ್ಲಿ ಇವರು ಬೀಡು ಬಿಡುತ್ತಿದ್ದರು. ಈ ರೀತಿ ಇರುವ ಸ್ಥಾನಕ್ಕೆ ಪಾಳ್ಯವೆಂದು ಕರೆಯುತ್ತಿದ್ದರು. ಆದ್ದರಿಂದ ಇವರಿಗೆ ‘ಪಾಳೆಯಗಾರರು’ ಎಂದು ಕರೆದರು.
“ವೇಡನ್” ಇದು ತಮಿಳು ಶಬ್ದ. ತಮಿಳಿನಲ್ಲಿ ಈ ಬೇಡರ ಸಮಾಜಕ್ಕೆ “ವೇಡನ್” ಎಂದು ಕರೆಯುತ್ತಾರೆ. ಆಂಧ್ರ ಭಾಷೆಯಲ್ಲಿ ಬೇಡರ ಸಮಾಜಕ್ಕೆ “ಭೋಯಾ” ಅಂತಾ ಕರೆಯುತ್ತಾರೆ. ರಾಜರ ಕಾಲದಲ್ಲಿ ಇದೇ ಜನಾಂಗದವರು ಪಲ್ಲಕ್ಕಿಯನ್ನು ಹೊರುವವರು. “ಭೋಯಾ” ಎಂದು ಕರೆಯುತ್ತಾರೆ. “ರಾಮೋಶಿ” ಎಂಬುದು “ರಾಣವಾಸಿ” ಎಂಬ ಮರಾಠಿ ಶಬ್ದದಿಂದ ಕರೆಯುವುದು ರೂಢಿಗೆ ಬಂದಿದೆ. “ರಾಣ” ಅಂದರೆ ಅರಣ್ಯ ಅಂತ ಅರ್ಥ, “ವಾಸಿ” ಅಂದರೆ ವಾಸಿಸುವ. ಬೇಡರ ಜನಾಂಗ ಪ್ರಾಚೀನ ಕಾಲದಲ್ಲಿ ಅರಣ್ಯದಲ್ಲಿ ಹೆಚ್ಚಾಗಿ ವಾಸಿಸುತ್ತಿದ್ದರು. ಆದ್ದರಿಂದ ಈ ಬೇಡರ ಜನಾಂಗಕ್ಕೆ “ರಾಮೋಶಿ” ಎಂದು ಕರೆಯುತ್ತಾರೆ. ಕೆಲ ಭಾಗದಲ್ಲಿ “ರಾಮೋಶಿ” ಎಂದರೆ “ರಾಮನ ವಂಶದವರು” ಎಂದು ಹೇಳಿಕೊಳ್ಳುತ್ತಾರೆ. ಈ “ಬೇಡರ” ಜನ ತಾವು ಬೇಟೆಯಾಡುತ್ತಿರುವಾಗ ಸ್ಪಷ್ಟವಾಗಿ ಗುರಿಯಿಟ್ಟು ಬೇಟೆ ಹೊಡೆ ಯುತ್ತಿದ್ದರು. ಆದ್ದರಿಂದ ಈ ಬೇಡರ ಜನಾಂಗಕ್ಕೆ “ಗುರಿಕಾರ”ರೆಂದು ಕಲ್ಬುರ್ಗಿ ಜಿಲ್ಲೆಯ ಕಡೆಗೆ ಕರೆಯುತ್ತಾರೆ. “ಬೇಡರ” ಶಬ್ದದಿಂದ ಬದಲಾವಣೆ ಹೊಂದಿ “ಬೇಂಡರ” ಅಂತಾ ಕೆಲವು ಕಡೆ ಕರೆಯುತ್ತಾರೆ. ತಮಿಳು ಶಬ್ದದಿಂದ “ನಾಯಕ್ಡಾ” ಅಂತಾ ಕೆಲವು ಕಡೆ ಕರೆಯುತ್ತಾರೆ. “ಕನ್ನಯ್ಯನವರು” ಕನ್ನಯ್ಯನ ಮಕ್ಕಳು ಅಂತಾ ಕೆಲವು ಕಡೆ ಕರೆಯುವುದು ವಾಡಿಕೆಯುಂಟು. ಈ ಸಮಾಜದಲ್ಲಿ ಕೆಲವರು ಬೇಡರ ಕನ್ನಯ್ಯನ ಭಕ್ತರಿದ್ದಾರೆ. ಅವರಿಗೆ “ಕನ್ನಯ್ಯನವರು” ಎಂದು ಕರೆಯುತ್ತಾರೆ. ಇದು ಅಲ್ಲದೆ ಉತ್ತರ ಭಾರತದ ಕಡೆ “ವಾಸಿ” ಎಂದು ಕರೆಯುತ್ತಾರೆ. “ವೇಟನ್” “ವೇಡುವಾಸ್” “ವೆಡ್ಡಾಸ್” ಈ ರೀತಿ ಸಿಲೋನದಲ್ಲಿ ಕರೆಯುತ್ತಾರೆ. ಕರ್ನಾಟಕದಲ್ಲಿ ಬಳ್ಳಾರಿ ಜಿಲ್ಲೆಯಲ್ಲಿ ಕೆಲ ಭಾಗಗಳಲ್ಲಿ “ಪೆದ್ದರು” ಎಂದು ಕರೆಯುತ್ತಾರೆ. ಕಾಶ್ಮೀರದಲ್ಲಿ ಈ ಜನಾಂಗಕ್ಕೆ “ಡೊಗ್ರಾ” ಎಂದು ಕರೆಯುತ್ತಾರೆ. ಉತ್ತರ ಪ್ರದೇಶದಲ್ಲಿ “ಜಾಟ” ಅಂತಾ ಕರೆಯುತ್ತಾರೆ. ರಾಜಸ್ಥಾನ ಮತ್ತು ಪಂಜಾಬ ರಾಜ್ಯ ಹಾಗೂ ಮಧ್ಯಪ್ರದೇಶಗಳಲ್ಲಿ ಭಿಲ್ ಅಂತಾ ಕರೆಯುತ್ತಾರೆ. ಇದು ಅಲ್ಲದೆ ಪಂಜಾಬಿನಲ್ಲಿ “ಬಾಲ್ಮೀಕಿ” ಎಂದು ಕರೆಯುತ್ತಾರೆ. ಬಂಗಾಲ ಮತ್ತು ಬಿಹಾರದಲ್ಲಿ “ಸೇನ್” ಅಂತಾ ಕರೆಯುತ್ತಾರೆ. ಕೇರಳದಲ್ಲಿ “ನಾಯರ್” ಅಂತಾ ಕರೆಯುತ್ತಾರೆ. ತಮಿಳುನಾಡಿನಲ್ಲಿ “ನಾಯಿಡು” ಎಂದು ಕರೆಯುತ್ತಾರೆ. ಸಿಲೋನ್‌ದಲ್ಲಿ “ಬಂದರ್ ನಾಯಕ” ಹಾಗೂ ಮಲೇಶಿಯಾ, ಸಿಂಗಪುರದ ಕಡೆ “ವಾಲ್ಮೀಕಿ” ಎಂದೇ ಕರೆಯುತ್ತಾರೆ. ತಮಿಳುನಾಡಿನಲ್ಲಿ “ಗೆಂಟು”ವೆಂತಲೂ ಕರೆಯುತ್ತಾರೆ. ಕೆಲವೊಂದು ಕಡೆ ‘ಭಿಲ್ಲರು’ ಅಂತಾ ಕರೆಯುತ್ತಾರೆ. ಹೀಗೆ ಕರೆಯಲು ಕಾರಣವೇನೆಂದರೆ, ಇವರು ‘ಬಿಲ್ಲು’ ವಿದ್ಯೆಯಲ್ಲಿ ಪಾರಂಗತರಾಗಿದ್ದರಿಂದ ಇವರಿಗೆ ‘ಭಿಲ್ಲರು’ ಎಂದು ಕರೆದರು. ಈ ಸಮಾಜದಲ್ಲಿ ಕೆಲವರು ‘ಪುಳಿಂದ’ ‘ಕಿರಾತ’ ‘ಶಬರ’ ಎಂಬ ಮುಂತಾದ ಹೆಸರುಗಳಿಂದ ಪ್ರಾಚೀನ ಕಾಲದಿಂದ ಕರೆಯುತ್ತಾರೆ. ಈ ಸಮಾಜದಲ್ಲಿ ನ್ಯಾಯಗಳನ್ನು ಬಗೆಹರಿಸುವುದು, ಸಮಾಜದ ಸುಧಾರಣೆಗೆ ಮುಂದಾಳುತನ ವಹಿಸುವ ಜನರಿಗೆ ‘ಕಟ್ಟೀಮನಿ’ ಎಂದು ಕರೆದರು. ಮಹಾರಾಷ್ಟ್ರದಲ್ಲಿ ಈ ಜನಾಂಗಕ್ಕೆ ‘ಥೇರ ಬೇಡ’ ‘ಮದಾರ ಬೇಡ’ ಎಂದು ಕರೆಯುತ್ತಾರೆ. ಐತಿಹಾಸಿಕ ರೀತಿಯಿಂದ ಇವರ ನಡತೆಯನ್ನು ನಾವು ವಿಚಾರಿಸಿದರೆ, ಈ ಜನ ನಂಬಿಗಸ್ಥ ಜನ. ಕರ್ನೂಲ ಜಿಲ್ಲೆಯ ಕೆಲವು ಭಾಗದಲ್ಲಿ ಈ ಜನಾಂಗದ ಮುಖ್ಯಸ್ಥ ಜನಾಂಗಕ್ಕೆ ‘ಸಿಹ್ಮಾನಾನಾ ಬೋಯಾಸ್’ ಎಂದು ಕರೆಯುತ್ತಾರೆ. ‘ಬೈಡಾಸ್’ ಅಥವಾ ‘ಬ್ಯಾಡಾಸ್’ ಎಂದು ಬಳ್ಳಾರಿ ಜಿಲ್ಲೆಯ ಕೆಲವು ಭಾಗ ದಲ್ಲಿ ಕರೆಯಿಸಿಕೊಳ್ಳುತ್ತಾರೆ. ಈ ಬೇಡರ ಸಮಾಜದಲ್ಲಿ ಮದ್ರಾಸಿನ ಕಡೆ ‘ಪೆಡ್ಡಾ’ ಮತ್ತು ‘ಮೈಸಾ’ ಹೀಗೆ ಎರಡು ಹೆಸರುಗಳಿಂದ ಕರೆಯುತ್ತಾರೆ. ಇವರು ಉತ್ತರ ಅರ್ಕಾಟಕ ಜಿಲ್ಲೆ ಯಲ್ಲಿ ವಾಸಿಸುತ್ತಾರೆ. ‘ಸಾದರು’ ಎಂದು ಕರೆಯಲು ಕಾರಣ ಕೆಲ ಬೇಡರ ಜನಾಂಗದವರು ಲಿಂಗಾಯತ ಜನಾಂಗಕ್ಕೆ ಸೇರಿರುತ್ತಾರೆ. ಅಂಥವರಿಗೆ ‘ಸಾದರು’ ಎಂದು ಕರೆಯುತ್ತಾರೆ.
ಇದು ಅಲ್ಲದೆ ‘ಹಾಲು’ ‘ಮಾಚಿ’ ಅಥವಾ ‘ಮೈಸಾ’ ‘ಬಾರೆಕಾ’ ‘ಕನ್ನಯ್ಯನ ಜಾತಿ’ ಮತ್ತು ‘ಕಿರಾತಕಾ’ ಇಂಥ ಅನೇಕ ಹೆಸರುಗಳಿಂದ ಮೈಸೂರಿನ ಕಡೆ ಕರೆಯುತ್ತಾರೆ. ‘ಮೈಸಾ’ ಬೇಡರಲ್ಲಿ ಮತ್ತೊಂದು ಜನಾಂಗವಿದ್ದು, ಅದಕ್ಕೆ ‘ಚುಂಚುಸ್’ ಎಂದು ಕರೆಯುತ್ತಾರೆ. ಇದು ಇಂಗ್ಲೀಷ್ ಶಬ್ದ. ಇವರು ಹೆಚ್ಚಾಗಿ ಅರಣ್ಯದಲ್ಲಿ ವಾಸಿಸುತ್ತಾರೆ. ಬೇಟೆಯಾಡುತ್ತಾ ತಮ್ಮ ಜೀವನ ನಡೆಸುತ್ತಾರೆ. ‘ಮೈಸಾ ಬೇಡರು’ ಎಂದರೆ ಮುಸಲ್ಮಾನರ ಗುಣಗಳನ್ನು ಹೊಂದಿದವರು, ‘ದೊರಾ’ ‘ದೊರಾ ಬಿಡ್ಡಾ’ ಹೀಗೆ ಇನ್ನೂ ಅನೇಕ ಹೆಸರುಗಳಿಂದ ಈ ಸಮಾಜದವರಿಗೆ ಕರೆಯುತ್ತಾರೆ. ಕೆಲ ಬೇಡರ ಜನಾಂಗದವರು “ವಾಲ್ಮೀಕಿ ಬ್ರಾಹ್ಮಣರು” ಎಂದು ಕರೆಯಿಸಿಕೊಳ್ಳುತ್ತಾರೆ. ಇದು ಅಲ್ಲದೆ ‘ನಿಶಾಡಲು’, ‘ನಿಶಾಡು’ ಎಂತಲೂ ಕರೆಯಿಸಿಕೊಳ್ಳುತ್ತಾರೆ. ‘ಕೊರವಾಸ್’, ‘ಯುನಾಡಿಸ್’ ಹೀಗೆ ಕೆಲವು ಕಡೆಗೆ ಕರೆಯುತ್ತಾರೆ. ಇದು ಅಲ್ಲದೆ ‘ವಾಲ್ಮೀಡುಡು’ ಎಂತಲೂ ಕರೆಯುತ್ತಾರೆ. ‘ಮೈಸಾ ಬೇಡರ’ ಜನಾಂಗದಲ್ಲಿ ಕೆಲವರು ಶರಣರಿದ್ದು, ಅವರು ‘ಮೈಸಾ’ ಬೇಡರಿಗೆ ತಮ್ಮ ಸಮಾಜದ ಕೀರ್ತನ, ಉಪದೇಶ ಹೇಳುತ್ತಾರೆ. ಇಂಥ ಕೆಲ ಜನಾಂಗದ ಸಮೂಹಕ್ಕೆ ದಳವಾಯಿ ಜನ ಎಂದು ಕರೆಯುತ್ತಾರೆ.
ಈ ಪ್ರಕಾರ ನಾವು ನೋಡಿದರೆ ಬೇಡರ ಸಮಾಜವು ಬಹು ಪ್ರಾಚೀನವಾದದ್ದು ಎಂದು ತಿಳಿದು ಬರುತ್ತದೆ. ಆದಿಕಾಲದ ಬೇಡರ ದೊರೆಯಾಗಿದ್ದ ಏಕಲವ್ಯನು ಅತಿ ಶೂರನು, ಗುರುವಿಲ್ಲದೆ, ಕೇವಲ ಗುರುವಿನ ಆಶೀರ್ವಾದದಿಂದ ಬಿಲ್ಲು ವಿದ್ಯೆ ಕಲಿತು ನಿಪುಣನಾಗಿದ್ದನು. ಇವನು ಬೇಡರವನೆಂದು ಆಧಾರಗಳಿಂದ ತಿಳಿದು ಬರುತ್ತದೆ. ಆದಿಕವಿ ವಾಲ್ಮೀಕಿ ಈ ಸಮಾಜದವನು. ಈತನಿಂದ ಪ್ರಣೀತವಾದ “ರಾಮಾಯಣ” ಈ ಬೇಡರ ಸಮಾಜದ ಕೊಡುಗೆ ಎಂದು ಹೇಳಲು ಯಾರದೇ ಅಡ್ಡಿಯಿಲ್ಲ.
ಕೃಪೆ : ವಾಲ್ಮೀಕಿ ಸಂಪದ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೫. ನಾಯಕ ಜನಾಂಗ ಒಂದು ನೋಟ
ಬುಡಕಟ್ಟು ಜನಾಂಗಗಳ ಅಧ್ಯಯನ ನಮ್ಮ ಸಾಂಸ್ಕೃತಿಕ ತಿಳುವಳಿಕೆಗೆ, ಸಮಾಜದ ಬಗೆಗಿನ ಒಳನೋಟಗಳಿಗೆ ಹೊಸ ಆಯಾಮಗಳನ್ನು ಒದಗಿಸುತ್ತದೆ. ಇಂತಹ ಸಾಂಸ್ಕೃತಿಕ-ಸಾಮಾಜಿಕ ಅಧ್ಯಯನ ಬ್ರಿಟೀಷರು ಭಾರತವನ್ನು ಆಳುತ್ತಿದ್ದ ಕಾಲದಿಂದಲೇ ನಡೆದು ಬಂದಿದೆ. ಅನೇಕ ವಿದೇಶಿ ವಿದ್ವಾಂಸರು ಗಣನೀಯ ಸೇವೆ ಸಲ್ಲಿಸಿದ್ದಾರೆ. ವೆರಿಯರ್ ಎಲ್ವಿನ್‌ರಂತಹ ವಿದ್ವಾಂಸರು ಭಾರತದ ಅನೇಕ ಬುಡಕಟ್ಟುಗಳ ಬಗ್ಗೆ ಸಂಶೋಧನೆ ಕೈಗೊಂಡು ಅವರ ಉದ್ಧಾರಕ್ಕಾಗಿ ತಮ್ಮ ಬದುಕನ್ನೇ ಅರ್ಪಿಸಿಕೊಂಡಿದ್ದರು.
ಕರ್ನಾಟಕದ ಪ್ರಧಾನ ಬುಡಕಟ್ಟುಗಳಾದ ಮ್ಯಾಸನಾಯಕರು ಮತ್ತು ಕಾಡುಗೊಲ್ಲರನ್ನು ಕುರಿತ ಸಾಕಷ್ಟು ಅಧ್ಯಯನಗಳು ಇ. ಥರ್ಸ್‌ಟನ್
[1] ಎಲ್.ಕೆ. ಅನಂತಕೃಷ್ಣಅಯ್ಯರ್ ಮತ್ತು ಹೆಚ್.ವಿ. ನಂಜುಂಡಯ್ಯ[2] ಡಾ. ತೀ.ನಂ. ಶಂಕರನಾರಾಯಣ[3] ಡಾ. ಕಾಳೇಗೌಡ ನಾಗವಾರ[4] ಅವರಿಂದ ನಡೆದಿದ್ದರೂ, ಇನ್ನೂ ಯಾರ ಗಮನಕ್ಕೂ ಬಾರದಿರುವ ಕೆಲವು ಆಚಾರ-ವಿಚಾರಗಳನ್ನು ಕುರಿತು ಇಲ್ಲಿ ಪ್ರಸ್ತಾಪಿಸಿದ್ದೇನೆ.
ಕರ್ನಾಟಕದ ಉದ್ದಗಲಕ್ಕೂ ಹರಡಿರುವ ಈ ಜನಾಂಗ ರಾಯಚೂರು, ಬಳ್ಳಾರಿ, ತುಮಕೂರು ಜಿಲ್ಲೆಗಳ ಪೂರ್ವ ಭಾಗದಲ್ಲಿ ಹೆಚ್ಚಾಗಿಯೂ, ಚಿತ್ರದುರ್ಗ ಜಿಲ್ಲೆಯ ಚಳ್ಳಕೆರೆ, ಜಗಳೂರು ಮತ್ತು ಮೊಳಕಾಲ್ಮೂರು ತಾಲ್ಲೂಕುಗಳಲ್ಲಿ ಅತೀ ದಟ್ಟವಾಗಿಯೂ ನೆಲೆಸಿದ್ದಾರೆ. ನೆರೆಯ ಆಂಧ್ರಪ್ರದೇಶದ ಅನಂತಪುರ, ಕರ್ನೂಲು ಜಿಲ್ಲೆಗಳಲ್ಲಿಯೂ ಸಾಕಷ್ಟು ಸಂಖ್ಯೆಯಲ್ಲಿ ವಾಸಿಸುತ್ತಿದ್ದಾರೆ. ಆದರೆ ಈ ಜನ ಸಾಮಾಜಿಕವಾಗಿ ಆರ್ಥಿಕವಾಗಿ ಅತ್ಯಂತ ಹಿಂದುಳಿದವ ರಾಗಿದ್ದಾರೆ.
ಇವರು ಮೂಲತಃ ಆಂಧ್ರಪ್ರದೇಶದ ಶ್ರೀಶೈಲದ ಬಳಿಯ ಕರಿಮಲೆ ಕೊಮ್ಮಮಲೆ[5]ಗಳ ಕಡೆಯಿಂದ ಮತ್ತು ತಿರುಪತಿ ಬಳಿಯ ಜಡೇಕಲ್ಲುದುರ್ಗ[6]ದ ಕಡೆಯಿಂದ ವಲಸೆ ಬಂದ ಜನ. ಮೂಲತಃ ಬೇಟೆಗಾರರೂ, ಪಶುಪಾಲಕರೂ ಆದ ಈ ಜನ ಹುಲ್ಲು-ನೀರು ಹುಡುಕುತ್ತಾ ದೇಶಾಂತರ ಬಂದವರು. ಮುಖ್ಯವಾಗಿ ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯ ನಂತರ ಕರ್ನಾಟಕದತ್ತ ವಲಸೆ ಬರತೊಡಗಿದ ಈ ಜನ ರಯೋಧರಾಗಿದ್ದರು, ಯುದ್ಧಪ್ರೇಮಿಗಳಾಗಿದ್ದರು. ಹೀಗಾಗಿ ಇವರಿಗೆ ಸಮಾಜದಲ್ಲಿ ಹೆಚ್ಚಿನ ಸ್ಥಾನ-ಮಾನಗಳು ದೊರೆತವು.
ಇವರ ಮನೆಯ ಮಾತು ತೆಲುಗು ಹಾಗೂ ಕನ್ನಡ. ಈ ಜನಾಂಗದ ಚರಿತ್ರೆಗೆ ಸಂಬಂಧಿಸಿದ ಎಷ್ಟೋ ದಾಖಲೆಗಳು ತೆಲುಗಿನಲ್ಲಿ ಸಿಗುತ್ತವೆ. ಆದರೆ ಕನ್ನಡ ಪ್ರಾಂತದಲ್ಲಿ ನೆಲೆಸಿದ ನಂತರ ದಾಖಲೆಗಳು ಕನ್ನಡದಲ್ಲಿಯೂ ಸಿಗುತ್ತವೆ. ಇಂದು ಕನ್ನಡ ಪ್ರಾಂತಗಳಲ್ಲಿ ನೆಲೆಸಿರುವ ಇವರು ತೆಲುಗು ಬಹುಪಾಲು ಕನ್ನಡ ಮಿಶ್ರವಾಗಿದ್ದು ತನ್ನದೇ ಆದ ವಿಚಿತ್ರ ಶೈಲಿಯನ್ನು ಹೊಂದಿದೆ. ಇವರ ‘ತೆಲುಗನ್ನಡ’ ಭಾಷಾವಿಜ್ಞಾನದ ದೃಷ್ಟಿಯಿಂದ ಕುತೂಹಲಕರವಾದ ಅಧ್ಯಯನವಾಗುತ್ತದೆ.
ಇವರು ತಮ್ಮನ್ನು ಬೇಡರು (ಬ್ಯಾಡರು), ವಾಲ್ಮೀಕಿಗಳು, ಪರಿವಾರದವರು, ಮ್ಯಾಸಬೇಡರು (ಮ್ಯಾಸನಾಯಕರು), ತಳವಾರರು, ನಾಯ್ಕರು, ಪಾಳೇಗಾರರು ಎಂದು ನಾನಾ ಹೆಸರುಗಳಲ್ಲಿ ಕರೆದುಕೊಳ್ಳುತ್ತಾರೆ. ತೆಲುಗಿನಲ್ಲಿ ಇವರನ್ನು ‘ಬೋಯ ಅಥವಾ ಬೇಡರ್’ ಎಂದು ಗುರುತಿಸುತ್ತಾರೆ.
“ಬೇಡರೆಂದು ಕರೆದುಕೊಳ್ಳಬೇಕಾದ ಜನರು ನಾನಾ ಹೆಸರುಗಳನ್ನು ಇಟ್ಟು ಕೊಂಡಿ ದ್ದಾದರೂ ಹೇಗೆ? ಅದಕ್ಕೆ ಅಂದಂದಿನ ಸನ್ನಿವೇಶಗಳೇ ಕಾರಣ. ವಾಲ್ಮೀಕಿ ಸಂತತಿ ಯವರು ತಮ್ಮ ಪ್ರಸಿದ್ಧ ಪೂರ್ವಿಕನ ಹೆಸರಿನಲ್ಲಿ ತಮ್ಮನ್ನು ವಾಲ್ಮೀಕಿಗಳೆಂದು ಕರೆದುಕೊಂಡು ಸಂತೃಪ್ತಿ ಪಡೆದಿದ್ದಾರೆ. ಕಾಡುಗಳಲ್ಲಿದ್ದು ಪಶುಪಾಲನೆಯನ್ನು ಮುಖ್ಯ ವೃತ್ತಿಯನ್ನಾಗಿ ಅವಲಂಬಿಸಿದವರು ತಮ್ಮ ಸಾಕು ಪ್ರಾಣಿಗಳನ್ನು ಕಾಡಿನಿಂದ ಕಾಡಿಗೆ ಅಟ್ಟಿಕೊಂಡು ಹೋಗಿ ಪೋಷಿಸುತ್ತಿದ್ದುದರ ಮೇಲೆ ತಮ್ಮನ್ನು ಕಾಡಸಂಚರು ಎಂದು ಕರೆದುಕೊಂಡಿದ್ದಾರೆ. ಮೂಗ ನಾಯಕನ ಅನುಯಾಯಿಗಳೆಲ್ಲಾ ತಮ್ಮನ್ನು ನಾಯಕರೆಂದು ಕರೆದುಕೊಳ್ಳುತ್ತಾರೆ. ಪಾಳೆಯಗಾರರ ಸಂತತಿಯವರು ತಮ್ಮನ್ನು ಪಾಳೆಯಗಾರರು ಅಥವಾ ದೊರೆಗಳು ಎಂದು ಕರೆದುಕೊಳ್ಳುತ್ತಾರೆ. ಪಾಳೆಯಗಾರರ ಆಸ್ಥಾನಗಳಲ್ಲಿ ಅಂತರಂಗ ಸೇವಕರಂತಿದ್ದವರ ಪೀಳಿಗೆಯವರು ತಮ್ಮನ್ನು ರಾಜಪರಿವಾರದವರೆಂದು ಕರೆದುಕೊಳ್ಳುತ್ತಾರೆ. ಹಗಲಿರುಳೂ ಗ್ರಾಮಗಳ ರಕ್ಷಣಾ ಕಾರ್ಯಕ್ಕೆ ನಿಯಮಿಸಲ್ಪಟ್ಟವರ ಸಂತತಿಯವರು ತಮ್ಮನ್ನು ತಳವಾರರೆಂದು ಕರೆದುಕೊಳ್ಳುತ್ತಾರೆ. ಕೆಲವರು ಹಿಂದಿನಿಂದಲೂ ಉಪಯೋಗಿಸುತ್ತಿದ್ದ ಶಖರ, ಕಿರಾತ, ಭಿಲ್ಲವ ಪದಗಳನ್ನೇ ತಮ್ಮ ಜಾತಿಯೆಂದು ಉಳಿಸಿಕೊಂಡಿದ್ದಾರೆ”[7] ಎಂಬುದು ರಾಜನ ರಾಜಣ್ಣನವರ ವಾದ.
“ಕ್ಷತ್ರಿಯ ಕುಲನಾಶಕ್ಕೆ ಗಂಡುಗೊಡಲಿ ಹಿಡಿದು ಹೊರಟ ಪರಶುರಾಮನ ಹಾವಳಿಯಿಂದ ತಲೆತಪ್ಪಿಸಿಕೊಂಡು ಕಾಡು ಸೇರಿದ ಕ್ಷತ್ರಿಯರು ತಮ್ಮನ್ನು ‘ನಾಯಕರು’ ಎಂದು ಕರೆದುಕೊಂಡರು. ಕ್ರಮೇಣ ತಾವು ಕಟ್ಟಿದ ಸಾಮ್ರಾಜ್ಯಗಳನ್ನು ಮರೆತು, ಕಾಡಿನ ಬದುಕಿನೊಂದಿಗೆ ಬೆರೆತುಹೋಗಿ ‘ಕಿರಾತ’ರೆನಿಸಿಕೊಂಡರು”[8] ಎಂಬ ವಿಶಿಷ್ಟ ವ್ಯಾಖ್ಯಾನಹರತಿ ರನಾಯಕರದು.
ಪುರಾಣ ಕಾಲದ ವಾಲ್ಮೀಕಿ, ಧರ್ಮವ್ಯಾಧ, ಬೇಡರ ಕಣ್ಣಪ್ಪ, ಏಕಲವ್ಯ, ಶಬರಿಯನ್ನು ಬಿಟ್ಟರೆ, ಕ್ರಿ.ಶ. ೯ನೇ ಶತಮಾನಕ್ಕೆ ಸೇರಿದ ‘ವಡ್ಡಾರಾಧನೆ’ ಎಂಬ ಹಳಗನ್ನಡದ ಗದ್ಯಕೃತಿಯ ಅನೇಕ ಕತೆಗಳಲ್ಲಿ ನಗರ ರಕ್ಷಣೆಯಲ್ಲಿ ನಿರತನಾದ ‘ತಳವಾರ’ನ ಉಲ್ಲೇಖವನ್ನು ಕಾಣ ಬಹುದು.
ಇವರೆಲ್ಲರನ್ನೂ ಒಟ್ಟಾಗಿ ‘ನಾಯಕರು’ ಎಂದು ಕರೆಯುವುದು ವಾಡಿಕೆಯಾಗಿದೆ. ಆದರೆ ಇವರಲ್ಲಿ ‘ಮ್ಯಾಸ ನಾಯಕರು, ಊರು ನಾಯಕರು ಮತ್ತು ಪಾಳೆಯಗಾರರು’ ಎಂಬ ಮೂರು ಪ್ರಧಾನವಾದ ಪಂಗಡಗಳಿವೆ.
ಸಹಜವಾಗಿ ಕೃಷ್ಣಕಾಯರಾದ ಈ ಜನಗಳಲ್ಲಿ ಗಿರಿಜನಾಂಗದ ಪ್ರಾಚೀನ ಲಕ್ಷಣಗಳನ್ನು, ಆಚಾರ-ವಿಚಾರಗಳನ್ನು ಕಾಣಬಹುದು. ಇವರಲ್ಲಿ ‘ಮಂದಲೋರು, ಮಲ್ಲನಾಯಕನೋರು, ಮಳೆಲೋರು’ ಎಂಬ ವಿಭೂತಿ ಪುರುಷರ ಹೆಸರಿನಲ್ಲೇ ಗುರುತಿಸಲ್ಪಡುವ ಬೆಡಗುಗಳಿವೆ. ಇವರು ಕ್ರಮವಾಗಿ ವಿಷ್ಣು, ಶಿವ, ಬ್ರಹ್ಮನ ಆರಾಧಕರಾಗಿರುತ್ತಾರೆ, ಆದರೆ ಮಳೆಲೋರು ಮಾತ್ರ, ಬ್ರಹ್ಮನೊಂದಿಗೆ ಬೇರೆಲ್ಲಾ ದೇವರುಗಳನ್ನು ಪೂಜಿಸುತ್ತಾರೆ. ಮಳೆಲೋರು ಎಲ್ಲಾ ಬೆಡಗು ಗೋತ್ರಗಳೊಂದಿಗೆ ವೈವಾಹಿಕ ಸಂಬಂಧಗಳನ್ನು ಬೆಳೆಸುತ್ತಾರೆ. ಅಂದರೆ ಇವರು ಎಲ್ಲ ಕುಲಕ್ಕೂ (ಬೆಡಗು) ನೆಂಟರಾಗಿ ನಡೆದುಕೊಳ್ಳುತ್ತಾರೆ (ಕುಂಚಟಿಗ ಒಕ್ಕಲಿಗರಲ್ಲಿ ಈ ಬೆಡಗನ್ನೇ ಹೋಲುವ ‘ಒಳಕಲ್ಲೊರು’ ಎಂಬ ಅಪರೂಪದ ಬೆಡಗಿದೆ).
‘ಎನಮಲೋರು’ (ಎಮ್ಮೆಯವರು) ಎಂಬ ಇನ್ನೊಂದು ಪ್ರಮುಖ ಬೆಡಗು ಇದೆ. (ಕುಂಚಟಿಗ ಒಕ್ಕಲಿಗರಲ್ಲೂ ಇದನ್ನೇ ಹೋಲುವ ‘ಎಮ್ಮೆನೋರು’ ಎಂಬ ಬೆಡಗು ಇದೆ) ಇವಲ್ಲದೆ ಅಲ್ಪ ಜನಸಂಖ್ಯೆ ಇರುವ ಅನೇಕ ಬೆಡಗುಗಳು ಇವೆ (ಈ ಬೆಡಗುಗಳು ಅಣ್ಣ-ತಮ್ಮಂದಿತನ, ನೆಂಟತನ ನಿರ್ಧರಿಸಲು ಸಹಾಯಕವಾಗುತ್ತವೆ).
ಕಾಡುಗೊಲ್ಲರಿಗೂ, ಮ್ಯಾಸನಾಯಕರಿಗೂ ಅತ್ಯಂತ ಹತ್ತಿರದ ಅನೇಕ ಹೋಲಿಕೆ ಗಳಿರುವುದು ಸಮಾಜ ವಿಜ್ಞಾನಿಗಳಿಗೆ ಆಶ್ಚರ್ಯವನ್ನು ಉಂಟುಮಾಡುವುದರೊಂದಿಗೆ ಇವೆರಡೂ ಬುಡಕಟ್ಟುಗಳೂ ಮೂಲದಲ್ಲಿ ಒಂದೇ ಆಗಿದ್ದಿರಬಹುದೆಂಬ ಅನುಮಾನವನ್ನು ಹುಟ್ಟು ಹಾಕುತ್ತವೆ. ಇಂತಹುದೇ ಸಾಮ್ಯಗಳು ಕುರುಬ ಮತ್ತು ಕುಂಚಟಿಗ ಒಕ್ಕಲಿಗ ಜಾತಿಗಳೊಳಗೂ ಕಾಣಬಹುದು.
ಪ್ರಚಲಿತವಿರುವ ಜನಪದ ಕತೆ[9]ಯೊಂದರ ಪ್ರಕಾರ – ಈಗ ಮ್ಯಾಸಬ್ಯಾಡರು ಮತ್ತು ಕಾಡುಗೊಲ್ಲರು ಎಂದು ಕರೆಯಲ್ಪಡುವ ಇವರು ಒಂದೇ ತಾಯಿಯ ಮಕ್ಕಳಂತೆ. ಇಬ್ಬರೂ ಗೋಪಾಲಕರಾಗಿದ್ದರು. ಬರಬಂದಾಗ ದನಗಳನ್ನು ಪಡುವಲ ಸೀಮೆಗೆ ತಿರುಗಿಸಿದರು. ಬಹಳಷ್ಟು ದಿನಗಳಿಂದ ಆಹಾರವಿಲ್ಲದೆ ಹಸಿವಿನಿಂದ ಕಂಗೆಟ್ಟಿದವನು ತಡೆಯಲಾರದೆ, ಆಗತಾನೆ ಈದ (ಜನನವಾದ) ಕುಂಟ ಆಕಳು ಕರುವಿನ ತೊಡೆಯನ್ನು ಕಿತ್ತುಕೊಂಡು ತಿಂದನಂತೆ. ಇದನ್ನು ನೋಡಿದ ದೊಡ್ಡವನು ‘ಅಯ್ಯೋ ಕಂಕಾ (ಅನಾಗರೀಕ) ಎಂಥಾ ಕೆಲ್ಸ ಮಾಡಿದೆಯೋ’ ಎಂದು ಬಯ್ದನಂತೆ, ಅಂದಿನಿಂದ ಅವರು ಬೇರೆಯಾದರಂತೆ. ‘ಕಂಕಾ’ ಎಂದು ಕರೆಯಲ್ಪಟ್ಟವನು ಮುಂದೆ ‘ಮ್ಯಾಸನಾಯಕ’ನೆನಿಸಿಕೊಂಡನಂತೆ; ಉಳಿದವನು ತನ್ನ ‘ಗೊಲ್ಲ’ತನವನ್ನು ಹಾಗೆ ಉಳಿಸಿಕೊಂಡನಂತೆ.
ಈ ಕಥೆಯನ್ನು ಸಮೀಕರಿಸುವಂತಿರುವ ಅನೇಕ ಆಚಾರ ವಿಚಾರಗಳು ಒಂದೇ ಆಗಿರುವುದನ್ನು ಈ ಕೆಳಕಂಡಂತೆ ಗುರುತಿಸಬಹುದು –
ಗೊಲ್ಲರಲ್ಲಿ-ಕಾಡುಗೊಲ್ಲರು, ಊರುಗೊಲ್ಲರು ಇರುವಂತೆ, ನಾಯಕರಲ್ಲಿ ಮ್ಯಾಸ ನಾಯಕರು, ಊರು ನಾಯಕರು ಎಂಬ ಎರಡು ಪ್ರಭೇದಗಳಿವೆ.
ಹಳೆಯ ತಲೆಮಾರಿನ ಮ್ಯಾಸನಾಯಕರ ಯಜಮಾನರು ಕಾಡುಗೊಲ್ಲರಂತೆ ತಲೆ ಕೂದಲನ್ನು ಕತ್ತರಿಸದೆ ‘ತುರುಬು’ ಕಟ್ಟುವುದನ್ನು ಇಂದು ಕಾಣಬಹುದು (ಆದರೆ ಮುಂದಲೆಯ ಕೂದಲನ್ನು ಚಂದ್ರಾಕಾರವಾಗಿ ಕತ್ತರಿಸಿರುತ್ತಾರೆ). ಕಾಡುಗೊಲ್ಲರ ಹೆಂಗಸರು ಮೇಲು ರವಿಕೆ (ಕುಪ್ಪಸ) ತೊಡದಿರುವಂತೆ, ಹಳೆಯ ಕಾಲದ ಮ್ಯಾಸಬೇಡರ ಹೆಂಗಸರೂ ರವಿಕೆ ತೊಡುವುದಿಲ್ಲ; ಕಾಡುಗೊಲ್ಲರ ಹೆಂಗಸರು ಮುಂಗೈಗೆ ‘ಗೊಲ್ಲಕಡಗ’ ಧರಿಸಿದರೆ, ಅದನ್ನೇ ಹೋಲುವಂತಹ ‘ಬದ್ದು’ ಎಂಬ ಹಿತ್ತಾಳೆಯ ಆಭರಣವನ್ನು ಇವರು ಮುಂಗೈಗೆ ತೊಡುತ್ತಾರೆ.
ಕಾಡುಗೊಲ್ಲರ ಹಾಗೆ ಇವರು ಕೂಡ ಹಟ್ಟಿಯನ್ನು ಊರ ಹೊರವಲಯದಲ್ಲಿ ಪ್ರತ್ಯೇಕವಾಗಿ ಹಾಕಿಕೊಂಡು ಜನಸಂಪರ್ಕದಿಂದ ದೂರವಿರುತ್ತಾರೆ. ಬಹಳಷ್ಟು ಕಡೆಗಳಲ್ಲಿ ಕಾಡುಗೊಲ್ಲರ ಮತ್ತು ಮ್ಯಾಸಬೇಡರ ಹಟ್ಟಿಗಳು ಅಕ್ಕಪಕ್ಕದಲ್ಲೇ ಇರುತ್ತವೆ.
ಕಾಡುಗೊಲ್ಲರಂತೆ ಇವರೂ ಹಟ್ಟಿಯ ಸುತ್ತ ಕಳ್ಳೆಬೇಲಿಯನ್ನು ಹಾಕುತ್ತಾರೆ, ಜೊತೆಗೆ ಕಾಡುಗೊಲ್ಲರಂತೆ ಕೋಳಿಯನ್ನು ಹಟ್ಟಿಯೊಳಗೆ ಸೇರಿಸುವುದಿಲ್ಲ, ಸೇವಿಸುವುದೂ ಇಲ್ಲ. ಆದರೆ ಈಗೀಗ ಈ ಬಿಗಿಯಾದ ಕಟ್ಟು-ನಿಟ್ಟು ಸಡಿಲವಾಗುತ್ತಿದೆ.
ಈ ಎರಡೂ ಜನಾಂಗಗಳ ಪ್ರಮುಖ ದೈವಗಳಾದ ಕಾಟಂಲಿಂಗ, ಚಿತ್ರಲಿಂಗ ದೇವರುಗಳು ಒಂದೇ ಆಗಿವೆ; ಈ ಎರಡೂ ಜನಾಂಗಗಳು ‘ಢಗಮು’[10] ಎಂಬ ವಿಶಿಷ್ಟ ವಾದ್ಯವನ್ನು ತಮ್ಮ ದೇವರಿಗೆ ಬಳಸುತ್ತಾರೆ.
ಕಾಡುಗೊಲ್ಲರಿಗೆ ಸಾಂಸ್ಕೃತಿಕ ರರೂ ಹಾಗೂ ಗೋಪಾಲಕರೂ ಆಗಿದ್ದ ಎತ್ತಪ್ಪ-ಜುಂಜಪ್ಪಗಳು ಹೇಗೆ ಆರಾಧ್ಯದೈವಗಳೋ ಹಾಗೇ ಮ್ಯಾಸಬೇಡರಲ್ಲಿ ಗೋಪಾಲಕರಾಗಿದ್ದ ಗಾದರಿಪಾಲನಾಯಕ ಜಗಲೂರು ಪಾಪನಾಯಕರು ಆರಾಧ್ಯ ದೈವಗಳೂ, ಸಾಂಸ್ಕೃತಿಕ ರರೂ ಆಗಿದ್ದಾರೆ.
ಕಾಡುಗೊಲ್ಲರಲ್ಲಿ ಜುಂಜಪ್ಪನಿಗೆ ದನಗಳನ್ನು ಬಿಡುವಂತೆ, ಮ್ಯಾಸನಾಯಕರೂ ದನಕರು ಗಳನ್ನು ತಮ್ಮ ದೇವರುಗಳಿಗೆ ಬಿಡುತ್ತಾರೆ. ದೇವರ ದನಗಳನ್ನು ಕಾಯುವವರನ್ನು ‘ಎತ್ತಿನ ಕಿಲಾರಿ’ ಎನ್ನುತ್ತಾರೆ. ಈ ದನಗಳನ್ನು ಮಾರಾಟ ಮಾಡುವಂತಿಲ್ಲ, ಸತ್ತರೆ ಅವನ್ನು ಕೊಯ್ಯಲು ಕೊಡುವಂತಿಲ್ಲ, ಅವನ್ನು ‘ಮಣ್ಣು’ ಮಾಡಿ ಭಕ್ತಿಯಿಂದ ಪೂಜಿಸುತ್ತಾರೆ. ಕಾಡುಗೊಲ್ಲರೂ ಜುಂಜಪ್ಪನ ಬಸವಗಳನ್ನು ಕುರಿತು ಇದೇ ಸಂಪ್ರದಾಯವನ್ನು ಅನುಸರಿಸುತ್ತಾರೆ.
ಹೊಳಲ್ಕೆರೆ ಮತ್ತು ನಾಯಕನಹಟ್ಟಿ ಭಾಗದಲ್ಲಿರುವ ಕೆಲವು ಮ್ಯಾಸನಾಯಕರು ಈಚಲು ಚಾಪೆಯ ಮೇಲೆ ಕೂರುವುದಿಲ್ಲ, ಕಸ ತೆಗೆಯಲು ಈಚಲು ಪೊರಕೆಗಳನ್ನು ಬಳಸುವುದಿಲ್ಲ! ಹೆಂಡ ಕೊಡುವ ಹೊಲಸು ಮರದ ಈಚಲು ಗರಿಯನ್ನು ಬಳಸಿದರೆ ‘ಮೈಲಿಗೆ’ಯಾಗುತ್ತದೆ ಎಂಬ ನಂಬಿಕೆ ಅವರದು.
ಇವರು ಅಣ್ಣ-ತಮ್ಮಂದಿರಾಗಿದ್ದಿರಬಹುದು ಎಂಬುದನ್ನು ಸಮರ್ಥಿಸುವಂತಿರುವ ವಿಶಿಷ್ಟ  ಆಚರಣೆ[11] ಚಳ್ಳಕೆರೆ ತಾಲ್ಲೂಕಿನ ಮತ್ಸಮುದ್ರ ಗ್ರಾಮದಲ್ಲಿ ಹನುಮಂತರಾಯನ ‘ಕಾರ್ತೀಕ’ ಉತ್ಸವದಲ್ಲಿ ನಡೆಯುತ್ತದೆ. ಹಗ್ಗಗಳಿಂದ ನಿಲ್ಲಿಸಲ್ಪಟ್ಟ ೪೦ ಅಡಿ ಎತ್ತರವಿರುವ ಕಂಬದ ಬುಡದಲ್ಲಿ ಸಣ್ಣ ವೃತ್ತಾಕಾರದ ಪಾವತಿ ಮಾಡಿ ನೀರು ತುಂಬುತ್ತಾರೆ; ಕಂಬದ ತುದಿಯಲ್ಲಿ ಗೂಡಿನ ಆಕಾರದಲ್ಲಿ ನಿರ್ಮಿಸಿದ ಕಮಾನಿಗೆ ನಾಲ್ಕೂ ಮೂಲೆಗಳ ನಾಲ್ಕು ಅಡ್ಡಗೂಟ ಬಡಿದಿರುವ ಹಸಿ ತೆಂಗಿನ ಕಾಯಿಗಳನ್ನು ತೂಗು ಬಿಟ್ಟಿರುತ್ತಾರೆ, ಜೊತೆಗೆ ಬಟ್ಟೆಗಳಲ್ಲಿ ಹಲವು ತಿನಿಸುಗಳ ಗಂಟು ಕಟ್ಟಿ, ಎಣ್ಣೆ-ಲೋಳಿಸರಗಳ ಮಡಕೆ ಹಿಡಿದ ವ್ಯಕ್ತಿಯೊಬ್ಬ ಕಂಬದ ತುದಿಯಲ್ಲಿ ಕೂತಿರುತ್ತಾನೆ. ಈ ಕಂಬದ ಮೈಗೆ ಜೇಡಿಮಣ್ಣಿನ ಬುರುಜೆ ಮತ್ತು ಎಣ್ಣೆಯನ್ನು ಜಾರುವಂತೆ ಬಳಿದಿರುತ್ತಾರೆ. ಇದು ಕೃಷ್ಣ ಗೋಕುಲದಲ್ಲಿ ಬೆಣ್ಣೆ ಕದಿಯುತ್ತಿದ್ದ ಮೊಸರು, ಹಾಲುಗಳನ್ನು ಇಡುತ್ತಿದ್ದ ‘ನೆಲವು’ ನೆನಪಿಗೆ ತರುವಂತಿದೆ, ಜೊತೆಗೆ ಇದನ್ನು ತೆಲುಗಿನಲ್ಲಿ ‘ಉಟ್ಲು’ ಎನ್ನುತ್ತಾರೆ – ಅಂದರೆ ‘ನೆಲುವು’ ಎಂದೇ ಅರ್ಥ; ಅದಕ್ಕಾಗಿಯೇ ಇದನ್ನು ‘ಉಟ್ಲುಮರ’ ಎಂದು ಕರೆಯುತ್ತಾರೆ. ಈ ಕಂಬವನ್ನು ಹತ್ತಿ ಇನ್ನೇನು ತುದಿ ಮುಟ್ಟಿದೆವು ಎನ್ನುವಾಗ ಮೇಲಿನಿಂದ ಜರ್ರನೆ ಜಾರುವ ಈ ರೋಮಾಂಚಕಾರಿ ಆಟ ಕೆಲವೊಮ್ಮೆ ಪ್ರಾಣಕ್ಕೂ ಸಂಚಕಾರ ತರುತ್ತದೆ. ಈ ಕಂಬವನ್ನು ಹತ್ತುವ ಹಕ್ಕು ಗೊಲ್ಲರದು, ಅವರು ಹತ್ತುವ ಶಾಸ್ತ್ರಮಾಡಿ, ಅನುಮತಿಕೊಟ್ಟ ನಂತರವೇ ಮ್ಯಾಸನಾಯಕರು ಈ ಕಂಬ ಹತ್ತುತ್ತಾರೆ; ಇಲ್ಲಿ ಇವರು ಅಣ್ಣ-ತಮ್ಮಂದಿರಂತೆ ನಡೆದುಕೊಳ್ಳುತ್ತಾರೆ.
ಮ್ಯಾಸನಾಯಕರ ಹೆಣ್ಣಿಗೂ, ಕಾಡುಗೊಲ್ಲನೊಬ್ಬನಿಗೂ ವಿವಾಹವಾದದ್ದರಿಂದ ಕಾಡು ಗೊಲ್ಲರಲ್ಲಿ ‘ತಾಳಿಕಟ್ಟಿದ ಗೊಲ್ಲರು’ ಎಂಬ ವಿಶಿಷ್ಟ ಬೆಡಗು ಹುಟ್ಟಿಕೊಳ್ಳಲು ಕಾರಣವಾಗುವ ಕತೆ[12] ಈ ಎರಡೂ ಜನಾಂಗಗಳ ಮಧ್ಯೆ ನಡೆದಿರಬಹುದಾದ ಸಂಬಂಧಗಳ ಮೇಲೆ ಹೊಸ ಬೆಳಕನ್ನು ಚೆಲ್ಲುತ್ತದೆ.
ಹರತಿಕೋಟೆಯ ರಾಜನ ಮಕ್ಕಳಲ್ಲಿ ಒಬ್ಬಳಾದ ಕರಿಯೋಬಿಯನ್ನು ಬಸವಿಗೆ ಬಿಟ್ಟಿದ್ದರು. (ಇತಿಹಾಸ ಈ ಬಗ್ಗೆ ಮೌನವಾಗಿದೆ). ಆಕೆ ಪ್ರತ್ಯೇಕವಾದ ಅರಮನೆ ಕಟ್ಟಿಸಿ ಕೊಂಡು ಅರಮನೆಯ ಮುಂದೆ – “ಕಪ್ಪೆಕಲಕದ ನೀರು, ಬಿಸಿಲಿಗೆ ಬಾಡದ ಹೂವು, ನಾಲ್ಕು ಏಣಿನ ಹಸಿರು ಕಲ್ಲುಕಂಭ, ತಲೆಗೆ ಮೆತ್ತನೆಕಲ್ಲು, ಕಾಯಿಸದೆ ಆಗಿರೋ ತುಪ್ಪ, ಒಂದು ಕೊಂಬಿನ ಮೇಕೆ ಹೋತ ತಂದು ಕೊಟ್ಟವರಿಗೆ ಭೋಗ ಕೊಡ್ತೀನಿ ಇವನ್ನು ತರದೆ ಸೋತವನು ಸಾವಿರ ವರಹ ದಂಡ ಕೊಡಬೇಕು” ಎಂದು ಶಾಸನ ಹಾಕಿಸಿದ್ದಳು. ಹೀಗೆ ಸೋತವರಿಂದ ಏಳು ಕೊಪ್ಪರಿಗೆ ವರಹ ಸಂಪಾದಿಸಿದ್ದಳು. ಈ ಸುದ್ದಿ ಕೇಳಿದ ಹಟ್ಟಿ ಮಲ್ಲಪ್ಪನಾಯಕ (ಹಟ್ಟಿ ಪಾಳೆಯಗಾರರಲ್ಲಿ ಲಫಂಗನಾಗಿದ್ದ ಚಿಕ್ಕಮಲ್ಲಪ್ಪನಾಯಕ ಇರಬಹುದೇ?) ಬಂದು ಆಕೆಯ ಒಡಪನ್ನು ಬಿಡಿಸಲಾರದೆ ಹುಚ್ಚಾಗಿ ಕಾಡಿನಲ್ಲಿ ತಿರುಗುತ್ತಿದ್ದಾಗ ‘ಕಲ್ಡಿ ಬುಳ್ಳಣ್ಣ’ ಎಂಬ ಗೊಲ್ಲ ಸಿಕ್ಕ. ಅವನು ‘ಇದೇನು ಮಹಾ ಒಗಟು ನಾನು ಬಿಡಿಸ್ತೀನಿ. ಇಂಥ ಸಾವಿರ ಒಗಟು ನಾನು ಬಿಡಿಸ್ತಿನಿ’ ಎಂದು ಅದರ ರಹಸ್ಯ ಒಡೆದ. ಹಟ್ಟಿ ಮಲ್ಲಪ್ಪನಾಯಕ ತಕ್ಷಣವೇ ಕರಿಯೋಬಿಯ ಬಳಿಗೆ ಹೋಗಿ – “ಎಳೆನೀರೇ – ಕಪ್ಪೆಕಲಕದ ನೀರು, ನವಿಲುಗರಿಯೇ – ಬಿಸಿಲಿಗೆ ಬಾಡದ ಹೂವು, ಮುಂಗರ ಬಳ್ಳಿಯೇ – ನಾಲ್ಕು ಏಣಿನ ಹಸಿರು ಕಲ್ಲುಕಂಭ, ಕೈಯ ತೋಳು ತಲೆಗೆ ಮೆತ್ತನೆಯ ಕಲ್ಲು, ಜೇನುತುಪ್ಪವೇ- ಕಾಯಿಸದೆ ಆಗೋ ತುಪ್ಪ, ಕೋಳಿನೇ ಒಂದು ಕೊಂಬಿನ ಮೇಕೆ ಹೋತ” ಎಂದು ಒಡಪು ಬಿಡಿಸಿದ. ಆದರೆ ಆಕೆ ಇವನ ಜಾಣತನವನ್ನು ನಂಬದೆ, ಮೂಲ ಶೋಧಿಸಿದಾಗ ಕಲ್ಡಿ ಬುಳ್ಳಣ್ಣ ಎಂದು ಗೊತ್ತಾಗುತ್ತದೆ. ಸೋತ ಮಲ್ಲಪ್ಪನಾಯಕ ಹ್ಯಾಪ ಮೋರೆ ಹಾಕಿಕೊಂಡು ಹೊರಟ.
ಕರಿಯೋಬಿ ಕಲ್ಡಿ ಬುಳ್ಳಣ್ಣನನ್ನು ಮದುವೆಯಾಗಲು ಬೇಡಿಕೊಳ್ಳುತ್ತಾಳೆ. ಆದರೆ ಅವನು “ನನಗೆ ಬಾಲಮ್ಮ-ನಾಗಮ್ಮ ಅಂತ ಇಬ್ರು ಹೆಂಡ್ರು. ಅವರು ಒಪ್ಪದ ಹೊರತು ನಿನ್ನ ಕೂಡೋಕೆ ಆಗೋಲ್ಲ” ಅಂತಾನೆ. ಕರಿಯೋಬಿ ಅವರ ಮನೆಗೆ ಹೋಗಿ, ಅವರ ಮನೆಯ ಆಳಾಗಿ ದುಡಿದು, ಅವರ ವಿಶ್ವಾಸ ಸಂಪಾದಿಸಿ, ಅವರನ್ನು ಒಲಿಸಿ-ಒಪ್ಪಿಸಿ ಕಲ್ಡಿ ಬುಳ್ಳಣ್ಣನನ್ನು ಮದುವೆಯಾಗುತ್ತಾಳೆ. ಸಾಕಷ್ಟು ವಯಸ್ಸಾದರೂ ಮಕ್ಕಳಾಗದಿದ್ದ ಕರಿಯೋಬಿ (ನಂತರ ಈ ಊರಿಗೆ ಕರಿಯೋಬೆನಳ್ಳಿ ಎಂಬ ಹೆಸರು ಬಂತು, ಇದು ಹಿರಿಯೂರು ತಾಲ್ಲೂಕಿನ ಹರ್ತಿಕೋಟೆಗೆ ಸಮೀಪದಲ್ಲೇ ಇದೆ) ಬಾಲಮ್ಮನ ಮಗನೊಬ್ಬನನ್ನು ದತ್ತು ತೆಗೆದುಕೊಂಡು, ಅವನು ಬೆಳೆದು ದೊಡ್ಡವನಾದ ಮೇಲೆ ನಾಯಕ ಜಾತಿಯಲ್ಲಿ ಒಂದು ಹೆಣ್ಣು ತೆಗೆದು ಮದುವೆ ಮಾಡುತ್ತಾಳೆ. ಅವನಿಗೆ ಏಳು ಜನ ಮಕ್ಕಳಾಗುತ್ತಾರೆ, ಅವರೆಲ್ಲರಿಗೂ ಮದುವೆ ಯಾಗಿ ಏಳು ಮಂದಿ ಸೊಸೆಯರೂ ಮನೆಗೆ ಬರುತ್ತಾರೆ. ಈ ಸೊಸೆಯರು ಆ ಹಳ್ಳಿಗೆ ಬಂದ ಮುತ್ತಿನ ಸೆಟ್ಟಿ ಹತ್ತಿರ ಇದ್ದ ‘ಮುತ್ತಿನ ವಸ್ತ್ರ’ ಕಂಡ ಸೊಸೆಯರು – ‘ನಮ್ಮತ್ತೆ ಏಳು ಕೊಪ್ಪರಿಗೆ ವರಹ ಸಂಪಾದಿಸಿದರೇನು ಬಂತು? ಒಂದು ಮುತ್ತಿನ ವಸ್ತ್ರ  ಸಂಪಾದಿ ಸಲಿಲ್ಲ’ ಎಂದು ಹಾಸ್ಯ ಮಾಡಿ ನಕ್ಕರು. ಇದರಿಂದ ನೊಂದುಕೊಂಡ ಕರಿಯೋಬಜ್ಜಿ ಮಕ್ಕಳಲ್ಲಿ ದುಃಖ ತೋಡಿಕೊಂಡಳು. ಮಕ್ಕಳು ಮುತ್ತಿನ ಸೆಟ್ಟಿಯ ಹಿಂದೆಯೇ ಹೋಗಿ, ಮುತ್ತು ಹೊರುತ್ತಿದ್ದ ಎತ್ತಿನ ಕುತ್ತಿಗೆ ಕೊಯ್ದು ‘ಮುತ್ತಿನ ಮೂಟೆ’ಯನ್ನೇ ಕದ್ದು ತರುತ್ತಾರೆ. ಮುತ್ತಿನ ಸೆಟ್ಟಿಗೆ ಕಳವಿನ ವಿಚಾರ ಗೊತ್ತಾಗಿ ಪಂಚಾಯ್ತಿ ಹಾಕಿಸಿದ. ಆಗ ಇವರು ‘ಮುತ್ತಿನ ತೂಕದ ಒಡವೆ ವಸ್ತ್ರ ಎಲ್ಲ ಹಾಕಿದರೂ ಆ ಮುತ್ತಿಗೆ ಸರಿತೂಗದಾಗ; ಏಳು ಮಂದಿ ಸೊಸೆಯರು ತಮ್ಮ ಕೊರಳಲ್ಲಿಯ ಮಾಂಗಲ್ಯಗಳನ್ನು ತೆಗೆದು ಹಾಕಿದರು, ಆದರೂ ಸರಿದೂಗಲಿಲ್ಲ! ಕೊನೆಗೆ ನಾಗಮ್ಮನ ಸೊಸೆಯರಿಗೆ ಅವರ ಮಾಂಗಲ್ಯಗಳನ್ನು ಹಾಕಲು ಹೇಳಿದಾಗ ಅವರು ನಿರಾಕರಿಸಿದರು. ತಪ್ಪು ಮಾಡಿ ಮಾಂಗಲ್ಯ ಕಳೆದುಕೊಂಡ ಈ ಜನ ಮುಂದೆ ‘ತಾಳಿ ಕಟ್ಟಿದ ಗೊಲ್ಲರು’ ಆದರು, ತಾಳಿತೆಗೆಯಲು ನಿರಾಕರಿಸಿದವರು ತಾಳಿಕಟ್ಟುವ ಸಂಪ್ರದಾಯವನ್ನು ಮುಂದುವರೆಸಿಕೊಂಡು ಹೋದರು.
ಈ ಕತೆ ಈ ಎರಡೂ ಜನಾಂಗಗಳ ಸಾಮರಸ್ಯ-ವೈಷಮ್ಯಗಳನ್ನು, ಇವರ ಪ್ರಾಚೀನ ಸಂಬಂಧಗಳನ್ನು ಕುರಿತು ಹೇಳುತ್ತದೆ.
ಈ ಜನಾಂಗದವರು ಪೂಜಿಸುವ ಪ್ರಮುಖ ದೈವಗಳು-ಕಾಟಲಿಂಗ, ಚಿತ್ರಲಿಂಗ, ಬೋರೆ ದೇವರು, ಬೋಸೆ ದೇವರು, ಗಾದಿರಿಪಾಲನಾಯಕ, ಜಗಲೂರು ಪಾಪನಾಯಕ, ಮಾರಮ್ಮ, ಬಂಗಾರ ದೇವರು, ಬೊಮ್ಮಲಿಂಗ, ಓಬಳ ನರಸಿಂಹಸ್ವಾಮಿ ಮುಂತಾದವುಗಳು.
ಇವರು ಮದುವೆಯ ಸಂದರ್ಭದಲ್ಲಿ ಮಾಡುವ ಸಂಪ್ರದಾಯಗಳೂ ತುಂಬಾ ಭಿನ್ನವಾಗಿವೆ: ಮದುವೆಯ ನಿಶ್ಚಿತಾರ್ಥದ ಸಂದರ್ಭದಲ್ಲಿ ನಡೆಸುವ ಕ್ರಿಯೆಯನ್ನು ‘ವೀಳ್ಯಶಾಸ್ತ್ರ’ ಎನ್ನುತ್ತಾರೆ. ಕಂಬಳಿ ಗದ್ದಿಗೆಯ ಮೇಲೆ ಮೂರು ವೀಳ್ಯಾಗಳನ್ನು ಇಟ್ಟಿರುತ್ತಾರೆ, ಈ ಕಂಬಳಿಯನ್ನು ಹಾಸುವವನು ‘ಮಳೆಲೋರವನು’. ಇವನ್ನು ಮಂದಲೋರ ವೀಳ್ಯ, ಮಲ್ಲನಾಯಕನೋರ ವೀಳ್ಯ, ಮಳೆಮೋರ ವೀಳ್ಯ ಎನ್ನುತ್ತಾರೆ. ಇವು ಆಯಾ ಒಳಪಂಗಡಗಳ ಹಿರಿಯರಾದ ಮೂಲ ಪುರುಷರ ಹೆಸರಿನಲ್ಲಿದ್ದು ಅವರಿಗೆ ತೋರುವ ಸಾಂಕೇತಿಕ ಗೌರವ ಇದಾಗಿದೆ. ಆಯಾ ಒಳಪಂಗಡಗಳ ವಂಶಸ್ಥರು ಇವುಗಳನ್ನು ಪಡೆಯುತ್ತಾರೆ. ಮೊದಲೆರಡು ವೀಳ್ಯಗಳನ್ನು ಕಂಬಳಿ ಗದ್ದಿಗೆಯ ಮೇಲಿನಿಂದ ಎತ್ತಿಕೊಟ್ಟರೆ ಕೊನೆಯದನ್ನು ಕಂಬಳಿಯ ಅಡಿಯಿಂದ ಎತ್ತಿಕೊಡುತ್ತಾರೆ.
ಸಮಾಜದ ಮೇಲ್ವರ್ಗದವರ ಮದುವೆಗಳಲ್ಲಿರುವಂತೆ ಹರಿಣಿ (ಪವಿತ್ರವಾದ ಕುಂಭ), ಧಾರೆಚಪ್ಪರ, ಹಸೆಕಟ್ಟೆ ಇರುವುದಿಲ್ಲ. ತಮ್ಮ ಜಾತಿಗೆ ಸೇರಿದ ತಮ್ಮ ಮನೆ ದೇವರುಗಳ ಪೂಜಾರಿಗಳೇ ಪೌರೋಹಿತ್ಯವನ್ನು ನಿರ್ವಹಿಸುತ್ತಾರೆ.
ಇವರಲ್ಲಿ ಕುಲಾಚಾರದ ಕಟ್ಟುಗಳನ್ನು ನಿರ್ದೇಶಿಸುವ-ನಿಷೇಧಿಸುವ ‘ಕಟ್ಟಿಮನಿ’ಗಳಿರುತ್ತವೆ. ಇವನ್ನು ಇವರು ‘ಮ್ಯಾಸ ಮಂಡಲ’ಗಳೆನ್ನುತ್ತಾರೆ. ಉದಾಹರಣೆಗೆ ಚಳ್ಳಕೆರೆ ತಾಲ್ಲೂಕಿನ ನನ್ನಿವಾಳ, ಹಿರೇಹಳ್ಳಿ ಗೌರ ಸಮುದ್ರ (ಐವೋಜಿ ಮಠ)ಗಳನ್ನು ಹೆಸರಿಸಬಹುದು.
ಸತ್ತಾಗ ನಿರ್ವಹಿಸುವ ಕರ್ಮಗಳಲ್ಲೂ ತಮ್ಮದೇ ಆದ ವಿಶಿಷ್ಟತೆಯನ್ನು ಕಾಣಬಹುದು- “ಸತ್ತವರನ್ನು ಸ್ಮಶಾನಕ್ಕೆ ಒಯ್ಯುವಾಗ ವಾರಸುದಾರನಾದವನು ಒಂದು ಮಣ್ಣಿನ ಮಡಿಕೆ ಯಲ್ಲಿ ಪಿಂಡವನ್ನು ಇಟ್ಟುಕೊಂಡು ಹೆಣದ ಮುಂದೆ ಸಾಗುತ್ತಾನೆ. ಮಾರ್ಗ ಮಧ್ಯದಲ್ಲಿ ಒಂದು ಹಸಿರು ಗಿಡದ ಬುಡದಲ್ಲಿ ಪಿಂಡದ ಮಡಿಕೆಯನ್ನಿಟ್ಟು, ಸ್ಮಶಾನಯಾತ್ರೆಯಲ್ಲಿ ಪಾಲ್ಗೊಂಡವರೆಲ್ಲರೂ ಕಲ್ಲುಗಳನ್ನು ಬೀರಿ ಆ ಮಡಕೆಯನ್ನು ನುಚ್ಚನೂರು ಮಾಡುತ್ತಾರೆ. ಮೂರನೆಯ ದಿನ ಸತ್ತವನ ಸಂಬಂಧಿಕರು ಸಮಾಧಿ ಪೂಜೆ ಮಾಡಿ ಮನೆಗೆ ಹಿಂತಿರುಗಿದ ನಂತರ ‘ಕರಿ’ಯನ್ನು ತೀರಿಸುತ್ತಾರೆ. ಯಾವ ಸ್ಥಳದಲ್ಲಿ, ವ್ಯಕ್ತಿಯು ನಿಧನವಾದನೋ ಆ ಜಾಗದಲ್ಲಿ ಒಂದು ಟಗರು ಮರಿಯನ್ನು ಬಲಿ ಮಾಡುವ ಕರ್ಮಕ್ಕೆ ‘ಕರಿ’ಯೆಂದು ಹೆಸರು. ಅದೇ ಮಾಂಸದಿಂದ ಮನೆಮಂದಿಯೆಲ್ಲಾ ಅಡಿಗೆ ಮಾಡಿ ಉಣ್ಣುತ್ತಾರೆ. ತೀರಾ ಬಡವರಾದವರು ಕಟುಕನಿಂದ ಟಗರಿನ ತಲೆಯನ್ನು ಕೊಂಡುತಂದಾದರೂ ‘ಕರಿ’ ತೀರಿಸುತ್ತಾರೆ, ಕರಿ ತೀರಿಸುವ ಕರ್ಮ ಮುಗಿಯುವವರೆಗೆ ಅನ್ಯರಿಗೆ ಆ ಮನೆಗೆ ಪ್ರವೇಶ ವಿರುವುದಿಲ್ಲ. ಹದಿನಾಲ್ಕನೆಯ ದಿನ ಕೈಲಾಸ ಆರಾಧನೆಯನ್ನು ಸತ್ತವರ ಹೆಸರಿನಲ್ಲಿ ತಮ್ಮ ಯೋಗ್ಯತಾನುಸಾರ ನಡೆಸುತ್ತಾರೆ.”[13]
ಇ. ಥರ್ಸ್‌ಟನ್‌ರವರು ಕರ್ನೂಲು ಭಾಗದ ಮ್ಯಾಸಬೇಡರ ಬಗ್ಗೆ ಬರೆಯುತ್ತಾ, ಅಲ್ಲಿ ಇವರನ್ನು ಅಪರಾಧಿ ಬುಡಕಟ್ಟುಗಳು (Criminal Tribes) ಎಂದು ಗುರುತಿಸುತ್ತಾರೆ.
“ಶೌರ್ಯ ಸಾಹಸಗಳಿಗೆ ಹೆಸರಾದ ಈ ಜನಾಂಗದ ಅನೇಕರು ದರೋಡೆಕೋರರೆಂತಲೂ, ಸುಲಿಗೆಕೋರರೆಂತಲೂ ಕುಖ್ಯಾತಿ ಪಡೆದವರು. ಅವರು ಶಸ್ತ್ರಸಜ್ಜಿತರಾಗಿ ಅರಣ್ಯಗಳಲ್ಲೂ, ಗುಡ್ಡಗಳಲ್ಲೂ ಸಂಚರಿಸುತ್ತಾ, ಗ್ರಾಮಗಳನ್ನು ಲೂಟಿ ಮಾಡುತ್ತಾ ಸಾಮಾನ್ಯರಿಗೆ ಸಿಂಹಪ್ರಾಯವಾಗಿರುತ್ತಿದ್ದರು”[14] ಎಂಬ ಅಭಿಪ್ರಾಯವನ್ನು ವಿದ್ವಾಂಸರು ವ್ಯಕ್ತಪಡಿಸುತ್ತಾರೆ.
ಮೂಲತಃ ಯುದ್ಧರರೂ, ಬೇಟೆಗಾರರೂ ಆದಂತಹ ಈ ಜನಾಂಗಕ್ಕೆ ಪಾಳೆಯ ಪಟ್ಟುಗಳ ಅವನತಿಯ ನಂತರ ಕೆಲಸವಿಲ್ಲದಂತಾಯಿತು, ಬ್ರಿಟಿಷರ ಆಳ್ವಿಕೆಯಲ್ಲಿ ಬೇಟೆಗೆ ಬಂದೊದಗಿದ ನಿಷೇಧದಿಂದ ನಿರುದ್ಯೋಗಿಗಳಾದ ಇವರನ್ನು ಪರಿಸ್ಥಿತಿಯೇ ಅಪರಾಧ ಮಾಡಲು ಪ್ರಚೋದಿಸಿರಬೇಕು. ಇವರ ಅಪರಾಧಿ ನಡವಳಿಕೆಗಳನ್ನು ಸಮರ್ಥಿಸುವಂತಹ ಗಾದೆಗಳು ಇಂದೂ ಚಲಾವಣೆಯಲ್ಲಿವೆ.
ನಾಗರೀಕ ಜನಾಂಗದ ಸಂಪರ್ಕವಿಲ್ಲದೆ ಗಿರಿಕಂದರ, ಅರಣ್ಯಗಳಲ್ಲಿ ಇದ್ದಂತಹ ಈ ಜನಾಂಗ, ನಾಗರೀಕ ಜನಗಳಲ್ಲಿ ತಮ್ಮ ಸಹಜ ಒರಟುತನದ ಮೂಲಕ ಅಸಹನೆ-ಅಪನಂಬಿಕೆ ಗಳನ್ನು ಮೂಡಿಸಿರಬಹುದು. ಈ ಜನಾಂಗ ಇಂದು ಗೌರವಯುತ ನಡವಳಿಕೆಯಿಂದ ಇದ್ದರೂ – ಬೇರೆಯವರು ಇವರನ್ನು ಭಯ ಮಿಶ್ರಿತ ದೃಷ್ಟಿಯಲ್ಲೇ ನೋಡುತ್ತಿದ್ದಾರೆ.
ಕೃಪೆ : ವಾಲ್ಮೀಕಿ ಜ್ಯೋತಿ
* * *

ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೬. ಬೇಡ ಜನಾಂಗದ ಉಗಮ ಮತ್ತು ವಿಕಾಸ
ಬೇಟೆಯನ್ನೇ ಬದುಕಿನ ಭಾಗವಾಗಿಸಿಕೊಂಡ ಬುಡಕಟ್ಟು ಜನಾಂಗವು “ಬೇಡ” ರೆಂದು ಕರೆಯಿಸಿಕೊಂಡ ಬಗ್ಗೆ ನಮ್ಮಲ್ಲಿ ವರ್ಣರಂಜಿತ ಇತಿಹಾಸವೇ ಇದೆ. ಕಾಡು, ಕಣಿವೆ, ಗುಡ್ಡ ಗವಿಗಳನ್ನೇ ತಮ್ಮ ವಾಸಸ್ಥಳ ಮಾಡಿಕೊಂಡ ಇವರು ಚರ್ಮ ತೊಗಟೆಯನ್ನು ಉಡುಪಾಗಿ ಧರಿಸಿದರು. ಆದಿ ಮಾನವನ ಎಲ್ಲಾ ಅವಸ್ಥೆಗಳನ್ನು ಹೊತ್ತುಕೊಂಡ ಇವರು ಕ್ರೂರ ಪ್ರಾಣಿಗಳ ಮಧ್ಯೆ ಬಾಳಿದರು. ಇಂಥ ಬೇಡ ಜನಾಂಗದ ರೋಮಾಂಚನ ಹೆಜ್ಜೆಗಳು ಎಲ್ಲಿಂದ ಆರಂಭವಾಗುತ್ತವೆ ಎಂಬುದಕ್ಕೆ ಹಲವಾರು ವಿದ್ವಾಂಸರು ಅನೇಕ ವಾದಗಳನ್ನು ನೀಡಿದ್ದಾರೆ.
ಆದಿ ಮೂಲವಾದ ಭಗವಂತನು ಬೇಡರ ಚಂಚುಲಕ್ಷ್ಮಿಯನ್ನು ಮದುವೆಯಾಗುವ ಮೂಲಕ ಬೇಡರ ವಂಶವನ್ನು ಬೆಳೆಯಿಸಿದನಂತೆ. ಅದರಂತೆ, ಮನುವಿನ ಏಳನೆಯ ತಲೆಯವನಾಗಿ ಚಂದ್ರವಂಶದಲ್ಲಿ ಕಾರ್ತ್ಯಾರ‍್ಯಾರ್ಜುನ ಹುಟ್ಟಿದ. ಈತ ಹೇಹಯ ರಾಜ್ಯವನ್ನು ಆಳುತ್ತಿರುವಾಗ ವೈಷ್ಣವಯಾಗಾದಿಗಳನ್ನು ಮಾಡುತ್ತಿದ್ದ. ಇದೇ ಸಂದರ್ಭದಲ್ಲಿ ಜಮದಗ್ನಿ ಈತನಿಂದ ಹತನಾದ. ಇದರಿಂದ ಕುಪಿತನಾದ ವೇಂದನ್, ವೆಟ್ಟುನ್ ಎಂದೆಲ್ಲ ಕರೆಯಲಾಗಿದೆ. ಹಳೆಗನ್ನಡದಲ್ಲಿ ವೇಡರ್, ವೇಳರ್, ವಿದಿರ್, ಬಿಲ್ಲ, ಬೇಂಟೆಯವರ್, ಬೇಂಟೆಕಾರ, ವಿಯದರ್, ಬಿಯದರ್, ಕುಣಿಂದರ್, ಕೋವರ್ ಎಂಬ ನಾಮಗಳಿವೆ. ರಾಷ್ಟ್ರಕೂಟರ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ ನಾಇಲ್ಲ, ನಾಹ, ಸಮರ, ನಿಮಿರ, ಬೆಲಾಡ, ಬಾದ್ದಿಯ ಮುಂತಾಗಿ ಗುರುತಿಸಲಾಗಿದೆ. ಇವೆಲ್ಲ ಪದಗಳು ಬೇಡ ಜನಾಂಗದ ಪ್ರಾಚೀನತೆಯ ವ್ಯಾಪ್ತಿಯನ್ನು ಸ್ಪಷ್ಟೀಕರಿಸುತ್ತದೆ.
“ಬೇಡ ಜನಾಂಗದ ಮೂಲ ವಾಲ್ಮೀಕಿ”ಯೆಂದು ಹಲವರ ಅನಿಸಿಕೆ. ಕಿರಾತರ ಯಜಮಾನ ನಾದ ಈತ ಕಾಮಕೇತು, ಲಕ್ಷ, ಮೀನು, ಮಲ್ಲರೆಂಬ ಇನ್ನಿತರ ಏಳು ಜನ ಮಕ್ಕಳ ನೇತೃತ್ವದಲ್ಲಿ ಏಳು ಪಡೆಗಳನ್ನು ರಚಿಸಿ ದರೋಡೆ ನಡೆಸುತ್ತಿದ್ದನು. ಮುಂದೆ ಕಾಡಿನಲ್ಲಿ ಕಾಲಾನಂತರ ಚದುರಿಹೋದ ಈ ಪಡೆಗಳು ಬೇಡರ ಜನಾಂಗದ ವಂಶ ವಿಕಾಸಕ್ಕೆ ನಾಂದಿ ಹಾಡಿದವು ಎಂಬ ಒಂದು ಐತಿಹ್ಯವಿದೆ. ಅದೇನೇ ಇದ್ದರೂ ತೂರಿಹೋದ ಇಂಥ ಬೇಡ ಪಡೆಯ ತುಕುಡಿಗಳು ಆಯಾ ಪ್ರದೇಶಗಳಲ್ಲಿ ಗಟ್ಟಿಯಾಗಿ ನೆಲೆಯೂರಿದವು ಎಂಬುದರಲ್ಲಿ ಸಂಶಯವಿಲ್ಲ. ಅವರೀಗ ಅಲ್ಲಿಯ ಹೆಸರುಗಳಿಂದಲೇ ಇಂದು ದೇಶಾದ್ಯಂತ ಗುರುತಿಸಲ್ಪಡುತ್ತಿದ್ದಾರೆಂಬುದೇ ಬಹು ಮಹತ್ವಪೂರ್ಣ ಅಂಶ. ಅದರ ಒಂದು ಪಟ್ಟಿಯನ್ನು ಈ ರೀತಿ ನೋಡಬಹುದು.
ಬೇಡರ ಪರ್ಯಾಯ ಪದಗಳು ತಮಿಳುನಾಡು ನಾಯಾಕ್ಷಾ, ನಾಯಕರ್, ವಾಲ್ಮೀಕಿ ವೇಡನ್ ವೆತ್ತಲೆ, ಸಿಲೋನ್, ವೇಟನ್, ವೇಡುವಾಸ, ವೆದ್ಹಾನ್, ವೇಟೆಕಾರನ್, ಉತ್ತರ ಪ್ರದೇಶ ಜಾಟ್, ಪಂಜಾಬ ಭೀಲ್, ಬಾಲಮೀಕಿ, ವಾಲ್ಮೀಕಿ, ನಾಯಕಮಾಂಗ್ ಬಾಂಗಾಲ ಬಿಹಾರ ಸೇನ್, ಎಂದು ಗುರುತಿಸಲಾಗುತ್ತಿದೆ. ಬೇಡರಲ್ಲಿ ೩೦ ಉಪವಿಭಾಗಗಳಿರುವುದರಿಂದ ಇವರಲ್ಲಿ ಮೇಲ್ನೋಟಕ್ಕೆ ಭಿನ್ನತೆ ಕಾಣಬಹುದು. ಆದರೆ ಮೂಲ ಮಾತ್ರ ಒಂದೆ. ಪಾಳೆಗಾರ, ಮ್ಯಾಸನಾಯಕ, ಬಾರಿಕ್, ಕನ್ನಯ್ಯ ಜಾತಿ, ಕಿರಾತಕ ಜಾತಿ ಎಂದು ಕರ್ನಾಟಕದ ಗಡಿಭಾಗ ಗಳಲ್ಲಿ ಬಳಕೆಯಲ್ಲಿದೆ. ಇದರಲ್ಲಿ ಬೇರಡ, ವೇರನ್ ಬಾರಕ್, ದೊರೆಬಿಡ್ಡನಾಯಕ, ನಾಯಕವಾಡಿ ಎಂಬ ಇನ್ನಿತರ ಉಪನಾಮಗಳು ಸಹ ಪ್ರಚಲಿತದಲ್ಲಿವೆ.
ಬೇಡರು ಪಂಜಾಬಿನ ಗಿರಿಶಿಖರಗಳಿಂದ ಕರ್ನಾಟಕದೆಡೆ ಬಂದರೆಂದು, ಇವರಿಗೆ ಭಿಲ್ಲರು, ನಾಯಕರು, ಬೇರಾರ್ ಎಂದು ಕರೆಯುತ್ತಿದ್ದಾರೆಂದು ಕೆಲವು ವಿದ್ವಾಂಸರ ಅಭಿಪ್ರಾಯವಿದೆ. ಅದರಂತೆ, ಮಧ್ಯಪ್ರದೇಶದಲ್ಲಿರುವ ನಾಯಕರು ಮತ್ತು ಮುಂಬೈ, ಸಿಂಧೂಪ್ರದೇಶ, ಗುಜರಾತ್, ಮಹಾರಾಷ್ಟ್ರಗಳಲ್ಲಿರುವ ರಾಮೋಶಿಗಳು ಹಾಗೆ ಡೆಕ್ಕನ್ ಭೂಮಿ, ಉತ್ತರ ಇಂಡಿಯಾದಲ್ಲಿರುವ ಬಾಲಮೀಕಿ ನಾಯಕರು ಒಂದೇಯಾಗಿದ್ದರೆಂಬುದು ಹಲವರ ಸ್ಪಷ್ಟ ವಿಚಾರಗಳಿವೆ.
ಬೇಡರಲ್ಲಿ ಕವಲೊಡೆದ ಅನೇಕ ಪಂಗಡಗಳು ಮುಂದೆ ಪ್ರಭಾವಪೂರ್ಣವಾಗಿ ಬೆಳೆದವು. ಇವು ಬೇಡರ ವಿಕಾಸದ ಪ್ರಮುಖ ಘಟ್ಟವೆಂದೇ ಗುರುತಿಸಬೇಕಾಗುತ್ತದೆ. ಅಂಥವುಗಳಲ್ಲಿ ವಾಲ್ಮೀಕಿ, ತಳವಾರ, ಪರಿವಾರ ಮುಂತಾದವು ಮುಖ್ಯವು.
ವಾಲ್ಮೀಕಿ “ತ್ರೇತಾಯುಗದ ಮೂಲ ಸಂವೇದನೆಯನ್ನು, ಬದುಕಿನ ಮೌಲ್ಯವನ್ನು, ಸೋಲುಗೆಲುವುಗಳನ್ನೆಲ್ಲಾ ಒಟ್ಟಾಗಿ ಹಿಡಿದಿಟ್ಟ ದಾರ್ಶನಿಕ ಶಕ್ತಿ ವಾಲ್ಮೀಕಿಗೆ ದಕ್ಕಿತು ಮತ್ತು ಅದು ರಾಮಾಯಣದ ರೂಪದಲ್ಲಿ ಹೊರಬಿತ್ತು” ಇಂಥ ಶಕ್ತಿ ಸಿಗುವ ಮುನ್ನ ಆದಿ ಮಾನವನಂತೆ ಅಡವಿಯಲ್ಲಿ ಅಲೆಯುತ್ತಿದ್ದ ವಾಲ್ಮೀಕಿ ಪ್ರಚೇತನ ಮತ್ತು ಪ್ರಮೋಜಿಯರ ಮಗನಾಗಿ ಹುಟ್ಟಿ ತಾಮಸಾ ನದಿ ತೀರದಲ್ಲಿ ವಾಸವಾಗಿದ್ದನು. ನಂತರ ಕಿರಾತರ ಯಜಮಾನ ನಾಗುವ ಮೂಲಕ ಕಾಮಕೇತು, ಲಕ್ಷ, ‘ತಳವಾರ’ಯವನರ ವಿರುದ್ಧ ಸದಾ ಖಡ್ಗಧಾರಿ ಯಾಗಿದ್ದ ಇವರು ವೃತ್ತಿಯಿಂದ ಯುದ್ಧಕ್ಕಾಗಿ ಹೋರಾಡುವ ಸೈನಿಕರಾಗಿದ್ದರು.
ಆದುದರಿಂದಲೇ ಇವರಿಗೆ ತಲವಾರು (ಖಡ್ಗ) ಎಂದ್ಹೆಸರು ಬಂತೆಂದು ತರ್ಕ. ಆದರೆ ಐತಿಹಾಸಿಕವಾಗಿ ನೋಡುವುದಾದರೆ ಕ್ರಿ.ಶ. ಮೂರನೆಯ ಶತಮಾನಕ್ಕೆ ಸಂಬಂಧಿಸಿದ ನಾಗಾರ್ಜುನಕೊಂಡದ ಇಕ್ಷ್ವಾಕು ವಂಶದ ದೊರೆಗಳಲ್ಲಿ ಸ್ಥಲವರ, ತಲವರ, ತಳವರು, ತಳಾರ, ತಲಾ, ತಳವಾರ, ಮಹಾತಲವಾರ, ನಾಡತಳವಾರ ಎಂಬ ರಕ್ಷಣ ವಿಭಾಗದ ಹುದ್ದೆಗಳಿದ್ದವೆಂದು ತಿಳಿದುಬರುತ್ತದೆ. ಕ್ರಿ.ಶ. ೬ ಮತ್ತು ೮ನೇ ಶತಮಾನದ ಶಾಸನಗಳಲ್ಲಿ ತಳಾ, ತಳರ, ಥಲವಾರನೆಂದು ಗುರುತಿಸಲ್ಪಟ್ಟಿದೆ. ವಡ್ಡಾರಾಧನೆಯಲ್ಲೂ ತಳವ, ತಳಾರ ಎಂಬಿತ್ಯಾದಿ ರೂಪಗಳನ್ನು ಹೇಳಿದೆ. ಇವೆಲ್ಲವೂ ಕಾವಲುಗಾರ, ಗ್ರಾಮರಕ್ಷಕ, ನಾಡನಗರ ಅಧಿಕಾರಿಯೆಂಬ ಅರ್ಥವನ್ನು ಸ್ಫುರಿಸುತ್ತವೆ. ಇಂಥ ಅನೇಕ ತಳವಾರರು ಪಾಳೆಯಗಾರರಾಗಿ ಕೋಟೆಗಳನ್ನು ಕಟ್ಟಿ ಆಳಿದ ಉದಾಹರಣೆಗಳು ಉಲ್ಲೇಖಗೊಂಡಿವೆ. ತರುವಾಯ ಸುದ್ದಿ ತಲುಪಿಸುವ, ಪತ್ರ ಒಯ್ಯುವ ಓಲೆಕಾರ ವೃತ್ತಿಗೆ ಸೀಮಿತವಾಗುತ್ತಾ ಸಾಗಿದೆ. ಈ ತಳವಾರರು ‘ಬೇಡ ಜನಾಂಗ’ದ ಅವಿಭಾಜ್ಯ ಅಂಗವೆನ್ನುವುದು ಮರೆಯಲಾಗದು.
ನಾಯಕ : ಬೇಡರ ಗುಂಪಿನಲ್ಲಿ ಶೂರನಾದ ವ್ಯಕ್ತಿ ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಪಾಳೆಯಗಾರನೆನಿಸಿದ. ಆತನೇ ಮುಂದೆ ಮುಖಂಡನಾದ, ನೇತೃತ್ವ ವಹಿಸಿದ ಈತನಿಗೆ ‘ನಾಯಕ’ನೆಂದೇ ಗೌರವ ಸೂಚಕ ಅಭಿದಾನವಿತ್ತರು. ‘ನಾಯಕ’ ಎಂಬ ಪದವು ಕ್ರಿ.ಶ. ೬ನೇ ಶತಮಾನದವರೆಗೆ ಕರ್ನಾಟಕದಲ್ಲಿ ಸೇನಾಪತಿ, ಪಡೆದಳ, ಮುಂದಾಳು, ಮುಖ್ಯಸ್ಥನೆಂಬ ಅರ್ಥಗಳಲ್ಲೇ ಬಳಕೆಯಾಗಿದೆ. ಬೇಡರ ಹೆಸರುಗಳು ಕೊನೆಗೆ ‘ನಾಯಕ’ ಪದ ಬಳಕೆಯಾಗುವ ಪೂರ್ವದಲ್ಲಿ ಬೋವ, ಬೋಯ, ಬೋಯಿ ಎಂದಿದ್ದ ಬಗ್ಗೆ ಹಲವಾರು ದಾಖಲೆಗಳು ಇಂದಿಗೂ ದೃಢೀಕರಿಸುತ್ತವೆ. ಬೇಡರ ರಾಜ್ಯಗಳಲ್ಲಿ ಸುಮಾರು ೫೭೦ ವರ್ಷಗಳಷ್ಟು ದೀರ್ಘಕಾಲ ಇಂಥ ವಿದ್ವಾಂಸರು ಅನೇಕ ವಾದಗಳನ್ನು ನೀಡಿದ್ದಾರೆ.
ಆದಿ ಮೂಲವಾದ ಭಗವಂತನು ಬೇಡರ ಚಂಚುಲಕ್ಷ್ಮಿಯನ್ನು ಮದುವೆಯಾಗುವ ಮೂಲಕ ಬೇಡರ ವಂಶವನ್ನು ಬೆಳೆಯಿಸಿದನೆಂಬ ಕಥೆಯೊಂದು ನಮ್ಮಲ್ಲಿ ಇಂದಿಗೂ ಪ್ರಚಲಿತವಿದೆ. ಅದರಂತೆ, ಮನುವಿನ ಏಳನೆಯ ತಲೆಯವನಾಗಿ ಚಂದ್ರವಂಶದಲ್ಲಿ ಕಾರ್ತ್ಯಾರ‍್ಯಾರ್ಜುನ ಹುಟ್ಟಿದ. ಈತ ಹೇಹಯ ರಾಜ್ಯವನ್ನು ಆಳುತ್ತಿರುವಾಗ ವೈಷ್ಣವ ಯಾಗಾದಿಗಳನ್ನು ಮಾಡುತ್ತಿದ್ದ. ಇದೇ ಸಂದರ್ಭದಲ್ಲಿ ಜಮದಗ್ನಿ ಈತನಿಂದ ಹತನಾದ. ಇದರಿಂದ ಕುಪಿತನಾದ ಪರಶುರಾಮ ಕಾರ್ತ್ಯಾರ‍್ಯಾರ್ಜುನ ಹಾಗೂ ಅವನ ಮಕ್ಕಳನ್ನು ಕೊಂದು ಕ್ಷತ್ರಿಯರೆಲ್ಲರನ್ನು ಸದೆಬಡಿಯಲು ೨೧ ಭಾರಿ ಭೂಮಿ ಮೇಲೆ ದಂಡಯಾತ್ರೆ ಕೈಗೊಂಡ. ಬೆದರಿದ ಕ್ಷತ್ರಿಯರೆಲ್ಲ ಕಾಡಿಗೆ ಹೋದರು ಕಾಡುವಾಸಿಗಳಾದರು. ಇವರೇ ಮುಂದೆ ಬೇಡರಾದರೆಂದು ಹೇಳುತ್ತ ಕ್ಷತ್ರಿಯರಿಗೂ, ಬೇಡರಿಗೂ ಭಿನ್ನತೆಯಿಲ್ಲವೆಂದು ಕೆಲ ಶೋಧಕರು ಸಾಧಿಸಿದ್ದಾರೆ.
“ಪಾಂಡವರಲ್ಲಿ ಪ್ರತಿಯೊಬ್ಬರಿಗೂ ಒಂದೊಂದು ಬೇಡರ ಪಡೆ ಅವರ ಬೆಂಗಾವಲಿಗೆ ಇತ್ತಂತೆ”. ದಕ್ಷಿಣದ ಪೈನ ಗಂಗಾತೀರದ ಸುತ್ತಿನ ಪ್ರದೇಶ ಬೇಡರ ರಾಜ್ಯವಾಗಿತ್ತೆಂದು ಹೇಳುವ ಮೂಲಕ ಮಹಾಭಾರತ ಕಾಲೀನ ಬೇಡರ ರಾಜ್ಯ ಮತ್ತು ಅವರ ಅಸ್ತಿತ್ವವನ್ನು ಗುರುತಿಸಲಾಗಿದೆ. ಕಲಿಯುಗದ ಆರಂಭಕ್ಕೆ ದಕ್ಷಿಣ ದೇಶದಲ್ಲಿ ಬೇಡರ ವಿನಃ ಬೇರೆ ಯಾವ ಜನಾಂಗವು ಇರಲಿಲ್ಲ. ಅನಂತರ ಉದಯಿಸಿದ ಮನೆತನಗಳಿಗೆಲ್ಲ ಬೇಡರೇ ಮೂಲರೆಂದು ಪ್ರತಿಪಾದಿಸುವ ಅನೇಕ ಊಹೆಯವಾದಗಳಿವೆ.
ಬೇಡರ ಜನಾಂಗವು ಮೂಲ ದ್ರಾವಿಡ ಜನಾಂಗವೆಂಬ ವಾದದಲ್ಲಿ ಎರಡಿಲ್ಲ. ಅವರಿಗಿದ್ದ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಿಬಿರ, ನಿಷಾಧ ಮುಂತಾದ ಪುರಾತನ ಹೆಸರುಗಳೇ ಸಾಕ್ಷಿ. ಅಂತೆಯೇ ದ್ರಾವಿಡ ಭಾಷೆಯಲ್ಲಿ ವೇಡನ್, ಈ ರೀತಿ ನೋಡಬಹುದು.

ಹೀಗೆ ವ್ಯಕ್ತಪಡಿಸಿರುವ ಹಲವು ಪ್ರದೇಶದಲ್ಲಿಯ ಬೇಡರ ಪದಗಳು ಅನೇಕ ವೃತ್ತಿಯ ವಿಚಾರದಿಂದ ಎಂಬುದನ್ನು ನಾವು ಗಮನಿಸಬೇಕು. ‘ಇಂದು’ ಇಲ್ಲಿಯ ಕೆಲವು ಪದಗಳು ಬೇರೊಂದು ಮತ ಜಾತಿಗಳನ್ನು ಸೂಚಿಸುತ್ತದೆ ಎಂಬುದನ್ನು ಸಹ ನಾವು ಮರೆಯುವಂತಿಲ್ಲವಾದರೂ ಮೂಲದಲ್ಲಿ ಇವೆಲ್ಲ ಒಂದೇ ಕರುಳು ಬಳ್ಳಿಯ ಕುಡಿಗಳಾಗಿದ್ದವೆಂಬುದನ್ನು ತಳ್ಳಿ ಹಾಕುವಂತಿಲ್ಲ.
ಕರ್ನಾಟಕ ಮತ್ತು ಕೇರಳ ಪ್ರದೇಶದಲ್ಲಿ ಬೇಡ, ಬ್ಯಾಡ, ಬ್ಯಾಡರ, ಕನ್ನಯ್ಯ, ರಾಮೋಶಿ, ಬೈಡರ್ ಎಂಬ ವಿಭಿನ್ನ ಹೆಸರು ಬೇಡರಲ್ಲಿ ಬಳಕೆಯಾಗುತ್ತಿವೆ. ರಾಜಸ್ಥಾನದಲ್ಲಿಯೂ ಸಹ ಅವರು ಮಾಡುತ್ತಿರುವ ಬನ್ನೆ ಆಧಾರವಾಗಿಟ್ಟುಕೊಂಡು ವೇಟೆಗಾರನ್, ಬಿಲ್ ನಾಯ್ಕರ್, ಕಾಟ್ಟುನಾಯಕರಂ, ವೆತ್ತಲೆ ನಾಯ್ಕರಂ, ವೇಟುವನ್, ತೋಟಿಯಾನಾಯ್ಕರಣ ಎಂಬಿತ್ಯಾದಿ ಹೆಸರನ್ನು ಶೋಧಿಸಲಾಗಿದೆ. ಕರ್ನಾಟಕದ ಕೆಲ ಭಾಗದಲ್ಲಿ ನಾಯಕ, ನಾಯಕ ಮಕ್ಕಳು, ಅರಮನೆಯ ರಾಜಪರಿವಾರ, ಬೇಡರು, ಬೋಯಿಗಳು ಪರಿವಾರದವರು. ಇದೆಲ್ಲ ಬೇಡರೆಂದೇ. ತಳವಾರ, ಪರಿವಾರ ಮುಂತಾದವು ಮುಖ್ಯವು. “ವಾಲ್ಮೀಕಿ ತ್ರೇತಾಯುಗದ ಮೂಲ ಸಂವೇದನೆಯನ್ನು ಬದುಕಿನ ಮೌಲ್ಯವನ್ನು ಸೋಲುಗೆಲುವುಗಳನ್ನೆಲ್ಲಾ ಒಟ್ಟಾಗಿ ಹಿಡಿದಿಟ್ಟ ದಾರ್ಶನಿಕ ಶಕ್ತಿ ದಕ್ಕಿತು ಮತ್ತು ಅದು ರಾಮಾಯಣದ ರೂಪದಲ್ಲಿ ಹೊರಬಿತ್ತು” ಇಂಥ ಶಕ್ತಿ ಸಿಗುವ ಮುನ್ನ ಆದಿಮಾನವನಂತೆ ಅಡವಿಯಲ್ಲಿ ಅಲೆಯುತ್ತಿದ್ದ ವಾಲ್ಮೀಕಿ ಪ್ರಚೇತನ ಮತ್ತು ಪ್ರಮೋಜಿಯರ ಮಗನಾಗಿ ಹುಟ್ಟಿ ತಮಸಾ ನದಿ ತೀರದಲ್ಲಿ ವಾಸವಾಗಿದ್ದನು. ನಂತರ ಕಿರಾತರ ಯಜಮಾನನಾಗುವ ಮೂಲಕ ಕಾಮಕೇತು, ಲಕ್ಷ ಮೀನಮಲ್ಲರೆಂಬ ಹನ್ನೆರಡು ಮಕ್ಕಳಲ್ಲಿ ಏಳು ಮಕ್ಕಳನ್ನು ಆಯ್ಕೆ ಮಾಡಿಕೊಂಡು ವಾಲ್ಮೀಕಿಯು, ಅವರ ಮುಖಂಡತ್ವದಲ್ಲೇ ಪಡೆ ರಚಿಸಿ ದರೋಡೆ ನಡೆಸುತ್ತಿದ್ದನೆಂದು ಒಂದು ಅಭಿಪ್ರಾಯವಿದೆ. ಮುಂದೆ ಕಾಡಿನಲ್ಲಿ ಚದುರಿಹೋದ ಈ ಪಡೆಗಳನ್ನೇ ಹಿನ್ನೆಲೆ ಯಾಗಿಟ್ಟುಕೊಂಡು ಹಲವರು ‘ಬೇಡ’ ಜನಾಂಗದ ಮೂಲ ವಾಲ್ಮೀಕಿಯೆಂದು ವಾದಿಸುತ್ತಾರೆ. ಇದರಿಂದ ಬೇಡರ ಒಂದು ಗುಂಪು ತಮ್ಮನ್ನು ‘ವಾಲ್ಮೀಕಿ’, ವಾಲ್ಮೀಕಿ ಮಕ್ಕಳೆಂದು ಕರೆಯಿಸಿ ಕೊಳ್ಳಲು ಇಚ್ಛಿಸುತ್ತಾರೆ. ಮಹಾರಾಷ್ಟ್ರದಲ್ಲಿ ಕಬ್ಬಲಿಗರು ವಾಲ್ಮೀಕಿ ಪೂಜಕರಾಗಿರುವುದರಿಂದ ಅವರಿಗೆ ವಲ್ಯಾಲ್ಯಾ (ವಾಲ್ಮೀಕಿ) ಕೋಳಿ ಎನ್ನುತ್ತಾರೆ. ಅದರಂತೆ ತ್ರೆತಾಯುಗದಲ್ಲಿದ್ದ ಗುಹ, ಶಬರಿ, ದ್ವಾಪರದಲ್ಲಿದ್ದ ಏಕಲವ್ಯ, ಧರ್ಮವ್ಯಾಧ, ಕಲಿಯುಗದಲ್ಲಿದ್ದ ಬೇಡರ ಕಣ್ಣಪ್ಪರನ್ನು ಬೇಡರು ತಮ್ಮ ಪೂರ್ವಜರೆಂದು ಇಂದಿಗೂ ಆರಾಧಿಸುತ್ತಿರುವುದರ ಅರ್ಥ, ಇವರ ವಂಶ ವಿಕಾಸವನ್ನು ಸೂಚಿಸುತ್ತದೆ. ಅಷ್ಟೇ ಅಲ್ಲ ಅವರ ವಂಶದವರೆಂದು ಹೇಳಿ ಕೊಳ್ಳಲು ಹೆಮ್ಮೆ ಪಡುತ್ತಾರೆ. ವಾಲ್ಮೀಕಿ ತನ್ನ ವಂಶದ ಚರಿತ್ರೆಯನ್ನು ರಾಮಾಯಣವಾಗಿಸಿರಬಹುದು ಎಂಬ ಬಲವಾದ ಊಹೆಯೊಂದು ಇದೆ.
ತಳವಾರ ಬೇಡರಲ್ಲಿಯೇ ಇನ್ನೊಂದು ಹೆಸರು. ಮುಖಂಡನಾದ, ನೇತೃತ್ವ ವಹಿಸಿದ ಈತನಿಗೆ ‘ನಾಯಕ’ನೆಂದೇ ಗೌರವ ಸೂಚಕ ಅಭಿದಾನವಿತ್ತರು. ‘ನಾಯಕ’ ಎಂಬ ಪದವು ಕ್ರಿ.ಶ. ೬ನೆಯ ಶತಮಾನದವರೆಗೆ ಕರ್ನಾಟಕದಲ್ಲಿ ಸೇನಾಪತಿ, ಪಡೆದಾಳ, ಮುಂದಾಳು, ಮುಖ್ಯಸ್ಥನೆಂಬ ಅರ್ಥಗಳಲ್ಲೇ ಬಳಕೆಯಾಗಿದೆ. ಬೇಡರ ಹೆಸರುಗಳು ಕೊನೆಗೆ ‘ನಾಯಕ’ರು ಪದ ಬಳಕೆಯಾಗುವ ಪೂರ್ವದಲ್ಲಿ ಬೋವ, ಬೋಯ, ಬೋಯಿ, ಎಂದಿದ್ದ ಬಗ್ಗೆ ಹಲವಾರು ದಾಖಲೆಗಳು ಇಂದಿಗೂ ದೃqsಕರಿಸುತ್ತವೆ. ಬೇಡರ ರಾಜ್ಯಗಳಲ್ಲಿ ಸುಮಾರು ೫೭೦ ವರ್ಷಗಳಷ್ಟು ದೀರ್ಘಕಾಲ ಇಂಥ ‘ನಾಯಕ’ರು “ಶ್ರೀಮನ್ಮಹಾನಾಯಕಾಚಾರ್ಯ” ಎಂಬ ಬಿರುದು ಹೊತ್ತು ಆಳ್ವಿಕೆ ಮಾಡಿದರೆಂಬುದು ಗಮನಾರ್ಹ.
‘ನಾಯಕ್ಡಾ’ ಎಂದರೆ ತೆಲುಗಿನಲ್ಲಿ ಅಪರಾಧಿ ಕೆಲಸ ಮಾಡುವವ ಎಂದರ್ಥವಿದೆ. ಅದರಂತೆ ಅಡವಿಯಲ್ಲಿ ಬಟ್ಟೆಯಿಲ್ಲದೆ ತಿರುಗುವ ‘ಚೋಳಿ’ ಪಾಲನಾಯಕರನ್ನು ಇದೇ ಸಾಲಿಗೆ ಸೇರಿಸಲಾಗಿದ್ದು ಇವರೆಲ್ಲ ಮೇಲಿನ ‘ನಾಯಕ’ ಶ್ರೇಣಿಗೆ ಸೇರಿದವರಲ್ಲ ಎಂಬುದು ಹಲವಾರು ತಜ್ಞರ ಅಭಿಪ್ರಾಯ.
ಇನ್ನಿತರರು : ಮಹಾರಾಷ್ಟ್ರದಲ್ಲಿ ರಾಮೋಶಿ, ರಾಣವಾಸಿಗಳೆಂದು ಕರೆಯಿಸಿಕೊಳ್ಳುವವರು ತಾವು ಶ್ರೀರಾಮನ ವಂಶದವರೆಂದು ಹೆಮ್ಮೆಪಡುತ್ತಾರೆ; ಹೇಳಿಕೊಳ್ಳುತ್ತಾರೆ. ಇದೇ ಪದ್ಧತಿ, ಪಂಥದ ರಾಮಕೊಂಡಾಡಿಗಳು ರಾಮನ ಜಪ – ತಪ ಮಾಡುತ್ತ ಆತನ ಮಹಿಮೆಯನ್ನು ಸ್ತುತಿಸುತ್ತಾ ಸಂಚರಿಸುತ್ತಾರೆ. ಇವರಿಬ್ಬರ ಮೂಲ ‘ಬೇಡ’ ಜನಾಂಗವೆಂಬುದು ನಿರ್ವಿವಾದ. ಇಟ್ಟ ಗುರಿತಪ್ಪದಂತೆ ಹೊಡೆಯುವ ಗುರಿಕಾರ, ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಆಳಿದ ಪಾಳೆಯಗಾರರೆಲ್ಲ ಬೇಡ ಜನಾಂಗದ ವಿಕಾಸಕ್ಕೆ ಕಾರಣವಾದವರು. ಇವರೆಲ್ಲ ನಂತರ ನಾಯಕರೆನಿಸಿಕೊಂಡರು. ನಾಯಿಡು, ನಾಯಿನನೆಂದು ಕರೆಸಿದ್ದು ತೆಲುಗಿನಲ್ಲಿ. ಅದೇ ಅರ್ಥಕ್ಕಾಗಿ ಸದ್ಯ ಕರ್ನಾಟಕದಲ್ಲಿ ಬೇಡರನ್ನು ಮುಖ್ಯವಾಗಿ ಎರಡು ಬಣಗಳಲ್ಲಿ ಕಾಣುತ್ತೇವೆ. ಮ್ಯಾಸಬೇಡರು, ಊರ ಬೇಡರೆಂದು ತಮ್ಮನ್ನು ತಾವೇ ಇವರು ಸೀಳಿಕೊಂಡಿದ್ದಾರೆ. ಆಳುತ್ತಿರುವ ಅರಸನಿಗೆ ವೈರಿಗಳ ಬರುವಿಕೆ ಬಗ್ಗೆ ಗೂಢಚಾರಿಕೆ ತಲುಪಿಸುತ್ತ ಕಾಡಿನಲ್ಲಿ ಅಲೆಯುತ್ತಿದ್ದವರೆಲ್ಲ ಮ್ಯಾಸಬೇಡರಾದರೆ, ಊರಲ್ಲಿದ್ದವರೆಲ್ಲ ಊರ ಬೇಡರಾದರು, ಮ್ಯಾಸಬೇಡರಲ್ಲಿ ಊರು ಮ್ಯಾಸ, ಅಡವಿಮ್ಯಾಸ, ಕಳ್ಳಮ್ಯಾಸ, ಮುಂಜಿಮ್ಯಾಸಗಳೆಂದು ವಿಧಗಳಿವೆ. ‘ಮೋಯಿಸ’ ಇದರರ್ಥವೇ ಮ್ಯಾಸವೆಂದು ಡಾ. ಕೃಷ್ಣಮೂರ್ತಿ ಹನೂರರ ತರ್ಕ. ‘ಮೀಸಲು’ ಸೈನ್ಯವಾಗಿದ್ದ ಇವರ ವೃತ್ತಿಯನ್ನು ಗ್ರಾಮೀಣರು ‘ಮ್ಯಾಸ’ ಎಂಬರ್ಥದಲ್ಲಿ ಪ್ರಯೋಗಿಸಿರುವುದನ್ನು ಡಾ. ಹನೂರ ಪ್ರತಿಪಾದಿಸುತ್ತಾರೆ.
ಇವರನ್ನೇ ಕೆಲವೆಡೆ ಊರು ನಾಯಕರು, ಮ್ಯಾಸನಾಯಕರೆಂದು ಗುರುತಿಸಲಾಗುತ್ತಿದೆ. ಮಾರಮ್ಮ ನಾಯಕರು, ಮುತ್ಯಾಲ ನಾಯಕರು, ಹಾಲುಬೇಡರು, ಮೊಂಡಬೇಡರು, ಸಂಚಲು ಭೀಲ್ಲರು, ರಾಜಪರಿವಾರದವರು, ಕೊಂಡರಾಜುಲು ಎಂದೆಲ್ಲ ಕರೆಯುವಲ್ಲಿ ಅವರ ವೃತ್ತಿ ಮತ್ತು ಗುಣವಿಶೇಷಗಳನ್ನು ಅರ್ಥೈಸಲೇಬೇಕಾಗುತ್ತದೆ. ಇದರಲ್ಲಿ ಕೆಲವರು ಕ್ರಮೇಣ ಊರು ಕಟ್ಟಿ ವಿಸ್ತರಿಸಿ ಅವುಗಳ ಮೇಲೆ ಒಡೆತನ ಸಾಧಿಸಿ ರಾಜ್ಯಪಾಲರಾದರು. ರಾಜರಿಗೆ ಸಹಾಯಕರಾಗಿ ದೇವತಾ ಪೂಜೆ ಮಾಡಿಕೊಂಡು ದೇವರ ನೈವೇದ್ಯಕ್ಕೆ ಮೀಸಲು ಹಾಲು ತರುವ ಉದ್ದೇಶದಿಂದ ಬೇರೆ ಹಟ್ಟಿಗಳನ್ನೇ ಕಟ್ಟಿಕೊಂಡಿದ್ದ ಕೆಲವರು ಗೋಪಾಲಕರಾದರು. ಅವರನ್ನೇ ಮುಂದೆ ಯಾದವರೆಂದು ಗುರುತಿಸಲಾಯಿತು. ಇವರನ್ನು ಕೆಲವು ಭಾಗಗಳಲ್ಲಿ ಮ್ಯಾಸನಾಯಕರು ಮೀಸಲು ನಾಯಕರು ಕಾಡುಗೊಲ್ಲರೆಂದು ಸಹ ಕರೆಯಲಾಗುತ್ತಿರುವುದು ಉಲ್ಲೇಖಾರ್ಹ. ಗಡಿ ಪ್ರದೇಶದಲ್ಲಿ ಶೃತಿಗಳನ್ನು ಗುರುತಿಸುವ ಗೂಢಚಾರರಿಗೆ ಗುಡ್ಲನಾಯಕ ರೆಂದು, ಅಡವಿಯಲ್ಲೇ ಗುಡಿಸಲು ಹಾಕಿಕೊಂಡು ವೇಷ ಮರೆಸಿಕೊಂಡು ತಿರುಗುತ್ತಾ ವೈರಿ ಸುಳಿವು ನೀಡುವ ಇನ್ನೂ ಕೆಲವು ಗೂಢಚಾರರಿಗೆ ವೆತ್ತಡೆ ಮಾರೆಮ್ಮ ನಾಯಕರು, ಮುತ್ಯಾಲಮ್ಮ ನಾಯಕರು ಮತ್ತು ಮೊಂಡರೆಂದೆಲ್ಲಾ ಶೋಧಕರು ಅವರನ್ನು ಗುರುತಿಸುತ್ತಾರೆ. ಇವರೆಲ್ಲ ಅಲೆಮಾರಿಗಳಾಗಿಯೇ ಇಂದಿಗೂ ಉಳಿದಿದ್ದು ಸತ್ಯಸಂಗತಿ. ಅದರಂತೆ ಮೂಲ ಬೇಡ ವಂಶೀಯರಾದ ಬಿಲ್ಲರು ಸಹ ಅಡವಿಯಲ್ಲಿಯೇ ಬೇಟೆಯಾಡಿ ಜೀವಿ ಸುತ್ತಿದ್ದಾರೆ. ಇವರಂತೆ ಸಂಚರು ಅಥವಾ ರಾಮಕೊಂಡಾಡಿಗಳು ರಾಮಜಪದಲ್ಲಿ ಸಂಚರಿಸಿ ಜೀವನ ಸವೆಸಲು ಆರಂಭಿಸಿದ್ದಾರೆ. ಹೀಗೆ ಬೇಡ ಜನಾಂಗದ ಉಗಮ ಮತ್ತು ವಿಕಾಸವನ್ನು ನೋಡುವಾಗ ನಾಡಿನ ಪ್ರಾಚೀನ ಜನಪದವನ್ನೇ ಆಶ್ರಯಿಸಬೇಕಾಗುತ್ತದೆ. ಹಾಗಾದಾಗ ಮಾತ್ರ ಇವರು ನಮಗೆ ಅರ್ಥವಾಗಬಲ್ಲರು. ಜನಾಂಗಿಕ ಅಧ್ಯಯನದ ಪರ್ವ ಕಾಲದಲ್ಲಿರುವ ನಮ್ಮ ಇಂದಿನ ಸಂಶೋಧನೆ ಬೇಡ ಜನಾಂಗದಂತಹ ವಿಶಿಷ್ಟ ಸಂಸ್ಕೃತಿಯ ಪರಿಕರಗಳನ್ನು ಅತಿ ಬೇಗ ಗುರುತಿಸಿದಷ್ಟು ಅನುಕೂಲ. ಯಾಕೆಂದರೆ ನಾಗರೀಕತೆಯ ಮುದ್ರೆ ಇವರ ಮೇಲೆ ಪ್ರಬಲವಾಗಿ ಅಚ್ಚೊತ್ತುತ್ತಿರುವುದರಿಂದ ಅದರ ಉಳಿವು ಮುಂದಿನ ಅಭ್ಯಾಸಿಗರಿಗೆ ಅವಶ್ಯವಿದೆ.
ಕೃಪೆ : ವಾಲ್ಮೀಕಿ  ಕರ್ನಾಟಕ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೭. ಕರ್ನಾಟಕದ ಬೇಡ ನಾಯಕರು ಒಂದು ನೋಟ
ಭೂಮಿಯ ಮೇಲಿನ ಮಾನವನ ಜೀವನದ ಪ್ರಾರಂಭದೊಂದಿಗೆ ಸಾಂಸ್ಕೃತಿಕ ಪರಂಪರೆಯ ಪ್ರಾರಂಭವನ್ನು ಕಾಣಬಹುದು. ಈ ಮಾನವನು ಎಂದು ಗುಂಪಿನ ಜೀವನವನ್ನು ಕಂಡುಕೊಂಡನೋ ಅಂದಿನಿಂದಲೇ ನಾಗರೀಕತೆಯನ್ನು ಕಂಡುಕೊಂಡನು. ಈ ನಾಗರೀಕ ಹಂತದಲ್ಲಿ ಹಲವಾರು ದೈಹಿಕ ಬದಲಾವಣೆಗಳೊಂದಿಗೆ ಸಾಂಸ್ಕೃತಿಕ ಬದಲಾವಣೆಗಳು ಆಗುತ್ತಾ ಬಂದವು. ಇಂತಹ ಸಾಂಸ್ಕೃತಿಕ ಬದಲಾವಣೆಗಳನ್ನು ಅಥವಾ ವಿಕಾಸಗಳನ್ನು ವಿದ್ವಾಂಸರು ಬುಡಕಟ್ಟು ಸಂಸ್ಕೃತಿ, ಗ್ರಾಮೀಣ ಸಂಸ್ಕೃತಿ ಮತ್ತು ನಗರ ಸಂಸ್ಕೃತಿಗಳೆಂಬ ಮೂರು ಹಂತಗಳಲ್ಲಿ ಗುರುತಿಸಿದ್ದಾರೆ. ಎಲ್ಲಾ ಸಮುದಾಯಗಳಲ್ಲಿ ಏಕಕಾಲದಲ್ಲಿ ಹೊಸ ಹೊಸ ಆವಿಷ್ಕಾರ ಮತ್ತು ಚಿಂತನೆಗಳುಂಟಾಗಲಿಲ್ಲ. ಕೆಲವು ಹೊಸ ಹೊಸ ಶೋಧನೆ ಮತ್ತು ಚಿಂತನೆಗಳಿಂದ ಆಧುನಿಕತೆಯ ಕಡೆ ಚಲಿಸಿದರೆ ಇನ್ನು ಕೆಲವು ಆಧುನಿಕತೆಗೆ ಬೆನ್ನು ಮಾಡಿದ್ದೂ ಉಂಟು. ಹೀಗಾಗಿ ಒಂದು ಸಮುದಾಯ ನಾಗರೀಕತೆಯ ತುತ್ತ ತುದಿಯಲ್ಲಿ ನಿಂತಿದ್ದರೆ, ಇನ್ನೊಂದು ಸಮುದಾಯ ನಾಗರೀಕತೆಯ ಶೈಶಾವಸ್ಥೆಯಲ್ಲಿಯೇ ಇರುವ ಸಾಧ್ಯತೆ ಇದೆ. ಆದ್ದರಿಂದಲೇ ಭಾರತದಲ್ಲಿ ಇಂದಿಗೂ ಗ್ರಾಮ ಮತ್ತು ನಗರಗಳಿಂದ ದೂರವಿರುವ ಆಧುನಿಕತೆಯ ಸೋಂಕಿಲ್ಲದ ಅನೇಕ ಸಮುದಾಯಗಳು ಅಸ್ತಿತ್ವದಲ್ಲಿವೆ. ಇತ್ತೀಚಿನ ಬೆಳವಣಿಗೆಗಳಂತೂ ಸಮುದಾಯದ ಸ್ವರೂಪವನ್ನೇ ಬದಲಾಯಿಸುತ್ತಿವೆ. ಒಂದು ಕಡೆ ಅರಣ್ಯನಾಶ, ಇನ್ನೊಂದು ಕಡೆ ಅರಣ್ಯ ರಕ್ಷಣಾ ನೀತಿಗಳು, ಹೊಸ ಆಣೆಕಟ್ಟುಗಳ ನಿರ್ಮಾಣ, ಬೃಹತ್ ಕೈಗಾರಿಕೆ, ಗಣಿಗಾರಿಕೆಗೆ ಪ್ರೋಇಂಥ ಹಲವು ಕಾರಣಗಳಿಂದ ಸಮುದಾಯದ ಜನರು ಗ್ರಾಮ ಮತ್ತು ನಗರಗಳಿಗೆ ವಲಸೆ ಬರುತ್ತಿದ್ದಾರೆ. ಹೀಗೆ ವಲಸೆ ಬಂದ ಜನರು ತಮ್ಮ ಜೀವನದಲ್ಲಿ ಸಂಪೂರ್ಣ ಹೊಸತನ್ನು ಅಳವಡಿಸಿಕೊಳ್ಳದೆ ಸ್ವಂತಿಕೆಯನ್ನು ಉಳಿಸಿಕೊಳ್ಳುವ ವಿಫಲ ಪ್ರಯತ್ನ ನಡೆಸಿದ್ದಾರೆ. ಇಂದಿನ ಜಾಗತೀಕರಣದ ಸಂದರ್ಭದಲ್ಲಿ ಯಾವುದೇ ಸಮುದಾಯಗಳು ಪ್ರತ್ಯೇಕವಾಗಿ ಉಳಿಯಲು ಸಾಧ್ಯವಿಲ್ಲದೆ ಹೊಸ ಬದಲಾವಣೆಗಳನ್ನು ಒಪ್ಪಿಕೊಳ್ಳುವ ಅನಿವಾರ‍್ಯತೆ ಉಂಟಾಗಿದೆ. ಈ ಬದಲಾವಣೆ ಅನಿವಾರ್ಯ. ಯಾವುದೇ ಬೆಳೆಯುತ್ತಿರುವ ಸಮಾಜದಲ್ಲಿ ಈ ಅನಿವಾರ್ಯತೆ ಉದ್ಭವಿಸುತ್ತಲೇ ಇರುತ್ತದೆ. ಈ ಹಿನ್ನೆಲೆಯಲ್ಲಿ ಅನೇಕ ಸಮುದಾಯಗಳು ಮಾರ್ಪಾಡುಗಳನ್ನು ಒಪ್ಪಿಕೊಂಡು ತಮ್ಮ ಆಚಾರ-ವಿಚಾರಗಳಲ್ಲಿ ತಮ್ಮದೇ ಆದ ವಿಶಿಷ್ಟತೆಗಳನ್ನು, ಸಮಾಜ, ಸಂಸ್ಕೃತಿಯ ವೈಶಿಷ್ಟ್ಯತೆಗಳನ್ನು ಉಳಿಸಿಕೊಂಡು ಬಂದಿವೆ. ತಮ್ಮ ಹಿಂದಿನ ಕೊಂಡಿಗಳನ್ನು ಉಳಿಸಿಕೊಂಡಿರುವುದನ್ನು ಕಾಣ ಬಹುದು. ಕೆಲವು ಸಮುದಾಯಗಳಲ್ಲಿ ಎರಡು ಅಥವಾ ಎರಡಕ್ಕಿಂತ ಹೆಚ್ಚಿನ ಪಂಗಡಗಳಾಗಿ ಉಂಟಾಗಿರುವುದನ್ನು ಕಾಣಬಹುದು. ಉದಾಹರಣೆಗೆ ಕಾಡುಗೊಲ್ಲ ಮತ್ತು ಊರುಗೊಲ್ಲ, ಕಾಡುಕುರುಬ ಮತ್ತು ಊರುಕುರುಬ ಹಾಗೂ ಊರಬೇಡ ಮತ್ತು ಮ್ಯಾಸಬೇಡ ಇತ್ಯಾದಿ.
ಈ ರೀತಿಯಾಗಿ ಪರಿವರ್ತನೆಗೆ ಒಳಗಾದ ಭಾರತೀಯ ಸಮುದಾಯಗಳಲ್ಲಿ ಧೀರೇಂದ್ರನಾಥ ಮಜುಂದಾರ್ ಅವರು ಮೂರು ಹಂತಗಳನ್ನು ಗುರುತಿಸಿದ್ದಾರೆ.
೧. ಜಾತಿಗಳಾಗಿ ಸಂಪೂರ್ಣ ಪರಿವರ್ತಿತವಾಗಿರುವ ಸಮುದಾಯಗಳು.
೨. ಹಿಂದೂಗಳೊಡನೆ ಭಾಗವಹಿಸಿಯೂ ತಮ್ಮ ಸಂಪ್ರದಾಯಗಳನ್ನು ನಂಬಿಕೆಗಳನ್ನು ಉಳಿಸಿಕೊಂಡಿರುವ ಸಮುದಾಯಗಳು.
೩. ಹಿಂದೂ ಧರ್ಮದ ಪ್ರಭಾವಕ್ಕೆ ಒಳಗಾಗದೆ, ಆ ಧರ್ಮದ ದಬ್ಬಾಳಿಕೆಯನ್ನು ಸಹಿಸದೆ ತಮ್ಮ ಸ್ವಾತಂತ್ರ್ಯಕ್ಕಾಗಿ, ಪ್ರತ್ಯೇಕವಾಗಿ ಹೋರಾಡುತ್ತಿರುವ ಸಮುದಾಯಗಳು.
ಈ ಮೂರು ಹಂತಗಳನ್ನು ಅವಲೋಕಿಸಿ, ಕರ್ನಾಟಕದ ಬೇಡನಾಯಕರನ್ನು ಅಧ್ಯಯನ ಮಾಡಿದಾಗ ಇವರಲ್ಲಿಯ ಒಂದು ಪಂಗಡ ಹಿಂದೂ ಧರ್ಮದ ಪ್ರಭಾವಕ್ಕೆ ಒಳಗಾಗಿ ಸಂಪೂರ್ಣ ಬದಲಾಗಿದ್ದಾರೆ ಎಂದು, ಮತ್ತು ಇದೇ ಪಂಗಡದ ಮ್ಯಾಸನಾಯಕರು ಹಾಗೂ ಇತರರು ಹಿಂದೂ ಧರ್ಮವನ್ನು ಒಪ್ಪಿಕೊಂಡಿದ್ದರೂ ತಮ್ಮ ಸಂಪ್ರದಾಯ ಹಾಗೂ ನಂಬಿಕೆಗಳನ್ನು ಬೆಳೆಸಿಕೊಂಡು ಬಂದಿರುವುದು ಎಂದು ತಿಳಿದುಬರುತ್ತದೆ.
ಬೇಡನಾಯಕರು ಯಾರು
ಪ್ರತಿಯೊಂದು ಸಮುದಾಯಕ್ಕೆ ತನ್ನದೇ ಆದ ಚರಿತ್ರೆ ಇರುವಂತೆ ಬೇಡನಾಯಕ ಸಮುದಾಯಕ್ಕೆ ವಿಶಿಷ್ಟವಾದ ಚರಿತ್ರೆ ಹಾಗೂ ಸಂಸ್ಕೃತಿ ಇದೆ. ಮೂಲತಃ ಇವರು ದ್ರಾವಿಡ ಸಮುದಾಯ. ಅದಕ್ಕೆ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಬರ, ನಿಷಾದ ಮುಂತಾದ ಪುರಾತನ ಹೆಸರುಗಳಿದ್ದವು. ಅಂತೆಯೇ ದ್ರಾವಿಡ ಭಾಷೆಗಳಲ್ಲಿ ವೇಡನ್, ವೇಂದನ್, ವೇಟ್ಟುವನ್ ಎಂದೆಲ್ಲಾ ಹೆಸರುಗಳಿದ್ದವು. ಅಲ್ಲದೆ ಅವರು ಆಡುತ್ತಿದ್ದ ಬೇಟೆಗನುಸಾರವಾಗಿ ಅವರಿಗೆ ಎಯನರ್, ಪುಲಿಂದರ್, ಕುಳಿಂದರ್, ಕೋವರ್ ಎಂಬ ಹೆಸರುಗಳು ದೊರಕುತ್ತವೆ. ರಾಷ್ಟ್ರಕೂಟರ ಕಾಲದ ದ್ವಿತಿಯ ಭಾಷೆಯಾಗಿದ್ದ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ, ನಾಇಲ್ಲ, ವಾಹ, ಸಮರ, ಸಿಮಿರ, ಚಿಲಾಡ, ಭಿಲ್ಲ, ಪಾರದ್ದಿಯ ಮುಂತಾದ ಅನೇಕ ಹೆಸರುಗಳು ದೊರಕುತ್ತವೆ.
ಬೇಡನಾಯಕರು ಬುಡಕಟ್ಟು ಸಮುದಾಯದವರಾಗಿದ್ದು, ಕಾಡಿನ ಸಂಸ್ಕೃತಿಯಿಂದ ನಾಡಿನ ಸಂಸ್ಕೃತಿಯನ್ನು ರೂಢಿಸಿಕೊಂಡವರು. ಯೋಧ ಸಮುದಾಯವೆಂದು ಗುರುತಿಸಿಕೊಂಡ ಇವರು ದೈಹಿಕ ಸದೃಢತೆಗೆ ಮತ್ತು ಧೈರ್ಯ ಸಾಹಸಗಳಿಗೆ ಹೆಸರಾಗಿದ್ದಾರೆ. ಮೂಲತಃ ವಲಸೆಗಾರ ಪಂಗಡಕ್ಕೆ ಸೇರಿದವರೆಂದು ಪೌರಾಣಿಕ ಹಾಗೂ ಅದಕ್ಕೂ ಪೂರ್ವ ಕಾಲದಿಂದಲೂ ಹೆಸರಾದ ನಿರ್ಭೀತ ಸಮುದಾಯವೆಂದು ತಿಳಿದುಬರುತ್ತದೆ. ಅದಕ್ಕಾಗಿಯೇ ಜಗತ್ತಿನಲ್ಲಿಯೇ ಬೇಡರಷ್ಟು ಶೂರರು ಸಿಗಬಹುದು. ಆದರೆ ಬೇಡರಿಗಿಂತ ಶೂರರು ಸಿಗಲಾರರು ಎಂಬ ವಿಲಿಯಂ ಸ್ಮಿಥ್‌ನ ನುಡಿ ಉಲ್ಲೇಖನೀಯ.
ಚಾರಿತ್ರಿಕವಾಗಿ ಮೌರ್ಯರ ಕಾಲದಿಂದಲೂ ಬೇಡರು ಕಾಣಿಸಿಕೊಳ್ಳುತ್ತಾರೆ. ಕರ್ನಾಟಕದ ಪ್ರತಿಷ್ಠಿತ ರಾಜಮನೆತನಗಳಾದ ಶಾತವಾಹನ, ಕದಂಬ, ಗಂಗ, ಚಾಲುಕ್ಯರು, ಹೊಯ್ಸಳ, ವಿಜಯನಗರ ಅರಸರುಗಳ ಸೈನ್ಯದಲ್ಲಿ ಸೈನಿಕರಾಗಿ ಹಾಗೂ ಉನ್ನತ ಹುದ್ದೆಗಳನ್ನು ಪಡೆದು ಅನೇಕ ಯುದ್ಧಗಳಲ್ಲಿ ಗೆಲುವನ್ನು ತಂದುಕೊಟ್ಟವರು ಹಾಗೂ ಅನೇಕ ಪಾಳೆಯಪಟ್ಟುಗಳನ್ನು, ಸಂಸ್ಥಾನಗಳನ್ನು ಕಟ್ಟಿ ಸ್ವತಂತ್ರವಾಗಿ ಆಳ್ವಿಕೆ ಮಾಡಿದ ಉದಾಹರಣೆಗಳು ಚರಿತ್ರೆಯಲ್ಲಿ ದಾಖಲಾಗಿವೆ. ಒಂದು ಕಾಲಕ್ಕೆ ಎಪ್ಪತ್ತೇಳು ಪಾಳೆಯಪಟ್ಟುಗಳಿದ್ದವು ಎಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಈ ಸಮುದಾಯದಲ್ಲಿ ಕುಮಾರರಾಮ, ಮದಕರಿನಾಯಕ, ಸುರಪುರದ ವೆಂಕಟಪ್ಪ ಹೀಗೆ ಹಲವಾರು ನಾಯಕರುಗಳು ಶೌರ್ಯ, ಸಾಹಸಗಳಿಗೆ ಹೆಸರಾದ ಚಾರಿತ್ರಿಕ ವ್ಯಕ್ತಿ ಗಳಿದ್ದಾರೆ. ವಾಲ್ಮೀಕಿ, ಶಬರಿ, ಧರ್ಮವ್ಯಾಧ, ನಳಚಕ್ರವರ್ತಿ, ಏಕಲವ್ಯ, ಬೇಡರ ಕಣ್ಣಪ್ಪ ಮುಂತಾದ ಪೌರಾಣಿಕ ಪುರುಷರು ಆಗಿ ಹೋಗಿದ್ದಾರೆ. ಬ್ರಿಟಿಷರ ಆಡಳಿತದ ಸಂದರ್ಭ ದಲ್ಲಿಯೂ ಬೇಡನಾಯಕರು ಈ ದೇಶದ ಸ್ವಾತಂತ್ರ್ಯ ಹೋರಾಟಕ್ಕೆ ತಮ್ಮದೇ ಆದ ಕಾಣಿಕೆಯನ್ನು ನೀಡಿದ್ದಾರೆ.
ಪ್ರಸ್ತುತ ಕರ್ನಾಟಕದ ಎಲ್ಲಾ ಪ್ರದೇಶಗಳಲ್ಲಿಯೂ ಈ ಸಮುದಾಯವು ವಾಸಿಸುತ್ತಿದೆ. ಈಗ ಕರ್ನಾಟಕದಲ್ಲಿ ಇವರನ್ನು ಬೇಡರು, ನಾಯಕ, ವಾಲ್ಮೀಕಿ, ಪರಿವಾರ, ಊರನಾಯಕರು, ಮ್ಯಾಸನಾಯಕರು, ಕಂಪಣ ಬೇಡರು , ತಳವಾರ, ಮೊಂಡಬೇಡರು, ಕುರುಮಾಮ, ದುರುಗ ಮುರುಗಿ, ನಾಯಕಮಕ್ಕಳು, ನಾಯಕವಾಡಿ ಹೀಗೆ ಹತ್ತು ಹಲವಾರು ಹೆಸರುಗಳಿಂದ ಇವರನ್ನು ಕರೆಯುತ್ತಿದ್ದಾರೆ. ಈ ಸಮುದಾಯದವರು ಅಲ್ಲಿಯ ಭೌಗೋಳಿಕ ಪರಿಸ್ಥಿತಿಗೆ ಅನುಗುಣವಾಗಿ ತಮ್ಮ ಸಂಸ್ಕೃತಿಯನ್ನು ರೂಪಿಸಿಕೊಂಡಿದ್ದಾಗಲೂ ಹಲವಾರು ಅನನ್ಯತೆ ಮತ್ತು ವೈರುಧ್ಯಗಳಿಂದ ಕೂಡಿರುವ ಸಂಸ್ಕೃತಿ ಇವರದಾಗಿದೆ.
ಕರ್ನಾಟಕದ ಬೇಡನಾಯಕರು ಪ್ರಾದೇಶಿಕವಾಗಿ ವಿಭಿನ್ನ ಸಂಸ್ಕೃತಿಯನ್ನು ಹೊಂದಿ ರುವುದರ ಜೊತೆಗೆ ವಿಭಿನ್ನ ಗೋತ್ರಗಳನ್ನು ಹೊಂದಿದವರಾಗಿದ್ದಾರೆ. ಆರಾಧಿಸುವ ದೈವಗಳು ಒಂದೇ ಆಗಿದ್ದಾಗಲೂ, ಆಚರಿಸುವ ಆಚರಣೆಗಳು ವಿಭಿನ್ನವಾಗಿರುವುದನ್ನು ಕಾಣಬಹುದು. ಕರ್ನಾಟಕದಾದ್ಯಂತ ವಾಸಿಸುತ್ತಿರುವ ಇವರು ಇಲ್ಲಿಯ ಸ್ಥಳೀಯ ಬುಡಕಟ್ಟು ಮತ್ತು ಜಾತಿಯ ಸಮೂಹದವರಾದ ಗೊಲ್ಲ, ಮಾದಿಗ, ಕುರುಬ, ಬೆಸ್ತ ಹೀಗೆ ಹತ್ತಾರು ಬುಡಕಟ್ಟು ಮತ್ತು ಜಾತಿಯವರೊಂದಿಗೆ ಸಂಬಂಧಗಳನ್ನು ಹೊಂದಿದ್ದಾರೆ.
ಥರ‍್ಸ್‌ಟನ್ ಅವರ ಏಳು ಸಂಪುಟಗಳಲ್ಲಿಯ ಮೊದಲ ಸಂಪುಟದಲ್ಲಿ ಕರ್ನಾಟಕ ಮತ್ತು ಆಂಧ್ರದಲ್ಲಿನ ಬೇಡ ಅಥವಾ ಬೋಯಿಗಳ ವಿವರಣೆ ದೊರೆಯುತ್ತದೆ. ಬಳ್ಳಾರಿ ಜಿಲ್ಲೆಯ ಇತರ ಹಿಂದೂ ಜಾತಿಗಳಲ್ಲಿ ಬೇಡರೂ ಒಬ್ಬರು, ಇವರು ಹೈದರನ ಸೈನ್ಯದಲ್ಲಿ ಇದ್ದರೆಂದು ಹಾಗೂ ೧೮ನೆಯ ಶತಮಾನದ ಬಳ್ಳಾರಿ ಜಿಲ್ಲೆಯ ಹರಪನಹಳ್ಳಿಯ ಪಾಳೆಯ ಗಾರರು ಬೇಡರ ಸಮುದಾಯಕ್ಕೆ ಸೇರಿದವರು ಎಂದಿದ್ದಾರೆ. ಇಂದು ಬೇಡರು ಕೃಷಿಕರಾಗಿ ಜೀವಿಸುತ್ತಿದ್ದಾರೆ. ತೆಲುಗು ಮತ್ತು ಕನ್ನಡ ಮಾತನಾಡುವ ಬೇಡರ ಉಪವಿಭಾಗ ಗಳಿಂದ ಊರಬೇಡ ಮತ್ತು ಮ್ಯಾಸಬೇಡರನ್ನು ಹಾಗೂ ಅವರ ಬೆಡಗುಗಳನ್ನು ಥರ್ಸ್‌ಟನ್ ವಿವರಿಸಿದ್ದಾರೆ.
ಥರ‍್ಸಟನ್ ಅವರ ಕೃತಿಗಿಂತ ಬೇಡ ಸಮುದಾಯದ ಬಗ್ಗೆ ಹೆಚ್ಚಿನ ಮಾಹಿತಿಯನ್ನು ಎಲ್.ಕೆ. ಅನಂತಕೃಷ್ಣ ಅಯ್ಯರ್, ಅವರ “MYSORE CASTES AND TRIBES” (1998, Pp. 197-237) ಪುಸ್ತಕವು ಒದಗಿಸುತ್ತದೆ. ಥರ್ಸ್‌ಟನ್‌ರವರ ಕೃತಿ ಇಡೀ ದಕ್ಷಿಣ ಭಾರತವನ್ನು ಒಳಗೊಂಡಿದೆ. ಇದರ ವ್ಯಾಪ್ತಿ ವಿಶಾಲವಾಗಿದೆ. ಆದರೆ ಎಲ್.ಕೆ. ಅನಂತಕೃಷ್ಣ ಅಯ್ಯರ್ ಅವರ ಕೃತಿಯು ಅಂದಿನ ಮೈಸೂರು ರಾಜ್ಯಕ್ಕೆ ಮಾತ್ರ ಸೀಮಿತಗೊಂಡಿದೆ (ಬಳ್ಳಾರಿ ಜಿಲ್ಲೆಯ ಮದ್ರಾಸ್ ಅಧಿಪತ್ಯಕ್ಕೆ ಸೇರಿತ್ತು). ಕಾರಣ ಮೈಸೂರು ರಾಜ್ಯದಲ್ಲಿರುವ ಜಾತಿ ಮತ್ತು ಬುಡಕಟ್ಟುಗಳ ಸಂಸ್ಕೃತಿಯನ್ನು ವಿವರಣಾತ್ಮಕವಾಗಿ ಅಧ್ಯಯನ ಮಾಡಲು ಸಾಧ್ಯವಾಗಿದೆ. ಇದರಲ್ಲಿ ಬೇಡರು ಬೇಟೆ ಮತ್ತು ಬುಡಕಟ್ಟುಗಳ ಸಂಸ್ಕೃತಿಯನ್ನು ವಿವರಣಾತ್ಮಕವಾಗಿ ಅಧ್ಯಯನ ಮಾಡಲು ಸಾಧ್ಯವಾಗಿದೆ. ಇದರಲ್ಲಿ ಬೇಡರು ಬೇಟೆ ಮತ್ತು ಕೃಷಿಯನ್ನು ಮಾಡಿಕೊಂಡಿದ್ದ ಸಮುದಾಯ ಎಂದು ಹೇಳಿದೆ. ಈ ಜನವರ್ಗ ಮದ್ರಾಸ್ ಅಧಿಪತ್ಯಕ್ಕೆ ಒಳಪಟ್ಟ ಬೆಳಗಾಂ, ಬಿಜಾಪುರ, ಧಾರವಾಡ, ದಕ್ಷಿಣ ಮರಾಠಿ ಜಿಲ್ಲೆಗಳಲ್ಲಿ, ದಖ್ಖನ್ ಮತ್ತು ಕೊಂಕಣ ಪ್ರದೇಶದಲ್ಲಿ ನೆಲೆಸಿರುವವರು ಎಂದು ಹೇಳಿರುವರು. ಅಲ್ಲದೆ ೧೯೨೧ರ ಮೈಸೂರು ಜನಸಂಖ್ಯಾ ವರದಿಯ ಸಹಾಯದಿಂದ ಬೆಂಗಳೂರು, ಕೋಲಾರ, ತುಮಕೂರು, ಮೈಸೂರು, ಚಿತ್ರದುರ್ಗ, ಹಾಸನ, ಕಡೂರು, ಶಿವಮೊಗ್ಗ ಜಿಲ್ಲೆಯಲ್ಲಿ ಬೇಡನಾಯಕರ ಜನಸಂಖ್ಯೆಯನ್ನು ದಾಖಲಿಸಿದ್ದಾರೆ. ಇದರೊಂದಿಗೆ ಬೇಡರ ಪ್ರಮುಖ ಉಪಪಂಗಡಗಳಾದ ಊರಬೇಡ, ಮ್ಯಾಸಬೇಡ, ಗುಡಿಸಲು ಬೇಡ ಇವರುಗಳ ವಿವರಣೆ ದೊರೆಯುತ್ತದೆ. ಅಲ್ಲದೆ ಬೆಡಗುಗಳ ವಿವರಣೆ ದೊರೆಯುತ್ತದೆ. ಇಲ್ಲಿ ೪೨ ಬೆಡಗುಗಳನ್ನು ಹೆಸರಿಸಿದ್ದಾರೆ. ಬೇಡರ ಕುರಿತು ನಡೆದ ಅಧ್ಯಯನಗಳಲ್ಲಿ ೧೯೪೮ರ ಹೆಚ್.ವಿ. ರನಾಯಕರ ಕೃತಿ ‘ಕ್ಷತ್ರಾಂಶ ಪ್ರಬೋಧ’ವು ಬೇಡ ಸಮುದಾಯದ ಪೌರಾಣಿಕ, ಐತಿಹಾಸಿಕ ಮೂಲದ ಬಗ್ಗೆ ಮಾಹಿತಿ ನೀಡುತ್ತದೆ.
ಆರ್. ರಾಜಣ್ಣರ ‘ನಾಯಕ ಜನಾಂಗದ ಇತಿಹಾಸ’ (೧೯೮೨)ವು ಬೇಡರ ಕುರಿತು ಉಪಯುಕ್ತ ಮಾಹಿತಿಯನ್ನು ಒದಗಿಸುತ್ತದೆ. ಬೇಡರ ಮೂಲವನ್ನು ಹಾಗೂ ಮೂಲ ಪುರುಷರ, ಐತಿಹಾಸಿಕ ಪುರುಷರ ಕತೆಗಳನ್ನು ಹೇಳುತ್ತದೆ. ಇಲ್ಲಿ ಸಮಾಜ, ಸಂಸ್ಕೃತಿ, ಆಚಾರ-ವಿಚಾರಗಳನ್ನು ತಿಳಿಸಿಕೊಡುವುದಿಲ್ಲ. ಆದರೆ ಕೃತಿಯ ಆರಂಭದಲ್ಲಿ ನಾಯಕರನ್ನು ಯಾವ ರೀತಿ ಗುರುತಿಸಬೇಕು? ಎಂದು ವಿವರಿಸುವಾಗ ಬೇಡರ ದೈಹಿಕ ಲಕ್ಷಣ, ಅವರ ಉಡುಗೆ-ತೊಡುಗೆ, ಆಚಾರ-ವಿಚಾರ, ಧಾರ್ಮಿಕತೆ ಇತ್ಯಾದಿಗಳನ್ನು ಸ್ಥೂಲವಾಗಿ ಪರಿಚಯಿ ಸುತ್ತಾರೆ. “ನಾಯಕರು ಸಾಲಿಗ್ರಾಮ ಮತ್ತು ಲಿಂಗವನ್ನು ಪ್ರತ್ಯೇಕ ಬುಟ್ಟಿಗಳಲ್ಲಿಟ್ಟು, ಬುಟ್ಟಿಗಳನ್ನೇ ಪೂಜೆ ಮಾಡುತ್ತಾರೆ. ಈ ಬುಟ್ಟಿಗಳಲ್ಲಿರುವ ಸಾಲಿಗ್ರಾಮ ಮತ್ತು ಲಿಂಗವು ಕ್ರಮವಾಗಿ ವೈಷ್ಣವ ಮತ್ತು ಶೈವ ಪಂಥದವರ ದೈವಗಳು. ಭಕ್ತಾದಿಗಳಲ್ಲಿ ವೈಷ್ಣವ ಸಂಪ್ರದಾಯದವರು ಮತ್ತು ಶೈವಪಂಥದವರೆಂದು ಎರಡು ಪಂಥಗಳೇ ಇವೆ. ವೈಷ್ಣವ ಹಾಗೂ ಶೈವ ಪಂಥದವರು ವಿಭೂತಿ ಧರಿಸುತ್ತಾರೆ. ಶೈವ ಪಂಥದವರು ನಾಮವನ್ನು ಮಾತ್ರ ಧರಿಸುವುದಿಲ್ಲ” (೧೯೮೮, ಪು. ೨-೩). ಇಂಥ ಅನೇಕ ಸ್ವಅನುಭವಗಳನ್ನು ಲೇಖಕರು ಕೃತಿಯಲ್ಲಿ ಪರಿಚಯಿಸಿಕೊಟ್ಟಿದ್ದಾರೆ. ಇದು ಸಹ ‘ಕ್ಷಾತ್ರಾಂಶ ಪ್ರಬೋಧ’ದಂತೆ ಒಂದು ಮ್ಯಾಸಬೇಡ ಸಮುದಾಯದ ಶ್ರೇಷ್ಠತೆಯನ್ನು ಎತ್ತಿಹಿಡಿಯುವಂಥ ಕೃತಿ.
ಡಿ.ಬಿ. ಡಂಗ ಅವರ ‘ಜನಾಂಗ ಪರಿಚಯ’ (೧೯೮೮) ಕೃತಿಯಲ್ಲಿ ಒಟ್ಟು ಎಂಟು ಜನಾಂಗಗಳ ಪರಿಚಯವನ್ನು ಮಾಡಿಕೊಡಲಾಗಿದೆ. ಮೊದಲ ಲೇಖನವೇ ‘ನಾಯಕ ಸಮುದಾಯ’ಕ್ಕೆ ಸಂಬಂಧಪಟ್ಟಿದೆ. ನಾಯಕ ಸಮುದಾಯವು ವೇದಗಳ ಕಾಲದಿಂದ ಅಸ್ತಿತ್ವ ದಲ್ಲಿದೆ ಎಂಬ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ. ಡಂಗ ಅವರು ಬೇಡ, ನಾಯಕ, ತಳವಾರ, ವಾಲ್ಮೀಕಿ, ವಾಲ್ಮೀಕಿ ಮಕ್ಕಳು, ಕನ್ನಯ್ಯನ ಮಕ್ಕಳು ಇತ್ಯಾದಿ ಹೆಸರುಗಳ ಹಿಂದಿನ ಕಥೆಗಳನ್ನು ಕೊಟ್ಟಿದ್ದಾರೆ. ಇಂಥ ಕಾರಣಕ್ಕಾಗಿ ಈ ಹೆಸರು ಬಂದಿತು ಎಂದು ವಿವರಿಸಿದ್ದಾರೆ. ಆದರೆ ಬೇಡರ ಸಮಾಜ, ಸಂಸ್ಕೃತಿಯ ಪ್ರಸ್ತಾಪವನ್ನೇ ಮಾಡಿಲ್ಲ. ಹೆಸರೇ ಹೇಳುವಂತೆ ಇದು ಕೇವಲ ಸಮುದಾಯದ ಪರಿಚಯವನ್ನು ಮಾತ್ರ ಮಾಡಿಕೊಡುತ್ತದೆ. ಬೇಡರು ಪಶುಪಾಲನೆ ವಲಸೆ ದ್ರಾವಿಡ ಮೂಲದವರು (ಹಿರೇಮಠ, ಎಸ್.ಎಸ್., ೧೯೯೪, ಪು. ೧) ಎಂದು ಎಸ್.ಎಸ್. ಹಿರೇಮಠರು ಹೇಳುತ್ತಾರೆ. ಚಿತ್ರಲಿಂಗಯ್ಯ ಅವರು ತಮ್ಮ ‘ನಾಯಕ ಜನಾಂಗದ ನಿಷ್ಪತ್ತಿ’ (ವಾಲ್ಮೀಕಿ ಸಂಪದ)ಯ ಕುರಿತು ಚರ್ಚೆ ಮಾಡುತ್ತಾ ನಾಯಕ ಎಂಬ ಪದ ಒಂಬತ್ತನೆಯ ಶತಮಾನದಿಂದ ಕಂಡುಬರುತ್ತದೆ ಎಂದು ಹೇಳಿರುವರು.
ಎಂ.ಜಿ. ಈಶ್ವರಪ್ಪ ಅವರು ತಮ್ಮ ‘ಮ್ಯಾಸಬೇಡರು’ ಕೃತಿಯಲ್ಲಿ ನಾಯಕರ ಉಪಪಂಗಡ ಗಳ ಬಗ್ಗೆ ತಿಳಿಸಿ, ನಂತರ ‘ಮ್ಯಾಸನಾಯಕ’ ಎಂಬ ಹೆಸರು ಬರಲು ಕಾರಣ, ಅದಕ್ಕೆ ಸಂಬಂಧಿಸಿದ ಕಥೆಗಳನ್ನು ನೀಡಿದ್ದಾರೆ. “ವಿಜಯನಗರ ಸಾಮ್ರಾಜ್ಯದಲ್ಲಿ ಮೀಸಲು ಪಡೆಯ ನಾಯಕರಾಗಿದ್ದುದರಿಂದ ಮೀಸಲು ನಾಯಕರು ಮ್ಯಾಸನಾಯಕರು ಎಂದಾಗಿದೆ ಎನ್ನುತ್ತಾರೆ” (೧೯೮೯, ಪು. ೯). ಮ್ಯಾಸಬೇಡರ ಮೂಲವೃತ್ತಿ ಪಶುಪಾಲನೆಯಾಗಿತ್ತು ಎಂಬುದು ಇವರ ಅಭಿಪ್ರಾಯ. ನಾಯಕರಲ್ಲಿ ತಳವಾರ, ಊರನಾಯಕ, ಮ್ಯಾಸನಾಯಕ ಎಂಬ ಉಪಪಂಗಡಗಳಿರುವಂತೆ ಮ್ಯಾಸಬೇಡರಲ್ಲಿಯೂ ಊರಮ್ಯಾಸ, ಅಡವಿಮ್ಯಾಸ, ಕಳ್ಳಮ್ಯಾಸ ಮತ್ತು ಮುಂಜಿಮ್ಯಾಸ ಎಂಬ ನಾಲ್ಕು ಭೇದಗಳನ್ನು ಗುರುತಿಸಿದ್ದಾರೆ. ಆದರೆ ಇವುಗಳ ಬಗ್ಗೆ ಹೆಚ್ಚಿನ ಮಾಹಿತಿಯನ್ನು ನೀಡಿಲ್ಲ. ಈ ಕೃತಿಯಲ್ಲಿ ಮ್ಯಾಸಬೇಡರ ವಸತಿ, ಸಮಾಜ, ಸಂಪ್ರದಾಯಗಳ ಸಂಕ್ಷಿಪ್ತ ಚಿತ್ರ ದೊರೆಯುತ್ತದೆ.
ಕರ್ನಾಟಕ ಸಾಹಿತ್ಯ ಪರಿಷತ್ತಿನಿಂದ ೧೯೯೫ರಲ್ಲಿ ಪ್ರಕಟಿತವಾದ ಇನ್ನೊಂದು ಗ್ರಂಥ ಕೆ. ರುದ್ರಪ್ಪ ಅವರ ‘ಮ್ಯಾಸನಾಯಕರ ಒಂದು ಜನಾಂಗಿಕ ಅಧ್ಯಯನ’ವೂ ಹೆಚ್ಚಿನ ವಿವರಣೆಯನ್ನು ಹೊಂದಿದೆ. ಇದು ಮ್ಯಾಸನಾಯಕರ ಕೌಟುಂಬಿಕ, ಸಾಮಾಜಿಕ ಜೀವನ, ಕಥೆ, ಹಾಡು, ಲಾವಣಿ, ನಾಯಕ ಸಮುದಾಯಕ್ಕೆ ಸಂಬಂಧಿಸಿದ ಪೌರಾಣಿಕ, ಐತಿಹಾಸಿಕ, ಧಾರ್ಮಿಕ ಪುರುಷರ ವಿಷಯಗಳನ್ನು ಒಳಗೊಂಡಿದೆ. ಈ ಅಧ್ಯಯನವು ಬಳ್ಳಾರಿ ಜಿಲ್ಲೆಯ ಕೂಡ್ಲಿಗಿ ತಾಲೂಕು, ಚಿತ್ರದುರ್ಗ ಜಿಲ್ಲೆಯ ಮೊಳಕಾಲ್ಮೂರು ಮತ್ತು ಚಳ್ಳಕೇರಿ ತಾಲೂಕುಗಳಲ್ಲಿ ವಾಸವಾಗಿರುವ ಮ್ಯಾಸರ ಸಂಸ್ಕೃತಿಯ ಅಧ್ಯಯನವಾಗಿದೆ.
‘ಪೆರಿಯ ಪುರಾಣ’ದಲ್ಲಿ ಕಾಳಹಸ್ತಿಯ ಕಾಡಿನಲ್ಲಿ ವಾಸವಾಗಿದ್ದ ಬೇಡರ ವಿವರಣೆ ಇದೆ. ಬೇಟೆಗಾರನಾದ ಬೇಡರ ಕಣ್ಣಪ್ಪನು ಶಿವಭಕ್ತನಾದ ಕಥೆ ಇಲ್ಲಿ ದೊರೆಯುತ್ತದೆ. ೧೯೨೪ರಲ್ಲಿ ಎಂ.ಎಸ್. ಪುಟ್ಟಣ್ಣನವರ ಪಾಳೆಯಗಾರರ ಚರಿತ್ರೆಯಲ್ಲಿ ಬೇಡರ ಆಳ್ವಿಕೆಯ ವಿವರಣೆಯಿದೆ. ಇವರ ‘ಗುಮ್ಮನಾಯಕನಹಳ್ಳಿ ಪಾಳೆಯಗಾರ’ ಎಂಬ ಕೃತಿಯಿಂದ ವಿಜಯನಗರ ಸೈನ್ಯಕ್ಕೆ ಬೇಡ ಸೈನಿಕರು ಬಂದ ಉಲ್ಲೇಖ ದೊರೆಯುತ್ತದೆ ಮತ್ತು ‘ಚಿತ್ರದುರ್ಗದ ಪಾಳೆಯಗಾರರು’ ಎಂಬ ಗ್ರಂಥದಲ್ಲಿ ಬೇಡರು ಹಂಪೆಯ ಮೂಲಕ ಚಿತ್ರದುರ್ಗಕ್ಕೆ ಬಂದ ಕಥೆ ದೊರೆಯುತ್ತದೆ. ಕಪಟರಾಳ ಕೃಷ್ಣರಾವ್ ಅವರ ‘ಸುರಪುರ ಸಂಸ್ಥಾನದ ಇತಿಹಾಸ’ದಲ್ಲಿ ಅರಸರು ದಕ್ಷಿಣದಿಂದ ಬಂದ ಕತೆಯನ್ನು ಕೊಟ್ಟಿದ್ದಾರೆ.
ಎ.ವಿ. ವೆಂಕಟರತ್ನಮ್ಮ ಅವರ ‘ವಿಜಯನಗರ ಸಾಮ್ರಾಜ್ಯದಲ್ಲಿ ಸ್ಥಳೀಯ ಸರ್ಕಾರ’ ಎಂಬ ಗ್ರಂಥದಲ್ಲಿ ವಿಜಯನಗರದ ಆಳ್ವಿಕೆಯ ಸಮಯದಲ್ಲಿ ಬೇಡರ ಸ್ಥಳೀಯ ಆಡಳಿತದ ದಾಖಲೆ ದೊರೆಯುತ್ತದೆ ಹಾಗೂ ಪ್ಲೀಟ್‌ರವರು ಸಂಗ್ರಹಿಸಿದ ಐದು ಲಾವಣಿಗಳಲ್ಲಿ ‘ಹಲಗಲಿ ಬೇಡ’ರ ಲಾವಣಿಯು ಇವರ ಸಾಹಸ, ಧೈರ್ಯ ಮುಂತಾದವುಗಳನ್ನು ಪರಿಚಯಿ ಸುತ್ತದೆ. ಚಿತ್ರಲಿಂಗಯ್ಯ ಎಂ.ವಿ. ಅವರ ಲೇಖನಗಳು ನಾಯಕ ಸಮುದಾಯದ, ಅವರ ಬೆಡಗಿನ, ಅವರ ಸಪ್ತಮಾತೃಕೆ ಮತ್ತು ಪೋತರಾಜನ ಆರಾಧನೆ ಇತ್ಯಾದಿಗಳ ಮೇಲೆ  ಬೆಳಕು ಚೆಲ್ಲುತ್ತವೆ. ‘ವಾಲ್ಮೀಕಿ ಸಂದೇಶ’ ಎಂಬ ಮಾಸಪತ್ರಿಕೆಯಲ್ಲಿ ಪ್ರಕಟವಾದ ‘ನಾಯಕನ ಹಟ್ಟಿ ಬಖೈರು-ಕೆಲವು ಟಿಪ್ಪಣಿಗಳು’ ಬಹುಮುಖ್ಯವಾದ ಆಧಾರ ಗ್ರಂಥವಾಗಿದೆ. ಹಾಗೆಯೇ ಪ್ರೊ. ಲಕ್ಷ್ಮಣ್ ತೆಲಗಾವಿಯವರ ಚಂದ್ರವಳ್ಳಿ ಮತ್ತು ಇತಿಹಾಸ ದರ್ಶನಗಳಲ್ಲಿ ಪ್ರಕಟಿತವಾದ ಚಿತ್ರದುರ್ಗದ ಪಾಳೆಯಗಾರರಿಗೆ ಸಂಬಂಧಿಸಿದ ಲೇಖನಗಳು ಸಮುದಾಯದ ಇತಿಹಾಸದ ಮೇಲೆ ಬೆಳಕು ಚೆಲ್ಲುತ್ತವೆ. ಜತೆಗೆ ಸರ್ಕಾರ ಮೀಸಲಾತಿ ಸೌಲಭ್ಯಕ್ಕೆ ಹೊರತಂದ ಹಾವನೂರು ಆಯೋಗದ ವರದಿ, ವೆಂಕಟಸ್ವಾಮಿ ಆಯೋಗದ ವರದಿ ಮತ್ತು ಚಿನ್ನಪ್ಪರೆಡ್ಡಿ ಆಯೋಗದ ವರದಿಗಳು, ಗೆಜೆಟಿಯರ್‌ಗಳು, ಅವರ ಜನಸಂಖ್ಯೆ, ಅವರ ಆರ್ಥಿಕ ಮಟ್ಟ,  ಸಾಮಾಜಿಕ ಸ್ಥಾನಮಾನ, ಅವರು ಪಡೆಯುತ್ತಿರುವ ಸೌಲಭ್ಯ ಇತ್ಯಾದಿಗಳ ವಿವರಣೆಗಳನ್ನು ನೀಡಿವೆ.
ಬೇಡನಾಯಕರು ತಮ್ಮ ಪೌರಾಣಿಕ ಮತ್ತು ಸಾಂಸ್ಕೃತಿಕ ನಾಯಕರೆಂದು ತಿಳಿದಿರುವ ವಾಲ್ಮೀಕಿ, ಶಬರಿ, ಧರ್ಮವ್ಯಾಧ, ಏಕಲವ್ಯ, ಮೂಗನಾಯಕ, ಕಣ್ಣಪ್ಪ, ಪಾಪನಾಯಕ ಹಾಗೂ ಇವರ ಚಾರಿತ್ರಿಕ ಪುರುಷರುಗಳಾಗಿದ್ದ ಕೃಷ್ಣದೇವರಾಯ, ಕುಮಾರರಾಮ, ಕಂಪಿಲರಾಯ, ಸೋಮಶೇಖರ ನಾಯಕ, ಮದಕರಿನಾಯಕ, ಜರಿಮಲೆ ಪಾಳೆಯಗಾರರು, ಗುಡೇಕೋಟೆ ಪಾಳೆಯಗಾರರು ಮುಂತಾದವರ ಬಗೆಗಿನ ಜಾನಪದೀಯ ಮತ್ತು ಶಿಷ್ಟ ಪರಂಪರೆಯಲ್ಲಿ ಅನೇಕ ರೀತಿಯ ಮಾಹಿತಿಗಳನ್ನು ನೋಡಬಹುದು. ಸಮುದಾಯದ ಆರಂಭಿಕ ವೃತ್ತಿ ಬೇಟೆಗಾರಿಕೆಯನ್ನು ತಮ್ಮ ಸಾಂಸ್ಕೃತಿಕ ಪ್ರಕ್ರಿಯೆಯ ಅನನ್ಯತೆಯಿಂದಾಗಿ ಉಳಿಸಿಕೊಂಡು ಬಂದಿದ್ದಾರೆ. ಬೇಟೆಗೆ ಅವಕಾಶವಿರದ ಇಂದಿನ ಸಂದರ್ಭದಲ್ಲಿ ಆಚರಣೆಗಳ ಮೂಲಕ ನೆನಪುಗಳನ್ನು ಉಳಿಸಿಕೊಂಡಿದ್ದಾರೆ.
ಒಟ್ಟಾರೆ ಬೇಡ ಸಮುದಾಯವು ತನ್ನ ಸಂಸ್ಕೃತಿಯ ಮೂಲದಿಂದ ವಿಕಾಸದ ಹಂತಗಳಲ್ಲಿ ಹಲವು ಸಮುದಾಯಗಳೊಂದಿಗೆ ಸಾಮರಸ್ಯ-ಸಂಘರ್ಷಗಳನ್ನು ಏರ್ಪಡಿಸಿಕೊಂಡು ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿದೆ. ವಿಶ್ವಸೃಷ್ಟಿಯ ಆರಂಭದಲ್ಲಿ ಮೊದಲು ಆದಿಜಾಂಬವನು ಹುಟ್ಟಿದನೆಂದು, ನಂತರ ಹುಟ್ಟಿದ ಬೊಮ್ಮಣ್ಣನನ್ನು ಆತ ಸಹಿಸಲಿಲ್ಲವೆಂದೂ ಈ ಕಾರಣಕ್ಕಾಗಿಯೇ ಅವರಿಬ್ಬರಿಗೆ ಹೋರಾಟ ನಡೆದು ನಂತರ ಒಂದು ಒಪ್ಪಂದಕ್ಕೆ ಬಂದರಂತೆ. ಇದರ ಪ್ರಕಾರ ಬೊಮ್ಮಣ್ಣನು ತಂದೆ ಜಾಂಬವನು ಮಗನೆಂಬುದನ್ನು ಒಪ್ಪಿಕೊಂಡರು. ಅಂದಿನಿಂದ ಒಂದೇ ರೀತಿಯ ಗೋತ್ರಗಳು ಬಳಕೆಗೆ ಬಂದವೆಂದು ಹೇಳುತ್ತಾರೆ. ಇದರ ಪ್ರಕಾರ ಯಾವುದೇ ಒಂದೇ ಪ್ರದೇಶದಲ್ಲಿ ಬೇಡರಿಗಿಂತ ಮೊದಲು ಮಾದಿಗ ಸಮುದಾಯವು ಅಸ್ತಿತ್ವದಲ್ಲಿದ್ದು ತನ್ನ ಅನನ್ಯತೆಯನ್ನು ಸ್ಥಾಪಿಸಿಕೊಂಡಿದ್ದಾಗ ಅಲ್ಲಿ ಸ್ಪರ್ಧಿಗಳಾಗಿ ಧಾವಿಸಿ ಅವರೊಂದಿಗೆ ಮೇಲುಗೈ ಸಾಧಿಸುವ ಮೂಲಕ ಸಾಮರಸ್ಯವನ್ನು ರೂಪಿಸಿಕೊಂಡಿದ್ದರ ಸುಳಿವುಗಳನ್ನು ಕಾಣಬಹುದು.
ಹಾಗೆಯೇ ಅಡವಿಚೆಂಚರ ಸಮುದಾಯದ ಚಂಚುಲಕ್ಷ್ಮಿಯ ಸಂತಾನದ ಮೂಲದ ವರೆಂದು ಮ್ಯಾಸಬೇಡರು ತಮ್ಮ ಮೂಲವನ್ನು ಗುರುತಿಸಿಕೊಳ್ಳುತ್ತಾರೆ. ಇವರ ಮೂಲಪುರುಷ ಚಟ್ಲುಗೊಟ್ಲು ಮಲ್ಲಿನಾಯಕನು ಚಂಚುಲಕ್ಷ್ಮಿಯನ್ನು ಮದುವೆಯಾದನೆಂದು ಅವರಿಗೆ ಮೂರು ಜನ ಗಂಡುಮಕ್ಕಳು ಆದರೆಂದೂ ಅವರ ಸಂತಾನದ ಹೆಸರುಗಳೇ ಮತ್ತೆ ಗೋತ್ರ-ಬಳಿಗಳು ಆದುವೆಂದು ತಿಳಿದುಬರುತ್ತದೆ. ಆಹಾರದ ಭಿನ್ನತೆಯ ಕಾರಣ ಅದರಲ್ಲೂ ಮಾಂಸಾಹಾರದಲ್ಲಿ ಒಂದು ಪಂಗಡಕ್ಕೆ ಪ್ರಾಶಸ್ತ್ಯವೆನಿಸಿದ್ದ ಮತ್ತೊಂದು ಪಂಗಡಕ್ಕೆ ನಿಷೇಧ ವಾಗಿ ಊರುನಾಯಕ-ಮ್ಯಾಸನಾಯಕರು ಬೇರ್ಪಟ್ಟಿದ್ದಕ್ಕೆ ಸ್ಪಷ್ಟ ನಿಲುವುಗಳಿವೆ. ರಾಜರ ಆಡಳಿತದ ಮುಖಂಡರಾಗಿ ಉನ್ನತ ಹುದ್ದೆಗಳಲ್ಲಿ ಕರ್ತವ್ಯಗಳಲ್ಲಿ ವಿಜೃಂಭಿಸಿದ ಚಾರಿತ್ರಿಕ ಸ್ಮೃತಿಗಳೂ ಪರಂಪರೆಯಲ್ಲಿವೆ.
ಆಚರಣೆಗಳ ಹಿನ್ನೆಲೆಯಲ್ಲಿ ಪ್ರಾದೇಶಿಕ ವೈವಿಧ್ಯಗಳಿವೆ. ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯನ್ನು ಅನುಮೋದಿಸುವ ಪರಂಪರೆಯ ನೆನಪುಗಳನ್ನು ಯಲ್ಲಮ್ಮ, ರೇಣುಕ, ಗಾಳೆಮ್ಮ, ಹುಲಿಗೆಮ್ಮ ಮೊದಲಾದ ದೇವತೆಗಳ ಆಚರಣೆ ಆರಾಧನೆಗಳಲ್ಲಿ ಕಾಣಬಹುದು. ಮೂಲತಃ ಬೇಡರು ಶಿವನ ಆರಾಧಕರೆಂಬುದು ಸ್ಪಷ್ಟವಾದರೂ ವೈಷ್ಣವ ಧರ್ಮದ ಪ್ರಭಾವಕ್ಕೆ ಒಳಪಟ್ಟರು. ಈ ಹಂತದ ಪ್ರಥಮ ಘಟ್ಟ ಚಂಚುಲಕ್ಷ್ಮಿ ಮೂಲದ ನರಸಿಂಹನ ಆರಾಧನೆ ಬೇಟೆಗಾರಿಕೆಯ ಚಹರೆ(Identity)ಯಾದರೆ, ತಿರುಪತಿ ವೆಂಕಟರಮಣನ ಆರಾಧನೆ ಪಾಳೆಗಾರರಾಗಿದ್ದ ಕಾಲದ ಪುರೋಹಿತಶಾಹಿಯ ಅನುಕರಣೆಯಾಗಿದೆ. ಇಂಥ ಸಂದರ್ಭಗಳಲ್ಲಿ ವೆಂಕಟರಮಣ ಮತ್ತು ನರಸಿಂಹನ ಭಕ್ತರಲ್ಲಿ ಪರಸ್ಪರ ನಿಷೇಧಗಳು ಏರ್ಪಟ್ಟು ನರಸಿಂಹನ ಭಕ್ತರು ವೆಂಕಟರಮಣನಿಗೆ, ವೆಂಕಟರಮಣನ ಭಕ್ತರು ನರಸಿಂಹನಿಗೆ ಒಕ್ಕಲಾಗದ ನಿರ್ಬಂಧ ಗಳಿವೆ. ಇಂಥದ್ದು ಶಿವನ ಆರಾಧನೆಯಲ್ಲಿಲ್ಲವೆಂಬುದು ಗಮನಾರ್ಹ ಅಂಶ.
ಹೀಗೆ ಬೇಡನಾಯಕರ ಆಚರಣೆಗಳು ಶೈವ-ವೈಷ್ಣವ ಧರ್ಮಗಳ ಪ್ರಭಾವಗಳಿಗೆ ಒಳಪಟ್ಟಿವೆ. ಜೈನಧರ್ಮದ ಪ್ರಭಾವ ಅಷ್ಟಾಗಿ ಕಂಡುಬರುವುದಿಲ್ಲ. ಬೌದ್ಧ ಧರ್ಮದ ಪ್ರಭಾವಕ್ಕೆ ‘ಅಂಗೂಲಿಮಾಲ’ನು ಒಳಪಟ್ಟ ಸಂದರ್ಭದ ಹಿನ್ನೆಲೆಯಲ್ಲಿ ಕೆಲವು ಬೌದ್ಧ ಧರ್ಮಕ್ಕೆ ಮತಾಂತರಗೊಂಡಿರಬಹುದೆಂದು ಊಹಿಸಬಹುದು. ಊರಿನ ಸಂಪರ್ಕ ಆಡಳಿತದ ಸಂಪರ್ಕಕ್ಕೆ ಬೇಡರು ಪಲ್ಲಟವಾದ ಕಾಲಘಟ್ಟಗಳಲ್ಲಿ ಊರೊಟ್ಟಿನ ಸಂಬಂಧಗಳಲ್ಲಿ ನೀರಗಂಟಿ, ತಳವಾರ, ಪರಿವಾರ ಮೊದಲಾದ ಸಂದರ್ಭಗಳಲ್ಲಿದೆ. ಲೆಂಕ, ಗರುಡ, ವೇಳೇಪಾಳಿ, ಜೋಳವೇಳಿಗಳಾಗಿ ಪಾಳೆಯಗಾರ ಸೈನಿಕ ಸೇನಾ ಮುಖಂಡರಾಗಿ ಇತಿಹಾಸ ದೊಂದಿಗೆ ಬೆರೆತುಕೊಂಡಿದ್ದಾರೆ. ಮಹಿಳೆಯರು ಮಾತೃಪ್ರಧಾನ-ಪಿತೃಪ್ರಧಾನ ವ್ಯವಸ್ಥೆ ಗಳೆರಡಕ್ಕೂ ಬದ್ಧರಾಗಿದ್ದಾರೆ.
ಬೇಡನಾಯಕರು ತಮ್ಮದೇ ಆದ ಹಲವಾರು ವಿಶಿಷ್ಟ ಮತ್ತು ಅನನ್ಯವಾದ ಸಂಪ್ರದಾಯ ಆಚರಣೆಗಳನ್ನು ನಡೆಸಿಕೊಂಡು ಬರುವುದನ್ನು ಕಾಣಬಹುದು. ಅಂಥವುಗಳಲ್ಲಿ ಪ್ರಸ್ತುತ ಸಮಾಜಕ್ಕೆ ವಿರೋಧಾಭಾಸವಾಗಿ ಕಾಣುತ್ತಿವೆ. ಅಂತಹ ಆಚರಣೆಗಳನ್ನು ಅಳವಡಿಸಿಕೊಳ್ಳಲು, ಇವರ ಸಾಂಸ್ಕೃತಿಕ ಒತ್ತಾಯಗಳೇನು ಅಥವಾ ಸಾಂಸ್ಕೃತಿಕ ಮಹತ್ವಗಳೇನು ಎಂಬುದನ್ನು ಸ್ಪಷ್ಟವಾದ ಚರ್ಚೆಗೆ ಒಳಪಡಿಸುವ ಜರೂರಿದೆ.
ಪ್ರಸ್ತುತ ಬೇಡನಾಯಕ ಸಮುದಾಯದ ಸ್ಥಿತಿಗತಿ, ಸ್ಥಾನಮಾನ, ಬದುಕಿನ ನಿರ್ವಹಣೆಯ ಮಾನದಂಡಗಳ ಮೂಲಕ ಹೇಳುವುದಾದರೆ ಈ ಸಮುದಾಯದ ಜೀವನ ನಿರ್ವಹಣೆ ದುಸ್ಥಿತಿಯಲ್ಲಿದೆ. ಸಾವಿರಾರು ವರ್ಷಗಳ ಸಮುದಾಯದ ಪರಂಪರೆಯಿದ್ದರೂ ಮೂಲಭೂತ ಸೌಲಭ್ಯಗಳಿಂದ ತುಂಬಾ ವಂಚಿತರಾಗಿದ್ದಾರೆ. ಈ ಸಮುದಾಯದಲ್ಲಿ ಈಗಲೂ ತಾಂಡವ ವಾಡುತ್ತಿರುವ ದೇವದಾಸಿ ಸಂಪ್ರದಾಯ, ಬಡತನ, ಹಸಿವು, ನಿರ್ವಸತೀಕರಣ, ಶೈಕ್ಷಣಿಕ ಹಿಂದುಳಿಯುವಿಕೆ (ಕೆಲವೆಡೆ ಶಿಕ್ಷಣ ಪಡೆದಿದ್ದರೂ ನಿರುದ್ಯೋಗಿಗಳಾಗಿದ್ದಾರೆ), ನಿರುದ್ಯೋಗ, ಒಗ್ಗಟ್ಟಿಲ್ಲದಿರುವಿಕೆ ಹಾಗೂ ರಾಜಕೀಯ ಸೌಲಭ್ಯಗಳ ಕೊರತೆಗಳಿವೆ.
ಪರಾಮರ್ಶನಗ್ರಂಥಗಳು
೧. ಅನಂತಕೃಷ್ಣ ಅಯ್ಯರ್, ೧೯೩೦, ದ ಮೈಸೂರು ಕ್ಯಾಸ್ಟ್ಸ್ ಆಂಡ್ ಟ್ರೈಬ್ಸ್, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು.
೨. ಈಶ್ವರಪ್ಪ, ಎಂ.ಜಿ., ೧೯೮೨, ಮ್ಯಾಸಬೇಡರು, ಐ.ಬಿ.ಹೆಚ್. ಪ್ರಕಾಶನ, ಬೆಂಗಳೂರು.
೩. ಕೃಷ್ಣಮೂರ್ತಿ ಹನೂರು, ೧೯೯೩, ಮ್ಯಾಸಬೇಡರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೪. ಚಿತ್ರಲಿಂಗಯ್ಯ, ೨೦೦೬, ನಾಯಕ ಜನಾಂಗದ ನಿಜ ನಿಷ್ಪತ್ತಿ, ಡಾ. ಮಂಜುನಾಥ ಬೇವಿನಕಟ್ಟಿ, ಡಾ. ತಾರಿಹಳ್ಳಿ ಹನುಮಂತಪ್ಪ, ವಾಲ್ಮೀಕಿ ಸಂಪದ, (ಸಂ), ಶ್ರೀ ವಾಲ್ಮೀಕಿ ಮಹಾಸಂಸ್ಥಾನ, ರಾಜನಹಳ್ಳಿ.
೫. ಡಂಗ ಡಿ.ಬಿ., ೧೯೮೮, ಜನಾಂಗ ಅಧ್ಯಯನ
೬. ಥರ್ಸ್‌ಟನ್, ಇ. ಮತ್ತು ರಂಗಾಚಾರಿ.ಕೆ., ೧೯೦೯, ಕ್ಯಾಸ್ಟ್ ಆಂಡ್ ಟ್ರೈಬ್ಸ್ ಆಫ್ ಸದರನ್ ಇಂಡಿಯಾ, ಸರಕಾರಿ ಮುದ್ರಣಾಲಯ, ಮದ್ರಾಸ್.
೭. ಪುಟ್ಟಣ್ಣ ಎಂ.ಎಸ್., ೧೯೯೭, ಚಿತ್ರದುರ್ಗದ ಪಾಳೆಯಗಾರರು
೮. ರಾಜಣ್ಣ ಆರ್., ೧೯೮೨, ನಾಯಕ ಜನಾಂಗದ ಇತಿಹಾಸ, ಚಳ್ಳಕೆರೆ
೯. ರುದ್ರಪ್ಪ ಕೆ., ೧೯೯೫, ಮ್ಯಾಸನಾಯಕರು : ಒಂದು ಜನಾಂಗಿಕ ಅಧ್ಯಯನ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೧೦. ಲಕ್ಷ್ಮಣ್ ತೆಲಗಾವಿ, ೧೯೮೭, ಜನಪದ ರಸಾಹಿತ್ಯ : ಚಾರಿತ್ರಿಕ ವಿವೇಚನೆ, ವಾಲ್ಮಾಕಿ ಸಾಹಿತ್ಯ ಸಂಪದ,  ಹರ್ತಿಕೋಟೆ, ಚಿತ್ರದುರ್ಗ ಜಿಲ್ಲೆ.
ಕೃಪೆ : ಆದಿವಾಸಿ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೭. ಕರ್ನಾಟಕದ ಬೇಡ ನಾಯಕರು ಒಂದು ನೋಟ
ಭೂಮಿಯ ಮೇಲಿನ ಮಾನವನ ಜೀವನದ ಪ್ರಾರಂಭದೊಂದಿಗೆ ಸಾಂಸ್ಕೃತಿಕ ಪರಂಪರೆಯ ಪ್ರಾರಂಭವನ್ನು ಕಾಣಬಹುದು. ಈ ಮಾನವನು ಎಂದು ಗುಂಪಿನ ಜೀವನವನ್ನು ಕಂಡುಕೊಂಡನೋ ಅಂದಿನಿಂದಲೇ ನಾಗರೀಕತೆಯನ್ನು ಕಂಡುಕೊಂಡನು. ಈ ನಾಗರೀಕ ಹಂತದಲ್ಲಿ ಹಲವಾರು ದೈಹಿಕ ಬದಲಾವಣೆಗಳೊಂದಿಗೆ ಸಾಂಸ್ಕೃತಿಕ ಬದಲಾವಣೆಗಳು ಆಗುತ್ತಾ ಬಂದವು. ಇಂತಹ ಸಾಂಸ್ಕೃತಿಕ ಬದಲಾವಣೆಗಳನ್ನು ಅಥವಾ ವಿಕಾಸಗಳನ್ನು ವಿದ್ವಾಂಸರು ಬುಡಕಟ್ಟು ಸಂಸ್ಕೃತಿ, ಗ್ರಾಮೀಣ ಸಂಸ್ಕೃತಿ ಮತ್ತು ನಗರ ಸಂಸ್ಕೃತಿಗಳೆಂಬ ಮೂರು ಹಂತಗಳಲ್ಲಿ ಗುರುತಿಸಿದ್ದಾರೆ. ಎಲ್ಲಾ ಸಮುದಾಯಗಳಲ್ಲಿ ಏಕಕಾಲದಲ್ಲಿ ಹೊಸ ಹೊಸ ಆವಿಷ್ಕಾರ ಮತ್ತು ಚಿಂತನೆಗಳುಂಟಾಗಲಿಲ್ಲ. ಕೆಲವು ಹೊಸ ಹೊಸ ಶೋಧನೆ ಮತ್ತು ಚಿಂತನೆಗಳಿಂದ ಆಧುನಿಕತೆಯ ಕಡೆ ಚಲಿಸಿದರೆ ಇನ್ನು ಕೆಲವು ಆಧುನಿಕತೆಗೆ ಬೆನ್ನು ಮಾಡಿದ್ದೂ ಉಂಟು. ಹೀಗಾಗಿ ಒಂದು ಸಮುದಾಯ ನಾಗರೀಕತೆಯ ತುತ್ತ ತುದಿಯಲ್ಲಿ ನಿಂತಿದ್ದರೆ, ಇನ್ನೊಂದು ಸಮುದಾಯ ನಾಗರೀಕತೆಯ ಶೈಶಾವಸ್ಥೆಯಲ್ಲಿಯೇ ಇರುವ ಸಾಧ್ಯತೆ ಇದೆ. ಆದ್ದರಿಂದಲೇ ಭಾರತದಲ್ಲಿ ಇಂದಿಗೂ ಗ್ರಾಮ ಮತ್ತು ನಗರಗಳಿಂದ ದೂರವಿರುವ ಆಧುನಿಕತೆಯ ಸೋಂಕಿಲ್ಲದ ಅನೇಕ ಸಮುದಾಯಗಳು ಅಸ್ತಿತ್ವದಲ್ಲಿವೆ. ಇತ್ತೀಚಿನ ಬೆಳವಣಿಗೆಗಳಂತೂ ಸಮುದಾಯದ ಸ್ವರೂಪವನ್ನೇ ಬದಲಾಯಿಸುತ್ತಿವೆ. ಒಂದು ಕಡೆ ಅರಣ್ಯನಾಶ, ಇನ್ನೊಂದು ಕಡೆ ಅರಣ್ಯ ರಕ್ಷಣಾ ನೀತಿಗಳು, ಹೊಸ ಆಣೆಕಟ್ಟುಗಳ ನಿರ್ಮಾಣ, ಬೃಹತ್ ಕೈಗಾರಿಕೆ, ಗಣಿಗಾರಿಕೆಗೆ ಪ್ರೋಇಂಥ ಹಲವು ಕಾರಣಗಳಿಂದ ಸಮುದಾಯದ ಜನರು ಗ್ರಾಮ ಮತ್ತು ನಗರಗಳಿಗೆ ವಲಸೆ ಬರುತ್ತಿದ್ದಾರೆ. ಹೀಗೆ ವಲಸೆ ಬಂದ ಜನರು ತಮ್ಮ ಜೀವನದಲ್ಲಿ ಸಂಪೂರ್ಣ ಹೊಸತನ್ನು ಅಳವಡಿಸಿಕೊಳ್ಳದೆ ಸ್ವಂತಿಕೆಯನ್ನು ಉಳಿಸಿಕೊಳ್ಳುವ ವಿಫಲ ಪ್ರಯತ್ನ ನಡೆಸಿದ್ದಾರೆ. ಇಂದಿನ ಜಾಗತೀಕರಣದ ಸಂದರ್ಭದಲ್ಲಿ ಯಾವುದೇ ಸಮುದಾಯಗಳು ಪ್ರತ್ಯೇಕವಾಗಿ ಉಳಿಯಲು ಸಾಧ್ಯವಿಲ್ಲದೆ ಹೊಸ ಬದಲಾವಣೆಗಳನ್ನು ಒಪ್ಪಿಕೊಳ್ಳುವ ಅನಿವಾರ‍್ಯತೆ ಉಂಟಾಗಿದೆ. ಈ ಬದಲಾವಣೆ ಅನಿವಾರ್ಯ. ಯಾವುದೇ ಬೆಳೆಯುತ್ತಿರುವ ಸಮಾಜದಲ್ಲಿ ಈ ಅನಿವಾರ್ಯತೆ ಉದ್ಭವಿಸುತ್ತಲೇ ಇರುತ್ತದೆ. ಈ ಹಿನ್ನೆಲೆಯಲ್ಲಿ ಅನೇಕ ಸಮುದಾಯಗಳು ಮಾರ್ಪಾಡುಗಳನ್ನು ಒಪ್ಪಿಕೊಂಡು ತಮ್ಮ ಆಚಾರ-ವಿಚಾರಗಳಲ್ಲಿ ತಮ್ಮದೇ ಆದ ವಿಶಿಷ್ಟತೆಗಳನ್ನು, ಸಮಾಜ, ಸಂಸ್ಕೃತಿಯ ವೈಶಿಷ್ಟ್ಯತೆಗಳನ್ನು ಉಳಿಸಿಕೊಂಡು ಬಂದಿವೆ. ತಮ್ಮ ಹಿಂದಿನ ಕೊಂಡಿಗಳನ್ನು ಉಳಿಸಿಕೊಂಡಿರುವುದನ್ನು ಕಾಣ ಬಹುದು. ಕೆಲವು ಸಮುದಾಯಗಳಲ್ಲಿ ಎರಡು ಅಥವಾ ಎರಡಕ್ಕಿಂತ ಹೆಚ್ಚಿನ ಪಂಗಡಗಳಾಗಿ ಉಂಟಾಗಿರುವುದನ್ನು ಕಾಣಬಹುದು. ಉದಾಹರಣೆಗೆ ಕಾಡುಗೊಲ್ಲ ಮತ್ತು ಊರುಗೊಲ್ಲ, ಕಾಡುಕುರುಬ ಮತ್ತು ಊರುಕುರುಬ ಹಾಗೂ ಊರಬೇಡ ಮತ್ತು ಮ್ಯಾಸಬೇಡ ಇತ್ಯಾದಿ.
ಈ ರೀತಿಯಾಗಿ ಪರಿವರ್ತನೆಗೆ ಒಳಗಾದ ಭಾರತೀಯ ಸಮುದಾಯಗಳಲ್ಲಿ ಧೀರೇಂದ್ರನಾಥ ಮಜುಂದಾರ್ ಅವರು ಮೂರು ಹಂತಗಳನ್ನು ಗುರುತಿಸಿದ್ದಾರೆ.
೧. ಜಾತಿಗಳಾಗಿ ಸಂಪೂರ್ಣ ಪರಿವರ್ತಿತವಾಗಿರುವ ಸಮುದಾಯಗಳು.
೨. ಹಿಂದೂಗಳೊಡನೆ ಭಾಗವಹಿಸಿಯೂ ತಮ್ಮ ಸಂಪ್ರದಾಯಗಳನ್ನು ನಂಬಿಕೆಗಳನ್ನು ಉಳಿಸಿಕೊಂಡಿರುವ ಸಮುದಾಯಗಳು.
೩. ಹಿಂದೂ ಧರ್ಮದ ಪ್ರಭಾವಕ್ಕೆ ಒಳಗಾಗದೆ, ಆ ಧರ್ಮದ ದಬ್ಬಾಳಿಕೆಯನ್ನು ಸಹಿಸದೆ ತಮ್ಮ ಸ್ವಾತಂತ್ರ್ಯಕ್ಕಾಗಿ, ಪ್ರತ್ಯೇಕವಾಗಿ ಹೋರಾಡುತ್ತಿರುವ ಸಮುದಾಯಗಳು.
ಈ ಮೂರು ಹಂತಗಳನ್ನು ಅವಲೋಕಿಸಿ, ಕರ್ನಾಟಕದ ಬೇಡನಾಯಕರನ್ನು ಅಧ್ಯಯನ ಮಾಡಿದಾಗ ಇವರಲ್ಲಿಯ ಒಂದು ಪಂಗಡ ಹಿಂದೂ ಧರ್ಮದ ಪ್ರಭಾವಕ್ಕೆ ಒಳಗಾಗಿ ಸಂಪೂರ್ಣ ಬದಲಾಗಿದ್ದಾರೆ ಎಂದು, ಮತ್ತು ಇದೇ ಪಂಗಡದ ಮ್ಯಾಸನಾಯಕರು ಹಾಗೂ ಇತರರು ಹಿಂದೂ ಧರ್ಮವನ್ನು ಒಪ್ಪಿಕೊಂಡಿದ್ದರೂ ತಮ್ಮ ಸಂಪ್ರದಾಯ ಹಾಗೂ ನಂಬಿಕೆಗಳನ್ನು ಬೆಳೆಸಿಕೊಂಡು ಬಂದಿರುವುದು ಎಂದು ತಿಳಿದುಬರುತ್ತದೆ.
ಬೇಡನಾಯಕರು ಯಾರು
ಪ್ರತಿಯೊಂದು ಸಮುದಾಯಕ್ಕೆ ತನ್ನದೇ ಆದ ಚರಿತ್ರೆ ಇರುವಂತೆ ಬೇಡನಾಯಕ ಸಮುದಾಯಕ್ಕೆ ವಿಶಿಷ್ಟವಾದ ಚರಿತ್ರೆ ಹಾಗೂ ಸಂಸ್ಕೃತಿ ಇದೆ. ಮೂಲತಃ ಇವರು ದ್ರಾವಿಡ ಸಮುದಾಯ. ಅದಕ್ಕೆ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಬರ, ನಿಷಾದ ಮುಂತಾದ ಪುರಾತನ ಹೆಸರುಗಳಿದ್ದವು. ಅಂತೆಯೇ ದ್ರಾವಿಡ ಭಾಷೆಗಳಲ್ಲಿ ವೇಡನ್, ವೇಂದನ್, ವೇಟ್ಟುವನ್ ಎಂದೆಲ್ಲಾ ಹೆಸರುಗಳಿದ್ದವು. ಅಲ್ಲದೆ ಅವರು ಆಡುತ್ತಿದ್ದ ಬೇಟೆಗನುಸಾರವಾಗಿ ಅವರಿಗೆ ಎಯನರ್, ಪುಲಿಂದರ್, ಕುಳಿಂದರ್, ಕೋವರ್ ಎಂಬ ಹೆಸರುಗಳು ದೊರಕುತ್ತವೆ. ರಾಷ್ಟ್ರಕೂಟರ ಕಾಲದ ದ್ವಿತಿಯ ಭಾಷೆಯಾಗಿದ್ದ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ, ನಾಇಲ್ಲ, ವಾಹ, ಸಮರ, ಸಿಮಿರ, ಚಿಲಾಡ, ಭಿಲ್ಲ, ಪಾರದ್ದಿಯ ಮುಂತಾದ ಅನೇಕ ಹೆಸರುಗಳು ದೊರಕುತ್ತವೆ.
ಬೇಡನಾಯಕರು ಬುಡಕಟ್ಟು ಸಮುದಾಯದವರಾಗಿದ್ದು, ಕಾಡಿನ ಸಂಸ್ಕೃತಿಯಿಂದ ನಾಡಿನ ಸಂಸ್ಕೃತಿಯನ್ನು ರೂಢಿಸಿಕೊಂಡವರು. ಯೋಧ ಸಮುದಾಯವೆಂದು ಗುರುತಿಸಿಕೊಂಡ ಇವರು ದೈಹಿಕ ಸದೃಢತೆಗೆ ಮತ್ತು ಧೈರ್ಯ ಸಾಹಸಗಳಿಗೆ ಹೆಸರಾಗಿದ್ದಾರೆ. ಮೂಲತಃ ವಲಸೆಗಾರ ಪಂಗಡಕ್ಕೆ ಸೇರಿದವರೆಂದು ಪೌರಾಣಿಕ ಹಾಗೂ ಅದಕ್ಕೂ ಪೂರ್ವ ಕಾಲದಿಂದಲೂ ಹೆಸರಾದ ನಿರ್ಭೀತ ಸಮುದಾಯವೆಂದು ತಿಳಿದುಬರುತ್ತದೆ. ಅದಕ್ಕಾಗಿಯೇ ಜಗತ್ತಿನಲ್ಲಿಯೇ ಬೇಡರಷ್ಟು ಶೂರರು ಸಿಗಬಹುದು. ಆದರೆ ಬೇಡರಿಗಿಂತ ಶೂರರು ಸಿಗಲಾರರು ಎಂಬ ವಿಲಿಯಂ ಸ್ಮಿಥ್‌ನ ನುಡಿ ಉಲ್ಲೇಖನೀಯ.
ಚಾರಿತ್ರಿಕವಾಗಿ ಮೌರ್ಯರ ಕಾಲದಿಂದಲೂ ಬೇಡರು ಕಾಣಿಸಿಕೊಳ್ಳುತ್ತಾರೆ. ಕರ್ನಾಟಕದ ಪ್ರತಿಷ್ಠಿತ ರಾಜಮನೆತನಗಳಾದ ಶಾತವಾಹನ, ಕದಂಬ, ಗಂಗ, ಚಾಲುಕ್ಯರು, ಹೊಯ್ಸಳ, ವಿಜಯನಗರ ಅರಸರುಗಳ ಸೈನ್ಯದಲ್ಲಿ ಸೈನಿಕರಾಗಿ ಹಾಗೂ ಉನ್ನತ ಹುದ್ದೆಗಳನ್ನು ಪಡೆದು ಅನೇಕ ಯುದ್ಧಗಳಲ್ಲಿ ಗೆಲುವನ್ನು ತಂದುಕೊಟ್ಟವರು ಹಾಗೂ ಅನೇಕ ಪಾಳೆಯಪಟ್ಟುಗಳನ್ನು, ಸಂಸ್ಥಾನಗಳನ್ನು ಕಟ್ಟಿ ಸ್ವತಂತ್ರವಾಗಿ ಆಳ್ವಿಕೆ ಮಾಡಿದ ಉದಾಹರಣೆಗಳು ಚರಿತ್ರೆಯಲ್ಲಿ ದಾಖಲಾಗಿವೆ. ಒಂದು ಕಾಲಕ್ಕೆ ಎಪ್ಪತ್ತೇಳು ಪಾಳೆಯಪಟ್ಟುಗಳಿದ್ದವು ಎಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಈ ಸಮುದಾಯದಲ್ಲಿ ಕುಮಾರರಾಮ, ಮದಕರಿನಾಯಕ, ಸುರಪುರದ ವೆಂಕಟಪ್ಪ ಹೀಗೆ ಹಲವಾರು ನಾಯಕರುಗಳು ಶೌರ್ಯ, ಸಾಹಸಗಳಿಗೆ ಹೆಸರಾದ ಚಾರಿತ್ರಿಕ ವ್ಯಕ್ತಿ ಗಳಿದ್ದಾರೆ. ವಾಲ್ಮೀಕಿ, ಶಬರಿ, ಧರ್ಮವ್ಯಾಧ, ನಳಚಕ್ರವರ್ತಿ, ಏಕಲವ್ಯ, ಬೇಡರ ಕಣ್ಣಪ್ಪ ಮುಂತಾದ ಪೌರಾಣಿಕ ಪುರುಷರು ಆಗಿ ಹೋಗಿದ್ದಾರೆ. ಬ್ರಿಟಿಷರ ಆಡಳಿತದ ಸಂದರ್ಭ ದಲ್ಲಿಯೂ ಬೇಡನಾಯಕರು ಈ ದೇಶದ ಸ್ವಾತಂತ್ರ್ಯ ಹೋರಾಟಕ್ಕೆ ತಮ್ಮದೇ ಆದ ಕಾಣಿಕೆಯನ್ನು ನೀಡಿದ್ದಾರೆ.
ಪ್ರಸ್ತುತ ಕರ್ನಾಟಕದ ಎಲ್ಲಾ ಪ್ರದೇಶಗಳಲ್ಲಿಯೂ ಈ ಸಮುದಾಯವು ವಾಸಿಸುತ್ತಿದೆ. ಈಗ ಕರ್ನಾಟಕದಲ್ಲಿ ಇವರನ್ನು ಬೇಡರು, ನಾಯಕ, ವಾಲ್ಮೀಕಿ, ಪರಿವಾರ, ಊರನಾಯಕರು, ಮ್ಯಾಸನಾಯಕರು, ಕಂಪಣ ಬೇಡರು , ತಳವಾರ, ಮೊಂಡಬೇಡರು, ಕುರುಮಾಮ, ದುರುಗ ಮುರುಗಿ, ನಾಯಕಮಕ್ಕಳು, ನಾಯಕವಾಡಿ ಹೀಗೆ ಹತ್ತು ಹಲವಾರು ಹೆಸರುಗಳಿಂದ ಇವರನ್ನು ಕರೆಯುತ್ತಿದ್ದಾರೆ. ಈ ಸಮುದಾಯದವರು ಅಲ್ಲಿಯ ಭೌಗೋಳಿಕ ಪರಿಸ್ಥಿತಿಗೆ ಅನುಗುಣವಾಗಿ ತಮ್ಮ ಸಂಸ್ಕೃತಿಯನ್ನು ರೂಪಿಸಿಕೊಂಡಿದ್ದಾಗಲೂ ಹಲವಾರು ಅನನ್ಯತೆ ಮತ್ತು ವೈರುಧ್ಯಗಳಿಂದ ಕೂಡಿರುವ ಸಂಸ್ಕೃತಿ ಇವರದಾಗಿದೆ.
ಕರ್ನಾಟಕದ ಬೇಡನಾಯಕರು ಪ್ರಾದೇಶಿಕವಾಗಿ ವಿಭಿನ್ನ ಸಂಸ್ಕೃತಿಯನ್ನು ಹೊಂದಿ ರುವುದರ ಜೊತೆಗೆ ವಿಭಿನ್ನ ಗೋತ್ರಗಳನ್ನು ಹೊಂದಿದವರಾಗಿದ್ದಾರೆ. ಆರಾಧಿಸುವ ದೈವಗಳು ಒಂದೇ ಆಗಿದ್ದಾಗಲೂ, ಆಚರಿಸುವ ಆಚರಣೆಗಳು ವಿಭಿನ್ನವಾಗಿರುವುದನ್ನು ಕಾಣಬಹುದು. ಕರ್ನಾಟಕದಾದ್ಯಂತ ವಾಸಿಸುತ್ತಿರುವ ಇವರು ಇಲ್ಲಿಯ ಸ್ಥಳೀಯ ಬುಡಕಟ್ಟು ಮತ್ತು ಜಾತಿಯ ಸಮೂಹದವರಾದ ಗೊಲ್ಲ, ಮಾದಿಗ, ಕುರುಬ, ಬೆಸ್ತ ಹೀಗೆ ಹತ್ತಾರು ಬುಡಕಟ್ಟು ಮತ್ತು ಜಾತಿಯವರೊಂದಿಗೆ ಸಂಬಂಧಗಳನ್ನು ಹೊಂದಿದ್ದಾರೆ.
ಥರ‍್ಸ್‌ಟನ್ ಅವರ ಏಳು ಸಂಪುಟಗಳಲ್ಲಿಯ ಮೊದಲ ಸಂಪುಟದಲ್ಲಿ ಕರ್ನಾಟಕ ಮತ್ತು ಆಂಧ್ರದಲ್ಲಿನ ಬೇಡ ಅಥವಾ ಬೋಯಿಗಳ ವಿವರಣೆ ದೊರೆಯುತ್ತದೆ. ಬಳ್ಳಾರಿ ಜಿಲ್ಲೆಯ ಇತರ ಹಿಂದೂ ಜಾತಿಗಳಲ್ಲಿ ಬೇಡರೂ ಒಬ್ಬರು, ಇವರು ಹೈದರನ ಸೈನ್ಯದಲ್ಲಿ ಇದ್ದರೆಂದು ಹಾಗೂ ೧೮ನೆಯ ಶತಮಾನದ ಬಳ್ಳಾರಿ ಜಿಲ್ಲೆಯ ಹರಪನಹಳ್ಳಿಯ ಪಾಳೆಯ ಗಾರರು ಬೇಡರ ಸಮುದಾಯಕ್ಕೆ ಸೇರಿದವರು ಎಂದಿದ್ದಾರೆ. ಇಂದು ಬೇಡರು ಕೃಷಿಕರಾಗಿ ಜೀವಿಸುತ್ತಿದ್ದಾರೆ. ತೆಲುಗು ಮತ್ತು ಕನ್ನಡ ಮಾತನಾಡುವ ಬೇಡರ ಉಪವಿಭಾಗ ಗಳಿಂದ ಊರಬೇಡ ಮತ್ತು ಮ್ಯಾಸಬೇಡರನ್ನು ಹಾಗೂ ಅವರ ಬೆಡಗುಗಳನ್ನು ಥರ್ಸ್‌ಟನ್ ವಿವರಿಸಿದ್ದಾರೆ.
ಥರ‍್ಸಟನ್ ಅವರ ಕೃತಿಗಿಂತ ಬೇಡ ಸಮುದಾಯದ ಬಗ್ಗೆ ಹೆಚ್ಚಿನ ಮಾಹಿತಿಯನ್ನು ಎಲ್.ಕೆ. ಅನಂತಕೃಷ್ಣ ಅಯ್ಯರ್, ಅವರ “MYSORE CASTES AND TRIBES” (1998, Pp. 197-237) ಪುಸ್ತಕವು ಒದಗಿಸುತ್ತದೆ. ಥರ್ಸ್‌ಟನ್‌ರವರ ಕೃತಿ ಇಡೀ ದಕ್ಷಿಣ ಭಾರತವನ್ನು ಒಳಗೊಂಡಿದೆ. ಇದರ ವ್ಯಾಪ್ತಿ ವಿಶಾಲವಾಗಿದೆ. ಆದರೆ ಎಲ್.ಕೆ. ಅನಂತಕೃಷ್ಣ ಅಯ್ಯರ್ ಅವರ ಕೃತಿಯು ಅಂದಿನ ಮೈಸೂರು ರಾಜ್ಯಕ್ಕೆ ಮಾತ್ರ ಸೀಮಿತಗೊಂಡಿದೆ (ಬಳ್ಳಾರಿ ಜಿಲ್ಲೆಯ ಮದ್ರಾಸ್ ಅಧಿಪತ್ಯಕ್ಕೆ ಸೇರಿತ್ತು). ಕಾರಣ ಮೈಸೂರು ರಾಜ್ಯದಲ್ಲಿರುವ ಜಾತಿ ಮತ್ತು ಬುಡಕಟ್ಟುಗಳ ಸಂಸ್ಕೃತಿಯನ್ನು ವಿವರಣಾತ್ಮಕವಾಗಿ ಅಧ್ಯಯನ ಮಾಡಲು ಸಾಧ್ಯವಾಗಿದೆ. ಇದರಲ್ಲಿ ಬೇಡರು ಬೇಟೆ ಮತ್ತು ಬುಡಕಟ್ಟುಗಳ ಸಂಸ್ಕೃತಿಯನ್ನು ವಿವರಣಾತ್ಮಕವಾಗಿ ಅಧ್ಯಯನ ಮಾಡಲು ಸಾಧ್ಯವಾಗಿದೆ. ಇದರಲ್ಲಿ ಬೇಡರು ಬೇಟೆ ಮತ್ತು ಕೃಷಿಯನ್ನು ಮಾಡಿಕೊಂಡಿದ್ದ ಸಮುದಾಯ ಎಂದು ಹೇಳಿದೆ. ಈ ಜನವರ್ಗ ಮದ್ರಾಸ್ ಅಧಿಪತ್ಯಕ್ಕೆ ಒಳಪಟ್ಟ ಬೆಳಗಾಂ, ಬಿಜಾಪುರ, ಧಾರವಾಡ, ದಕ್ಷಿಣ ಮರಾಠಿ ಜಿಲ್ಲೆಗಳಲ್ಲಿ, ದಖ್ಖನ್ ಮತ್ತು ಕೊಂಕಣ ಪ್ರದೇಶದಲ್ಲಿ ನೆಲೆಸಿರುವವರು ಎಂದು ಹೇಳಿರುವರು. ಅಲ್ಲದೆ ೧೯೨೧ರ ಮೈಸೂರು ಜನಸಂಖ್ಯಾ ವರದಿಯ ಸಹಾಯದಿಂದ ಬೆಂಗಳೂರು, ಕೋಲಾರ, ತುಮಕೂರು, ಮೈಸೂರು, ಚಿತ್ರದುರ್ಗ, ಹಾಸನ, ಕಡೂರು, ಶಿವಮೊಗ್ಗ ಜಿಲ್ಲೆಯಲ್ಲಿ ಬೇಡನಾಯಕರ ಜನಸಂಖ್ಯೆಯನ್ನು ದಾಖಲಿಸಿದ್ದಾರೆ. ಇದರೊಂದಿಗೆ ಬೇಡರ ಪ್ರಮುಖ ಉಪಪಂಗಡಗಳಾದ ಊರಬೇಡ, ಮ್ಯಾಸಬೇಡ, ಗುಡಿಸಲು ಬೇಡ ಇವರುಗಳ ವಿವರಣೆ ದೊರೆಯುತ್ತದೆ. ಅಲ್ಲದೆ ಬೆಡಗುಗಳ ವಿವರಣೆ ದೊರೆಯುತ್ತದೆ. ಇಲ್ಲಿ ೪೨ ಬೆಡಗುಗಳನ್ನು ಹೆಸರಿಸಿದ್ದಾರೆ. ಬೇಡರ ಕುರಿತು ನಡೆದ ಅಧ್ಯಯನಗಳಲ್ಲಿ ೧೯೪೮ರ ಹೆಚ್.ವಿ. ರನಾಯಕರ ಕೃತಿ ‘ಕ್ಷತ್ರಾಂಶ ಪ್ರಬೋಧ’ವು ಬೇಡ ಸಮುದಾಯದ ಪೌರಾಣಿಕ, ಐತಿಹಾಸಿಕ ಮೂಲದ ಬಗ್ಗೆ ಮಾಹಿತಿ ನೀಡುತ್ತದೆ.
ಆರ್. ರಾಜಣ್ಣರ ‘ನಾಯಕ ಜನಾಂಗದ ಇತಿಹಾಸ’ (೧೯೮೨)ವು ಬೇಡರ ಕುರಿತು ಉಪಯುಕ್ತ ಮಾಹಿತಿಯನ್ನು ಒದಗಿಸುತ್ತದೆ. ಬೇಡರ ಮೂಲವನ್ನು ಹಾಗೂ ಮೂಲ ಪುರುಷರ, ಐತಿಹಾಸಿಕ ಪುರುಷರ ಕತೆಗಳನ್ನು ಹೇಳುತ್ತದೆ. ಇಲ್ಲಿ ಸಮಾಜ, ಸಂಸ್ಕೃತಿ, ಆಚಾರ-ವಿಚಾರಗಳನ್ನು ತಿಳಿಸಿಕೊಡುವುದಿಲ್ಲ. ಆದರೆ ಕೃತಿಯ ಆರಂಭದಲ್ಲಿ ನಾಯಕರನ್ನು ಯಾವ ರೀತಿ ಗುರುತಿಸಬೇಕು? ಎಂದು ವಿವರಿಸುವಾಗ ಬೇಡರ ದೈಹಿಕ ಲಕ್ಷಣ, ಅವರ ಉಡುಗೆ-ತೊಡುಗೆ, ಆಚಾರ-ವಿಚಾರ, ಧಾರ್ಮಿಕತೆ ಇತ್ಯಾದಿಗಳನ್ನು ಸ್ಥೂಲವಾಗಿ ಪರಿಚಯಿ ಸುತ್ತಾರೆ. “ನಾಯಕರು ಸಾಲಿಗ್ರಾಮ ಮತ್ತು ಲಿಂಗವನ್ನು ಪ್ರತ್ಯೇಕ ಬುಟ್ಟಿಗಳಲ್ಲಿಟ್ಟು, ಬುಟ್ಟಿಗಳನ್ನೇ ಪೂಜೆ ಮಾಡುತ್ತಾರೆ. ಈ ಬುಟ್ಟಿಗಳಲ್ಲಿರುವ ಸಾಲಿಗ್ರಾಮ ಮತ್ತು ಲಿಂಗವು ಕ್ರಮವಾಗಿ ವೈಷ್ಣವ ಮತ್ತು ಶೈವ ಪಂಥದವರ ದೈವಗಳು. ಭಕ್ತಾದಿಗಳಲ್ಲಿ ವೈಷ್ಣವ ಸಂಪ್ರದಾಯದವರು ಮತ್ತು ಶೈವಪಂಥದವರೆಂದು ಎರಡು ಪಂಥಗಳೇ ಇವೆ. ವೈಷ್ಣವ ಹಾಗೂ ಶೈವ ಪಂಥದವರು ವಿಭೂತಿ ಧರಿಸುತ್ತಾರೆ. ಶೈವ ಪಂಥದವರು ನಾಮವನ್ನು ಮಾತ್ರ ಧರಿಸುವುದಿಲ್ಲ” (೧೯೮೮, ಪು. ೨-೩). ಇಂಥ ಅನೇಕ ಸ್ವಅನುಭವಗಳನ್ನು ಲೇಖಕರು ಕೃತಿಯಲ್ಲಿ ಪರಿಚಯಿಸಿಕೊಟ್ಟಿದ್ದಾರೆ. ಇದು ಸಹ ‘ಕ್ಷಾತ್ರಾಂಶ ಪ್ರಬೋಧ’ದಂತೆ ಒಂದು ಮ್ಯಾಸಬೇಡ ಸಮುದಾಯದ ಶ್ರೇಷ್ಠತೆಯನ್ನು ಎತ್ತಿಹಿಡಿಯುವಂಥ ಕೃತಿ.
ಡಿ.ಬಿ. ಡಂಗ ಅವರ ‘ಜನಾಂಗ ಪರಿಚಯ’ (೧೯೮೮) ಕೃತಿಯಲ್ಲಿ ಒಟ್ಟು ಎಂಟು ಜನಾಂಗಗಳ ಪರಿಚಯವನ್ನು ಮಾಡಿಕೊಡಲಾಗಿದೆ. ಮೊದಲ ಲೇಖನವೇ ‘ನಾಯಕ ಸಮುದಾಯ’ಕ್ಕೆ ಸಂಬಂಧಪಟ್ಟಿದೆ. ನಾಯಕ ಸಮುದಾಯವು ವೇದಗಳ ಕಾಲದಿಂದ ಅಸ್ತಿತ್ವ ದಲ್ಲಿದೆ ಎಂಬ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ. ಡಂಗ ಅವರು ಬೇಡ, ನಾಯಕ, ತಳವಾರ, ವಾಲ್ಮೀಕಿ, ವಾಲ್ಮೀಕಿ ಮಕ್ಕಳು, ಕನ್ನಯ್ಯನ ಮಕ್ಕಳು ಇತ್ಯಾದಿ ಹೆಸರುಗಳ ಹಿಂದಿನ ಕಥೆಗಳನ್ನು ಕೊಟ್ಟಿದ್ದಾರೆ. ಇಂಥ ಕಾರಣಕ್ಕಾಗಿ ಈ ಹೆಸರು ಬಂದಿತು ಎಂದು ವಿವರಿಸಿದ್ದಾರೆ. ಆದರೆ ಬೇಡರ ಸಮಾಜ, ಸಂಸ್ಕೃತಿಯ ಪ್ರಸ್ತಾಪವನ್ನೇ ಮಾಡಿಲ್ಲ. ಹೆಸರೇ ಹೇಳುವಂತೆ ಇದು ಕೇವಲ ಸಮುದಾಯದ ಪರಿಚಯವನ್ನು ಮಾತ್ರ ಮಾಡಿಕೊಡುತ್ತದೆ. ಬೇಡರು ಪಶುಪಾಲನೆ ವಲಸೆ ದ್ರಾವಿಡ ಮೂಲದವರು (ಹಿರೇಮಠ, ಎಸ್.ಎಸ್., ೧೯೯೪, ಪು. ೧) ಎಂದು ಎಸ್.ಎಸ್. ಹಿರೇಮಠರು ಹೇಳುತ್ತಾರೆ. ಚಿತ್ರಲಿಂಗಯ್ಯ ಅವರು ತಮ್ಮ ‘ನಾಯಕ ಜನಾಂಗದ ನಿಷ್ಪತ್ತಿ’ (ವಾಲ್ಮೀಕಿ ಸಂಪದ)ಯ ಕುರಿತು ಚರ್ಚೆ ಮಾಡುತ್ತಾ ನಾಯಕ ಎಂಬ ಪದ ಒಂಬತ್ತನೆಯ ಶತಮಾನದಿಂದ ಕಂಡುಬರುತ್ತದೆ ಎಂದು ಹೇಳಿರುವರು.
ಎಂ.ಜಿ. ಈಶ್ವರಪ್ಪ ಅವರು ತಮ್ಮ ‘ಮ್ಯಾಸಬೇಡರು’ ಕೃತಿಯಲ್ಲಿ ನಾಯಕರ ಉಪಪಂಗಡ ಗಳ ಬಗ್ಗೆ ತಿಳಿಸಿ, ನಂತರ ‘ಮ್ಯಾಸನಾಯಕ’ ಎಂಬ ಹೆಸರು ಬರಲು ಕಾರಣ, ಅದಕ್ಕೆ ಸಂಬಂಧಿಸಿದ ಕಥೆಗಳನ್ನು ನೀಡಿದ್ದಾರೆ. “ವಿಜಯನಗರ ಸಾಮ್ರಾಜ್ಯದಲ್ಲಿ ಮೀಸಲು ಪಡೆಯ ನಾಯಕರಾಗಿದ್ದುದರಿಂದ ಮೀಸಲು ನಾಯಕರು ಮ್ಯಾಸನಾಯಕರು ಎಂದಾಗಿದೆ ಎನ್ನುತ್ತಾರೆ” (೧೯೮೯, ಪು. ೯). ಮ್ಯಾಸಬೇಡರ ಮೂಲವೃತ್ತಿ ಪಶುಪಾಲನೆಯಾಗಿತ್ತು ಎಂಬುದು ಇವರ ಅಭಿಪ್ರಾಯ. ನಾಯಕರಲ್ಲಿ ತಳವಾರ, ಊರನಾಯಕ, ಮ್ಯಾಸನಾಯಕ ಎಂಬ ಉಪಪಂಗಡಗಳಿರುವಂತೆ ಮ್ಯಾಸಬೇಡರಲ್ಲಿಯೂ ಊರಮ್ಯಾಸ, ಅಡವಿಮ್ಯಾಸ, ಕಳ್ಳಮ್ಯಾಸ ಮತ್ತು ಮುಂಜಿಮ್ಯಾಸ ಎಂಬ ನಾಲ್ಕು ಭೇದಗಳನ್ನು ಗುರುತಿಸಿದ್ದಾರೆ. ಆದರೆ ಇವುಗಳ ಬಗ್ಗೆ ಹೆಚ್ಚಿನ ಮಾಹಿತಿಯನ್ನು ನೀಡಿಲ್ಲ. ಈ ಕೃತಿಯಲ್ಲಿ ಮ್ಯಾಸಬೇಡರ ವಸತಿ, ಸಮಾಜ, ಸಂಪ್ರದಾಯಗಳ ಸಂಕ್ಷಿಪ್ತ ಚಿತ್ರ ದೊರೆಯುತ್ತದೆ.
ಕರ್ನಾಟಕ ಸಾಹಿತ್ಯ ಪರಿಷತ್ತಿನಿಂದ ೧೯೯೫ರಲ್ಲಿ ಪ್ರಕಟಿತವಾದ ಇನ್ನೊಂದು ಗ್ರಂಥ ಕೆ. ರುದ್ರಪ್ಪ ಅವರ ‘ಮ್ಯಾಸನಾಯಕರ ಒಂದು ಜನಾಂಗಿಕ ಅಧ್ಯಯನ’ವೂ ಹೆಚ್ಚಿನ ವಿವರಣೆಯನ್ನು ಹೊಂದಿದೆ. ಇದು ಮ್ಯಾಸನಾಯಕರ ಕೌಟುಂಬಿಕ, ಸಾಮಾಜಿಕ ಜೀವನ, ಕಥೆ, ಹಾಡು, ಲಾವಣಿ, ನಾಯಕ ಸಮುದಾಯಕ್ಕೆ ಸಂಬಂಧಿಸಿದ ಪೌರಾಣಿಕ, ಐತಿಹಾಸಿಕ, ಧಾರ್ಮಿಕ ಪುರುಷರ ವಿಷಯಗಳನ್ನು ಒಳಗೊಂಡಿದೆ. ಈ ಅಧ್ಯಯನವು ಬಳ್ಳಾರಿ ಜಿಲ್ಲೆಯ ಕೂಡ್ಲಿಗಿ ತಾಲೂಕು, ಚಿತ್ರದುರ್ಗ ಜಿಲ್ಲೆಯ ಮೊಳಕಾಲ್ಮೂರು ಮತ್ತು ಚಳ್ಳಕೇರಿ ತಾಲೂಕುಗಳಲ್ಲಿ ವಾಸವಾಗಿರುವ ಮ್ಯಾಸರ ಸಂಸ್ಕೃತಿಯ ಅಧ್ಯಯನವಾಗಿದೆ.
‘ಪೆರಿಯ ಪುರಾಣ’ದಲ್ಲಿ ಕಾಳಹಸ್ತಿಯ ಕಾಡಿನಲ್ಲಿ ವಾಸವಾಗಿದ್ದ ಬೇಡರ ವಿವರಣೆ ಇದೆ. ಬೇಟೆಗಾರನಾದ ಬೇಡರ ಕಣ್ಣಪ್ಪನು ಶಿವಭಕ್ತನಾದ ಕಥೆ ಇಲ್ಲಿ ದೊರೆಯುತ್ತದೆ. ೧೯೨೪ರಲ್ಲಿ ಎಂ.ಎಸ್. ಪುಟ್ಟಣ್ಣನವರ ಪಾಳೆಯಗಾರರ ಚರಿತ್ರೆಯಲ್ಲಿ ಬೇಡರ ಆಳ್ವಿಕೆಯ ವಿವರಣೆಯಿದೆ. ಇವರ ‘ಗುಮ್ಮನಾಯಕನಹಳ್ಳಿ ಪಾಳೆಯಗಾರ’ ಎಂಬ ಕೃತಿಯಿಂದ ವಿಜಯನಗರ ಸೈನ್ಯಕ್ಕೆ ಬೇಡ ಸೈನಿಕರು ಬಂದ ಉಲ್ಲೇಖ ದೊರೆಯುತ್ತದೆ ಮತ್ತು ‘ಚಿತ್ರದುರ್ಗದ ಪಾಳೆಯಗಾರರು’ ಎಂಬ ಗ್ರಂಥದಲ್ಲಿ ಬೇಡರು ಹಂಪೆಯ ಮೂಲಕ ಚಿತ್ರದುರ್ಗಕ್ಕೆ ಬಂದ ಕಥೆ ದೊರೆಯುತ್ತದೆ. ಕಪಟರಾಳ ಕೃಷ್ಣರಾವ್ ಅವರ ‘ಸುರಪುರ ಸಂಸ್ಥಾನದ ಇತಿಹಾಸ’ದಲ್ಲಿ ಅರಸರು ದಕ್ಷಿಣದಿಂದ ಬಂದ ಕತೆಯನ್ನು ಕೊಟ್ಟಿದ್ದಾರೆ.
ಎ.ವಿ. ವೆಂಕಟರತ್ನಮ್ಮ ಅವರ ‘ವಿಜಯನಗರ ಸಾಮ್ರಾಜ್ಯದಲ್ಲಿ ಸ್ಥಳೀಯ ಸರ್ಕಾರ’ ಎಂಬ ಗ್ರಂಥದಲ್ಲಿ ವಿಜಯನಗರದ ಆಳ್ವಿಕೆಯ ಸಮಯದಲ್ಲಿ ಬೇಡರ ಸ್ಥಳೀಯ ಆಡಳಿತದ ದಾಖಲೆ ದೊರೆಯುತ್ತದೆ ಹಾಗೂ ಪ್ಲೀಟ್‌ರವರು ಸಂಗ್ರಹಿಸಿದ ಐದು ಲಾವಣಿಗಳಲ್ಲಿ ‘ಹಲಗಲಿ ಬೇಡ’ರ ಲಾವಣಿಯು ಇವರ ಸಾಹಸ, ಧೈರ್ಯ ಮುಂತಾದವುಗಳನ್ನು ಪರಿಚಯಿ ಸುತ್ತದೆ. ಚಿತ್ರಲಿಂಗಯ್ಯ ಎಂ.ವಿ. ಅವರ ಲೇಖನಗಳು ನಾಯಕ ಸಮುದಾಯದ, ಅವರ ಬೆಡಗಿನ, ಅವರ ಸಪ್ತಮಾತೃಕೆ ಮತ್ತು ಪೋತರಾಜನ ಆರಾಧನೆ ಇತ್ಯಾದಿಗಳ ಮೇಲೆ  ಬೆಳಕು ಚೆಲ್ಲುತ್ತವೆ. ‘ವಾಲ್ಮೀಕಿ ಸಂದೇಶ’ ಎಂಬ ಮಾಸಪತ್ರಿಕೆಯಲ್ಲಿ ಪ್ರಕಟವಾದ ‘ನಾಯಕನ ಹಟ್ಟಿ ಬಖೈರು-ಕೆಲವು ಟಿಪ್ಪಣಿಗಳು’ ಬಹುಮುಖ್ಯವಾದ ಆಧಾರ ಗ್ರಂಥವಾಗಿದೆ. ಹಾಗೆಯೇ ಪ್ರೊ. ಲಕ್ಷ್ಮಣ್ ತೆಲಗಾವಿಯವರ ಚಂದ್ರವಳ್ಳಿ ಮತ್ತು ಇತಿಹಾಸ ದರ್ಶನಗಳಲ್ಲಿ ಪ್ರಕಟಿತವಾದ ಚಿತ್ರದುರ್ಗದ ಪಾಳೆಯಗಾರರಿಗೆ ಸಂಬಂಧಿಸಿದ ಲೇಖನಗಳು ಸಮುದಾಯದ ಇತಿಹಾಸದ ಮೇಲೆ ಬೆಳಕು ಚೆಲ್ಲುತ್ತವೆ. ಜತೆಗೆ ಸರ್ಕಾರ ಮೀಸಲಾತಿ ಸೌಲಭ್ಯಕ್ಕೆ ಹೊರತಂದ ಹಾವನೂರು ಆಯೋಗದ ವರದಿ, ವೆಂಕಟಸ್ವಾಮಿ ಆಯೋಗದ ವರದಿ ಮತ್ತು ಚಿನ್ನಪ್ಪರೆಡ್ಡಿ ಆಯೋಗದ ವರದಿಗಳು, ಗೆಜೆಟಿಯರ್‌ಗಳು, ಅವರ ಜನಸಂಖ್ಯೆ, ಅವರ ಆರ್ಥಿಕ ಮಟ್ಟ,  ಸಾಮಾಜಿಕ ಸ್ಥಾನಮಾನ, ಅವರು ಪಡೆಯುತ್ತಿರುವ ಸೌಲಭ್ಯ ಇತ್ಯಾದಿಗಳ ವಿವರಣೆಗಳನ್ನು ನೀಡಿವೆ.
ಬೇಡನಾಯಕರು ತಮ್ಮ ಪೌರಾಣಿಕ ಮತ್ತು ಸಾಂಸ್ಕೃತಿಕ ನಾಯಕರೆಂದು ತಿಳಿದಿರುವ ವಾಲ್ಮೀಕಿ, ಶಬರಿ, ಧರ್ಮವ್ಯಾಧ, ಏಕಲವ್ಯ, ಮೂಗನಾಯಕ, ಕಣ್ಣಪ್ಪ, ಪಾಪನಾಯಕ ಹಾಗೂ ಇವರ ಚಾರಿತ್ರಿಕ ಪುರುಷರುಗಳಾಗಿದ್ದ ಕೃಷ್ಣದೇವರಾಯ, ಕುಮಾರರಾಮ, ಕಂಪಿಲರಾಯ, ಸೋಮಶೇಖರ ನಾಯಕ, ಮದಕರಿನಾಯಕ, ಜರಿಮಲೆ ಪಾಳೆಯಗಾರರು, ಗುಡೇಕೋಟೆ ಪಾಳೆಯಗಾರರು ಮುಂತಾದವರ ಬಗೆಗಿನ ಜಾನಪದೀಯ ಮತ್ತು ಶಿಷ್ಟ ಪರಂಪರೆಯಲ್ಲಿ ಅನೇಕ ರೀತಿಯ ಮಾಹಿತಿಗಳನ್ನು ನೋಡಬಹುದು. ಸಮುದಾಯದ ಆರಂಭಿಕ ವೃತ್ತಿ ಬೇಟೆಗಾರಿಕೆಯನ್ನು ತಮ್ಮ ಸಾಂಸ್ಕೃತಿಕ ಪ್ರಕ್ರಿಯೆಯ ಅನನ್ಯತೆಯಿಂದಾಗಿ ಉಳಿಸಿಕೊಂಡು ಬಂದಿದ್ದಾರೆ. ಬೇಟೆಗೆ ಅವಕಾಶವಿರದ ಇಂದಿನ ಸಂದರ್ಭದಲ್ಲಿ ಆಚರಣೆಗಳ ಮೂಲಕ ನೆನಪುಗಳನ್ನು ಉಳಿಸಿಕೊಂಡಿದ್ದಾರೆ.
ಒಟ್ಟಾರೆ ಬೇಡ ಸಮುದಾಯವು ತನ್ನ ಸಂಸ್ಕೃತಿಯ ಮೂಲದಿಂದ ವಿಕಾಸದ ಹಂತಗಳಲ್ಲಿ ಹಲವು ಸಮುದಾಯಗಳೊಂದಿಗೆ ಸಾಮರಸ್ಯ-ಸಂಘರ್ಷಗಳನ್ನು ಏರ್ಪಡಿಸಿಕೊಂಡು ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿದೆ. ವಿಶ್ವಸೃಷ್ಟಿಯ ಆರಂಭದಲ್ಲಿ ಮೊದಲು ಆದಿಜಾಂಬವನು ಹುಟ್ಟಿದನೆಂದು, ನಂತರ ಹುಟ್ಟಿದ ಬೊಮ್ಮಣ್ಣನನ್ನು ಆತ ಸಹಿಸಲಿಲ್ಲವೆಂದೂ ಈ ಕಾರಣಕ್ಕಾಗಿಯೇ ಅವರಿಬ್ಬರಿಗೆ ಹೋರಾಟ ನಡೆದು ನಂತರ ಒಂದು ಒಪ್ಪಂದಕ್ಕೆ ಬಂದರಂತೆ. ಇದರ ಪ್ರಕಾರ ಬೊಮ್ಮಣ್ಣನು ತಂದೆ ಜಾಂಬವನು ಮಗನೆಂಬುದನ್ನು ಒಪ್ಪಿಕೊಂಡರು. ಅಂದಿನಿಂದ ಒಂದೇ ರೀತಿಯ ಗೋತ್ರಗಳು ಬಳಕೆಗೆ ಬಂದವೆಂದು ಹೇಳುತ್ತಾರೆ. ಇದರ ಪ್ರಕಾರ ಯಾವುದೇ ಒಂದೇ ಪ್ರದೇಶದಲ್ಲಿ ಬೇಡರಿಗಿಂತ ಮೊದಲು ಮಾದಿಗ ಸಮುದಾಯವು ಅಸ್ತಿತ್ವದಲ್ಲಿದ್ದು ತನ್ನ ಅನನ್ಯತೆಯನ್ನು ಸ್ಥಾಪಿಸಿಕೊಂಡಿದ್ದಾಗ ಅಲ್ಲಿ ಸ್ಪರ್ಧಿಗಳಾಗಿ ಧಾವಿಸಿ ಅವರೊಂದಿಗೆ ಮೇಲುಗೈ ಸಾಧಿಸುವ ಮೂಲಕ ಸಾಮರಸ್ಯವನ್ನು ರೂಪಿಸಿಕೊಂಡಿದ್ದರ ಸುಳಿವುಗಳನ್ನು ಕಾಣಬಹುದು.
ಹಾಗೆಯೇ ಅಡವಿಚೆಂಚರ ಸಮುದಾಯದ ಚಂಚುಲಕ್ಷ್ಮಿಯ ಸಂತಾನದ ಮೂಲದ ವರೆಂದು ಮ್ಯಾಸಬೇಡರು ತಮ್ಮ ಮೂಲವನ್ನು ಗುರುತಿಸಿಕೊಳ್ಳುತ್ತಾರೆ. ಇವರ ಮೂಲಪುರುಷ ಚಟ್ಲುಗೊಟ್ಲು ಮಲ್ಲಿನಾಯಕನು ಚಂಚುಲಕ್ಷ್ಮಿಯನ್ನು ಮದುವೆಯಾದನೆಂದು ಅವರಿಗೆ ಮೂರು ಜನ ಗಂಡುಮಕ್ಕಳು ಆದರೆಂದೂ ಅವರ ಸಂತಾನದ ಹೆಸರುಗಳೇ ಮತ್ತೆ ಗೋತ್ರ-ಬಳಿಗಳು ಆದುವೆಂದು ತಿಳಿದುಬರುತ್ತದೆ. ಆಹಾರದ ಭಿನ್ನತೆಯ ಕಾರಣ ಅದರಲ್ಲೂ ಮಾಂಸಾಹಾರದಲ್ಲಿ ಒಂದು ಪಂಗಡಕ್ಕೆ ಪ್ರಾಶಸ್ತ್ಯವೆನಿಸಿದ್ದ ಮತ್ತೊಂದು ಪಂಗಡಕ್ಕೆ ನಿಷೇಧ ವಾಗಿ ಊರುನಾಯಕ-ಮ್ಯಾಸನಾಯಕರು ಬೇರ್ಪಟ್ಟಿದ್ದಕ್ಕೆ ಸ್ಪಷ್ಟ ನಿಲುವುಗಳಿವೆ. ರಾಜರ ಆಡಳಿತದ ಮುಖಂಡರಾಗಿ ಉನ್ನತ ಹುದ್ದೆಗಳಲ್ಲಿ ಕರ್ತವ್ಯಗಳಲ್ಲಿ ವಿಜೃಂಭಿಸಿದ ಚಾರಿತ್ರಿಕ ಸ್ಮೃತಿಗಳೂ ಪರಂಪರೆಯಲ್ಲಿವೆ.
ಆಚರಣೆಗಳ ಹಿನ್ನೆಲೆಯಲ್ಲಿ ಪ್ರಾದೇಶಿಕ ವೈವಿಧ್ಯಗಳಿವೆ. ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯನ್ನು ಅನುಮೋದಿಸುವ ಪರಂಪರೆಯ ನೆನಪುಗಳನ್ನು ಯಲ್ಲಮ್ಮ, ರೇಣುಕ, ಗಾಳೆಮ್ಮ, ಹುಲಿಗೆಮ್ಮ ಮೊದಲಾದ ದೇವತೆಗಳ ಆಚರಣೆ ಆರಾಧನೆಗಳಲ್ಲಿ ಕಾಣಬಹುದು. ಮೂಲತಃ ಬೇಡರು ಶಿವನ ಆರಾಧಕರೆಂಬುದು ಸ್ಪಷ್ಟವಾದರೂ ವೈಷ್ಣವ ಧರ್ಮದ ಪ್ರಭಾವಕ್ಕೆ ಒಳಪಟ್ಟರು. ಈ ಹಂತದ ಪ್ರಥಮ ಘಟ್ಟ ಚಂಚುಲಕ್ಷ್ಮಿ ಮೂಲದ ನರಸಿಂಹನ ಆರಾಧನೆ ಬೇಟೆಗಾರಿಕೆಯ ಚಹರೆ(Identity)ಯಾದರೆ, ತಿರುಪತಿ ವೆಂಕಟರಮಣನ ಆರಾಧನೆ ಪಾಳೆಗಾರರಾಗಿದ್ದ ಕಾಲದ ಪುರೋಹಿತಶಾಹಿಯ ಅನುಕರಣೆಯಾಗಿದೆ. ಇಂಥ ಸಂದರ್ಭಗಳಲ್ಲಿ ವೆಂಕಟರಮಣ ಮತ್ತು ನರಸಿಂಹನ ಭಕ್ತರಲ್ಲಿ ಪರಸ್ಪರ ನಿಷೇಧಗಳು ಏರ್ಪಟ್ಟು ನರಸಿಂಹನ ಭಕ್ತರು ವೆಂಕಟರಮಣನಿಗೆ, ವೆಂಕಟರಮಣನ ಭಕ್ತರು ನರಸಿಂಹನಿಗೆ ಒಕ್ಕಲಾಗದ ನಿರ್ಬಂಧ ಗಳಿವೆ. ಇಂಥದ್ದು ಶಿವನ ಆರಾಧನೆಯಲ್ಲಿಲ್ಲವೆಂಬುದು ಗಮನಾರ್ಹ ಅಂಶ.
ಹೀಗೆ ಬೇಡನಾಯಕರ ಆಚರಣೆಗಳು ಶೈವ-ವೈಷ್ಣವ ಧರ್ಮಗಳ ಪ್ರಭಾವಗಳಿಗೆ ಒಳಪಟ್ಟಿವೆ. ಜೈನಧರ್ಮದ ಪ್ರಭಾವ ಅಷ್ಟಾಗಿ ಕಂಡುಬರುವುದಿಲ್ಲ. ಬೌದ್ಧ ಧರ್ಮದ ಪ್ರಭಾವಕ್ಕೆ ‘ಅಂಗೂಲಿಮಾಲ’ನು ಒಳಪಟ್ಟ ಸಂದರ್ಭದ ಹಿನ್ನೆಲೆಯಲ್ಲಿ ಕೆಲವು ಬೌದ್ಧ ಧರ್ಮಕ್ಕೆ ಮತಾಂತರಗೊಂಡಿರಬಹುದೆಂದು ಊಹಿಸಬಹುದು. ಊರಿನ ಸಂಪರ್ಕ ಆಡಳಿತದ ಸಂಪರ್ಕಕ್ಕೆ ಬೇಡರು ಪಲ್ಲಟವಾದ ಕಾಲಘಟ್ಟಗಳಲ್ಲಿ ಊರೊಟ್ಟಿನ ಸಂಬಂಧಗಳಲ್ಲಿ ನೀರಗಂಟಿ, ತಳವಾರ, ಪರಿವಾರ ಮೊದಲಾದ ಸಂದರ್ಭಗಳಲ್ಲಿದೆ. ಲೆಂಕ, ಗರುಡ, ವೇಳೇಪಾಳಿ, ಜೋಳವೇಳಿಗಳಾಗಿ ಪಾಳೆಯಗಾರ ಸೈನಿಕ ಸೇನಾ ಮುಖಂಡರಾಗಿ ಇತಿಹಾಸ ದೊಂದಿಗೆ ಬೆರೆತುಕೊಂಡಿದ್ದಾರೆ. ಮಹಿಳೆಯರು ಮಾತೃಪ್ರಧಾನ-ಪಿತೃಪ್ರಧಾನ ವ್ಯವಸ್ಥೆ ಗಳೆರಡಕ್ಕೂ ಬದ್ಧರಾಗಿದ್ದಾರೆ.
ಬೇಡನಾಯಕರು ತಮ್ಮದೇ ಆದ ಹಲವಾರು ವಿಶಿಷ್ಟ ಮತ್ತು ಅನನ್ಯವಾದ ಸಂಪ್ರದಾಯ ಆಚರಣೆಗಳನ್ನು ನಡೆಸಿಕೊಂಡು ಬರುವುದನ್ನು ಕಾಣಬಹುದು. ಅಂಥವುಗಳಲ್ಲಿ ಪ್ರಸ್ತುತ ಸಮಾಜಕ್ಕೆ ವಿರೋಧಾಭಾಸವಾಗಿ ಕಾಣುತ್ತಿವೆ. ಅಂತಹ ಆಚರಣೆಗಳನ್ನು ಅಳವಡಿಸಿಕೊಳ್ಳಲು, ಇವರ ಸಾಂಸ್ಕೃತಿಕ ಒತ್ತಾಯಗಳೇನು ಅಥವಾ ಸಾಂಸ್ಕೃತಿಕ ಮಹತ್ವಗಳೇನು ಎಂಬುದನ್ನು ಸ್ಪಷ್ಟವಾದ ಚರ್ಚೆಗೆ ಒಳಪಡಿಸುವ ಜರೂರಿದೆ.
ಪ್ರಸ್ತುತ ಬೇಡನಾಯಕ ಸಮುದಾಯದ ಸ್ಥಿತಿಗತಿ, ಸ್ಥಾನಮಾನ, ಬದುಕಿನ ನಿರ್ವಹಣೆಯ ಮಾನದಂಡಗಳ ಮೂಲಕ ಹೇಳುವುದಾದರೆ ಈ ಸಮುದಾಯದ ಜೀವನ ನಿರ್ವಹಣೆ ದುಸ್ಥಿತಿಯಲ್ಲಿದೆ. ಸಾವಿರಾರು ವರ್ಷಗಳ ಸಮುದಾಯದ ಪರಂಪರೆಯಿದ್ದರೂ ಮೂಲಭೂತ ಸೌಲಭ್ಯಗಳಿಂದ ತುಂಬಾ ವಂಚಿತರಾಗಿದ್ದಾರೆ. ಈ ಸಮುದಾಯದಲ್ಲಿ ಈಗಲೂ ತಾಂಡವ ವಾಡುತ್ತಿರುವ ದೇವದಾಸಿ ಸಂಪ್ರದಾಯ, ಬಡತನ, ಹಸಿವು, ನಿರ್ವಸತೀಕರಣ, ಶೈಕ್ಷಣಿಕ ಹಿಂದುಳಿಯುವಿಕೆ (ಕೆಲವೆಡೆ ಶಿಕ್ಷಣ ಪಡೆದಿದ್ದರೂ ನಿರುದ್ಯೋಗಿಗಳಾಗಿದ್ದಾರೆ), ನಿರುದ್ಯೋಗ, ಒಗ್ಗಟ್ಟಿಲ್ಲದಿರುವಿಕೆ ಹಾಗೂ ರಾಜಕೀಯ ಸೌಲಭ್ಯಗಳ ಕೊರತೆಗಳಿವೆ.
ಪರಾಮರ್ಶನಗ್ರಂಥಗಳು
೧. ಅನಂತಕೃಷ್ಣ ಅಯ್ಯರ್, ೧೯೩೦, ದ ಮೈಸೂರು ಕ್ಯಾಸ್ಟ್ಸ್ ಆಂಡ್ ಟ್ರೈಬ್ಸ್, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು.
೨. ಈಶ್ವರಪ್ಪ, ಎಂ.ಜಿ., ೧೯೮೨, ಮ್ಯಾಸಬೇಡರು, ಐ.ಬಿ.ಹೆಚ್. ಪ್ರಕಾಶನ, ಬೆಂಗಳೂರು.
೩. ಕೃಷ್ಣಮೂರ್ತಿ ಹನೂರು, ೧೯೯೩, ಮ್ಯಾಸಬೇಡರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೪. ಚಿತ್ರಲಿಂಗಯ್ಯ, ೨೦೦೬, ನಾಯಕ ಜನಾಂಗದ ನಿಜ ನಿಷ್ಪತ್ತಿ, ಡಾ. ಮಂಜುನಾಥ ಬೇವಿನಕಟ್ಟಿ, ಡಾ. ತಾರಿಹಳ್ಳಿ ಹನುಮಂತಪ್ಪ, ವಾಲ್ಮೀಕಿ ಸಂಪದ, (ಸಂ), ಶ್ರೀ ವಾಲ್ಮೀಕಿ ಮಹಾಸಂಸ್ಥಾನ, ರಾಜನಹಳ್ಳಿ.
೫. ಡಂಗ ಡಿ.ಬಿ., ೧೯೮೮, ಜನಾಂಗ ಅಧ್ಯಯನ
೬. ಥರ್ಸ್‌ಟನ್, ಇ. ಮತ್ತು ರಂಗಾಚಾರಿ.ಕೆ., ೧೯೦೯, ಕ್ಯಾಸ್ಟ್ ಆಂಡ್ ಟ್ರೈಬ್ಸ್ ಆಫ್ ಸದರನ್ ಇಂಡಿಯಾ, ಸರಕಾರಿ ಮುದ್ರಣಾಲಯ, ಮದ್ರಾಸ್.
೭. ಪುಟ್ಟಣ್ಣ ಎಂ.ಎಸ್., ೧೯೯೭, ಚಿತ್ರದುರ್ಗದ ಪಾಳೆಯಗಾರರು
೮. ರಾಜಣ್ಣ ಆರ್., ೧೯೮೨, ನಾಯಕ ಜನಾಂಗದ ಇತಿಹಾಸ, ಚಳ್ಳಕೆರೆ
೯. ರುದ್ರಪ್ಪ ಕೆ., ೧೯೯೫, ಮ್ಯಾಸನಾಯಕರು : ಒಂದು ಜನಾಂಗಿಕ ಅಧ್ಯಯನ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೧೦. ಲಕ್ಷ್ಮಣ್ ತೆಲಗಾವಿ, ೧೯೮೭, ಜನಪದ ರಸಾಹಿತ್ಯ : ಚಾರಿತ್ರಿಕ ವಿವೇಚನೆ, ವಾಲ್ಮಾಕಿ ಸಾಹಿತ್ಯ ಸಂಪದ,  ಹರ್ತಿಕೋಟೆ, ಚಿತ್ರದುರ್ಗ ಜಿಲ್ಲೆ.
ಕೃಪೆ : ಆದಿವಾಸಿ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೯. ಬೇಡ ಸಮುದಾಯದ ಉಗಮ ಹಾಗೂ ವಿಕಾಸ
ಬೇಟೆಯೇ ಬದುಕಿನ ಭಾಗವಾಗಿಸಿಕೊಂಡ ಬುಡಕಟ್ಟು ಸಮುದಾಯವು ಬೇಡ ರೆಂದು ಕರೆಯಿಸಿಕೊಂಡ ಬಗ್ಗೆ ನಮ್ಮಲ್ಲಿ ವರ್ಣರಂಜಿತ ಇತಿಹಾಸವೇ ಇದೆ. ಕಾಡು-ಕಣಿವೆ, ಗುಡ್ಡ-ಗವಿಗಳನ್ನೇ ತಮ್ಮ ವಾಸಸ್ಥಳ ಮಾಡಿಕೊಂಡ ಇವರು ಚರ್ಮ ತೊಗಟೆಗಳನ್ನೇ ಉಡುಪಾಗಿ ಧರಿಸಿದರು. ಆದಿ ಮಾನವನ ಎಲ್ಲಾ ಅವಸ್ಥೆಗಳನ್ನು ಹೊತ್ತುಕೊಂಡ ಇವರು ಕ್ರೂರ ಪ್ರಾಣಿಗಳ ಮಧ್ಯೆ ಬಾಳಿದರು. ಇಂಥ ಬೇಡ ಸಮುದಾಯದ ರೋಮಾಂಚನ ಹೆಜ್ಜೆಗಳು ಎಲ್ಲಿಂದ ಆರಂಭವಾಗುತ್ತವೆ ಎಂಬುದಕ್ಕೆ ಹಲವಾರು ವಿದ್ವಾಂಸರು ಅನೇಕ ವಾದಗಳನ್ನು ನೀಡಿದ್ದಾರೆ.
ಬೇಡ ಸಮುದಾಯ ಮೂಲ ದ್ರಾವಿಡ ಸಮುದಾಯವೆಂಬ ವಾದದಲ್ಲಿ ಎರಡಿಲ್ಲ. ಅವರಿಗಿದ್ದ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಿಬಿರ, ನಿಷಾಧ ಮುಂತಾದ ಪುರಾತನ ಹೆಸರುಗಳೇ ಸಾಕ್ಷಿ. ಅಂತೆಯೇ ದ್ರಾವಿಡ ಭಾಷೆಯಲ್ಲಿ ವೇಡನ್, ವೇಂದನ್, ವೆಟ್ಟುನ್, ಎಂದೆಲ್ಲ ಕರೆಯಲಾಗಿದೆ. ಹಳೆಗನ್ನಡದಲ್ಲಿ ವೇಡರ್, ವೇಳರ್, ವಿದಿರ್, ಬಿಲ್ಲ, ಬೇಂಟಿ ಯವರ್, ಬೇಂಟೆಕಾರ, ವಿಯದರ್, ಕುಣಿಂದರ್, ಕೋವರ್ ಎಂಬ ನಾಮಗಳಿವೆ. ರಾಷ್ಟ್ರಕೂಟರ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ, ನಾಇಲ್ಲ, ನಾಹ, ಸಮರ, ಸಿಮಿರ, ಬೆಲಾಡ, ಭಿಲ್ಲಬಾದ್ದಿಯ ಮುಂತಾಗಿ ಗುರುತಿಸಲಾಗಿದೆ. ಇವೆಲ್ಲ ಪದಗಳು ಬೇಡ ಸಮುದಾಯದ ಪ್ರಾಚೀನತೆಯ ವ್ಯಾಪ್ತಿಯನ್ನು ಸ್ಪಷ್ಟೀಕರಿಸುತ್ತವೆ.
“ಬೇಡ ಸಮುದಾಯದ ಮೂಲ ‘ವಾಲ್ಮೀಕಿ’ಯೆಂದು ಹಲವರ ಅನಿಸಿಕೆ. ಕಿರಾತರ ಯಜಮಾನನಾದ ಈತ ಕಾಮಕೇತು, ಲಕ್ಷ್ಯ, ಮೀನ, ಮಲ್ಲರೆಂಬ ಇನ್ನಿತರ ಏಳು ಜನ ಮಕ್ಕಳ ನೇತೃತ್ವದಲ್ಲಿ ಪಡೆ ರಚಿಸಿ ದರೋಡೆ ನಡೆಸುತ್ತಿದ್ದನೆಂಬ ಪ್ರತೀತಿ ಇದೆ. ಮುಂದೆ ಕಾಡಿನಲ್ಲಿ ಕಾಲಾನಂತರ ಚದುರಿಹೋದ ಈ ಪಡೆಗಳೇ ಬೇಡರ ಸಮುದಾಯದ ವಂಶ ವಿಕಾಸಕ್ಕೆ ನಾಂದಿ ಹಾಡಿದವು” ಎಂಬ ಒಂದು ಐತಿಹ್ಯವಿದೆ. ಅದೇನೆ ಇದ್ದರೂ ತೂರಿಹೋದ ಇಂಥ ಬೇಡ ಪಡೆಯ ತುಕುಡಿಗಳು ಆಯಾ ಪ್ರದೇಶಗಳಲ್ಲಿ ಗಟ್ಟಿಯಾಗಿ ನೆಲೆಯೂರಿದವು ಎಂಬುದರಲ್ಲಿ ಸಂಶಯವಿಲ್ಲ. ಅವರೀಗ ಅಲ್ಲಿಯ ಹೆಸರುಗಳಿಂದಲೇ ಇಂದು ದೇಶಾದ್ಯಂತ ಗುರುತಿಸಲ್ಪಡುತ್ತಿದ್ದಾರೆಂಬುದೇ ಬಹು ಮಹತ್ವಪೂರ್ಣ ಅಂಶ. ಅದರ ಒಂದು ಪಟ್ಟಿಯನ್ನು ಈ ರೀತಿ ನೋಡಬಹುದು.
ತಮಿಳುನಾಡು ನಾಯಕ್ಡಾ, ನಾಯಕ, ನಾಯ್ಕರ್, ವಾಲ್ಮೀಕಿ, ವೇಡನ್, ವೆತ್ತಲೆ, ನಾಯಕರ್, ವೆತುಕನ್ ಗೆಂಟು, ಸಿಲೋನ್ ವೇಟನ್, ವೇಡುವಾಸ, ವೆದ್ದಾನ್, ವೇಂಟೆಕಾರನ್, ಉತ್ತರ ಪ್ರದೇಶ ಜಾಟ್, ಪಂಜಾಬ್ ಭಿಲ್, ಬಾಲಮೀಕ್ಷಿ, ವಾಲ್ಮೀಕಿ, ನಾಯಕಮಾಂಗ್, ಬಂಗಾಲಬಿಹಾರ ಸೇನ್, ಕೇರಳ, ನಾಯರ್, ಮಲೇಶಿಯಾ ಕಾಶ್ಮೀರ ಡೋಗ್ರಾ, ಮಹಾರಾಷ್ಟ್ರ ರಾಮೋಶಿ, ರಾಣವಾಸಿ, ಆಂಧ್ರಪ್ರದೇಶ ಬೋವಿ, ಬೋಯಿ, ನಾಯನಿ, ದೊರೆಬಿಡ್ಡಲು, ಬೊಯಾಸು.
ಹೀಗೆ ವ್ಯಕ್ತಪಡಿಸಿರುವ ಹಲವು ಪ್ರದೇಶದಲ್ಲಿಯ ಬೇಡರ ಪದಗಳು ಅನೇಕ ದೃಷ್ಟಿಯಿಂದ ಗಮನಾರ್ಹವಾಗಿವೆ. ಮೂಲತಃ ಇವುಗಳನ್ನು ವಿವೇಚಿಸಿದ್ದು ಬೇಟೆಯಾಡುವ ವೃತ್ತಿಯ ವಿಚಾರದಿಂದ ಎಂಬುದನ್ನು ನಾವು ಗಮನಿಸಬೇಕು. ಇಂದು ಇಲ್ಲಿಯ ಕೆಲವು ಪದಗಳು ಬೇರೊಂದು ಮತ ಜಾತಿಗಳನ್ನು ಸೂಚಿಸುತ್ತವೆ ಎಂಬುದನ್ನು ಸಹ ನಾವು ಮರೆಯು ವಂತಿಲ್ಲವಾದರೂ ಮೂಲದಲ್ಲಿ ಇವೆಲ್ಲ ಒಂದೇ ಕರುಳು ಬಳ್ಳಿಯ ಕುಡಿಗಳಾಗಿದ್ದ ವೆಂಬುದನ್ನು ತಳ್ಳಿ ಹಾಕುವಂತಿಲ್ಲ.
ಕರ್ನಾಟಕ ಮತ್ತು ಕೇರಳ ಪ್ರದೇಶದಲ್ಲಿ ಬೇಡ, ಬ್ಯಾಡ, ಬ್ಯಾಡರು, ಬೇಡರು, ತಳವಾರ, ನಾಯಕ, ಕಿರಾತಕ, ಬಾರಿಕ, ಕನ್ನಯ್ಯ, ರಾಮೋಶಿ, ಬೈಡರ್ ಎಂಬ ವಿಭಿನ್ನ ಹೆಸರು ಬೇಡರಲ್ಲಿ ಬಳಕೆಯಾಗುತ್ತಿವೆ. ರಾಜಸ್ಥಾನದಲ್ಲಿಯೂ ಸಹ ಅವರು ಮಾಡುತ್ತಿರುವ ಬನ್ನೆ ಆಧಾರವಾಗಿಟ್ಟುಕೊಂಡು ಬಾಲಮೀಕಿ, ವಾಲ್ಮೀಕಿ, ಭಿಲ್ಲ, ನಾಯಕ, ವೇಟನ್, ವೇಟೆಗಾರನ್, ಬಿಲ್ ನಾಯ್ಕರ್, ಕಾಟ್ಟುನಾಯಕರ್, ವೆತ್ತಲೆನಾಯ್ಕರ್, ವೇಟುವನ್, ತೋಟಿಯನಾಯ್ಕರ ಎಂಬಿತ್ಯಾದಿ ಹೆಸರನ್ನು ಶೋಧಿಸಲಾಗಿದೆ. ಕರ್ನಾಟಕದ ಕೆಲಭಾಗದಲ್ಲಿ ನಾಯಕ, ನಾಯಕ ಮಕ್ಕಳು, ಅರಮನೆಯ ರಾಜಪರಿವಾರ, ಬೇಡರು, ಬೋಯಿಗಳು, ಪರಿವಾರದವರು, ಇವೆಲ್ಲ ಬೇಡರೆಂದೇ ಗುರುತಿಸಲಾಗುತ್ತಿದೆ. ಬೇಡರಲ್ಲಿ ೩೦ ಉಪವಿಭಾಗಗಳಿರುವುದರಿಂದ ಇವರಲ್ಲಿ ಮೇಲ್ನೋಟಕ್ಕೆ ಭಿನ್ನತೆ ಕಾಣಬಹುದು. ಆದರೆ ಮೂಲ ಮಾತ್ರ ಒಂದೆ. ಪಾಳೇಗಾರ, ಮ್ಯಾಸನಾಯಕ, ಬಾರಿಕ್, ಕನ್ನಯ್ಯಜಾತಿ, ಕಿರಾತಕಜಾತಿ ಎಂದು ಕರ್ನಾಟಕದ ಗಡಿಭಾಗದಲ್ಲಿ ಬಳಕೆಯಲ್ಲಿದೆ. ಇದರಲ್ಲಿ ಬೇರಡ, ವೇರನ್‌ಬಾರಕ್, ದೊರೆಬಿಡ್ಡನಾಯಕ, ನಾಯಕವಾಡಿ ಎಂಬ ಇನ್ನಿತರ ಉಪನಾಮಗಳು ಸಹ ಪ್ರಚಲಿತದಲ್ಲಿವೆ.
ಬೇಡರು ಪಂಜಾಬಿನ ಗಿರಿಶಿಖರಗಳಿಂದ ಕರ್ನಾಟಕದೆಡೆ ಬಂದರೆಂದು, ಇವರಿಗೆ ಭಿಲ್ಲರು, ನಾಯಕರು, ಬೇರಾರ್ ಎಂದು ಕರೆಯುತ್ತಿದ್ದರೆಂದು ಕೆಲವು ವಿದ್ವಾಂಸರ ಅಭಿಪ್ರಾಯವಿದೆ. ಅದರಂತೆ, ಮಧ್ಯಪ್ರದೇಶದಲ್ಲಿರುವ ನಾಯಕರು ಮತ್ತು ಮುಂಬೈ, ಸಿಂಧೂದೇಶ, ಗುಜರಾತ,  ಮಹಾರಾಷ್ಟ್ರಗಳಲ್ಲಿರುವ ರಾಮೋಶಿಗಳು ಹಾಗೂ ಡೆಕ್ಕನ್ ಭೂಮಿ, ಉತ್ತರ ಇಂಡಿಯಾದಲ್ಲಿರುವ ಬಾಲಮೀಕಿ ನಾಯಕರು ಒಂದೇಯಾಗಿದ್ದರೆಂಬುದು ಹಲವರ ಸ್ಪಷ್ಟ ವಿಚಾರಗಳಾಗಿವೆ.
ಬೇಡರಲ್ಲಿ ಕವಲೊಡೆದ ಅನೇಕ ಪಂಗಡಗಳು ಮುಂದೆ ಬಹು ಭಾವಪೂರ್ಣವಾಗಿ ಬೆಳೆದವು. ಇವು ಬೇಡರ ವಿಕಾಸದ ಪ್ರಮುಖ ಘಟ್ಟವೆಂದೇ ಗುರುತಿಸಬೇಕಾಗುತ್ತದೆ. ಅಂಥವುಗಳಲ್ಲಿ ವಾಲ್ಮೀಕಿ, ತಳವಾರ, ಪರಿವಾರ ಮುಂತಾದವು ಮುಖ್ಯವು.
ವಾಲ್ಮೀಕಿ : “ತ್ರೇತ್ರಾಯುಗದ ಮೂಲಸಂವೇದನೆಯನ್ನು ಬದುಕಿನ ಮೌಲ್ಯವನ್ನು, ಸೋಲುಗೆಲವುಗಳನ್ನೆಲ್ಲಾ ಒಟ್ಟಾಗಿ ಹಿಡಿದಿಟ್ಟ ದಾರ್ಶನಿಕ ಶಕ್ತಿ ವಾಲ್ಮೀಕಿಗೆ ದಕ್ಕಿತು ಮತ್ತು ಅದು ರಾಮಾಯಣದ ರೂಪದಲ್ಲಿ ಹೊರಬಿತ್ತು”. ಇಂಥ ಶಕ್ತಿ ಸಿಗುವ ಮುನ್ನ ಆದಿ ಮಾನವನಂತೆ ಅಡವಿಯಲ್ಲಿ ಅಲೆಯುತ್ತಿದ್ದ ವಾಲ್ಮೀಕಿ ಪ್ರಚೇತಸ ಮತ್ತು ಪ್ರಮೋಜೆಯರ ಮಗನಾಗಿ ಹುಟ್ಟಿ ತಮಸಾ ನದಿ ತೀರದಲ್ಲಿ ವಾಸವಾಗಿದ್ದನು. ನಂತರ ಕಿರಾತರ ಯಜಮಾನ ನಾಗುವ ಮೂಲಕ ಕಾಮಕೇತು, ಲಕ್ಷ, ಮೀನಮಲ್ಲರೆಂಬ ಹನ್ನೆರಡು ಮಕ್ಕಳಲ್ಲಿ ಏಳು ಮಕ್ಕಳನ್ನು ಆಯ್ಕೆ ಮಾಡಿಕೊಂಡು ವಾಲ್ಮೀಕಿಯು, ಅವರ ಮುಖಂಡತ್ವದಲ್ಲೇ ಪಡೆ ರಚಿಸಿ ದರೋಡೆ ನಡೆಸುತ್ತಿದ್ದನೆಂದು ಒಂದು ಅಭಿಪ್ರಾಯವಿದೆ. ಮುಂದೆ ಕಾಡಿನಲ್ಲಿ ಚದುರಿ ಹೋದ ಈ ಪಡೆಗಳೇ ‘ಬೇಡರ’ ಸಮುದಾಯದ ವಂಶ ವಿಕಾಸಕ್ಕೆ ಕಾರಣವಾಯಿತೆಂದು ಹೇಳುತ್ತಾರೆ. ಇದನ್ನೇ ಹಿನ್ನೆಲೆಯಾಗಿಟ್ಟುಕೊಂಡ ಹಲವರು ಬೇಡ ಸಮುದಾಯದ ಮೂಲ ವಾಲ್ಮೀಕಿಯೆಂದು ವಾದಿಸುತ್ತಾರೆ. ಇದರಿಂದ ಬೇಡರ ಒಂದು ಗುಂಪು ತಮ್ಮನ್ನು ‘ವಾಲ್ಮೀಕಿ’, ವಾಲ್ಮೀಕಿ ಮಕ್ಕಳೆಂದು ಕರೆಯಿಸಿಕೊಳ್ಳಲು ಇಚ್ಛಿಸುತ್ತಾರೆ. ಮಹಾರಾಷ್ಟ್ರದಲ್ಲಿ ಕಬ್ಬಲಿಗರು ವಾಲ್ಮೀಕಿ ಪೂಜಕರಾಗಿರುವುದರಿಂದ ಅವರಿಗೆ ವಲ್ಯಾಲ್ಯಾ (ವಾಲ್ಮೀಕಿ) ಕೋಳಿ ಎನ್ನುತ್ತಾರೆ. ಅದರಂತೆ ತ್ರೇತಾಯುಗದಲ್ಲಿ ಗುಹ, ಶಬರಿ, ದ್ವಾಪರದಲ್ಲಿದ್ದ ಏಕಲವ್ಯ, ಧರ್ಮವ್ಯಾಧ, ಕಲಿಯುಗದಲ್ಲಿದ್ದ ಬೇಡರ ಕಣ್ಣಪ್ಪರನ್ನು ಬೇಡರು ತಮ್ಮ ಪೂರ್ವಜರೆಂದು ಇಂದಿಗೂ ಆರಾಧಿಸುತ್ತಿರುವುದರ ಅರ್ಥ ಇವರ ವಂಶ ವಿಕಾಸವನ್ನು ಸೂಚಿಸುತ್ತದೆ. ಅಷ್ಟೇ ಅಲ್ಲ ಅವರ ವಂಶದವರೆಂದು ಹೇಳಿಕೊಳ್ಳಲು ಹೆಮ್ಮೆಪಡುತ್ತಾರೆ. ‘ವಾಲ್ಮೀಕಿ ತನ್ನ ವಂಶದ ಚರಿತ್ರೆಯನ್ನು ರಾಮಾಯಣವಾಗಿಸಿರಬಹುದೆ’, ಎಂಬ ಬಲವಾದ ಊಹೆಯೊಂದು ಇದೆ.
ತಳವಾರ : ಬೇಡರಲ್ಲಿಯೇ ಇನ್ನೊಂದು ಹೆಸರು ‘ತಳವಾರ’. ಯವನರ ವಿರುದ್ಧ ಸದಾ ಖಡ್ಗಧಾರಿಯಾಗಿದ್ದ ಇವರು ವೃತ್ತಿಯಿಂದ ಯುದ್ಧಕ್ಕಾಗಿ ಹೋರಾಡುವ ಸೈನಿಕ ರಾಗಿದ್ದರು.
ಆದುದರಿಂದಲೇ ಇವರಿಗೆ ತಲವಾರ್ (ಖಡ್ಗ) ಎಂದು ಹೆಸರು ಬಂತೆಂದು ತರ್ಕ. ಆದರೆ ಐತಿಹಾಸಿಕವಾಗಿ ನೋಡುವುದಾದರೆ ಕ್ರಿ.ಶ. ಮೂರನೆಯ ಶತಮಾನಕ್ಕೆ ಸಂಬಂಧಿಸಿದ ನಾಗಾರ್ಜುನಕೊಂಡದ ಇಕ್ಷ್ವಾಕು ವಂಶದ ದೊರೆಗಳಲ್ಲಿ ಸ್ಥಲವರ, ತಲವರ, ತಳವರ, ತಳಾರ, ತಳಾ, ತಳವಾರ, ಮಹಾತಲವಾರ, ನಾಡತಳವಾರ ಎಂಬ ರಕ್ಷಣ ವಿಭಾಗದ ಹುದ್ದೆ ಗಳಿದ್ದವೆಂದು ತಿಳಿದುಬರುತ್ತದೆ. ಕ್ರಿ.ಶ. ೬ ಮತ್ತು ೮ನೇ ಶತಮಾನದ ಶಾಸನಗಳಲ್ಲಿ ತಳಾ, ತಳರ, ತಲವಾರನೆಂದು ಗುರುತಿಸಲ್ಪಟ್ಟಿದೆ. ವಡ್ಡಾರಾಧನೆಯಲ್ಲೂ ತಳವ, ತಳಾರ ಎಂಬಿತ್ಯಾದಿ ರೂಪಗಳನ್ನು ಹೇಳಿದೆ. ಇವೆಲ್ಲವೂ ಕಾವಲುಗಾರ, ಗ್ರಾಮರಕ್ಷಕ, ನಾಡನಗರ ಅಧಿಕಾರಿಯೆಂಬ ಅರ್ಥವನ್ನು ಸ್ಫುರಿಸುತ್ತವೆ. ಇಂಥ ಅನೇಕ ತಳವಾರರು ಪಾಳೆಗಾರರಾಗಿ ಕೋಟೆಗಳನ್ನು ಕಟ್ಟಿ ಆಳಿದ ಉದಾಹರಣೆಗಳು ಉಲ್ಲೇಖಗೊಂಡಿವೆ. ತರುವಾಯ ಸುದ್ದಿ ತಲುಪಿಸುವ ಪತ್ರ ಒಯ್ಯುವ ಓಲೆಕಾರ ವೃತ್ತಿಗೆ ಸೀಮಿತವಾಗುತ್ತ ಸಾಗಿದ ಈ ತಳವಾರರು ‘ಬೇಡ ಸಮುದಾಯ’ದ ಅವಿಭಾಜ್ಯ ಅಂಗವೆನ್ನುವುದು ಮರೆಯಲಾಗದು.
ನಾಯಕ : ಬೇಡರ ಗುಂಪಿನಲ್ಲಿ ಶೂರನಾದ ವ್ಯಕ್ತಿ ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಪಾಳೆಯಗಾರನೆನಿಸಿದ. ಆತನೆ ಮುಂದೆ ಮುಖಂಡನಾದ. ನೇತೃತ್ವ ವಹಿಸಿದ ಈತನಿಗೆ ‘ನಾಯಕ’ನೆಂದೇ ಗೌರವಸೂಚಕ ಅಭಿದಾನವಿತ್ತರು. ‘ನಾಯಕ’ ಎಂಬ ಪದವು ಕ್ರಿ.ಶ. ೯ನೇ ಶತಮಾನದವರೆಗೆ ಕರ್ನಾಟಕದಲ್ಲಿ ಸೇನಾಪತಿ, ಪಡೆದಳ, ಮುಂದಾಳು, ಮುಖ್ಯಸ್ಥನೆಂಬ ಅರ್ಥಗಳಲ್ಲೇ ಬಳಕೆಯಾಗಿದೆ. ಬೇಡರ ಹೆಸರುಗಳು ಕೊನೆಗೆ ‘ನಾಯಕ’ ಪದ ಬಳಕೆಯಾಗುವ ಪೂರ್ವದಲ್ಲಿ ಬೋವ, ಬೋಯ, ಬೋಯಿ ಎಂದಿದ್ದ ಬಗ್ಗೆ ಹಲವಾರು ದಾಖಲೆಗಳು ಇಂದಿಗೂ ದೃqsಕರಿಸುತ್ತವೆ. ಬೇಡರ ರಾಜ್ಯಗಳಲ್ಲಿ ಸುಮಾರು ೫೭೦ ವರ್ಷಗಳಷ್ಟು ದೀರ್ಘಕಾಲ ಇಂಥ ನಾಯಕರು ‘ಶ್ರೀಮನ್ಮಹಾನಾಯಕಾಚಾರ್ಯ’ ಎಂಬ ಬಿರುದು ಹೊತ್ತು ಆಳ್ವಿಕೆ ಮಾಡಿದರೆಂಬುದು ಗಮನಾರ್ಹ.
‘ನಾಯಕ್ಡಾ’ ಎಂದರೆ ತೆಲುಗಿನಲ್ಲಿ ಅಪರಾಧಿ ಕೆಲಸ ಮಾಡುವವ ಎಂದರ್ಥವಿದೆ. ಆದರಂತೆ ಅಡವಿಯಲ್ಲಿ ಬಟ್ಟೆಯಿಲ್ಲದೇ ತಿರುಗುವ ‘ಚೋಳಿ ಪಾಲನಾಯಕ’ರನ್ನು ಇದೇ ಸಾಲಿಗೆ ಸೇರಿಸಲಾಗಿದ್ದು ಇವರೆಲ್ಲ ಮೇಲಿನ ನಾಯಕ ಶ್ರೇಣಿಗೆ ಸೇರಿದವರಲ್ಲ ಎಂಬುದು ಹಲವಾರು ತಜ್ಞರ ಅಭಿಪ್ರಾಯ.
ಇನ್ನಿತರರು : ಮಹಾರಾಷ್ಟ್ರದಲ್ಲಿ ರಾಮೋಶಿ, ರಾಣವಾಸಿಗಳೆಂದು ಕರೆಯಿಸಿಕೊಳ್ಳುವವರು ತಾವು ಶ್ರೀರಾಮನ ವಂಶದವರೆಂದು ಹೆಮ್ಮೆಪಡುತ್ತಾರೆ; ಹೇಳಿಕೊಳ್ಳುತ್ತಾರೆ. ಇದೇ ಪದ್ಧತಿ, ಪಂಥದ ರಾಮ ಕೊಂಡಾಡಿಗಳು ರಾಮನ ಜಪ-ತಪ ಮಾಡುತ್ತಾ ಆತನ ಮಹಿಮೆಯನ್ನು ಸ್ತುತಿಸುತ್ತಾ ಸಂಚರಿಸುತ್ತಾರೆ. ಇವರಿಬ್ಬರ ಮೂಲ ‘ಬೇಡ’ ಜನಾಂಗವೆಂಬುದು ನಿರ್ವಿವಾದ. ಇಟ್ಟ ಗುರಿ ತಪ್ಪದಂತೆ ಹೊಡೆಯುವ ಗುರಿಕಾರ, ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಆಳಿದ ಪಾಳೆಯಗಾರರೆಲ್ಲ ಬೇಡ ಸಮುದಾಯದ ವಿಕಾಸಕ್ಕೆ ಕಾರಣವಾದವರು. ಇವರೆಲ್ಲರ ನಂತರ ‘ನಾಯಕ’ರೆನಿಸಿಕೊಂಡರು. ನಾಯಿಡು, ನಾಯಿನನೆಂದು ಕರೆದದ್ದು ತೆಲುಗಿನಲ್ಲಿ ಇದೇ ಅರ್ಥಕ್ಕಾಗಿ.
ಸದ್ಯ ಕರ್ನಾಟಕದಲ್ಲಿ ಬೇಡರನ್ನು ಮುಖ್ಯವಾಗಿ ಎರಡು ಬಣಗಳಲ್ಲಿ ಕಾಣುತ್ತೇವೆ. ಮ್ಯಾಸಬೇಡರು, ಊರ ಬೇಡರೆಂದು ತಮ್ಮನ್ನು ತಾವೇ ಸೀಳಿಕೊಂಡಿದ್ದಾರೆ. ಆಳುತ್ತಿರುವ ಅರಸನಿಗೆ ವೈರಿಗಳ ಬರುವಿಕೆ ಬಗ್ಗೆ ಗೂಢಾಚಾರಿಕೆ ತಲುಪಿಸುತ್ತ ಕಾಡಿನಲ್ಲೆ ಅಲೆಯು ತ್ತಿದ್ದವರೆಲ್ಲ ಮ್ಯಾಸಬೇಡರಾದರೆ, ಊರಲ್ಲಿದ್ದವರೆಲ್ಲ ಊರ ಬೇಡರಾದರು. ಮ್ಯಾಸಬೇಡರಲ್ಲಿ ಊರುಮ್ಯಾಸ, ಅಡವಿಮ್ಯಾಸ, ಕಳ್ಳಮ್ಯಾಸ, ಮುಂಜಿ ಮ್ಯಾಸಗಳೆಂದು ವಿಧಗಳಿವೆ. ‘ಮೋಯಿಸ’ ಇದರರ್ಥವೇ ಮ್ಯಾಸವೆಂದು ಡಾ. ಕೃಷ್ಣಮೂರ್ತಿ ಹನೂರ ಅವರ ತರ್ಕ. ‘ಮೀಸಲು’ ಸೈನ್ಯವಾಗಿದ್ದ ಇವರ ವೃತ್ತಿಯನ್ನು ಗ್ರಾಮೀಣರು ‘ಮ್ಯಾಸ’ ಎಂಬರ್ಥದಲ್ಲಿ ಪ್ರಯೋಗಿಸಿರುವುದನ್ನು ಡಾ. ಹನೂರ ಪ್ರತಿಪಾದಿಸುತ್ತಾರೆ.
ಇವರನ್ನೇ ಕೆಲವೆಡೆ ಊರುನಾಯಕರು, ಮ್ಯಾಸನಾಯಕರೆಂದು ಗುರುತಿಸಲಾಗುತ್ತಿದೆ. ಮಾರಮ್ಮನಾಯಕರು, ಮುತ್ಯಾಲ ನಾಯಕರು, ಹಾಲು ಬೇಡರು, ಮೊಂಡಬೇಡರು, ಸಂಚಲು, ಭಿಲ್ಲರು, ರಾಜಪರಿವಾರದವರು, ಕೊಂಡರಾಜುಲು ಎಂದೆಲ್ಲ ಕರೆಯುವಲ್ಲಿ ಅವರ ವೃತ್ತಿ ಮತ್ತು ಗುಣವಿಶೇಷಗಳನ್ನು ಅರ್ಥೈಸಲೇಬೇಕಾಗುತ್ತದೆ. ಇದರಲ್ಲಿ ಕೆಲವರು ಕ್ರಮೇಣ ಊರುಕಟ್ಟಿ ವಿಸ್ತರಿಸಿ ಅವುಗಳ ಮೇಲೆ ಒಡೆತನ ಸಾಧಿಸಿ ರಾಜ್ಯಪಾಲರಾದರು. ‘ರಾಜ’ರೆನಿಸಿಕೊಂಡರು. ಇಂಥ ‘ರಾಜ’ರಿಗೆ ಸಹಾಯಕರಾಗಿ ದೇವತಾಪೂಜೆ ಮಾಡಿಕೊಂಡು ದೇವರ ನೈವೇದ್ಯಕ್ಕೆ ಮೀಸಲು ಹಾಲು ತರುವ ಉದ್ದೇಶದಿಂದ ಬೇರೆ ಹಟ್ಟಿಗಳನ್ನೆ ಕಟ್ಟಿ ಕೊಂಡಿದ್ದ ಕೆಲವರು ಗೋಪಾಲಕರಾದರು. ಅವರನ್ನೇ ಮುಂದೆ ‘ಯಾದವ’ರೆಂದು ಗುರುತಿಸಲಾಯಿತು. ಇವರನ್ನು ಕೆಲವು ಭಾಗದಲ್ಲಿ ಮ್ಯಾಸನಾಯಕರು, ಮೀಸಲು ನಾಯಕರು, ಕಾಡುಗೊಲ್ಲರೆಂದು ಸಹ ಕರೆಯಲಾಗುತ್ತಿರುವುದು ಉಲ್ಲೇಖಾರ್ಹ. ಗಡಿ ಪ್ರದೇಶದಲ್ಲಿ ಶೃತಿಗಳನ್ನು ಗುರುತಿಸುವ ಗೂಢಚಾರರಿಗೆ ಗುಡ್ಲನಾಯಕರೆಂದು, ಅಡವಿಯಲ್ಲೆ ಗುಡಿಸಲು ಹಾಕಿಕೊಂಡು ವೇಷ ಮರೆಯಿಸಿಕೊಂಡು ತಿರುಗುತ್ತ ವೈರಿ ಸುಳಿವು ನೀಡುವ ಇನ್ನು ಕೆಲವು ಗೂಢಚಾರರಿಗೆ ವತ್ತಡೇ ಮಾರಮ್ಮನಾಯ್ಕರು, ಮುತ್ಯಾಲಮ್ಮನಾಯ್ಕರು ಮತ್ತು ಮೊಂಡ ರೆಂದೆಲ್ಲಾ ಶೋಧಕರು ಅವರನ್ನು ಗುರುತಿಸಿದ್ದಾರೆ. ಇವರೆಲ್ಲ ಅಲೆಮಾರಿಗಳಾಗಿಯೇ ಇಂದಿಗೂ ಉಳಿದದ್ದು ಸತ್ಯಸಂಗತಿ. ಅದರಂತೆ ಮೂಲಬೇಡ ವಂಶೀಯರಾದ ಬಿಲ್ಲರು ಸಹ ಅಡವಿಯಲ್ಲಿಯೇ ಬೇಟೆಯಾಡಿ ಜೀವಿಸುತ್ತಿದ್ದಾರೆ. ಇವರಂತೆ ಸಂಚರು ಅಥವಾ ರಾಮಕೊಂಡಾಡಿಗಳು ರಾಮ ಜಪದಲ್ಲಿ ಸಂಚರಿಸಿ ಜೀವನ ಸವೆಸಲಾರಂಭಿಸಿದ್ದಾರೆ.
ಹೀಗೆ ‘ಬೇಡ ಜನಾಂಗದ ಉಗಮ ಹಾಗೂ ವಿಕಾಸ’ವನ್ನು ನೋಡುವಾಗ ನಾಡಿನ ಪ್ರಾಚೀನ ಜನಪದವನ್ನೇ ಆಶ್ರಯಿಸಬೇಕಾಗುತ್ತದೆ. ಹಾಗಾದಾಗ ಮಾತ್ರ ಇವರು ನಮಗೆ ಅರ್ಥವಾಗಬಲ್ಲರು. ಸಮುದಾಯದ ಅಧ್ಯಯನದ ಪರ್ವಕಾಲದಲ್ಲಿರುವ ನಮ್ಮ ಇಂದಿನ ಸಂಶೋಧನೆ ‘ಬೇಡ ಸಮುದಾಯದಂಥ’ ವಿಶಿಷ್ಟ ಸಂಸ್ಕೃತಿಯ ಪರಿಕರಗಳನ್ನು ಅತಿ ಬೇಗ ಗುರುತಿಸಿದಷ್ಟು ಅನುಕೂಲ. ಯಾಕೆಂದರೆ ನಾಗರೀಕತೆಯ ಮುದ್ರೆ ಇವರ ಮೇಲೆ ಪ್ರಬಲವಾಗಿ ಅಚ್ಚೊತ್ತಿರುವುದರಿಂದ ಅದರ ಉಳಿವು ಮುಂದಿನ ಅಭ್ಯಾಸಿಗರಿಗೆ ಅವಶ್ಯವಿದೆ.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೦. ನಾಯಕ ಜನಾಂಗದ ಹಿನ್ನೆಲೆ
‘Class’ ಎಂಬ ಪದವು ಲ್ಯಾಟಿನ್ ಮೂಲವಾದ Classis ಎಂಬ ಪದದಿಂದ ಜನಿಸಿದೆ. ಮೂಲ ಶಬ್ದದ ಅರ್ಥ ಸಶಸ್ತ್ರವಾದ ಜನರ ಒಂದು ಗುಂಪು ಅಥವಾ ವಿಭಾಗವೆಂದಾಗುತ್ತದೆ. ಸರ್ವಿಯಸ್ ತುಲಿಯಸ್ ಎಂಬ ಪುರಾಣೋಕ್ತ ರೋಮನ್ ಅರಸು (೫೭೮ – ೫೩೪ ಕ್ರಿ.ಪೂ.) ರೋಮನ್ ಸಮಾಜ ವರ್ಗಗಳ ಅಥವಾ ಅಂತಸ್ತುಗಳ ಒಂದು ನೂತನ ವಿಭಜನೆಗೆ ಕಾರಣ ಪುರುಷನು ಎಂಬುದಾಗಿ ಸಂಪ್ರದಾಯ ಮೂಲಗಳಿಂದ ತಿಳಿಯುತ್ತದೆ. ಆದಿ ಮಾನವನ ಸಮುದಾಯ ಜೀವನದಲ್ಲಿ ವರ್ಗ ವಿಭಜನೆ ಎಂಬುದು ಇರಲಿಲ್ಲ. ಆಗ ಶೋಷಣೆ, ಪರಾಧೀನತೆ, ಪೀಡನೆಗಳೆ, ಅಸ್ತಿತ್ವದಲ್ಲಿರಲಿಲ್ಲ. ಸಾಮುದಾಯಿಕ ವಾಗಿ ಜನರು ತಮ್ಮ ಬದುಕಿಗೆ ಬೇಕಾದವುಗಳನ್ನು ಪೂರೈಸಿಕೊಂಡು ಜೀವಿಸುತ್ತಿದ್ದರು ಅಥವಾ ತಮ್ಮ ಜೀವನಕ್ಕಾಗಿ ಸಾಮೂಹಿಕವಾಗಿ ಪ್ರಯತ್ನಿಸುತ್ತಿದ್ದರು. ಅವರು ಸಂಪಾದಿಸಿದ ಆಹಾರವನ್ನು ಎಲ್ಲರೂ ಕೂಡಿಯೇ ಹಂಚಿಕೊಂಡು ತಿನ್ನುತ್ತಿದ್ದರು. ಹೀಗೆ ಸಮಗ್ರ ಬದುಕು ಒಂದು ಕೂಟ ಜೀವನವಾಗಿತ್ತು. ವಾಸ್ತವಾಂಶಗಳ ಸಂಶೋಧನೆಯ ಫಲವಾಗಿ ಮಾರ್ಕ್ಸ್ ವಾದವು ಕೆಲವೊಂದು ಸಾಮಾನ್ಯ ಅಭಿಪ್ರಾಯಗಳನ್ನು ರೂಪಿಸಿಕೊಂಡು ಸಮಾಜದ ವರ್ಗ ವಿಭಜನೆಯ ಒಂದು ಸಾಮಾನ್ಯ ಚಿತ್ರವನ್ನು ನಮಗೆ ನೀಡುತ್ತದೆ. ಆದಿ ಮಾನವನ ಸಮುದಾಯ ವ್ಯವಸ್ಥೆಯು ಶಿಥಿಲಗೊಂಡ ನಂತರ ಪ್ರಪ್ರಥಮವಾಗಿ ವರ್ಗ ವಿಭಜನೆ ಕಾಣಿಸಿಕೊಳ್ಳುತ್ತದೆ. ಆದಿ ಮಾನವನ ಸಮುದಾಯ ವ್ಯವಸ್ಥೆಯು ಶಿಥಿಲಗೊಂಡು ವರ್ಗ ಸಮಾಜವು ಅಸ್ತಿತ್ವದಲ್ಲಿ ಬಂದದ್ದು ಸುದೀರ್ಘ ಕಾಲದ ಬೆಳವಣಿಗೆಯ ಪರಿಣಾಮವಾಗಿ. ಈ ಪರಿಣಾಮವು ಎಲ್ಲಾ ಕಡೆಗೂ ಏಕಕಾಲದಲ್ಲಿ ಕಾಣಿಸಿಕೊಳ್ಳಲಿಲ್ಲ. ಚರಿತ್ರೆಯ ಪುರಾವೆ ಯಿಂದ ತಿಳಿಯುವುದೇನೆಂದರೆ; ವರ್ಗ ಸಮಾಜವು ನಾಲ್ಕು ಸಹಸ್ರ ವರ್ಗಗಳ ಕೊನೆಯ ಮತ್ತು ಮೂರು ಸಹಸ್ರ ವರ್ಷಗಳ ಆದಿಕಾಲ (ಕ್ರಿ.ಪೂ.)ದಲ್ಲಿ ಪ್ರಾಚೀನ ಈಜಿಪ್ತ್, ಅಸ್ಸೀರಿಯಾ ಮತ್ತು ಬೇಬಿಲೋನಿಯಾಗಳಲ್ಲಿ ಮತ್ತು ಕ್ರಿ.ಪೂ. ಮೂರರಿಂದ ಎರಡು ಸಹಸ್ರ ವರ್ಷಗಳ ಹಿಂದೆ ಭಾರತ ಮತ್ತು ಚೀನಾಗಳಲ್ಲಿ ಗ್ರೀಕ್ ಮತ್ತು ರೋಮ್ ನಗರಗಳಲ್ಲಿ ಕ್ರಿ.ಪೂ. ಒಂದು ಸಹಸ್ರ ವರ್ಷಗಳ ಹಿಂದೆ ಅಸ್ತಿತ್ವದಲ್ಲಿ ಬಂದಿದ್ದಿತು (ಮಲ್ಲಿಕಾರ್ಜುನ ಅಮರನಾಥ ಶಾಸ್ತ್ರಿ, ಮಸ್ಕಿ, ೧೯೮೬ : ೩೫೯). ನಮ್ಮ ದೇಶದ ಇತಿಹಾಸದಲ್ಲಿ ನೂರಾರು ಸಾವಿರಾರು ಮತಭೇದಗುಳುಳ್ಳ ಜಾತಿ ಜನಾಂಗಗಳನ್ನು ಅವರುಗಳ ಸಂಸ್ಕೃತಿ ನಾಗರೀಕತೆ ವೈಶಿಷ್ಟ್ಯಗಳನ್ನು ಇಂದು ಕಾಣಬಹುದಾಗಿದೆ. ಒಂದೊಂದು ಜನಾಂಗದವರಿಗೂ ಅವರದೇ ಆದ ಚಾರಿತ್ರಿಕ, ಸಾಮಾಜಿಕ, ಹಿನ್ನೆಲೆಗಳನ್ನು ಕಾಣುತ್ತೇವೆ. ಅಂತಹ ಜಾತಿ ಜನಾಂಗಗಳಲ್ಲಿ ನಾಯಕ ಜನಾಂಗದ ಹಿನ್ನೆಲೆ ತಿಳಿಯುವುದು ಬಹಳ ಮುಖ್ಯವಾಗಿದೆ.
ನಾಯಕ ಜನಾಂಗಕ್ಕೆ ತನ್ನದೇ ಆದ ಸಂಸ್ಕೃತಿ ಇದೆ; ಇತಿಹಾಸವಿದೆ. ಅನೇಕರು ರ ಸಾಹಸಿಗಳಾಗಿ ಬಾಳಿ ಬದುಕಿ ಪಾಳೆಯಗಾರರಾಗಿ ರಾಜರೆನಿಸಿಕೊಂಡು, ಅಧಿಕಾರದಲ್ಲಿ ಮೆರೆದು, ಧೀಮಂತರೆನಿಸಿಕೊಂಡು ನಾಡಿನ ಉದ್ದಗಲಕ್ಕೂ ತಮ್ಮ ಪ್ರಭುತ್ವ ಸ್ಥಾಪಿಸಿ, ಧರ್ಮ ಪ್ರಭುಗಳಾಗಿ ರಾಷ್ಟ್ರ ಪ್ರೇಮಕ್ಕೆ, ಧೈರ್ಯಕ್ಕೆ, ಸಾಹಸಕ್ಕೆ, ಶೌರ್ಯ ಪರಾಕ್ರಮಗಳಿಗೆ ಹೆಸರುವಾಸಿಯಾಗಿ ಸಾಹಿತ್ಯ, ಸಂಸ್ಕೃತಿ, ಕಲೆಗಳ ಪ್ರೋಹೆಸರುವಾಸಿಗಳಾಗಿದ್ದಾರೆ. ಕಂಪಿಲರಾಯ, ಗಂಡುಗಲಿ ಕುಮಾರರಾಮ, ರಾಷ್ಟ್ರರ ಎಚ್ಚಮ್ಮನಾಯಕ, ವಿಜಯನಗರ ಸಾಮ್ರಾಜ್ಯ ಸ್ಥಾಪಕರಾದ ಹಕ್ಕ-ಬುಕ್ಕರು, ಚಿತ್ರದುರ್ಗದ ರಾಜರ ಮದಕರಿನಾಯಕ, ಸುರಪುರದ ರಾಜಾ ಚಿಕ್ಕ ವೆಂಕಟಪ್ಪ ನಾಯಕ, ವೀರ ಸಿಂಧೂರ ಲಕ್ಷ್ಮಣ ಹೀಗೆ ಸಾವಿರಾರು ಕಲಿಗಳು ಈ ಜನಾಂಗದಲ್ಲಿ ಜನಿಸಿದ್ದಾರೆ.
೧೯೮೧ರ ಜನಗಣತಿ ಪ್ರಕಾರ ನಾಯಕ ಜನಾಂಗವು ಕರ್ನಾಟಕದಲ್ಲಿ ೪೦ ಲಕ್ಷದಷ್ಟಿದೆ. ರಾಯಚೂರು, ಕಲ್ಬುರ್ಗಿ, ಬಳ್ಳಾರಿ, ಚಿತ್ರದುರ್ಗ ಜಿಲ್ಲೆಗಳಲ್ಲಿ ಈ ಜನ ದಟ್ಟವಾಗಿದೆ. ಬೆಳಗಾವಿ, ಕೋಲಾರ, ತುಮಕೂರು, ಮೈಸೂರು ಹಾಗೂ ಶಿವಮೊಗ್ಗ ಜಿಲ್ಲೆಗಳ ಕೆಲ ಭಾಗಗಳಲ್ಲೂ ನಾಯಕ ಜನಾಂಗ ವಿಪುಲವಾಗಿದೆ. ಇಷ್ಟು ದೊಡ್ಡ ಜನಸಂಖ್ಯೆಯನ್ನು ಹೊಂದಿರುವ ನಾಯಕ ಸಮಾಜವು ವೇದ ಕಾಲದಿಂದ ಹುಟ್ಟಿ ಬಂದಿದೆ. ಈ ಸಮಾಜಕ್ಕೆ ‘ಬೇಡ’ ಅಂತಾ ಹೆಸರು ಬರಲು ಕಾರಣ, ಈ ಸಮಾಜ ವೇದ ಕಾಲದಿಂದ ಬಂದುದರಿಂದ ‘ವೇದ’ವೆಂಬ ಶಬ್ದವು ‘ವ್ಯಾದ’ ಎಂದು ರೂಢಿಯಲ್ಲಿ ಬಂದಿತು. ‘ವ್ಯಾದ’ ಅಂದರೆ, ಬೇಟೆಯಾಡುವವರು. ಆದ್ದರಿಂದ ಈ ಸಮಾಜದ ‘ಬೇಟೆ’ ಎಂಬ ಶಬ್ದ ಬದಲಾವಣೆ ಹೊಂದಿ ‘ಬೇಡ’ ಎಂದು ಕರೆಯುವ ರೂಢಿಗೆ ಬಂದಿತು. ಇದು ಅಲ್ಲದೇ, ಈ ಸಮಾಜಕ್ಕೆ ಬೇಡರು ಎಂದು ಕರೆಯುತ್ತಾರೆ. ‘ಬೇಡರ’ ಎಂಬುದು ಉರ್ದು ಶಬ್ದ. ಉರ್ದು ಭಾಷೆಯಲ್ಲಿ ‘ಬೇಡರ’ ಎಂದರೆ ಯಾರಿಗೂ ಹೆದರದವನು ಎಂದರ್ಥ. ಈ ಬೇಡರ ಸಮಾಜದವರು ಯಾರಿಗೂ ಹೆದರದೇ ಇದ್ದ ಶೂರ ಜನ. ಜೀವನದಲ್ಲಿ ಸುಖ ಬರಲಿ, ದುಃಖ ಬರಲಿ ಭಾವಾವೇಶಕ್ಕೊಳಗಾಗದೇ ನಗುನಗುತ್ತಾ ಇರುವ ಜನ. ಆದ್ದರಿಂದ ಈ ಸಮಾಜದವರಿಗೆ ಉರ್ದು ಶಬ್ದದಿಂದ ‘ಬೇಡರ’ ಎಂದು ಕರೆಯುತ್ತಾರೆ. ೧೬೭೦ರಲ್ಲಿ ಮೊಗಲ್ ಸೈನ್ಯ ಹಾಗೂ ಬೇಡರ ಸೈನ್ಯ ಒಂದಕ್ಕೊಂದು ಆದಿಲ್‌ಶಾಹಿಯ ಸಮೀಪವಿರುವ ವಾಗಿನ್‌ಗೇರಿ ಗುಡ್ಡದಲ್ಲಿ ಎದುರಿಗೆ ಬಂದಾಗ ಬೇಡರ ಜನಾಂಗದ ಸೈನ್ಯ ಸ್ವಲ್ಪ ಪ್ರಮಾಣದಲ್ಲಿ ಇದ್ದರೂ ಕೂಡ ಅವರ ಶೂರತನ ಹಾಗೂ ಸಾಹಸಗಳನ್ನು ಕಂಡಾಗ ಔರಂಗಜೇಬನು “ಏ ಕಿಸಿಸೆ ನಹೀ ಡರನೇವಾಲೆ ಲೋಗ್”, ‘ಬೇಡರ ಲೋಗ್’ ಎಂದು ನುಡಿದನು. ಅಂದಿನಿಂದ ಈ ಜನಾಂಗಕ್ಕೆ ಉರ್ದು ಶಬ್ದದಿಂದ ಬೇಡರ ಎಂದು ಕರೆದರು. ಬೇಡರು ಎಂದರೆ, ಈ ಜನಾಂಗದವರು ಎಂದಿಗೂ ಭಿಕ್ಷೆಯನ್ನು ಬೇಡರು ಎಂದು ತಿಳಿಯುವ ಮೂಲಕ ಬೇಡರು ಎಂಬ ಹೆಸರು ಬಂದಿದೆ ಎಂದು ಈ ಜನಾಂಗದವರು ಹೇಳುತ್ತಾರೆ (ಡಿ.ಬಿ. ಡಂಗ, ೧೯೮೮: ೧-೨). ‘ಬೇರಡ’ ಅಂದರೆ ಮರಾಠಿಯಲ್ಲಿ ‘ಎಂದಿಗೂ ಅಳದವನು’ ಎಂದು ಅರ್ಥ ವಾಗುವುದು. ಆದ್ದರಿಂದ ಈ ಜನಾಂಗಕ್ಕೆ ಮರಾಠಿಯಲ್ಲಿ ‘ಬೇರಡ’ ಎಂದು ಕರೆಯುತ್ತಾರೆ. ಛತ್ರಪತಿ ಶಿವಾಜಿ ಕಾಲಕ್ಕೆ ಬೇಡರ ಜನಾಂಗದ ಅನೇಕ ಜನ ಸೈನ್ಯದಲ್ಲಿ ಸಹಾಯ ಮಾಡಿದ್ದರಿಂದ ಮಹಾರಾಷ್ಟ್ರದಲ್ಲಿ ‘ಬೇರಡ’ ಎಂದು ಕರೆಯುವುದು ರೂಢಿಗೆ ಬಂದಿದೆ. ದಕ್ಷಿಣ ಭಾರತದಲ್ಲಿ ಕೆಲ ಬೇಡರ ಸಂಸ್ಥಾನಗಳಿದ್ದವು. ಅವುಗಳನ್ನು ಆಳುತ್ತಿರುವವರೇ ಬೇಡರ ‘ದೊರೆಯರು’. ಆದ್ದರಿಂದ ಈ ಕೆಲ ಜನಾಂಗಕ್ಕೆ ‘ದೊರೆಯರು’ ಎಂದು ಸಹ ಹೆಸರು ಬಂದಿತು. ಈ ರೀತಿ ಕಲಬುರ್ಗಿ ಜಿಲ್ಲೆ ಹಾಗೂ ರಾಯಚೂರು ಜಿಲ್ಲೆಯಲ್ಲಿ ಕರೆಯುತ್ತಾರೆ. ಅದೇ ಪ್ರಕಾರ ಈ ‘ದೊರೆಯರು’ ಎಂಬ ಜನಾಂಗದಿಂದಲೇ ‘ದೊರೆ ಮಕ್ಕಳು’ ಎಂಬ ಮತ್ತೊಂದು ಉಪ ಜನಾಂಗ ಹುಟ್ಟಿತು. ವಿಜಾಪುರ ಆದಿಲ್‌ಶಾಹಿಯ ರಾಜಧಾನಿಯಲ್ಲಿ ಈ ಜನಾಂಗವು ಅತಿ ಶೂರತನದಿಂದ ಎಲ್ಲ ಕಾರ‍್ಯದಲ್ಲಿ (ಯುದ್ಧ ಮೊದಲಾದವುಗಳು) ಯಶಸ್ವಿಯಾಗುತ್ತಿದ್ದರು. ಆದ್ದರಿಂದ ಈ ಜನಾಂಗದ ಶೌರ್ಯ ಮೆಚ್ಚಿಕೊಂಡು ಆದಿಲ್‌ಶಾಹಿ ಸುಲ್ತಾನನು ಇವರಿಗೆ ಖಡ್ಗವನ್ನು ಬಹುಮಾನವನ್ನಾಗಿ ಕೊಡುತ್ತಿದ್ದನು. ಇಲ್ಲಿ ಖಡ್ಗ ಎಂದರೆ ‘ತಲ್‌ವಾರ್’ ಎಂದು ಅರ್ಥವಾಗುವುದು. ಈ ತಲ್‌ವಾರ್ ಬಹುಮಾನ ಪಡೆಯುತ್ತಿರುವ ಕೆಲ ಬೇಡರ ಸಮೂಹವೇ ‘ತಲ್‌ವಾರ್’ ಜನಾಂಗವೆಂದು ಹುಟ್ಟಿ ‘ತಳವಾರ’ವೆಂದು ಕರೆಯುವ ಪದ್ಧತಿ ಬಂದಿದೆ. ಈ ರೀತಿ ವಿಜಾಪುರ ಜಿಲ್ಲೆಯ ಸುತ್ತಲೂ ಕರೆಯುತ್ತಾರೆ.
‘ವೇಡನ್’ ಇದು ತಮಿಳು ಶಬ್ದ. ತಮಿಳಿನಲ್ಲಿ ಈ ಬೇಡರ ಸಮಾಜಕ್ಕೆ ‘ವೇಡನ್’ ಎಂದು ಕರೆಯುತ್ತಾರೆ. ತೆಲುಗು ಭಾಷೆಯಲ್ಲಿ ಬೇಡರ ಸಮಾಜಕ್ಕೆ ‘ಭೋಯಾ’ ಎಂದು ಕರೆಯುತ್ತಾರೆ. ರಾಜರ ಕಾಲದಲ್ಲಿ ಪಲ್ಲಕ್ಕಿಯನ್ನು ಹೊರುವವರನ್ನು ‘ಭೋಯಾ’ ಎಂದು ಕರೆಯುತ್ತಾರೆ. ‘ರಾಮೋಶಿ’ ಎಂಬುದು ‘ರಾಣವಾಸಿ’ ಎಂಬ ಮರಾಠಿ ಶಬ್ದದಿಂದ ಕರೆಯುವುದು ರೂಢಿಗೆ ಬಂದಿದೆ. ‘ರಾಣ’ ಎಂದರೆ; ಅರಣ್ಯ ಎಂದು ಅರ್ಥ. ‘ವಾಸಿ’ ಎಂದರೆ ವಾಸಿಸುವವ. ಬೇಡರ ಜನಾಂಗ ಪ್ರಾಚೀನ ಕಾಲದಲ್ಲಿ ಅರಣ್ಯದಲ್ಲಿ ಹೆಚ್ಚಾಗಿ ವಾಸಿಸುತ್ತಿದ್ದರು. ಆದ್ದರಿಂದ ಈ ಬೇಡರ ಜನಾಂಗಕ್ಕೆ ‘ರಾಮೋಶಿ’ ಎಂದು ಕರೆಯುತ್ತಾರೆ. ಕೆಲ ಭಾಗದಲ್ಲಿ ‘ರಾಮೋಶಿ’ ಎಂದರೆ ‘ರಾಮನ ವಂಶದವರು’ ಎಂದು ಹೇಳಿಕೊಳ್ಳುತ್ತಾರೆ. ಈ ‘ಬೇಡರ’ ಜನ ತಾವು ಬೇಟೆಯಾಡುತ್ತಿರುವಾಗ ಸ್ಪಷ್ಟವಾಗಿ ಗುರಿಯಿಟ್ಟು ಬೇಟೆಯಾಡುತ್ತಿದ್ದರು. ಆದ್ದರಿಂದ ಈ ಬೇಡರ ಜನಾಂಗಕ್ಕೆ ‘ಗುರಿಕಾರ’ರೆಂದು ಕಲಬುರ್ಗಿ ಜಿಲ್ಲೆಯ ಕಡೆಗೆ ಕರೆಯುತ್ತಾರೆ. ಬೇಡರ ಶಬ್ದದಿಂದ ಬದಲಾವಣೆ ಹೊಂದಿ ‘ಬೇಂಡರ’ ಎಂದು ಕೆಲವು ಕಡೆ ಕರೆಯುತ್ತಾರೆ. ತಮಿಳು ಶಬ್ದದಿಂದ ನಾಯಕಡ ಎಂದು ಕೆಲವು ಕಡೆ ಕರೆಯುತ್ತಾರೆ. ‘ಕನ್ನಯ್ಯನವರು’, ‘ಕನ್ನಯ್ಯನ ಮಕ್ಕಳು’ ಎಂದು ಕೆಲವು ಕಡೆ ಕರೆಯುವುದು ವಾಡಿಕೆಯುಂಟು. ಈ ಸಮಾಜದಲ್ಲಿ ಕೆಲವರು ಬೇಡರ ಕನ್ನಯ್ಯನ ಭಕ್ತರಿದ್ದಾರೆ. ಅವರಿಗೆ ‘ಕನ್ನಯ್ಯನವರು’ ಎಂದು ಕರೆಯುತ್ತಾರೆ. ಇದು ಅಲ್ಲದೇ ಉತ್ತರ ಭಾರತದ ಕಡೆ ‘ವಾಸಿ’ ಎಂದು ಕರೆಯುತ್ತಾರೆ. ‘ವೇಟನ್’, ‘ವೇಡುವಾಸ್’, ‘ವೇಡುವಾಸ್’, ‘ವೆಡ್ಡಾಸ್’ ಈ ರೀತಿ ಸಿಲೋನ್‌ನಲ್ಲಿ ಕರೆಯುತ್ತಾರೆ. ಕರ್ನಾಟಕದಲ್ಲಿ ಬಳ್ಳಾರಿ ಜಿಲ್ಲೆಯಲ್ಲಿ ಕೆಲ ಭಾಗಗಳಲ್ಲಿ ‘ಪೆದ್ದರು’ ಎಂದು ಕರೆಯುತ್ತಾರೆ. ಕಾಶ್ಮೀರದಲ್ಲಿ ಈ ಜನಾಂಗಕ್ಕೆ ‘ಡೋಗ್ರಾ’ ಎಂದು, ಉತ್ತರಪ್ರದೇಶದಲ್ಲಿ ‘ಜಾಟ’ ಎಂದು, ರಾಜಸ್ಥಾನ ಮತ್ತು ಪಂಜಾಬ್ ರಾಜ್ಯ ಹಾಗೂ ಮಧ್ಯಪ್ರದೇಶಗಳಲ್ಲಿ ಭಿಲ್ ಎಂದು ಕರೆಯುತ್ತಾರೆ. ಇದು ಅಲ್ಲದೆ ಪಂಜಾಬಿನಲ್ಲಿ ‘ಬಾಲ್ಮೀಕಿ’ ಎಂದು, ಬಂಗಾಲ ಮತ್ತು ಬಿಹಾರದಲ್ಲಿ ‘ಸೇನ್’ ಎಂದು, ಕೇರಳದಲ್ಲಿ ‘ನಾಯರ್’ ಎಂದು ಕರೆಯುತ್ತಾರೆ. ತಮಿಳುನಾಡಿನಲ್ಲಿ ‘ನಾಯಿಡು’ ಎಂದು, ಬೈಡಾಸ್ ಅಥವಾ ಬ್ಯಾಡಾಸ್ ಎಂದು ಬಳ್ಳಾರಿ ಜಿಲ್ಲೆಯ ಕೆಲವು ಭಾಗಗಳಲ್ಲಿ ಕರೆಯಿಸಿಕೊಳ್ಳುತ್ತಾರೆ.
ಪ್ರಸಿದ್ಧ ಇತಿಹಾಸಕಾರ ಡಾ. ಪಿ.ಬಿ. ದೇಸಾಯಿ ತಮ್ಮ ‘ಮದಗಜಮಲ್ಲ’ ಪುಸ್ತಕದಲ್ಲಿ ಈ ರೀತಿ ತಿಳಿಸಿದ್ದಾರೆ. ‘ಬೇಡ ಜನಾಂಗದ ಪ್ರಾಚೀನ ಚರಿತ್ರೆ ಕನಿಷ್ಠ ೧೨-೧೩ನೇ ಶತಮಾನ ದಷ್ಟಾದರೂ ಹಿಂದಿನ ಕಾಲದವರೆಗೆ ಹೋಗುವುದು. ಬೇಡರೆಂದರೆ; ಕರ್ನಾಟಕದ ರಜಪೂತರು. ರಜಪೂತರು ತಾವು ರಾಜಪುತ್ರರು ಎಂದರೆ; ಅರಸನ ಮಕ್ಕಳು ಎಂದು ಹೇಳಿಕೊಳ್ಳುವಂತೆ, ಈ ಬೇಡರು ತಾವು ದೊರೆ ಮಕ್ಕಳು, ಕನ್ನಯ್ಯನವರು ಎಂದರೆ; ಶ್ರೀಕೃಷ್ಣ ಪರಿವಾರದವರು ಎಂಬುದಾಗಿ ಗೌರವದಿಂದ ಕರೆಯಿಸಿಕೊಳ್ಳುವರು.
ಬೇಡರು ಮೊದಲಿನಿಂದಲೂ ದಂಡಿನ ಊಳಿಗಕ್ಕಾಗಿ ಮೀಸಲಾಗಿ ನಿಂತಿದ್ದ ಕ್ಷಾತ್ರ ವೃತ್ತಿಯ ರಜನಾಂಗ. ಈ ಜನಾಂಗದವರು ಕರ್ನಾಟಕದ ವಿಸ್ತಾರವಾದ ಪ್ರದೇಶಗಳಲ್ಲಿಯೂ ಆಂಧ್ರ ಮತ್ತು ಮಹಾರಾಷ್ಟ್ರಗಳ ಕೆಲ ಭಾಗಗಳಲ್ಲಿಯೂ ನೆಲೆಸಿದರು. ವಿಜಯನಗರದ ಸ್ಥಾಪನೆಯ ಪೂರ್ವದಲ್ಲಿ ಮಹಮ್ಮದೀಯರ ದಾಳಿಯನ್ನು ಎದುರಿಸಿ, ಕೆಲ ಕಾಲ ತಡೆದು ನಿಲ್ಲಿಸಿ, ಸ್ವರಾಜ್ಯ ಮತ್ತು ಸ್ವಧರ್ಮ ರಕ್ಷಣೆ ಆದರ್ಶವನ್ನು ಎತ್ತಿ ಹಿಡಿದು, ವಿಜಯನಗರದ ಸ್ಥಾಪನೆಗೆ ಮಾರ್ಗ ತೋರಿಸಿಕೊಟ್ಟ ರ ಕಂಪಿಲರಾಯ ಹಾಗೂ ಆತನ ಕಡುಗಲಿ ಕುಮಾರನಾದ ಕುಮಾರ ರಾಮನಾಥನು ಈ ಬೇಡ ಜಾತಿಯವರೇ ಆಗಿದ್ದರು. ಮುಂದೆ ವಿಜಯನಗರ ಸೈನ್ಯದ ಬಹುಭಾಗವು ಈ ಬೇಡ ಕಾಲಾಳುಗಳ ಪಡೆಯಿಂದ ವ್ಯಾಪಿಸಿದ್ದಿತು. ವಿಜಯನಗರದ ಅನಂತರ ಪ್ರಾಮುಖ್ಯತೆಗೆ ಬಂದ ಅನೇಕ ಪಾಳೆಯಗಾರ ರಾಜ್ಯಗಳು ಈ ಬೇಡ ನಾಯಕರಿಂದ ಸ್ಥಾಪನೆಯಾದವು. ಹೈದರ್, ಟಿಪ್ಪುವಿನ ದಂಡಿನಲ್ಲಿ ಈ ಬೇಡ ರರು ಬಹುಸಂಖ್ಯೆಯಿಂದ ಸೇರಿಕೊಂಡಿದ್ದು, ಆ ಪಿತಾಪುತ್ರಗಳ ವಿಜಯಗಳ ಶ್ರೇಯಸ್ಸಿನ ಮುಖ್ಯ ಭಾಗವು ಈ ಬೇಡರಿಗೆ ಸಲ್ಲುವುದಾಗಿದೆ ಎಂದು ಬಲ್ಲವರು ಅಭಿಪ್ರಾಯಪಟ್ಟಿರುವರು (ರಣ್ಣ ದಳವಾಯಿ, ೧೯೯೯:೫). “ಆ ಕಾಲದ ಇಬ್ಬರು ಮುಸ್ಲಿಂ ಚರಿತ್ರೆಕಾರರು ವಿಜಯನಗರ ಸಾಮ್ರಾಜ್ಯ ಸ್ಥಾಪಕ ಹಕ್ಕಬುಕ್ಕರ ಬಗ್ಗೆ ವಿಮರ್ಶಿಸುವಂತೆ, ಒಬ್ಬರು ಓರಂಗಲ್ಲಿನ ಕಣ್ಯಾನಾಯಕನ ಸಂಬಂಧಿಕರೆಂದು, ಇನ್ನೊಬ್ಬರು ಕಂಪಿಲರಾಯನ ಮಕ್ಕಳೆಂದೂ ಇನ್ನೂ ಕೆಲವು ಉಲ್ಲೇಖಗಳಲ್ಲಿ ಕಂಪಿಲಿರಾಯನ ಅಕ್ಕನ ಮಕ್ಕಳೆಂದೂ, ಇವರ ತಂದೆ ಸಂಗಮರಾಯನೆಂದೂ ತಿಳಿಸಿದ್ದಾರೆ. ಹೀಗೆ ಒಬ್ಬೊಬ್ಬ ಲೇಖಕರು ಒಂದೊಂದು ರೀತಿಯಲ್ಲಿ ಉಲ್ಲೇಖಿಸಿದ್ದರೂ, ಇವರು (ಬೇಡ) ನಾಯಕ ಜನಾಂಗಕ್ಕೆ ಸೇರಿದವರೆಂದು ಸ್ಥಿರಗೊಳಿಸಿದ್ದಾರೆ. ವಿಜಯನಗರದ ಅರಸರಲ್ಲಿ ಪ್ರೌಢದೇವರಾಯ ತುಳುವಂಶದ ನರಸನಾಯಕನ ಮಗ ಕೃಷ್ಣದೇವರಾಯ ಇತಿಹಾಸ ಲೋಕದಲ್ಲಿ ಧ್ರುವತ್ರಾರೆಗಳಾಗಿ ಬೆಳಗಿದರು. ಶ್ರೀಕೃಷ್ಣನ ಅಂತ್ಯ ಆಶೀರ್ವಾದಕ್ಕೆ ಪಾತ್ರನಾದ ಮೂಗನಾಯಕ, ಮಹಿಮಾಪುರುಷ ಜಗಲೂರು ಪಾಪನಾಯಕ (೧೩ನೆಯ ಶತಮಾನ) ಸದ್ಯ ಬೆಂಗಳೂರಿನ ಕೈಲಾಸಾಶ್ರಮ ನಿವಾಸಿ ಜ್ಞಾನ ಜ್ಯೋತಿ ಪಳನಿ (\ರುಚಿ) ಸ್ವಾಮಿಗಳು ಇದೇ ಜನಾಂಗದವರು” (ರಣ್ಣ ದಳವಾಯಿ, ೧೯೯೯:೫).
“ಜಗತ್ತಿನಲ್ಲಿ ಬೇಡರಷ್ಟು ಶೂರರು ಸಿಗಬಹುದು. ಆದರೆ ಬೇಡರಗಿಂತ ಶೂರರು ದೊರೆಯಲಾರರು” ಎಂದು ವಿಲಿಯಂ ಸ್ಮಿಥ್ ಹೇಳಿದ್ದಾರೆ (ಅದೇ ಪು. ೬). ಮೂಲತಃ ಕಾಡಿನಲ್ಲಿ ವಾಸವಾಗಿದ್ದುಕೊಂಡು, ಬೇಟೆಯ ವೃತ್ತಿಯಿಂದ ಬದುಕುವ ಜನಾಂಗವನ್ನು ಬೇಡರು ಎಂದು ಕರೆಯಲಾಗಿದೆ. ನಾಗರೀಕತೆಯ ಬೆಳವಣಿಗೆಯ ಹಂತದಲ್ಲಿ ಇವರು ಗ್ರಾಮವಾಸಿಗಳಾಗಿ ಕೃಷಿ ಮತ್ತಿತರ ವೃತ್ತಿಗಳನ್ನು ಕೈಗೊಂಡರು. ಇವರಿಗೆ ಬೇರಾದ್, ಕಿರಾತ, ಶಬರ, ವ್ಯಾಧ ಎಂಬ ಬೇರೆ ಬೇರೆ ಹೆಸರುಗಳು ಉಂಟು.
ಬೇಡರು ಕಣ್ವ ಋಷಿಯ ವಂಶಜರೆಂಬ ನಂಬಿಕೆಯಿದೆ. ಅದಕ್ಕಾಗಿಯೇ ಅವರು ತಮ್ಮನ್ನು ‘ಕಾಣ್ಯಮ್’ ಕುಲದವರೆಂದು ಕರೆದುಕೊಳ್ಳುತ್ತಾರೆ. ತಮ್ಮ ವಂಶದ ಮೂಲ ಪುರುಷ ವಾಲ್ಮೀಕಿ ಮಹರ್ಷಿಯೆಂಬ ಇನ್ನೊಂದು ನಂಬಿಗೆಯೂ ಇರುವುದರಿಂದ, ತಮ್ಮನ್ನು ವಾಲ್ಮೀಕಿ ಕ್ಷತ್ರಿಯರೆಂದು ಕರೆದುಕೊಳ್ಳುತ್ತಾರೆ. ಪೂರ್ವದಲ್ಲಿ ದಾರಿ ಹೋಕರನ್ನು ಪೀಡಿಸಿ, ಅವರಿಂದ ವಸ್ತುಗಳನ್ನು ದೋಚಿಕೊಳ್ಳುತ್ತಿದ್ದರು. ತಮಿಳುನಾಡಿನಲ್ಲಿ ಆಗಿ ಹೋದ ೬೩ ಪುರಾತನ ಶಿವಶರಣರಲ್ಲಿ ಒಬ್ಬರಾಗಿರುವ ಬೇಡರ ‘ಕಣ್ಣಯ್ಯ’ ಎನ್ನುವ ವ್ಯಕ್ತಿಯು ಈ ಜನಾಂಗದ ಆದರಣೀಯ ವ್ಯಕ್ತಿ.
ವಿದೇಶಿ ವಿದ್ವಾಂಸರಾದ ಬುಖಾನನ್‌ರವರು, “ಬೇಡರು ಮೂಲತಃ ದ್ರಾವಿಡ ಜನಾಂಗಕ್ಕೆ ಸೇರಿದವರಾಗಿರಬಹುದು” ಎಂದು ಹೇಳಿದ್ದಾರೆ. ಉತ್ತರ ಮಲಬಾರಿನ ಪೆರಿಂಗಾಲ್ ಪೆಟ್‌ವಾನ್ಸ್ ಅವರು, ಟ್ರವೆಂಕೂರಿನ ಮಾಲವೇದನ್ಸ್, ಸಿಲೋನಿನ ವೆಡ್ಡಾ ಮತ್ತು ಕರ್ನಾಟಕದ ಬೇಡರು ಒಂದೇ ಮೂಲದವರೆಂಬುದು ರೈಸ್ ಅವರ ಅಭಿಪ್ರಾಯವಾಗಿದೆ.  ವ್ಯಾಪಕವಾದ ತೌಲನಿಕ ಅಧ್ಯಯನದ ಮೂಲಕ ಈ ಅಭಿಪ್ರಾಯ ಖಚಿತ ರೂಪ ಪಡೆಯ ಬೇಕಾಗಿದೆ.
ನಮ್ಮ ದೇಶದಲ್ಲಿ ಬಹು ಪುರಾತನ ಕಾಲದಿಂದಲೂ ಈ ಜನಾಂಗ ಅಸ್ತಿತ್ವದಲ್ಲಿತ್ತೆಂಬ ಬಗೆಗೆ ಅನುಮಾನವಿಲ್ಲ. ಈ ವಿಷಯಕ್ಕೆ ಸಂಬಂಧಿಸಿದಂತೆ ಪೌರಾಣಿಕ-ಸಾಂಸ್ಕೃತಿಕ ಹಿನ್ನೆಲೆಯ ಹಲವಾರು ಉಲ್ಲೇಖಗಳ ಉಪಲಬ್ಧವಿದೆ” (ಡಾ. ಕರಿಶೆಟ್ಟಿ ರುದ್ರಪ್ಪ, ೧೯೯೫:೧೧-೧೨).
ಬೇಟೆಯೇ ಬದುಕಿನ ಭಾಗವಾಗಿಸಿಕೊಂಡ ಬುಡಕಟ್ಟು ಜನಾಂಗವು ‘ಬೇಡ’ರೆಂದು ಕರೆಯಿಸಿಕೊಂಡ ಬಗ್ಗೆ ಒಂದು ವರ್ಣರಂಜಿತ ಇತಿಹಾಸವೇ ಇದೆ. ಕಾಡು, ಕಣಿವೆ, ಗುಡ್ಡ, ಗವಿಗಳನ್ನೇ ತಮ್ಮ ವಾಸಸ್ಥಳ ಮಾಡಿಕೊಂಡ ಇವರು ಚರ್ಮ, ತೊಗಟಿಗಳನ್ನೇ ಉಡುಪಾಗಿ ಧರಿಸಿದರು. ಆದಿ ಮಾನವನ ಎಲ್ಲ ಅವಸ್ಥೆಗಳನ್ನು ಹೊತ್ತುಕೊಂಡ ಇವರು ಕ್ರೂರ ಪ್ರಾಣಿಗಳ ಮಧ್ಯೆ ಬಾಳಿದರು. ಇಂಥ ಬೇಡ ಜನಾಂಗದ ರೋಮಾಂಚಕ ಹೆಜ್ಜೆಗಳು ಎಲ್ಲಿಂದ ಆರಂಭವಾಗುತ್ತವೆ ಎಂಬುದಕ್ಕೆ ಹಲವಾರು ವಿದ್ವಾಂಸರು ಅನೇಕ ವಾದಗಳನ್ನು ನೀಡಿದ್ದಾರೆ.
ಆದಿ ಮೂಲನಾದ ಭಗವಂತನು ಬೇಡರ ಚಂಚುಲಕ್ಷ್ಮಿಯನ್ನು ಮದುವೆಯಾಗುವ ಮೂಲಕ ಬೇಡರ ವಂಶವನ್ನು ಬೆಳೆಯಿಸಿದನೆಂಬ ಕಥೆಯೊಂದು ನಮ್ಮಲ್ಲಿ ಇಂದಿಗೂ ಪ್ರಚಲಿತವಿದೆ. ಅದರಂತೆ ಮನುವಿನ ಏಳನೆಯ ತಲೆಯವನಾಗಿ ಚಂದ್ರವಂಶದಲ್ಲಿ ಕಾರ್ತ್ಯಾವಿರ‍್ಯಾರ್ಜುನ ಹುಟ್ಟಿದ. ಈತ ಹೇಹಯ ರಾಜ್ಯವನ್ನು ಆಳುತ್ತಿರುವಾಗ ವೈಷ್ಣವ ಯಾಗಾದಿಗಳನ್ನು ಮಾಡುತ್ತಿದ್ದ. ಇದೇ ಸಂದರ್ಭದಲ್ಲಿ ಜಮದಗ್ನಿ ಈತನಿಂದ ಹತನಾದ. ಇದರಿಂದ ಕುಪಿತನಾದ ಪರಶುರಾಮ ಕಾರ್ತ್ಯಾರ‍್ಯಾರ್ಜುನ ಹಾಗೂ ಅವನ ಮಕ್ಕಳನ್ನು ಕೊಂದು ಕ್ಷತ್ರಿಯರೆಲ್ಲರನ್ನು ಸದೆಬಡೆಯಲು ೨೧ ಬಾರಿ ಭೂಮಿ ಮೇಲೆ ದಂಡೆಯಾತ್ರೆ ಕೈಗೊಂಡ. ಬೆದರಿದ ಕ್ಷತ್ರಿಯರೆಲ್ಲ ಕಾಡಿಗೆ ಹೋದರು. ಕಾಡುವಾಸಿಗಳಾದರು. ಇವರೇ ಮುಂದೆ ‘ಬೇಡ’ರಾದರೆಂದು ಹೇಳುತ್ತ ಕ್ಷತ್ರಿಯರಿಗೂ, ಬೇಡರಿಗೂ ಭಿನ್ನತೆಯಿಲ್ಲವೆಂದು ಕೆಲ ಶೋಧಕರು ಪ್ರತಿಪಾದಿಸಿದ್ದಾರೆ.
ಪಾಂಡವರ ಪ್ರತಿಯೊಬ್ಬರಿಗೂ ಒಂದೊಂದು ಬೇಡರ ಪಡೆ ಬೆಂಗಾವಲಿಗೆ ಇತ್ತಂತೆ. ದಕ್ಷಿಣದ ಪೈನ ಗಂಗಾತೀರದ ಸುತ್ತಿನ ಪ್ರದೇಶ ಬೇಡರ ದೊರೆಯ ಹತೋಟಿಯಲ್ಲಿತ್ತಲ್ಲದೆ, ಸೂರ್ಪರಕದಿಂದ ರತ್ನಗಿರಿವರೆಗಿನ ಪ್ರದೇಶ ಬೇಡರ ರಾಜ್ಯವಾಗಿತ್ತೆಂದು ಹೇಳುವ ಮೂಲಕ ಮಹಾಭಾರತ ಕಾಲೀನ ಬೇಡರ ರಾಜ್ಯ ಮತ್ತು ಅವರ ಅಸ್ತಿತ್ವವನ್ನು ಗುರುತಿಸಲಾಗಿದೆ. ಕಲಿಯುಗದ ಆರಂಭಕ್ಕೆ ದಕ್ಷಿಣದ ದೇಶದಲ್ಲಿ ಬೇಡರ ವಿನಃ ಬೇರೆ ಯಾವ ಜನಾಂಗವು ಇರಲಿಲ್ಲ. ಅನಂತರ ಉದಯಿಸಿದ ಮನೆತನಗಳಿಗೆಲ್ಲ ಬೇಡರೇ ಮೂಲರೆಂದು ಪ್ರತಿಪಾದಿಸುವ ಅನೇಕ ಊಹೆಯ ವಾದಗಳಿವೆ.
ಬೇಡರ ಜನಾಂಗವು ‘ಮೂಲ ದ್ರಾವಿಡ’ ಜನಾಂಗದವರೆಂಬ ವಾದದಲ್ಲಿ ಎರಡಿಲ್ಲ. ಅವರಿದ್ದ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಿಬಿರ, ನಿಷಾದ ಮುಂತಾದ ಪುರಾತನ ಹೆಸರುಗಳೇ ಸಾಕ್ಷಿ. ಅಂತೆಯೇ ದ್ರಾವಿಡ ಭಾಷೆಯಲ್ಲಿ ವೇಡನ್, ವೇಂದನ್, ವೆಟ್ಟುವನ್ ಎಂದೆಲ್ಲ ಕರೆಯಲಾಗಿದೆ. ಹಳೆಗನ್ನಡದಲ್ಲಿ ವೇಡರ್, ವೇಳರ್, ವಿದಿಕ್, ಬಿಲ್ಲ, ಬೇಂಟೆಯವರ್, ಬೇಂಟೆಕಾರ, ವಿಯದರ್, ಬಿಯದರ್, ಕುಣಿಂದರ್, ಕೋವರ್ ಎಂಬ ನಾಮಗಳಿವೆ. ರಾಷ್ಟ್ರಕೂಟರ ಅಪಭ್ರಂಶ ಭಾಷೆಯಲ್ಲಿ ನಾಹಲ, ನಾಹಿಲ, ನಾಇಲ್ಲ, ವಾಹ, ಸಮರ, ಸಿಮಿರ, ಬೆಲಾಡ, ಭಿಲ್ಲ, ಪಾದ್ದಿಯ ಮುಂತಾಗಿ ಗುರುತಿಸಲಾಗಿದೆ. ಇವೆಲ್ಲ ಪದಗಳು ಬೇಡ ಜನಾಂಗದ ಪ್ರಾಚೀನತೆಯ ವ್ಯಾಪ್ತಿಯನ್ನು ಸ್ಪಷ್ಠೀಕರಿಸುತ್ತವೆ.
ಬೇಡ ಜನಾಂಗದ ಮೂಲ ‘ವಾಲ್ಮೀಕಿ’ಯೆಂದು ಹಲವರ ಅನಿಸಿಕೆ. ಕಿರಾತರ ಯಜಮಾನನಾದ ಈತ ಕಾಮಕೇತು, ಲಕ್ಷ, ಮೀನ, ಮಲ್ಲರೆಂಬ ಇನ್ನಿತರ ಏಳು ಜನ ತನ್ನ ಮಕ್ಕಳ ನೇತೃತ್ವದಲ್ಲಿ ಏಳು ಪಡೆಗಳನ್ನು ರಚಿಸಿ, ದರೋಡೆ ನಡೆಸುತ್ತಿದ್ದನು. ಮುಂದೆ ಕಾಡಿನಲ್ಲಿ ಕಾಲಾನಂತರ ಚದುರಿ ಹೋದ ಈ ಪಡೆಗಳೇ ಬೇಡರ ಜನಾಂಗದ ವಂಶ ವಿಕಾಸಕ್ಕೆ ನಾಂದಿ ಹಾಡಿದವು ಎಂಬ ಒಂದು ಐತಿಹ್ಯವಿದೆ. ಅದೇನೇ ಇದ್ದರೂ ತೂರಿ ಹೋದ ಇಂಥ ಬೇಡ ಪಡೆಯ ತುಕಡಿಗಳು ಆಯಾ ಪ್ರದೇಶಗಳಲ್ಲಿ ಗಟ್ಟಿಯಾಗಿ ನೆಲೆಯೂರಿದವು ಎಂಬುದರಲ್ಲಿ ಸಂಶಯವಿಲ್ಲ. ಅವರೀಗ ಅಲ್ಲಿಯ ಹೆಸರುಗಳಿಂದಲೇ ಇಂದು ದೇಶಾದ್ಯಂತ ಗುರುತಿಸಲ್ಪಡುತ್ತಿದ್ದಾರೆಂಬುದೇ ಬಹು ಮಹತ್ವ ಪೂರ್ಣ ಅಂಶ (ಡಾ. ರಂಗರಾಜ ವನದುರ್ಗ, ೧೯೯೬:೧-೨). ತ್ರೇತಾಯುಗದ ಮೂಲ ಸಂವೇದನೆಯನ್ನು ಬದುಕಿನ ಮೌಲ್ಯವನ್ನು ಸೋಲು ಗೆಲುವುಗಳನ್ನೆಲ್ಲ ಒಟ್ಟಾಗಿ ಹಿಡಿದಿಟ್ಟ ದಾರ್ಶನಿಕ ಶಕ್ತಿ ವಾಲ್ಮೀಕಿಗೆ ದಕ್ಕಿತು ಮತ್ತು ಅದು ರಾಮಾಯಣದ ರೂಪದಲ್ಲಿ ಹೊರಬಿತ್ತು. ಇಂತಹ ಶಕ್ತಿ ಸಿಗುವ ಮುನ್ನ ಆದಿ ಮಾನವನಂತೆ, ಅಡವಿಯಲ್ಲಿ ಅಲೆಯುತ್ತಿದ್ದ ವಾಲ್ಮೀಕಿ ಪ್ರಚೇತಸ ಮತ್ತು ಪ್ರಮೋಜೆಯರ ಮಗನಾಗಿ ಹುಟ್ಟಿ, ತಮಸಾ ನದಿ ತೀರದಲ್ಲಿ ವಾಸವಾಗಿದ್ದನು. ನಂತರ ಕಿರಾತರ ಯಜಮಾನನಾಗುವ ಮೂಲಕ ಕಾಮಕೇತು, ಲಕ್ಷ, ಮೀನಮಲ್ಲರೆಂಬ ಹನ್ನೆರಡು ಮಕ್ಕಳಲ್ಲಿ ಏಳು ಮಕ್ಕಳನ್ನು ಆಯ್ಕೆ ಮಾಡಿಕೊಂಡು ವಾಲ್ಮೀಕಿಯು ಅವರ ಮುಖಂಡತ್ವದಲ್ಲೇ ಪಡೆ ರಚಿಸಿ, ದರೋಡೆ ನಡೆಸುತ್ತಿದ್ದನೆಂದು ಒಂದು ಅಭಿಪ್ರಾಯವಿದೆ. ಮುಂದೆ ಕಾಡಿನಲ್ಲಿ ಚದುರಿ ಹೋದ ಈ ಪಡೆಗಳೇ ‘ಬೇಡರ’ ಜನಾಂಗದ ವಂಶ ವಿಕಾಸಕ್ಕೆ ಕಾರಣವಾಯಿತೆಂದು ಹೇಳುತ್ತಾರೆ. ಇದನ್ನೇ ಹಿನ್ನೆಲೆಯಾಗಿಟ್ಟುಕೊಂಡ ಹಲವರು ‘ಬೇಡ’ ಜನಾಂಗದ ಮೂಲ ವಾಲ್ಮೀಕಿಯೆಂದು ವಾದಿಸುತ್ತಾರೆ. ಇದರಿಂದ ಬೇಡರ ಒಂದು ಗುಂಪು ತಮ್ಮನ್ನು ‘ವಾಲ್ಮೀಕಿ’, ವಾಲ್ಮೀಕಿ ಮಕ್ಕಳೆಂದು ಕರೆಯಿಸಿಕೊಳ್ಳಲು ಇಚ್ಛಿಸುತ್ತಾರೆ. ಮಹಾರಾಷ್ಟ್ರದಲ್ಲಿ ಕಬ್ಬಲಿಗರು ವಾಲ್ಮೀಕಿ ಪೂಜಕರಾಗಿರುವುದರಿಂದ ಅವರಿಗೆ ವ್ಯಾಲ್ಯಾ (ವಾಲ್ಮೀಕಿ) ಕೋಳಿ ಎನ್ನುತ್ತಾರೆ. ಅದರಂತೆ ತ್ರೇತಾಯುಗದಲ್ಲಿದ್ದ ಗುಹ, ಶಬರಿ, ದ್ವಾಪರದಲ್ಲಿದ್ದ ಏಕಲವ್ಯ, ಧರ್ಮವ್ಯಾಧ, ಕಲಿಯುಗದಲ್ಲಿದ್ದ ಬೇಡರ ಕಣ್ಣಪ್ಪರನ್ನು ಬೇಡರು ತಮ್ಮ ಪೂರ್ವಜರೆಂದು ಇಂದಿಗೂ ಆರಾಧಿಸುತ್ತಿರುವುದರ ಅರ್ಥ. ಇವರ ವಂಶ ವಿಕಾಸವನ್ನು ಸೂಚಿಸುತ್ತದೆ. ಅಷ್ಟೇ ಅಲ್ಲ ಅವರ ವಂಶದವರೆಂದು ಹೇಳಿಕೊಳ್ಳಲು ಹೆಮ್ಮೆಪಡುತ್ತಾರೆ. ವ್ಯಾಸನ ವಂಶಸ್ಥರ ಚರಿತ್ರೆ ಮಹಾಭಾರತವಾದರೆ, ವಾಲ್ಮೀಕಿ ತನ್ನ ವಂಶದ ಚರಿತ್ರೆಯನ್ನು ರಾಮಾಯಣವಾಗಿಸಿರಬಹುದೆ ಎಂಬ ಬಲವಾದ ಊಹೆಯೊಂದು ಇದೆ.
ನಾಯಕ : ಬೇಡರ ಗುಂಪಿನಲ್ಲಿ ಶೂರನಾದ ವ್ಯಕ್ತಿ ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಪಾಳೆಯಗಾರನೆನಿಸಿದ. ಆತನೆ ಮುಂದೆ ಮುಖಂಡನಾದ. ನೇತೃತ್ವವಹಿಸಿದ ಈತನಿಗೆ ‘ನಾಯಕ’ ನೆಂದೇ ಗೌರವ ಸೂಚಕ ಅಭಿದಾನವಿತ್ತರು. ‘ನಾಯಕ’ ಎಂಬ ಪದವು ಕ್ರಿ.ಶ. ೯ನೆಯ ಶತಮಾನದವರೆಗೆ ಕರ್ನಾಟಕದಲ್ಲಿ ಸೇನಾಪತಿ, ಪಡೆಗಳ ಮುಂದಾಳು, ಮುಖ್ಯಸ್ಥನೆಂಬ ಅರ್ಥಗಳಲ್ಲೇ ಬಳಕೆಯಾಗಿದೆ. ಬೇಡರ ಹೆಸರುಗಳ ಕೊನೆಗೆ ‘ನಾಯಕ’ ಪದ ಬಳಕೆಯಾಗುವ ಪೂರ್ವದಲ್ಲಿ ಬೋವ, ಬೋಯ, ಬೋಯಿ ಎಂದಿದ್ದ ಬಗ್ಗೆ ಹಲವಾರು ದಾಖಲೆಗಳು ಇಂದಿಗೂ ದೃqsಕರಿಸುತ್ತವೆ. ಬೇಡರ ರಾಜ್ಯಗಳಲ್ಲಿ ಸುಮಾರು ೫೭೦ ವರ್ಷಗಳಷ್ಟು ದೀರ್ಘಕಾಲ ಇಂಥ ನಾಯಕರು ‘ಶ್ರೀಮನ್ಮಹಾನಾಯಕಾಚಾರ್ಯ’ ಎಂಬ ಬಿರುದು ಹೊತ್ತು ಆಳ್ವಿಕೆ ಮಾಡಿದರೆಂಬುದು ಗಮನಾರ್ಹ. ‘ನಾಯಕ’ ಎಂದು ಹೆಸರು ಬರಲು ಕಾರಣ ಆದಿಕಾಲದಲ್ಲಿ ಏಕಲವ್ಯನಂಥ ಅನೇಕರು ಅರಸರಾಗಿದ್ದರು. ಅಂಥವರಿಂದ ಬಂದ ಕೆಲ ಜನಾಂಗಕ್ಕೆ ‘ನಾಯಕ’ ಜನಾಂಗ ಎಂದು ಕರೆಯುತ್ತಾರೆ. ‘ನಾಯಕ’ ಈ ಶಬ್ದ ಒಂಬತ್ತನೇ ಶತಮಾನದಿಂದ ಬಳಕೆಯಲ್ಲಿ ಬಂದಿದೆ. ಇದು ವಿಜಯನಗರ ಅರಸರ ಕಾಲದಲ್ಲಿ ಆಗಿನ ರಾಜರು ಈ ಸಮಾಜದಲ್ಲಿ ಕೆಲವರಿಗೆ ಉಂಬಳಿಯನ್ನು ಹಾಕಿ, ಮುಖಂಡತ್ವ ಕೊಟ್ಟು, ಅವರಿಗೆ ‘ನಾಯಕ’ರೆಂದು ಕರೆಯುತ್ತಿದ್ದರು. ಅವರೆಲ್ಲರನ್ನು ತಮ್ಮ ಸೈನ್ಯದ ಜೊತೆ ಸೇರಿಸಿ ಕೊಂಡು ಹೋಗುತ್ತಿದ್ದರು. ಆದ್ದರಿಂದ ಇವರಿಗೆ ನಾಯಕ ಎಂದು ಹೆಸರು ಬಂದಿತು” (ಡಿ.ಬಿ. ಡಂಗ, ೧೯೮೮:೩).
“ಸದ್ಯ ಕರ್ನಾಟಕದಲ್ಲಿ ಬೇಡರಲ್ಲಿ ಮುಖ್ಯವಾಗಿ ಎರಡು ಬಣಗಳನ್ನು ಕಾಣುತ್ತೇವೆ. ಮ್ಯಾಸಬೇಡರು, ಊರ ಬೇಡರೆಂದು. ತಮ್ಮನ್ನು ತಾವೇ ಇವರು ಸೀಳಿಕೊಂಡಿದ್ದಾರೆ. ಆಳುತ್ತಿರುವ ಅರಸನಿಗೆ ವೈರಿಗಳ ಬರುವಿಕೆ ಬಗ್ಗೆ ಗೂಢಾಚಾರಿಕೆ ತಲುಪಿಸುತ್ತ ಕಾಡಿನಲ್ಲೇ ಅಲೆಯುತ್ತಿದ್ದವರೆಲ್ಲಾ ಮ್ಯಾಸಬೇಡರಾದರೆ, ಊರಲ್ಲಿದ್ದವರೆಲ್ಲ ಊರ ಬೇಡರಾದರು. ಮ್ಯಾಸಬೇಡರಲ್ಲಿ ಊರು ಮ್ಯಾಸ, ಅಡವಿ ಮ್ಯಾಸ, ಕಳ್ಳ ಮ್ಯಾಸ, ಮುಂಜಿ ಮ್ಯಾಸಗಳೆಂದು ವಿಧಗಳಿವೆ. “ಮೋಯಿಸ” ಇದರರ್ಥವೇ ಮ್ಯಾಸವೆಂದು ಡಾ. ಕೃಷ್ಣಮೂರ್ತಿ ಹನೂರ ಅವರ ತರ್ಕ. ‘ಮೀಸಲು’ ಸೈನ್ಯವಾಗಿದ್ದ ಇವರ ವೃತ್ತಿಯನ್ನು ಗ್ರಾಮೀಣರು ‘ಮ್ಯಾಸ’ ಎಂಬರ್ಥದಲ್ಲಿ ಪ್ರಯೋಗಿಸಿರುವುದನ್ನು ಡಾ. ಹನೂರ ಆಧರಿಸುತ್ತಾರೆ” (ಡಾ. ರಂಗರಾಜ ವನದುರ್ಗ, ೧೯೯೬:೬). ಇವರನ್ನೇ ಕೆಲವೆಡೆ ಊರು ನಾಯಕರು, ಮ್ಯಾಸನಾಯಕರೆಂದು ಗುರುತಿಸಲಾಗುತ್ತಿದೆ. ಮಾರಮ್ಮ ನಾಯಕರು, ಮುತ್ಯಾಲ ನಾಯಕರು, ಹಾಲು ಬೇಡರು, ಮೊಂಡ ಬೇಡರು, ಸಂಚಲು, ಭಿಲ್ಲರು, ರಾಜ ಪರಿವಾರದವರು, ಕೊಂಡರಾಜಲು ಎಂದೆಲ್ಲಾ ಕರೆಯುವಲ್ಲಿ ಅವರ ವೃತ್ತಿ ಮತ್ತು ಗುಣ ವಿಶೇಷಣಗಳನ್ನು ಅರ್ಥೈಸಲೇಬೇಕಾಗುತ್ತದೆ. ಇವರಲ್ಲಿ ಕೆಲವರು ಕ್ರಮೇಣ ಊರು ಕಟ್ಟಿ ವಿಸ್ತರಿಸಿ, ಅವುಗಳ ಮೇಲೆ ಒಡೆತನ ಸಾಧಿಸಿ, ರಾಜ್ಯಪಾಲರಾದರು, ರಾಜರೆನಿಸಿಕೊಂಡರು.
‘ಸದಾ ಸುಸಜ್ಜಿತ ಸೈನ್ಯವನ್ನು ಹೊಂದಿ, ದಂಡಿನೊಡನೆ ಪಾಳೆಯವನ್ನು ಹಾಕಿ ಇಳಿದು ಕೊಂಡು ಕದನಕ್ಕೆ ಸಿದ್ಧವಾಗಿರತಕ್ಕವರಿಗೆ ಪಾಳೆಯಗಾರ’ರೆಂದು ಕರೆಯುತ್ತಾರೆ. ಪಾಳೆಯಗಾರ ರಲ್ಲಿ ಬೇಡರ ಸಂಖ್ಯೆ ಹೆಚ್ಚಾಗಿರುವ ಕಾರಣ ಇವರು ತಮ್ಮನ್ನು ‘ಪಾಳೆಯಗಾರರು’ ಎಂದು ಕರೆದುಕೊಂಡಿರಬೇಕು. ವಿಜಯನಗರ ಸಾಮ್ರಾಜ್ಯಕ್ಕಿಂತ ಹಿಂದೆಯೇ ಪಾಳೆಯಗಾರರ ಮನೆತನಗಳಿದ್ದರೂ ಈ ಕಾಲದಲ್ಲಿಯೇ ಇವರು ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡರು. ರಕ್ಕಸತಂಗಡಿ ಕದನದ ನಂತರ ಸ್ವತಂತ್ರವಾಗಿ ಪಾಳೆಯಪಟ್ಟುಗಳಲ್ಲಿ ಆಳ್ವಿಕೆ ನಡೆಸಿದರು. ಬ್ರಿಟಿಷರ ಆಗಮನದಿಂದ ಇವರ ಅಧಿಕಾರ ಮೊಟಕಾಯಿತು. ನಾಯಕ ಎಂಬ ಪದವನ್ನು ಕುರಿತು ಚಿತ್ರಲಿಂಗಯ್ಯ, ಎಂ.ವಿ. ಅವರು ವಿವರಣಾತ್ಮಕವಾದ ಮಾಹಿತಿ ಯನ್ನು ಒದಗಿಸಿದ್ದಾರೆ. ‘ನಾಯಕಾಚಾರ್ಯ’, ‘ಶ್ರೀಮನ್ಮಹಾನಾಯಕಾಚಾರ್ಯ’, ‘ನಾಯಕ ಶಿರೋಮಣಿ’, ‘ನಾಯಕ ನಾರಾಯಣ’, ‘ನಾಯಕಶಿಖಾಮಣಿ’ ಮುಂತಾದ ಬಿರುದುಗಳನನ್ನು ಪಡೆದುಕೊಂಡಿದ್ದ ಬೇಡ ಜನಾಂಗದ ಪಾಳೆಯಗಾರರು ತಮ್ಮನ್ನು ‘ನಾಯಕ’ ಜಾತಿಯವರು ಎಂದು ಅರ್ಥ ಬರುವಂತೆ ಕರೆದುಕೊಂಡಿದ್ದಾರೆ. ಕ್ರಿ.ಶ. ೯ನೆಯ ಶತಮಾನದಲ್ಲಿ ಮೊಟ್ಟ ಮೊದಲು ಕಾಣಿಸಿಕೊಳ್ಳುವ ‘ನಾಯಕ’ ಎಂಬ ಪದ ಜಾತಿ ಸೂಚಕವಲ್ಲ. ಗೌರವ ಸೂಚಕ ಅಥವಾ ಅಧಿಕಾರ ಸೂಚಕ ಪದ. ನಂತರ ಕನ್ನಡ ನಾಡಿನ ಚರಿತ್ರೆಯಲ್ಲಿ ಬೇಡರ ನಿರಂತರ ಪ್ರಸಿದ್ದಿಯಿಂದಾಗಿ ಅವರ ಪಾಲಿಗೆ ‘ನಾಯಕ’ ಪದವು ಜಾತಿ ಸೂಚಕ ಶಬ್ದವಾಗಿದೆ. ‘ನಾಯಕ’ ಎಂಬ ಉಪನಾಮವು ಬೇಡರ ಹೆಸರಿನ ಕೊನೆಯಲ್ಲಿ ಬರುವುದಕ್ಕಿಂತ ಪೂರ್ವದಲ್ಲಿ ‘ಬೋವ, ಬೋಯ, ಬೋಯಿ ಎಂಬ ಉಪನಾಮಗಳು ಬಳಕೆಯಲ್ಲಿದ್ದವು. ತೆಲುಗಿನಲ್ಲಿ ಇಂದಿಗೂ ಬೇಡರನ್ನು ‘ಬಾಯೊಡ, ಬಾಯೋಳ್ಳು’ ಎಂದು ಕರೆಯುತ್ತಾರೆ. ಕರ್ನಾಟಕದ ಇತಿಹಾಸದ ಉದ್ದಕ್ಕೂ ಬೇಡರ ಧೈರ್ಯ, ಸಾಹಸದ ವರ್ಣನೆ ಕಂಡುಬರುತ್ತದೆ. ಬುಖನಾನ್ ಅವರು ತಮ್ಮ ಕೃತಿಯಲ್ಲಿ ಬನವಾಸಿಯ ಕದಂಬರು ಬೇಡರ ಜಾತಿಗೆ ಸೇರಿದವರು ಎಂದು ಅಭಿಪ್ರಾಯಪಟ್ಟಿದ್ದಾರೆ (ಮನೆ ಸಮಾಜ ಮತ್ತು ಸಂಸ್ಕೃತಿ, ಎಂ.ಪಿ. ವೀಣಾ ಅವರ ಪ್ರಬಂಧ). ವಿಜಯನಗರ ಕಾಲದಲ್ಲಿ ಬೇಡರು ಸೈನಿಕ ವ್ಯವಸ್ಥೆಯಲ್ಲಿ ಬಹುಮುಖ್ಯ ಪಾತ್ರ ನಿರ್ವಹಿಸಿದ್ದರು. ವಿಜಯನಗರದ ದೊರೆಗಳು ತಮ್ಮ ಸೈನ್ಯದಲ್ಲಿ ಹೆಚ್ಚಾಗಿ ಬೇಡರನ್ನೇ ನೇಮಿಸಿ ಕೊಳ್ಳುತ್ತಿದ್ದರು. ಆಯಕಟ್ಟಿನ ಸ್ಥಳಗಳಲ್ಲಿ ಪಾಳೆಯಗಾರರನ್ನಾಗಿ ನೇಮಿಸಿ, ಪಾಳೆಯಪಟ್ಟು ಗಳನ್ನು ನೀಡಿ, ಅವರಿಂದ ವರ್ಷಕ್ಕೆ ಇಂತಿಷ್ಟು ಎಂದು ಹಣವನ್ನು ಅಥವಾ ಸೈನಿಕ ಸಹಾಯ ವನ್ನು ಪಡೆದುಕೊಳ್ಳುತ್ತಿದ್ದರು. ವಿಜಯನಗರದ ಅವನತಿಯ ನಂತರ ಜರಿಮಲೆದುರ್ಗ, ಗುಡೇಕೋಟೆ, ಹರಪನಹಳ್ಳಿ, ಚಿತ್ರದುರ್ಗ ಪಾಳೆಯಗಾರರು ತಮ್ಮ ಸ್ವತಂತ್ರವನ್ನು ಘೋಷಿಸಿ ಕೊಂಡರು. ಹೈದರ್ ಮತ್ತು ಟಿಪ್ಪುಸುಲ್ತಾನರು ಸಹ ತಮ್ಮ ಸೈನ್ಯದಲ್ಲಿ ಬೇಡರನ್ನು ನೇಮಿಸಿಕೊಂಡಿದ್ದರು. ಕಪ್ಪಲದುರ್ಗದ ಉತ್ತರದ ಗುಡ್ಡಗಾಡಿನಲ್ಲಿ ಸಾಗುವಳಿಯಾದ ಅನೇಕ ಹೊಲಗಳಿವೆ. ಟಿಪ್ಪುಸುಲ್ತಾನನು ತನ್ನ ಆಳ್ವಿಕೆಯ ಕಾಲದಲ್ಲಿ ಬೇಡರನ್ನು ಈ ಹೊಲಗಳಲ್ಲಿ ನೆಲೆಗೊಳಿಸಿದ್ದ. ಅವರಿಗೆ ಹನ್ನೆರಡು ಪಗೊಡಾ ಸಂಬಳವನ್ನು ಕೊಡುತ್ತಿದ್ದ. ಬೇಕಾದಾಗ ಈ ಬೇಡರನ್ನು ತನ್ನ ಸೈನ್ಯದಲ್ಲಿ ಯುದ್ಧಕ್ಕಾಗಿ ಸೇರಿಸಿಕೊಳ್ಳುತ್ತಿದ್ದ. ಇವರು ಸುಸಜ್ಜಿತವಾದ ಫೌಜಿನಲ್ಲಿ ಸೇರುತ್ತಿದ್ದರು. ಇವರ ಸೈನ್ಯದ ಸಹಾಯದಿಂದಲೇ ಬೇಡ ಜಾತಿಯ ಪಾಳೆಯಗಾರ ರನ್ನು ಸೋಲಿಸುತ್ತಿದ್ದ ದಾಖಲೆಗಳಿವೆ. ಹೈದರ್ ಮತ್ತು ಟಿಪ್ಪು ಬಹಳ ಬುದ್ದಿವಂತಿಕೆಯಿಂದ ಬೇಡರನ್ನು ಬೇಡರ ವಿರುದ್ದವೇ ಎತ್ತಿಕಟ್ಟುತ್ತಿದ್ದರು.
ಪರಾಮರ್ಶನಗ್ರಂಥಗಳು
೧. ಡಾ. ಕರಿಶೆಟ್ಟಿ ರುದ್ರಪ್ಪ, ೧೯೯೫, ಮ್ಯಾಸನಾಯಕರು : ಒಂದು ಜನಾಂಗಿಕ ಅಧ್ಯಯನ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೨. ಡಿ.ಬಿ. ಡಂಗ, ೧೯೮೮, ಜನಾಂಗ ಅಧ್ಯಯ.
೩. ಎಂ.ಪಿ. ವೀಣಾ, ಮನೆ, ಸಮಾಜ ಮತ್ತು ಸಂಸ್ಕೃತಿ, ನೆಲಮನೆ ಪ್ರಕಾಶನ, ಶ್ರೀರಂಗಪಟ್ಟಣ.
ಕೃಪೆ : ಹೊಸಪೇಟೆಯ ಏಳುಕೇರಿ ನಾಯಕರ ಸಾಂಸ್ಕೃತಿಕ ಅಧ್ಯಯನ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೧. ಬೇಡ ಜನಾಂಗದ ಮೂಲ
ಸಾಮಾನ್ಯವಾಗಿ ಎಲ್ಲಾ ಬುಡಕಟ್ಟುಗಳಲ್ಲಿಯೂ ಪ್ರಪಂಚದ ಹುಟ್ಟನ್ನು ಕುರಿತು ಸ್ವಾರಸ್ಯಕರವಾದ ಜನಪದ ಕಥೆಗಳು, ಐತಿಹ್ಯಗಳಿದ್ದು ಆ ಪ್ರಪಂಚದ ಹುಟ್ಟಿನ ಆರಂಭಕ್ಕೆ ತಮ್ಮ ಬುಡಕಟ್ಟಿನ ಮೂಲ ಪುರುಷನೇ ಕಾರಣ ಎಂದು ಹೇಳಿಕೊಳ್ಳುವುದು ಸಾಮಾನ್ಯ. ಅದೇ ರೀತಿ ಇಲ್ಲಿಯೂ ಕಾಣಬಹುದು. ಬೇಡ ಜನಾಂಗವು ಬುಡಕಟ್ಟುಗಳಲ್ಲಿ ಒಂದು. ಆ ಜನಾಂಗದ ಮೂಲವನ್ನು ಅರಿಯಲು ಸಹ ಕಥೆ, ಐತಿಹ್ಯಗಳೇ ಸಹಾಯ ಮಾಡುತ್ತವೆ ಎಂಬುದನ್ನು ನಾವು ಮರೆಯುವಂತಿಲ್ಲ.
ಪ್ರತಿಯೊಂದು ದೇಶದಲ್ಲಿಯೂ ಬುಡಕಟ್ಟು ಜನಾಂಗಗಳಿವೆ. ಆ ಜನಾಂಗಗಳಿಗೆ ಅರಣ್ಯವೇ ಮನೆ ಎಂಬುದನ್ನು ಸ್ಪಷ್ಟಪಡಿಸಬಹುದು. ಅವರ ಪಾಲಿಗೆ ಎಲ್ಲದ್ದು ಅರಣ್ಯವೆ ಎಂದರೆ ತಪ್ಪಾಗಲಾರದು. ಅವರು ಅರಣ್ಯವನ್ನು ತಮ್ಮ ಮಾತೃದೇವತೆಯೆಂದೇ ಪರಿಪಾಲನೆ ಮಾಡಿದವರು. ಅರಣ್ಯದಲ್ಲಿರುವ ಗಿಡ ಮರಗಳ ಆರಾಧನೆ ಮಾಡುವರು. ಇವರಿಗೆ ಅರಣ್ಯವೇ ಸಂಪತ್ತು ಆಗಿರುತ್ತದೆ. ಅರಣ್ಯದಲ್ಲಿ ಸಿಗುವ ಗೆಡ್ಡೆ, ಗೆಣಸು ತಿಂದು, ಬೇಟೆಯಾಡಿ, ಅಲ್ಲಿ ಸಿಗುವ ಗಿಡಮೂಲಿಕೆಗಳನ್ನು ಸಂಗ್ರಹಿಸಿ ಮಾರಾಟ ಮಾಡಿ ತಮ್ಮ ಹೊಟ್ಟೆಯನ್ನು ತುಂಬಿಸಿ ಕೊಳ್ಳುವರು.
ಬುಡಕಟ್ಟು ಜನಾಂಗಗಳಲ್ಲಿ ಒಂದಾದ ಜನಾಂಗ ಬೇಡ ಜನಾಂಗ. ಆ ಜನಾಂಗದ ಮೂಲದ ಬಗ್ಗೆ ಅರಿಯುವುದಕ್ಕಿಂತ ಮುಂಚೆ ಆ ಜನಾಂಗಕ್ಕೆ ಬಳಸುತ್ತಿದ್ದ ಪರ‍್ಯಾಯ ಅಥವಾ ಸಂವಾದಿ ಪದಗಳನ್ನು ತಿಳಿಯೋಣ.
Bedar, Bendar, Berad ಎಂದು ಕರೆಯುತ್ತಿದ್ದರು. ಅದೇ ರೀತಿ ನಾಯಕ್ಡ, ನಾಯಕ, ಚೋಲಿವಾಲ, ನಾಯಕ, ಕಪಾಡಿಯ ನಾಯಕ, ಮೋಟನಾಯಕ, ನಾನನಾಯಕ, ನೈಯ್ಕ, ನಾಯಕ್, ಬೇಡ, ಬೇಡರ್ ಮತ್ತು ವಾಲ್ಮೀಕಿ ಎಂದೂ ಕರೆಯುತ್ತಿದ್ದರು. ಬೇಡರನ್ನು ಒಂದೊಂದು ಪ್ರದೇಶದಲ್ಲಿ ಒಂದೊಂದು ರೀತಿಯಾಗಿ ಕರೆಯುವುದುಂಟು. ಬೇಡರಿಗೆ ಕಿರಾತ,  ಶಬರ, ಕಂಕ, ನಿಷಾಧ, ತಳವಾರ, ದೊರೆನಾಯಕ, ಕಣ್ಣಪ್ಪನ ಮಕ್ಕಳು, ಬೆಂದ್, ವೇದನ್ ಎಂದೂ ಕರೆಯುವರು. ಇವರು ಮೂಲತಹ ದ್ರಾವಿಡರಾಗಿದ್ದರು ಎಂದು ಕೆಲವು ವಿದ್ವಾಂಸರ ಅಭಿಪ್ರಾಯ. ದ್ರಾವಿಡ ಭಾಷೆಯಲ್ಲಿ ಇವರಿಗೆ ವೇಡನ್, ವೇಟ್ಟುವನ್ ಎಂದೂ, ಹಳಗನ್ನಡದಲ್ಲಿ ವೇಡರ್, ವೇಳರ್, ವಿದಿರ್, ಭಿಲ್ಲ, ಬೇಂಟೆಯವರ್, ಬೇಂಟೆಕಾರ, ಬಿಯದರ್, ವಿಯದರ್, ಕಣಿಂದರ್ ಕೋವರ್ ಎಂಬ ಸಂವಾದಿ ಪದಗಳಿವೆ.
ಮಹಾರಾಷ್ಟ್ರದಲ್ಲಿ ಬೇಡರಿಗೆ “ರಾಮೋಶಿ” ಎಂದೆನ್ನುವರು ಖಾನ್‌ದೇಶ ಉತ್ತರದಲ್ಲಿ ಬೇಡರಿಗೆ “ಭಿಲ್ಲರೆನ್ನುವರು”. ಬೇಡರಿಗೆ ತೆಲುಗುವಿನಲ್ಲಿ ‘ಭೋವಿ’ ಎಂದೂ, ತಮಿಳಿನಲ್ಲಿ ‘ವೇದನ್’ ಎಂದೂ ಕರೆಯುವರು. ಮರಾಠಿಯಲ್ಲಿ ಬೇರಡ ಎಂದು ಕರೆಯುವರು.
೧. ಮರಾಠಿ ರಾಣವಾಸಿ ಮತ್ತು ರಾಮೋಶಿಯಾಗಿದೆ. ರಾಣವಾಸಿ ಎಂದರೆ ಅರಣ್ಯದಲ್ಲಿ ವಾಸಿಸುವವರು ಎಂದರ್ಥ.
೨. ಬಿಲ್ಲಿನ ಸಹಾಯದಿಂದ ಬೇಟೆಯಾಡುವ ಬೇಡರಿಗೆ ಭಿಲ್ಲರೆಂಬ ಹೆಸರು ಬಂತು.
ಬೇಡರ್ ಎಂಬುದು ಉರ್ದು ಪದ. ಹಾಗೆಂದರೆ ಅಂಜದ ಹೆದರದ ಎಂದರ್ಥ. ಬೇರಡ ಎಂದರೆ ಅಳಲಾರದ ಎಂಬರ್ಥವನ್ನು ಪ್ರತಿನಿಧಿಸುತ್ತದೆ. “ಬೇಡ” ಎಂಬ ಪದವು ಧೈರ‍್ಯ ಸಾಹಸಗಳನ್ನು ಪ್ರತಿನಿಧಿಸುತ್ತದೆ. “ಬೇಡ” ಎಂಬ  ಪದವನ್ನು ಪರಿಶಿಷ್ಟ ಪಂಗಡಕ್ಕೆ ಸೇರಿಸಿದ್ದರೂ ಸಾಮಾಜಿಕ ರಚನೆಯಲ್ಲಿ ಭಿನ್ನತೆಯನ್ನು ಕಾಣಬಹುದಾಗಿದೆ. ಗುಜರಾತ್‌ನಲ್ಲಿ ಬೇಡ (ನಾಯಕ) ಬುಡಕಟ್ಟಿಗೆ ನಾಯಕ್ಡ ಎಂದು ಕರೆಯಲಾಗುತ್ತದೆ. ಮಹಾರಾಷ್ಟ್ರದ ನಾಯಕ್ಡ ಅಥವಾ ನಾಯಕರು ತಮ್ಮನ್ನು ‘ಕಟ್‌ಕಾರಿ’ ಎಂದು ಕರೆದುಕೊಂಡರು. ಹಾಗೆಂದರೆ ಪ್ರಾಣಿಚರ್ಮಧಾರಿಗಳೆಂದರ್ಥ.
ಕರ್ನಾಟಕದಲ್ಲಿ ಮುಖ್ಯವಾಗಿ ಬೇಡರಿಗೆ ವಾಲ್ಮೀಕಿ ಮತ್ತು ನಾಯಕರು ಎಂದು ಕರೆಯುವರು. ಮೇಲಿನ ಎಲ್ಲಾ ಪದಗಳನ್ನು ಗಮನಿಸಿದರೆ ಬೇಡ ಜನಾಂಗದ ಪ್ರಾಚೀನತೆಯ ವ್ಯಾಪ್ತಿಯನ್ನು ಸ್ಪಷ್ಟೀಕರಿಸಬಹುದು. ಹಾಗೂ ಈ ಪದಗಳನ್ನು ಹಲವು ಪ್ರದೇಶಗಳಲ್ಲಿ ಬಳಸಿರುವುದನ್ನು ನೋಡಿದರೆ ವೃತ್ತಿಯ ವಿಚಾರದಿಂದ ಬಂದಿರಬಹುದು ಎಂಬುದು ನನ್ನ ಅನಿಸಿಕೆ. ‘ಜಾತಿಸೂಚಕ’ ಪದವಾಗಿಯೂ ಬಳಸಿದ್ದಾರೆ. ಬೇಟೆಯೇ ಬದುಕಿನ ಭಾಗವನ್ನಾಗಿಸಿ ಕೊಂಡ ಅಥವಾ ಅಂಗವನ್ನಾಗಿ ಮಾಡಿಕೊಂಡು ಬುಡಕಟ್ಟು ಜನಾಂಗವನ್ನು ‘ಬೇಡ’ರೆಂದು ಕರೆದುದಕ್ಕೆ ನಮ್ಮಲ್ಲಿ ಉತ್ತಮವಾದ ಇತಿಹಾಸವಿದೆಯೆಂದೇ ಹೇಳಬಹುದು.
ಆದಿ ಮೂಲವಾದ ಭಗವಂತನು ಬೇಡರ ಚುಂಚುಲಕ್ಷ್ಮಿಯನ್ನು ಮದುವೆಯಾಗುವುದರ ಮುಖಾಂತರ ಈ ವಂಶವನ್ನು ಬೆಳೆಸಿದನೆಂಬ ಕಥೆಯು ಇದೆ. ಅದರಂತೆ ಮನುವಿನ ಏಳನೇಯ ಚಂದ್ರವಂಶದಲ್ಲಿ ಕಾರ್ತ್ಯಾರ‍್ಯಾರ್ಜುನ ಹುಟ್ಟಿದ. ಈತ ಹೇಹೆಯ ರಾಜ್ಯವನ್ನು ಆಳುತ್ತಿ ರುವಾಗ ವೈಷ್ಣವಯಾಗಾದಿಗಳನ್ನು ಮಾಡುತ್ತಿದ್ದ. ಇದೇ ಸಂದರ್ಭದಲ್ಲಿ ಜಮದಗ್ನಿ ಈತನಿಂದ ಹತನಾದ. ಇದರಿಂದ ಕುಪಿತನಾದ ಪರಶುರಾಮ ಕಾರ್ತ್ಯಾರ‍್ಯಾರ್ಜುನ ಹಾಗೂ ಅವನ ಮಕ್ಕಳನ್ನು ಕೊಂದನು. ಇದರಿಂದ ಕ್ಷತ್ರಿಯರೆಲ್ಲ ಕಾಡಿಗೆ ಹೋದರು. ಕಾಡು ವಾಸಿಗಳಾದ ಇವರೇ ಮುಂದೆ ಬೇಡರೆಂದು ಪ್ರಸಿದ್ದಿಯಾದರು. ಇವರಿಗೂ, ಕ್ಷತ್ರಿಯರಿಗೂ ಭಿನ್ನತೆಯೇ ಇಲ್ಲ ಎಂಬುದನ್ನು ಕೆಲವು ಸಂಶೋಧಕರು ವಾದಿಸಿದ್ದಾರೆ. ಬೇಡರ ಜನಾಂಗವು ದ್ರಾವಿಡ ಜನಾಂಗ ಎಂಬುದಕ್ಕೆ ಬೇರೆ ಮಾತಿಲ್ಲ.
ಬೇಡರು ಬ್ರಹ್ಮ, ವಿಷ್ಣು, ಮಹೇಶ್ವರ ಈ ತ್ರಿಮೂರ್ತಿಯರಿಂದ ಜನ್ಮ ಪಡೆದವರು. ಆದ್ದರಿಂದ ಬೇಡರು ಮೂಲತಃ ವೈಷ್ಣವ ಮತದವರೆಂದೂ ಕೆಲವು ಮೂಲಗಳು ತಿಳಿಸುತ್ತವೆ. ಬೇಡರು ಕರ್ನಾಟಕದ ಮಹಾಬೇಟೆಗಾರರು ಮತ್ತು ಕೃಷಿಕಾರರ ಬುಡಕಟ್ಟು ಎಂದೇ ಹೆಸರುವಾಸಿಯಾಗಿದ್ದಾರೆ. ಇವರು ತಮ್ಮನ್ನು ತಾವೇ ‘ಕನ್ಯಾಕುಲಂ ಸಂತತಿ ಕೆಳಗಿನವರು’ ಧೋರಣಿಮ್ ಕುಲಮ್ ಮಹಾನಾಯಕರ ಮಕ್ಕಳು ಮತ್ತು ವಾಲ್ಮೀಕಿ ಕ್ಷತ್ರಿಯರು ಎಂದೂ ಕರೆದುಕೊಂಡಿದ್ದಾರೆ. ಅದಲ್ಲದೆ ಇವರು ಕ್ರೂರಿಗಳು ಮತ್ತು ನೋಟದಲ್ಲಿ ಭಯಾನಕತೆ ಯನ್ನುಳ್ಳವರೆಂದೇ ಹೇಳಬಹುದು. ಇವರು ದಾರಿಗಳ್ಳರು ಮತ್ತು ಹೊಂಚುಗಳ್ಳರೆಂದೇ ಹೆಸರು ವಾಸಿಯಾಗಿದ್ದರೆಂದು ಕೆಲವು ಮೂಲಗಳು ತಿಳಿಸುತ್ತವೆ.
‘ಬೇಡರ್’ ಎಂಬ ಪದವು ಬ್ಯಾಡರು ಪದದಿಂದ ಬಂದಿದೆ. ಸಂಸ್ಕೃತದಲ್ಲಿ ವ್ಯಾಧ ಎಂದು. ಇದರ ಅರ್ಥ ಬೇಟೆಗಾರ ಎಂದು. ಈ ಬುಡಕಟ್ಟಿನ ಮೂಲವು ಹಲವಾರು ಐತಿಹ್ಯಗಳನ್ನೊಳಗೊಂಡಿದೆ. ಇವರು ತುಂಬಾ ಪ್ರಾಚೀನತೆಯ ಕಾಲದಿಂದ ಬಂದವರು, ಅಥವಾ ತುಂಬಾ ಹಳೆಯ ವಂಶದಿಂದ ಬಂದವರು.
ಬಸವಣ್ಣನ ಎಡ ಮತ್ತು ಬಲಗಣ್ಣಿನಿಂದ ಕ್ರಮವಾಗಿ ಕಣ್ಣಯ್ಯ ಮತ್ತು ಕನಕವ್ವ ಚಿಗುರಿದರು ಅಥವಾ ಹುಟ್ಟಿದರು. ಬೇಡರ ವಂಶವು ವಾಲ್ಮೀಕಿ ಋಷಿಯಿಂದ ಬಂದದ್ದು ಎಂಬುದನ್ನು ಕೆಲವು ಪುರಾಣಗಳಲ್ಲಿ ಕಾಣಬಹುದು. ಮತ್ತೊಂದು ಐತಿಹ್ಯದ ಪ್ರಕಾರ ಸೂರ‍್ಯವಂಶದಲ್ಲಿ ಹೋತಿ ಎಂಬ ಅರಸನು ಮರಣ ಹೊಂದಿದ್ದ. ನಂತರ ಈ ವಂಶವು ಒಬ್ಬ ಮಹಾಋಷಿಯಿಂದ ಆರಂಭವಾಯಿತು ಎಂಬ ಊಹೆಯಿದೆ. ಹೋತಿ ಎಂಬ ಅರಸನು ಕಪ್ಪು ಮೈ ಬಣ್ಣ ಹೊಂದಿದ್ದು ನೋಡಲು ತುಂಬಾ ಕುರುಪಿಯೂ ಆಗಿದ್ದನು. ಗುಣದಲ್ಲಿ ಕೆಟ್ಟವನೂ ಆಗಿದ್ದನು. ಆಳಲು ಆಯೋಗ್ಯನೂ ಆಗಿದ್ದನು. ಅವನು ಒಂದು ದಿನ ಬೇಟೆಯಾಡಲು ಎಂದು ಅರಣ್ಯಕ್ಕೆ ಬಂದಿದ್ದನು. ಈ ಒಂದು ಸ್ಥಿತಿಯಲ್ಲಿ ಅವನು ಮನಿಕಾ ಎಂಬ ವರ್ಣಿಸಲು ಹಾಗೂ ಹೋಲಿಸಲು ಅಸಾಧ್ಯವಾದ ಸುಂದರಿಯನ್ನು ನೋಡಿ ಆಕೆಯನ್ನು ಮೋಹಿಸಿ ಮದುವೆಯಾದನು. ಆ ಒಂದು ಕಾರಣದಿಂದಾಗಿ ಅವರಿಗೆ ಏಳು ಮಕ್ಕಳು ಹುಟ್ಟಿದವು. ನಿಷೇಧ, ಷರಾ, ಕುವಂಗ್ರಿಯರಿ, ಸಲೈಕ, ಷರಾಕ್ರಿ, ಅನ್ಸರಿ, ಷೆಷಾತರಾದ್ರಿ. ಇವೇ ಮುಂದೆ ಬೇಡರ ಬಳಿಗಳಾದವು. ಸಮಾಜದಲ್ಲಿ ಇವರು ಮಾಡುತ್ತಿದ್ದ ವೃತ್ತಿಯ ಮೇಲೆ ಅವರನ್ನು ಗುರುತಿಸಿದರು.
೧. ನಿಷೇಧ – ಇವರು ಹುಲಿಗಳನ್ನು ಬೇಡೆಯಾಡುತ್ತಿದ್ದರು. ಎಮ್ಮೆಯ ಮಾಂಸವನ್ನು ತಿನ್ನುತ್ತಿದ್ದರು.
೨. ಷರಾ – ಇವರು ಅರಣ್ಯದಲ್ಲಿ ಸಿಗುವ ಬೇರುಗಳು ಅಥವಾ ಗಿಡಮೂಲಿಕೆಗಳು, ಹಣ್ಣುಗಳು ಮತ್ತು ಗಂಧವನ್ನು ಮಾರುತ್ತಿದ್ದರು.
೩. ಕುವಂಗ್ರಿಯರಿ – ಇವರು ತಮ್ಮ ತಲೆಯ ಕೂದಲನ್ನು ಉದ್ದ ಬಿಡುತ್ತಿದ್ದರು. ಎಲ್ಲರೂ ದೊಡ್ಡದಾದ ಓಲೆಗಳನ್ನು ಹಾಕುತ್ತಿದ್ದರು. ಇವರು ಸಮುದ್ರದ ಬಳಿಯಲ್ಲಿ ಸಿಗುವ ಕಪ್ಪೆ-ಚಿಪ್ಪುಗಳನ್ನು ಮಾರಿ ಹಣ ಸಂಪಾದನೆ ಮಾಡಿ ಜೀವನ ನಡೆಸುತ್ತಿದ್ದರು.
೪. ಸಲೈಕ – ಇವರು ಹಗಲು ಹೊತ್ತು ಕೆಲಸ ಮಾಡುತ್ತಿದ್ದರು. ಅಂದರೆ ಬಾವಿ ಮತ್ತು ಗುಂಡಿಗಳನ್ನು ತೋಡುವ ಕೆಲಸ ಮಾಡುತ್ತಿದ್ದರು.
೫.  ಕ್ಷರಾಕ್ರಿ – ನಿಂಬೆಹಣ್ಣು ಮತ್ತು ಉಪ್ಪನ್ನು ಮಾರುತ್ತಿದ್ದರು.
೬. ಅನ್ಸರಿ – ಮೀನು ಹಿಡಿಯುವ ಕಸಬನ್ನು ಮಾಡಿ ತಮ್ಮ ಹೊಟ್ಟೆಯನ್ನು ತುಂಬಿ ಕೊಳ್ಳುತ್ತಿದ್ದರು.
೭. ಷೆಷಾತರಾದ್ರಿ – ಇವರು ಬೇಟೆಗಾರರು.
ಇದು ಬೇಡರ ಮೂಲ ಎಂದು ಕೆಲವರ ವಾದ. ಅದೇ ರೀತಿ ಬೇಡ ಜನಾಂಗದ ಮೂಲದ ಬಗ್ಗೆ ತಿಳಿಯಲು ಮತ್ತೊಂದು ಐತಿಹ್ಯವಿದೆ. ಬೇಡ ಜನಾಂಗದ ಮೂಲ ಪುರುಷ ‘ವಾಲ್ಮೀಕಿ’ ಎಂದು ಹಲವರ ಅಭಿಪ್ರಾಯ. ಕಿರಾತರ ಯಜಮಾನನಾದ ಈತನು ಕಾಮಕೇತು, ಲಷ್ಕ್ಯಮೀನು ಮಲ್ಲರೆಂಬ ಇನ್ನಿತರ ಏಳು ಜನ ಮಕ್ಕಳ ನೇತೃತ್ವದಲ್ಲಿ ಏಳು ಪಡೆಗಳನ್ನು ರಚಿಸಿಕೊಂಡು ದರೋಡೆ ನಡೆಸುತ್ತಿದ್ದನು. ಮುಂದೆ ಅರಣ್ಯದಲ್ಲಿ ಕಾಲಾನಂತರ ಚದುರಿ ಹೋದ ಈ ಪಡೆಗಳು ಬೇಡರ ಜನಾಂಗದ ವಂಶವನ್ನು ಅಭಿವೃದ್ದಿ ಮಾಡಲು ನಾಂದಿ ಹಾಡಿದವು ಎಂಬ ಐತಿಹ್ಯ ಉಂಟು. ಏನೇ ಇರಲಿ ಚದುರಿ ಹೋದ ಇಂತಹ ಬೇಡ ತುಕಡಿಗಳು ಆಯಾಯ ಪ್ರದೇಶದಲ್ಲಿ ಗಟ್ಟಿಯಾಗಿ ನೆಲೆಯೂರಿದವು ಎಂಬುದರಲ್ಲಿ ಎರಡು ಮಾತಿಲ್ಲ. ಬೇಡರು ಪಂಜಾಬಿನ ಗೌರಿ ಶಿಖರಗಳಿಂದ ಕರ್ನಾಟಕಕ್ಕೆ ಬಂದರೆಂದೂ, ಇವರಿಗೆ ಭಿಲ್ಲರು, ನಾಯಕರು, ಬೇರಾರ್ ಎಂದು ಕರೆಯುತ್ತಿದ್ದರೆಂದು ಕೆಲವು ಸಂಶೋಧಕರ ಅಭಿಪ್ರಾಯವಾಗಿದೆ. ಅದೇ ರೀತಿ ಮಧ್ಯ ಪ್ರದೇಶದಲ್ಲಿರುವ ನಾಯಕರು ಮಹಾರಾಷ್ಟ್ರ ದಲ್ಲಿರುವ ರಾಮೋಶಿಗಳು ಉತ್ತರ ಇಂಡಿಯಾದಲ್ಲಿರುವ ಬಾಲಮೀಕಿ ನಾಯಕರು ಒಂದು ಎಂಬುದನ್ನು ಹಲವು ವಿದ್ವಾಂಸರುಗಳು ಹೊಂದಿದ ವಿಚಾರಗಳಾಗಿವೆ. ತಳವಾರ ಎಂಬುದು ಬೇಡರಲ್ಲಿಯೇ ಇನ್ನೊಂದು ಹೆಸರು. ಇವರು ಬೇಡ ಜನಾಂಗದ ಅವಿಭಾಜ್ಯ ಅಂಗ ಎನ್ನಬಹುದು. ಇವರನ್ನು ಕಾವಲುಗಾರ, ಗ್ರಾಮರಕ್ಷಕ, ನಾಡನಗರದ ಅಧಿಕಾರಿಯೆಂಬ ಅರ್ಥವನ್ನು ಸೂಚಿಸುತ್ತದೆ.
ನಾಯಕ : ಬೇಡರ ಗುಂಪಿನಲ್ಲಿ ಶೂರನಾದ ವ್ಯಕ್ತಿ. ಪಾಳೆಪಟ್ಟುಗಳನ್ನು ಕಟ್ಟಿಕೊಂಡು ಪಾಳೆಯಗಾರನಾದ. ಆತನೇ ಮುಂದೆ ಮುಖಂಡನಾದ. ನೇತೃತ್ವ ವಹಿಸಿದ ಈತನಿಗೆ ‘ನಾಯಕ’ ಎಂದು ಗೌರವ ಸೂಚಕ ಪದವನ್ನಾಗಿ ಬಳಸಿದರು. ಇದಕ್ಕಿಂತ ಮುಂಚೆ ಬೇಡರಿಗೆ ಬೋವ, ಬೋಯ, ಬೋಯಿ ಎಂಬ ಪದಗಳನ್ನು ಬಳಸುತ್ತಿದ್ದ ದಾಖಲೆಗಳಿವೆ.
ನಾಯಕ್ಡಾ : ಎಂದರೆ ತೆಲುಗು ಭಾಷೆಯಲ್ಲಿ ಅಪರಾಧಿ ಕೆಲಸ ಮಾಡುವವ ಎಂಬರ್ಥವನ್ನು ಸೂಚಿಸುತ್ತದೆ. ಮಹಾರಾಷ್ಟ್ರದಲ್ಲಿ ಇವರನ್ನು ರಾಮೋಶಿ, ‘ರಾಣಮಸಿ’ ಎಂದು ಕರೆಯಲು ಕಾರಣವೇನೆಂದರೆ ಇವರು ಶ್ರೀರಾಮನ ವಂಶದವರು.
ಕರ್ನಾಟಕದಲ್ಲಿ ಬೇಡರನ್ನು ಊರಬೇಡ, ಮ್ಯಾಸಬೇಡ ಎಂದು ಎರಡು ವಿಧಗಳಲ್ಲಿ ಕಾಣಬಹುದು. ಆಳುತ್ತಿರುವ ಅರಸನಿಗೆ ವೈರಿಗಳ ಬರುವಿಕೆ ಬಗ್ಗೆ ಗೂಢಾಚಾರಿಕೆ ತಲುಪಿಸುತ್ತಾ ಕಾಡಿನಲ್ಲಿ ಅಲೆಯುತ್ತಿದ್ದವರೆಲ್ಲ ಮ್ಯಾಸಬೇಡರಾದರು. ಊರಲ್ಲಿದ್ದವರೆಲ್ಲ ಊರುಬೇಡ ರಾದರು. ಮ್ಯಾಸಬೇಡರಲ್ಲಿ ಊರುಮ್ಯಾಸ, ಅಡವಿಮ್ಯಾಸ, ಕಳ್ಳಮ್ಯಾಸ, ಮುಂಜಿಮ್ಯಾಸ ಎಂಬ ಬಣಗಳಿವೆ.
‘ಮ್ಯಾಸ’ ಎಂಬ ಪದವು ‘ಮೇಯಿಸುವವರು’ ಶಬ್ದದಿಂದ ನಿಷ್ಪನ್ನವಾಯಿತೆಂದು ಡಾ. ಕೃಷ್ಣಮೂರ್ತಿ ಹನೂರು ಅವರ ಅಭಿಪ್ರಾಯ. ಮೇಯಿಸ ಇದರರ್ಥ ಮ್ಯಾಸವೆಂದೂ ಇವರೇ ಹೇಳಿದ್ದಾರೆ. ಮೀಸಲು ಸೈನ್ಯವಾಗಿದ್ದ ಇವರ ವೃತ್ತಿಯನ್ನು ಗ್ರಾಮೀಣರು ಮ್ಯಾಸ ಎಂಬರ್ಥದಲ್ಲಿ ಪ್ರಯೋಗಿಸಿದ್ದಾರೆ ಎಂಬುದನ್ನು ಇವರೇ ತರ್ಕ ಮಾಡಿದ್ದಾರೆ. ಇವರನ್ನು ಕೆಲವೆಡೆ ಊರು ನಾಯಕರು, ಮ್ಯಾಸನಾಯಕರೆಂದೂ ಗುರುತಿಸುವರು.
ಬೇಡರಲ್ಲೇ ಊರಬೇಡರು ಮತ್ತು ಮ್ಯಾಸಬೇಡರು ಎಂದು ಎರಡು ಬಣಗಳಾದ ಬಗೆಯನ್ನು ಒಂದು ಕಟ್ಟುಕಥೆಯ ಮುಖಾಂತರ ತಿಳಿಯೋಣ. ಒಂದು ಊರಲ್ಲಿ ಒಬ್ಬ ತಾಯಿ ಇದ್ದಳು. ಆ ತಾಯಿಗೆ ಎರಡು ಗಂಡು ಮಕ್ಕಳು ಇದ್ದರು. ಅವರ ತಾಯಿಯು ಅವರಿಗೆ ಪ್ರತಿನಿತ್ಯ ಊಟ ಬಡಿಸುತ್ತಿದ್ದಳು. ಜೊತೆಗೆ ಮೊಸರು ಒಬ್ಬನಿಗೆ, ಕೆನೆಮೊಸರು ಮತ್ತೊಬ್ಬನಿಗೆ ಕೊಡುತ್ತಿದ್ದಳು. ಆಕಸ್ಮಿಕವಾಗಿ ಒಂದು ದಿನ ಮೊಸರು ಕೊಡುವವನಿಗೆ ಕೆನೆಮೊಸರನ್ನೂ, ಕೆನೆಮೊಸರು ಕೊಡುವವನಿಗೆ ಮೊಸರನ್ನು ಕೊಟ್ಟಳು. ಕಿರಿಯವನು ತುಂಬಾ ಬುದ್ದಿವಂತ. ಅದನ್ನು ಗುರುತಿಸಿ ಕೆನೆಮೊಸರನ್ನು ತಿಂದ. ಅದರ ರುಚಿಯನ್ನು ಅರಿತ ಅವನು ನಮ್ಮ ತಾಯಿ ನನಗೆ ದಿನ ಮೋಸ ಮಾಡುತ್ತಿದ್ದಾಳೆ ಎಂಬ ಅಂಶವನ್ನು ತಿಳಿದು, ಆಕಳ ಕೆಚ್ಚಲನ್ನೇ ತಿಂದು ಬಿಟ್ಟ. ಅದನ್ನು ಹಿರಿಯಣ್ಣ ದ್ವೇಷಿಸಿದ. ಅಂದಿನಿಂದ ಊರಬೇಡ ಮತ್ತು ಮ್ಯಾಸಬೇಡ ಎಂಬ ಎರಡು ಪಂಗಡಗಳಾದವು.
ಮ್ಯಾಸಬೇಡರು ತಮ್ಮನ್ನು ಒಮ್ಮೆ ಮ್ಯಾಸರೆಂದೂ ಮತ್ತೊಮ್ಮೆ ಬೇಡರೆಂದೂ, ನಾಯಕ ರೆಂದೂ ಕರೆದುಕೊಳ್ಳುತ್ತಾರೆ. ಮ್ಯಾಸ ಪದಕ್ಕೆ ನಿಷ್ಪತ್ತಿಯಾಗಿ ತಾವು  ವ್ಯಾಸ ಮಹಾಕವಿಯ ಕುಲದವರೆಂದೂ ಹೇಳಿಕೊಳ್ಳುವರು. ವಾಲ್ಮೀಕಿ ಬೇಡನಾಗಿದ್ದರಿಂದ ತಾವು ಬೇಡರಾಗಿರುವುದ ರಿಂದ ಅವನ ಗೋತ್ರದವರೇ ಎಂದು ಹೇಳಿಕೊಂಡಿದ್ದಾರೆ. ಇವರ ಹುದ್ದೆ ಪಶುಪಾಲನೆಯಾದ್ದ ರಿಂದ ಇವರು ದನ, ಕರು, ಕುರಿಗಳನ್ನು ಮೇಯಿಸುವುದರಿಂದ ‘ಮ್ಯಾಸ’ ಎಂಬ ಪದದ ಬಳಕೆಯನ್ನು ತಂದಿರಬಹುದು.
ಕರ್ನಾಟದಲ್ಲಿ ಮಾತ್ರವಲ್ಲದೆ, ಇಡೀ ಭಾರತದಲ್ಲಿ ವಾಸವಾಗಿರುವ ಆದಿಮ ಜನಾಂಗ ಗಳಲ್ಲಿ ಬೇಡ ಜನಾಂಗವು ಒಂದು ಎಂದು ಹೇಳಬಹುದು. ಜೊತೆಗೆ ನಮ್ಮ ದೇಶದಲ್ಲಿಯೇ ಬಹು ಪುರಾತನ ಕಾಲದಿಂದಲೂ ಈ ಜನಾಂಗವು ಅಸ್ತಿತ್ವದಲ್ಲಿದ್ದಿತೆಂಬ ಬಗ್ಗೆ ಯಾವ ಅನುಮಾನವೂ ಇಲ್ಲ. ಇದಕ್ಕೆ ಹಲವಾರು ಆಧಾರಗಳೂ ಉಂಟು. ಕರ್ನಾಟಕದ ಮೂಲ ನಿವಾಸಿಗಳಲ್ಲಿ ಬೇಡ ಜನಾಂಗ ಒಂದು ಎಂದು ಹೇಳಿದರೆ ತಪ್ಪಾಗಲಾರದು.
ಒಟ್ಟಿನಲ್ಲಿ ಹೇಳುವುದಾದರೆ ಬೇಡರು ಬಹು ಸಮರ್ಥವಾದ ಜನಾಂಗಕ್ಕೆ ಸೇರಿದವರು. ಪ್ರತಿಯೊಂದು ಪ್ರದೇಶದಲ್ಲಿ ಜನಗಣತಿ ಮಾಡಿ ಆ ಪ್ರದೇಶದಲ್ಲಿರುವ ಬೇಡ ಜನಾಂಗವನ್ನು ಗುರುತಿಸಿ ಅವರ ಮೂಲದ ಬಗ್ಗೆ ಇನ್ನಷ್ಟು ಕ್ಷೇತ್ರಕಾರ‍್ಯ ಮಾಡಿ ಮಾಹಿತಿ ಸಂಗ್ರಹಿಸಿ, ಜೊತೆಗೆ ಅವರ ವೃತ್ತಿಯ ಬಗ್ಗೆ, ಆರ್ಥಿಕ ಜೀವನದ ಬಗ್ಗೆ, ಸಾಮಾಜಿಕ ಜೀವನದ ಬಗ್ಗೆ, ಹಾಗೂ ಬುಡಕಟ್ಟು ಜನಾಂಗಗಳಲ್ಲಾಗುವ ಸ್ಥಿತ್ಯಂತರಗಳ ಬಗ್ಗೆ ಮಾಹಿತಿ ಸಂಗ್ರಹ ಮಾಡಿ ಅದರ ವಿಶ್ಲೇಷಣೆ ಮಾಡಿ ಆ ಜನಾಂಗದ ಬಗ್ಗೆ ಜಗತ್ತಿಗೆ ಪರಿಚಯವನ್ನು ಮಾಡಬೇಕಾದ ಅನಿವಾರ‍್ಯತೆ ಇದೆ. ಹಾಗೆಯೇ ಬುಡಕಟ್ಟು ಜನಾಂಗಗಳ ಅಧ್ಯಯನ ನಡೆದರೆ ಬುಡಕಟ್ಟು ಜನಾಂಗಗಳನ್ನು ಗುರುತಿಸಬಹುದಾಗಿದೆ. ಜನಾಂಗದ ಮೂಲದ ಬಗ್ಗೆ ತಿಳಿಯಲು ಇನ್ನೂ ವಿಶ್ವಸನೀಯವಾದ ಸಮಕಾಲೀನ ಚಾರಿತ್ರಿಕ ದಾಖಲೆಗಳು, ಶಾಸನಗಳು, ಐತಿಹ್ಯಗಳು ಬೆಳಕಿಗೆ ಬಂದಂತೆ ನಿಖರವಾದ ವಂಶಾವಳಿಯನ್ನು ಸಿದ್ಧಪಡಿಸಲು ಸಾಧ್ಯವಾಗುತ್ತದೆ.

ಕೃಪೆ : ಜಾನಪದ ಕರ್ನಾಟಕ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೨. ನಾಯಕ ಜನಾಂಗ ಪರಂಪರೆ
ನಮ್ಮ ದೇಶದ ಇತಿಹಾಸದಲ್ಲಿ ನೂರಾರು-ಸಾವಿರಾರು ಮತಭೇದಗಳುಳ್ಳ ಜಾತಿ ಜನಾಂಗಗಳನ್ನು ಅವರುಗಳ ಸಂಸ್ಕೃತಿ ನಾಗರೀಕತೆ ವೈಶಿಷ್ಟ್ಯಗಳನ್ನು ಓದಿ ತಿಳಿಯ ಬಹುದಾಗಿದೆ. ಒಂದೊಂದು ಜನಾಂಗದವರಿಗೂ ಅವರದೇ ಆದ ಐತಿಹಾಸಿಕ, ಚಾರಿತ್ರಿಕ, ಸಾಮಾಜಿಕ ಹಿನ್ನೆಲೆಗಳನ್ನು ಕಾಣುತ್ತೇವೆ. ಅಂಥಹ ಜಾತಿ ಜನಾಂಗಗಳಲ್ಲಿ ‘ನಾಯಕ ಜನಾಂಗದ ಚರಿತ್ರೆ’ ಸುವರ್ಣಾಕ್ಷರಗಳಲ್ಲಿ ಬರೆದಿಡುವಂತಹದು.
ಈ ನಾಯಕ ಜನಾಂಗಕ್ಕೆ ತನ್ನದೇ ಆದ ಸಂಸ್ಕೃತಿ ಇದೆ, ಇತಿಹಾಸವಿದೆ. ಅನೇಕರು ರಸಾಹಸಿಗಳಾಗಿ ಬಾಳಿ ಬದುಕಿ ಪಾಳೇಗಾರರಾಗಿ, ರಾಜರೆನಿಸಿಕೊಂಡು ಅಧಿಕಾರದಲ್ಲಿ ಮೆರೆದು, ಧೀಮಂತರೆನಿಸಿಕೊಂಡು ಗಂಡುಗಲಿಗಳಾಗಿ ಅಜೇಯರೆನಿಸಿ ನಾಡಿನ ಉದ್ದಗಲಕ್ಕೂ ತಮ್ಮ ಪ್ರಭುತ್ವ ಸ್ಥಾಪಿಸಿ ಧರ್ಮಪ್ರಭುಗಳಾಗಿ, ರಾಷ್ಟ್ರಪ್ರೇಮಕ್ಕೆ, ಧೈರ್ಯಕ್ಕೆ, ಸಾಹಸಕ್ಕೆ, ಶೌರ್ಯ ಪರಾಕ್ರಮಗಳಿಗೆ ಹೆಸರಾಗಿ ರಾದಿ ರರು, ಶೂರಾದಿ ಶೂರರು ಎಂದು ಹೆಸರು ವಾಸಿಯಾಗಿ ಸಾಹಿತ್ಯ, ಸಂಸ್ಕೃತಿ, ಕಲೆಗಳ ಪ್ರೋಕೊಡುಗೈದಾನಿಗಳಾಗಿ ಬಾಳಿ ಬದುಕಿದ ಈ ಜನ, ಇಂದು ಹರಿದು ಹಂಚಿ ಹೋಗಿ ಹಲವಾರು ಹೆಸರುಗಳಿಂದ ಕರೆಸಿಕೊಂಡು ತಮ್ಮ ಉಳುವಿಗಾಗಿ ಹೋರಾಡುತ್ತಿದ್ದಾರೆ.
ಅಪ್ರತಿಮ ರರೆನಿಸಿ ನಾಡಸೇವೆಗೆ ಕಂಕಣ ಬದ್ಧರಾಗಿ ಯೋಧರಾಗಿ ದುಡಿದು ರಾಜಮಹಾರಾಜರುಗಳಾಗಿ ಪ್ರಭುತ್ವಮಾಡಿ, ನಾಡರಕ್ಷಣೆಯಲ್ಲಿ ನಿರತರಾಗಿ, ಹಿಂದೂಧರ್ಮ ಸಂಸ್ಕೃತಿಯನ್ನು ಉಳಿಸಿ ಪೋಷಿಸಿ ರಕ್ಷಿಸಿದವರಲ್ಲಿ ಈ ಜನಾಂಗ ಪ್ರಥಮ ಶ್ರೇಣಿಯದೆಂದರೆ ತಪ್ಪಾಗಲಾರದು. ಜ್ಞಾನ ಪ್ರಸಾರದಲ್ಲೂ ನಿಸ್ಸೀಮರಾಗಿ ಪ್ರಪ್ರಥಮ ಮೇರುಕೃತಿಗಳನ್ನು ರಚಿಸಿ ಇಡೀ ಮಾನವ ಕುಲಕ್ಕೆ ಶ್ರೇಷ್ಠ ಸಾಹಿತ್ಯ ರಚಿಸಿ, ಕೀರ್ತಿ ಪಡೆದು ಇತಿಹಾಸದ ಪುಟಗಳಲ್ಲಿ ಮೊದಲ ಪಂಕ್ತಿಯಲ್ಲಿ ಸೇರಿರುವುದು ಈ ಜನಾಂಗದ ಉಜ್ವಲ ಚರಿತ್ರೆಗೆ ಕಿರೀಟಪ್ರಾಯವಾಗಿದೆ. ಇಂಥ ಶ್ರೇಷ್ಠ ಪರಂಪರೆಯ ಜನಾಂಗದ ಚರಿತ್ರೆಯನ್ನು ಓದುವುದು ತಿಳಿಯುವುದು ಪ್ರತಿಯೊಬ್ಬ ಮಾನವನ ಆದ್ಯ ಕರ್ತವ್ಯವೆಂದೇ ಭಾವಿಸಬೇಕಾಗಿದೆ.
ಬೇರೆಬೇರೆ ಪ್ರದೇಶಗಳಲ್ಲಿ ಬೇರೆಬೇರೆ ಹೆಸರಿನಿಂದ ಕರೆಸಿಕೊಳ್ಳುತ್ತಾ ಬಂದಿರುವ ಈ ಜನಾಂಗವು ಮೂಲದಲ್ಲಿ “ಬೇಡರು” “ನಾಯಕರು” ಎಂದೇ ಪ್ರಖ್ಯಾತಿ ಪಡೆದವರಾಗಿದ್ದು ಕಾಲ ಉರುಳಿದಂತೆ ಈ ಜನಾಂಗದವರನ್ನು ಮೇಲ್ವರ್ಗದ ಜನರು ತುಳಿತಕ್ಕೆ ಒಳಪಡಿಸುತ್ತಾ ಬಂದಿದ್ದರೂ ವಂಶಪಾರಂಪರ‍್ಯದಿಂದ ಬೆಳೆದುಬಂದಿರುವ ಇವರ ಕೆಚ್ಚೆದೆಯ ಮನೋದಾರ್ಢ್ಯದಿಂದ ಧೈರ್ಯ ಶೌರ್ಯಾದಿ ಗುಣಗಳಿಂದ ಜ್ಞಾನ ಸಂಪತ್ತಿನಿಂದ ಆಡಳಿತ ದಕ್ಷತೆಯಿಂದ ಪ್ರತಿ ಕಾಲಕಾಲಕ್ಕೂ ಕೀರ್ತಿಗಳಿಸುತ್ತಾ ಇತಿಹಾಸದಲ್ಲಿ ಮಿಂಚಿದ್ದಾರೆ ಹಾಗೂ ಮಿಂಚುತ್ತಿದ್ದಾರೆ.
ನಾಡಿಗೋಸ್ಕರ ತಮ್ಮ ಪ್ರಾಣವನ್ನೇ ಪಣವಾಗಿಟ್ಟು ತಮ್ಮ ಮನೆ-ಮಕ್ಕಳು-ಮಡದಿಯರ ವ್ಯಾಮೋಹವನ್ನು ಧಿಕ್ಕರಿಸಿ ಬಂಧು ಬಳಗದವರನ್ನು, ಐಶ್ವರ್ಯ ಸುಖ ಸಂಪತ್ತನ್ನು ಕಡೆಗಣಿಸಿ, ಹೋರಾಡಿದ ಅದೆಷ್ಟೋ ವೀರ ತರುಣರು ತಮ್ಮ ಶೌರ‍್ಯ ಪರಾಕ್ರಮಗಳಿಂದ ವೈರಿಗಳ ಎದೆ ನಡುಗಿಸಿ ಅವರುಗಳನ್ನು ಸದೆ ಬಡಿದು, ಹಿಂದೂ ಧರ್ಮಕ್ಕೆ ಹಿಂದೂ ಸಂಸ್ಕೃತಿಗೆ ಪರಕೀಯರಿಂದ ಗಂಡಾಂತರ ಬಂದಾಗ ಗಂಡುಗಲಿಗಳಾಗಿ ಹೋರಾಡಿ ರಕ್ಷಿಸಿದ ಪ್ರಥಮ ಸ್ವಾತಂತ್ರ್ಯ ರರು ಈ ಜನಾಂಗದವರು.
ಕಂಪಿಲ, ಗಂಡುಗಲಿ ಕುಮಾರರಾಮ, ರಾಷ್ಟ್ರರ ಎಚ್ಚಮ್ಮ ನಾಯಕ, ವಿಜಯನಗರ ಸಾಮ್ರಾಜ್ಯ ಸ್ಥಾಪಕರಾದ ಹಕ್ಕ-ಬುಕ್ಕರು, ಚಿತ್ರದುರ್ಗದ ರಾಜರ ಮದಕರಿ ನಾಯಕ, ಸುರಪುರದ ರಾಜಾ ಚಿಕ್ಕವೆಂಕಟಪ್ಪನಾಯಕ, ರ ಸಿಂಧೂರ ಲಕ್ಷ್ಮಣ, ಹೀಗೆ ಒಬ್ಬರೇ ಇಬ್ಬರೆ, ನೂರಾರು ಸಾವಿರಾರು ಕಲಿಗಳು ಈ ಜನಾಂಗದಲ್ಲಿ ಜನಿಸಿದ ವೀರ ರತ್ನಗಳು. ಈ ವೀರಾಗ್ರಣಿಗಳ ಧೈರ್ಯ ಶೌರ್ಯ-ಪರಾಕ್ರಮಗಳ ಸಾಹಸಮಯ ಧಿರೋದ್ದಾತ ಚರಿತ್ರೆಯು ನಮ್ಮ ಇಂದಿನ ಯುವಕರಿಗೆ ಸ್ಫೂರ್ತಿದಾಯಕ. ಈ ಜನಾಂಗದಲ್ಲಿ ಜನ್ಮವೆತ್ತಿದ ಇಂತಹ ಅನೇಕ ವ್ಯಕ್ತಿಗಳು ರಾಷ್ಟ್ರರರ ಮಹಾಪುರುಷರ ಮಾಲಿಕೆಯಲ್ಲಿ ಅತ್ಯಂತ ಶೋಭಾಯಮಾನ ವಾಗಿ ರಾರಾಜಿಸಬಹುದಾದ ಶ್ರೇಷ್ಠ ರತ್ನಗಳು.
ಇಂಥಹ ರ ಪರಂಪರೆಯ ಜನಾಂಗದಲ್ಲಿ ಜನಿಸಿದ ನಮ್ಮವರು ಕೆಲವರು ತಮ್ಮ ಜಾತಿಯ ಇತಿಹಾಸದ ಪ್ರಾಮುಖ್ಯತೆ ಗೊತ್ತಿಲ್ಲದಿರುವುದರಿಂದಲೇ ಏನೋ ತಮ್ಮ ಜಾತಿ ಯನ್ನು ಬೇರೆಯವರು ಕೇಳಿದಾಗ ಕೀಳುಭಾವನೆಯನ್ನು ಹೊಂದುವರೆಂಬ ಭಯದಿಂದಲೇ ಮರೆಮಾಚಿ ‘ನಾಯಕರು-ನಾಯಕ ಜಾತಿಯವರು’ ಎಂದು ಹೇಳಿಕೊಳ್ಳದೆ ಮೇಲ್ವರ್ಗದ ಜಾತಿಯವರ ಹೆಸರನ್ನು ಹೇಳಿಕೊಂಡು ಜೀವಿಸುವುದನ್ನು ಕಾಣುತ್ತೇವೆ. ಇಂತಹ ಕುಲ ಬಾಂಧವರು ನಿಜಕ್ಕೂ ತಮ್ಮ ಜನಾಂಗದ ಶ್ರೇಷ್ಠತೆಯನ್ನು ಹಾಗೂ ಐತಿಹಾಸಿಕ ಮಹತ್ವವನ್ನು ಮನದಟ್ಟು ಮಾಡಿಕೊಳ್ಳುವುದರ ಮೂಲಕ ತಮ್ಮಲ್ಲಿರುವ ಕೆಳದರ್ಜೆಯ ಕೀಳು ಪ್ರವೃತ್ತಿ ಯನ್ನು ಅಳಿಸಿಹಾಕಲು ಅನುಕೂಲವಾಗುವುದರ ಜೊತೆಗೆ ಹೆಮ್ಮೆಯಿಂದ ತಮ್ಮ ಜನಾಂಗದ ಹೆಸರನ್ನು ಹೇಳಿಕೊಂಡು ತಮ್ಮ ಪೂರ್ವಜರು ಬಾಳಿದಂತೆ ಒಂದಂಶವಾದರೂ ಬಾಳಿ ಬದುಕಬೇಕೆಂಬ ಛಲ ಮೂಡುತ್ತದೆ ಎಂದು ಭಾವಿಸಿದ್ದೇನೆ. ಇಂಥಹ ಕುಲಬಾಂಧವರು ಜನಾಂಗದ ಏಳಿಗೆಗಾಗಿಯೇ ಕಾರ್ಯಪ್ರವೃತ್ತರಾಗಿ ದುಡಿಯುತ್ತಿರುವ ವೃತ್ತಪತ್ರಿಕೆಗಳಿಗೆ, ಸಾಹಿತ್ಯ ಕೃತಿಗಳಿಗೆ ಪ್ರೋಉಳಿಸಿ ಬೆಳೆಸಿಕೊಂಡು ಹೋಗುವುದರ ಮೂಲಕ ಅಂತಹ ಸಾಹಿತ್ಯಕ ಕೃತಿಗಳನ್ನು ಕೊಂಡು ಓದಿ ಸಹಕಾರ ನೆರವುಗಳನ್ನು ನೀಡುವ ಮೂಲಕ ತಮ್ಮ ಜ್ಞಾನಸಂಪತ್ತನ್ನು ಹೆಚ್ಚಿಸಿಕೊಂಡು ತಮ್ಮ ಪೂರ್ವಜರ ಶೌರ‍್ಯ ಸಾಹಸಾದಿ ಗುಣಗಳನ್ನು ತಮ್ಮ ಜೀವನದಲ್ಲಿ ಬೆಳೆಸಿಕೊಂಡು ಎಂದಿಗಿಂತಲೂ ಇಂದು ಕಡ್ಡಾಯವಾಗಿ ನಮ್ಮ ಮಕ್ಕಳು ವಿದ್ಯಾವಂತರಾಗಿ, ಒಳ್ಳೆಯ ಪ್ರಜೆಗಳಾಗಿ, ಜನರಿಗೆ ಉಪಯುಕ್ತರಾಗಿ ಬಾಳು ಬೆಳಗಿಸಿಕೊಂಡು ಹೋಗುವಲ್ಲಿ ನೆರವಾಗಬೇಕಾಗಿದೆ.
ಕರ್ನಾಟಕ ಪ್ರಾಂತ್ಯದಲ್ಲಿ ಮೂಲೆಮೂಲೆಯಲ್ಲಿ ವಾಸವಾಗಿರುವ ಈ ನಾಯಕ ಜನಾಂಗ ದವರು ತಮ್ಮ ಇತಿಹಾಸವನ್ನೇ ಅರಿಯದೆ ಗಾಢಾಂಧಕಾರದಲ್ಲಿ ಮುಳುಗಿ ಆಯಾ ಪ್ರಾಂತದ ಮೇಲ್ವರ್ಗದ ಜನತೆಯ ತುಳಿತಕ್ಕೆ ಒಳಪಟ್ಟು ದಿಕ್ಕು ತಪ್ಪಿದವರಂತೆ ಬಾಳುತ್ತಿರುವುದನ್ನು ನೋಡಬಹುದಾಗಿದೆ. ವಿದ್ಯಾವಂತರು ತರುಣರು ಇಂದು ತಮ್ಮ ಜನಾಂಗದಲ್ಲಿ ಅಕ್ಷರ ಕ್ರಾಂತಿಯನ್ನೇ ಎಬ್ಬಿಸಬೇಕಾಗಿದೆ. ನಮ್ಮ ಜನಾಂಗದ ಉಜ್ವಲ ಇತಿಹಾಸವನ್ನು ಕಿರಿಯರಿಂದ ಹಿರಿಯರವರೆಗೆ ಮನದಟ್ಟುಮಾಡಿಕೊಡುವಲ್ಲಿ ನೆರವಾಗಬೇಕಾಗಿರುವ ಸಂದರ್ಭ ಎಂದಿ ಗಿಂತಲೂ ಇಂದು ಹೆಚ್ಚು ಪರಿಣಾಮಕಾರಿ ಆಗಿರುವುದೆಂಬುದನ್ನು ಕೂಡಲೇ ಮನಗಂಡು ಕಾರ್ಯತತ್ಪರರಾಗುವುದು ಜನಾಂಗದ ಭವಿಷ್ಯಕ್ಕೆ ಒಳ್ಳೆಯದೆಂಬುದನ್ನು ಅರಿತುಕೊಳ ಬೇಕಾಗಿದೆ.
ಇತಿಹಾಸದ ಪುಟಗಳಲ್ಲಿ ಬೇಡರು-ನಾಯಕರು ಪಾಳೇಗಾರರು ಎಂದು ಪ್ರಖ್ಯಾತಿ ಪಡೆದಿರುವ ಈ ಜನಾಂಗದವರು ರೂಢಿಯಲ್ಲಿ ಪಾಳೇಗಾರರು, ನಾಯಕ, ಬೇಡರು, ವಾಲ್ಮೀಕಿ, ವಾಲ್ಮೀಕಿ ಮಕ್ಕಳು, ಕನ್ನಯ್ಯನ ಕುಲದವರು, ತಳವಾರರು, ದೊರೆಮಕ್ಕಳು, ಪರಿವಾರದವರು, ಕ್ಷತ್ರಿಯರು, ಗುರಿಕಾರರು ಮುಂತಾದ ಹೆಸರುಗಳಿಂದ ಕರೆದುಕೊಳ್ಳಲ್ಪಟ್ಟಿರುವ ಒಂದೇ ಜನಾಂಗದವರಾಗಿರುತ್ತಾರೆ.
ಮೂಲದಲ್ಲಿ ನಾಯಕರಾಗಿದ್ದವರು ಮೇಲ್ಕಂಡ ಒಂದೊಂದು ಹೆಸರು ಪಡೆಯುವುದಕ್ಕೂ ಒಂದೊಂದು ಇತಿಹಾಸದ ಹಿನ್ನೆಲೆ ಇದೆ. ಸಂಕ್ಷಿಪ್ತವಾಗಿ ವಿವರಿಸುವುದಾದರೆ, ಸೃಷ್ಟಿಯ ಮೊದಲ ಮಾನವ ಮಗನಾಗಿ ತನ್ನ ಅಸನವ್ಯಸನಗಳಿಗಾಗಿ ಧನುರ್ಧಾರಿಯಾಗಿ ಬೇಟೆ ಮಾಡಿದ ಮೊದಲ ಮಾನವನೇ ಬೇಡ, ವಿಶ್ವದ ಎಲ್ಲೆಡೆಯಲ್ಲಿಯೂ ಮೂಲ ನಿವಾಸಿಯಾಗಿ ರುವವನು ಬೇಡ, ಸ್ವಬಲ, ಸ್ವಶಕ್ತಿ, ಸ್ವಾಭಿಮಾನದ ಗುರಿ ಇಟ್ಟು ಸಾಧಿಸಿದವನು ಬೇಡ. ಕೊಟ್ಟ ಮಾತು, ತೊಟ್ಟ ಬಾಣ, ಇಟ್ಟ ಗುರಿ ಮುಟ್ಟಿಸದೇ ತಪ್ಪದವ ಬೇಡ, ಕ್ಷತ್ರಿಯ ವಂಶದ ಮೂಲ ಪುರುಷ ಬೇಡ.
ವಿಜಯನಗರದ ಸ್ಥಾಪನೆಯ ಪೂರ್ವದಲ್ಲಿ ಮಹಮ್ಮದೀಯರ ಧಾಳಿಯನ್ನು ರಾವೇಶದಿಂದ ಎದುರಿಸಿ ಅನೇಕ ಬಾರಿ ಹಿಮ್ಮೆಟ್ಟಿಸಿ ಅವರಿಂದ “ಬೇಡರ್” ಎನಿಸಿ ಕೊಂಡರು. ನಮ್ಮ ಪುರಾತನ ಪುರಾಣಗಳಲ್ಲಿ ಬರುವ ನಿಷಾದರು, ಕಿರಾತ, ವ್ಯಾಧ, ಪುಳಿಂದ, ಬಿಲ್ಲ ಎಂದು ಉಲ್ಲೇಖವಾಗಿರುವ ಜನಾಂಗವೇ ನಮ್ಮ ಮೂಲ ಜನಾಂಗವೆಂಬ ತರ್ಕವೂ ವಿದ್ವಜ್ಜನರಲ್ಲಿದೆ. ಈ ಪದಗಳಿಗೆ “ಬೇಡರು” ಎಂದು ಅರ್ಥವಿದೆ. ಇವರು ರಾಜ ಮರ‍್ಯಾದೆಯಿಂದ ಬೇಟೆಯಾಡುವುದರಲ್ಲಿ ನಿಸ್ಸೀಮರಾಗಿದ್ದುದರಿಂದಲೂ ಬೇಡರೆಂದು ಕರೆಯಲ್ಪಟ್ಟರು.
ಕಾಡಿನಲ್ಲಿ ನೆಲೆಸಿ ತಮ್ಮ ಮೂಲಧರ್ಮವಾದ ದುಷ್ಟ ಶಿಕ್ಷಣ, ಶಿಷ್ಟ ಪರಿಪಾಲನೆ ಕರ್ತವ್ಯ ನಿಷ್ಠೆಯಿಂದ ದುಷ್ಟಮೃಗಗಳಿಂದ ಸಾಧುಸಂತರಿಗೆ ಆಗುತ್ತಿದ್ದ ತೊಂದರೆಯನ್ನು ತಪ್ಪಿಸುತ್ತ, ಜಗತ್ ಕಲ್ಯಾಣಕ್ಕಾಗಿ ಶ್ರಮಿಸುತ್ತಿದ್ದ ಋಷ್ಯಾಶ್ರಮಗಳನ್ನು ದುಷ್ಟರಿಂದ ರಕ್ಷಣೆ ಮಾಡಿಕೊಂಡು ಬಂದುದರಿಂದ ಜನನಾಯಕರಾಗಿದ್ದ ಅವರನ್ನು ಆಶ್ರಮವಾಸಿಗಳು “ನಾಯಕ” ನಾಮದಿಂದ ಕರೆದರು. ಕ್ಷತ್ರಿಯ ನಾಮಕ್ಕೆ ಅನ್ವಯಿಸುವ ಅಖಿಲಾಂಡ ಕೋಟಿ  ಬ್ರಹ್ಮಾಂಡ ನಾಯಕನಾದ ದೇವ ದೇವನ ನಾಮಾಂಕಿತವಾದ ನಾಯಕ ನಾಮವನ್ನು ಸ್ವೀಕರಿಸಿ ಕಂಗೆಟ್ಟ ಕ್ಷತ್ರಿಯರು “ನಾಯಕ” ಎಂಬ ನಾಮಧೇಯದಿಂದ ಅರಣ್ಯದಲ್ಲಿ ವಾಸಿಸತೊಡಗಿದರು. ಅಂದಿನಿಂದ ಇಂದಿನವರೆಗೂ ಈ ಜನಾಂಗದವರು “ನಾಯಕ ಜನಾಂಗ”ದವರೆಂದು ಕರೆಸಿಕೊಳ್ಳಲ್ಪಡುತ್ತಿದ್ದಾರೆ.
ಹೀಗೆ ಅರಣ್ಯವಾಸಿಯಾದ ನಾಯಕರಲ್ಲಿ ದಿನ ಕ್ರಮೇಣ ಬಾಹ್ಯ ಪ್ರಪಂಚದ ಸಂಪರ್ಕವಿಲ್ಲದೆ ರಾಜ್ಯಕಟ್ಟುವುದು ಆಳುವುದು ಮುಂತಾದವು ಮಾಯವಾಗಿ ಕೇವಲ ಅರಣ್ಯವಾಸಿಗಳ ಧರ್ಮ ಸಂಪ್ರದಾಯಗಳು ಬೇಟೆಯಾಡುವುದು ಮೃಗ ಪಕ್ಷಿಗಳ ಚರ್ಮದಿಂದ, ಗರಿಗಳಿಂದ ಅಲಂಕರಿಸಲ್ಪಟ್ಟು ಉಡುಪುಗಳನ್ನು ಧರಿಸುವುದೂ ಮುಂತಾಗಿ ರೂಢಿಗೆ ಬಂದು “ಕಿರಾತ”ರೆನಿಸಿಕೊಂಡರು.
ಈ ನಾಯಕರು ರಾಜಮರ‍್ಯಾದೆಯಲ್ಲಿ ಬೇಟೆಯಾಡುವುದರಲ್ಲಿ ನಿಸ್ಸೀಮರಾಗಿದ್ದರು. ಇಟ್ಟ ಗುರಿ ತಪ್ಪದೆ ಹೊಡೆಯುವುದರಲ್ಲಿ ಪ್ರಣರಾಗಿದ್ದುದರಿಂದ ಇವರನ್ನು ಗುರಿಕಾರರೆಂತಲೂ ಕರೆಯುತ್ತಾರೆ.
ನಿಷಾದರು, ವ್ಯಾದರು ಎಂದು ಸಂಸ್ಕೃತ ಶಬ್ದದಲ್ಲಿ ಕರೆಸಿಕೊಳ್ಳಲ್ಪಡುವ ಈ ಬೇಡರ ಕುಲದಲ್ಲಿ ವಾಲ್ಮೀಕಿ ಮಹೋದಯನು ಜನ್ಮತಾಳಿದನು. ನಿಷಾದರು (ಬೇಡರು) ಅತ್ಯಂತ ಅಜ್ಞರೆಂದಾಗಲಿ, ಕ್ರೂರಿಗಳಾದ ಕಾಡು ಜನರೆಂದಾಗಲಿ, ಭಾವಿಸಬೇಕಾಗಿಲ್ಲ. ಶ್ರೀರಾಮನ ಪ್ರೀಯ ಸ್ನೇಹಿತನಾದ ಗುಹನೂ ಬೇಡರ ದೊರೆ ಎಂಬುದನ್ನು ಗಮನಿಸಿದರೆ ಬೇಡರಿಗೂ ಅವರ ನೆಲದ, ಕುಲದ ವಿದ್ಯೆ, ಸಂಸ್ಕೃತಿ ಇದ್ದವೆಂದು ಒಪ್ಪಿಕೊಳ್ಳಬೇಕಾಗುತ್ತದೆ ಎಂದು ರಾಷ್ಟ್ರಕವಿ ಕುವೆಂಪುರವರು ಅಭಿಪ್ರಾಯಪಟ್ಟಿದ್ದಾರೆ.
ವ್ಯಾಧ (ಬೇಡರ) ಕುಲದಲ್ಲಿ ಹುಟ್ಟಿದ ವಾಲ್ಮೀಕಿ ವ್ಯಾಧ ವೃತ್ತಿಯಿಂದಲೇ ಬಾಳುತ್ತಿದ್ದ ನೆಂದರೆ ಅಧರ್ಮವೂ ಅಲ್ಲ, ಆಶ್ಚರ್ಯವೂ ಅಲ್ಲ. ಇವನು ರಚಿಸಿದ ಕಾವ್ಯವೇ ಮಾನವನಿಗೆ ಪವಿತ್ರ ಗ್ರಂಥವೂ, ಮಾರ್ಗದರ್ಶನವನ್ನೀಯುತ್ತಿರುವ ಚೇತನವೂ ಆಗಿರುವ ಜಗದ್‌ವಿಖ್ಯಾತ ವಾಲ್ಮೀಕಿ ರಾಮಾಯಣ. ಇವನು ಬೋಧಿಸಿ ಪ್ರಚುರಪಡಿಸಿದ ಧರ್ಮವೇ ವಾಲ್ಮೀಕಿ ಧರ್ಮ, ಜಗತ್ ಕಲ್ಯಾಣಕ್ಕಾಗಿ ಸಾರಿದ ಸಂದೇಶವೇ ವಾಲ್ಮೀಕಿ ಸಂದೇಶ, ಈ ಮಹೋದಯ ಆದಿಕವಿ ವಾಲ್ಮೀಕಿಯ ಅನುಯಾಯಿಗಳೇ ಅಂದಿನಿಂದ ಇಂದಿನವರೆಗೂ ವಾಲ್ಮೀಕಿ ಮಕ್ಕಳೆಂತಲೂ, ವಾಲ್ಮೀಕಿ ಮತದವರೆಂತಲೂ ಕರೆಸಿಕೊಳ್ಳುತ್ತಾ ಬಂದಿದ್ದಾರೆ.
ಶ್ರೀರಾಮಚಂದ್ರನಿಗೆ ತಾನು ತಿಂದ ಹಣ್ಣುಗಳನ್ನು ತಿನ್ನಿಸಿ ತೃಪ್ತಳಾಗಿ, ಶರೀರವನ್ನು ತ್ಯಜಿಸಿದ ಮಹಾಭಕ್ತೆ, ‘ಶಬರಿ’, ಶ್ರೀರಾಮಚಂದ್ರನ ಪರಮ ಸ್ನೇಹಿತ ಬೇಡರ ದೊರೆ ‘ಗುಹ’ ಇವರು ಭಕ್ತಿಯ ಭುಗ್ಗೆಗಳಾದರೆ, ದ್ವಾಪರದ ಏಕಲವ್ಯ, ಧರ್ಮವ್ಯಾದರೂ ಗುರು ಹಿರಿಯರ ಭಕ್ತಿಯಲ್ಲಿ ಅಗ್ರಗಣ್ಯರು. ಕಲಿಯುಗದ ಬೇಡರ ಕಣ್ಣಪ್ಪ ಮೂಢಭಕ್ತಿಯ ಪ್ರತೀಕ.
ಬೇಡರ ಕಣ್ಣಪ್ಪನ ಸ್ಮಾರಕದೋಪಾದಿ ನೆಲೆ ನಿಂತಿರುವ ಮಹಾಕ್ಷೇತ್ರಕಾಳಾಹಸ್ತಿ ಹಿಂದೂಗಳ ಪವಿತ್ರ ಕ್ಷೇತ್ರವೂ ಅಹುದು. ಪ್ರವಾಸಿಗಳಿಗೆ ಯಾತ್ರಾಸ್ಥಳವೂ ಅಹುದು. ಇಂತಹ ಮಹಾಕ್ಷೇತ್ರವೇ ಬೇಡರ ಕಣ್ಣಯ್ಯನ ವಾಸಸ್ಥಳ. ಪರಮ ಭಗವದ್ಭಕ್ತನೂ, ಮಹಾಮಹಿಮನೂ ಅಚಲನಿಷ್ಠನೂ, ದೃಢಕಾಯನೂ ತನ್ನ ಬೇಡರಪಡೆಗೆ ಮುಖಂಡರೂ ಆಗಿದ್ದ ಕಣ್ಣಯ್ಯನು ದುಷ್ಟ ಮೃಗಗಳನ್ನು ನಾಶ ಮಾಡುತ್ತಾ ಸಜ್ಜನ ಸೇವೆಯಲ್ಲಿ ನಿರತರಾಗಿದ್ದು ಶಿವಸಾನಿಧ್ಯವನ್ನು ಸೇರಿದರು. ಈ ಜನಾಂಗದವರು ಈಗಲೂ ಲಗ್ನಾದಿ ಶುಭಕಾರ್ಯಗಳಲ್ಲಿ ಪ್ರಥಮ ಪೂಜೆಯನ್ನು ಈ ಕಣ್ಣಯ್ಯನವರಿಗೆ ಸಲ್ಲಿಸುವುದನ್ನು ನೋಡ ಬಹುದು. ಅಲ್ಲದೆ ಕಣ್ಣಯ್ಯನ ಪೂಜೆ ಇಲ್ಲದೆ ಯಾವ ಶುಭಕಾರ್ಯವೇ ಆಗಲಿ ಫಲಪ್ರದಾಯಕವಲ್ಲವೆಂಬ ಭಾವನೆ ಈಗಲೂ ಈ ಜನಾಂಗದಲ್ಲಿ ಬೇರೂರಿದೆ. ಆದ್ದರಿಂದ ಈ ಜನಾಂಗದವರು ನಾವು “ಕಣ್ಣಯ್ಯನ ಕುಲದವರು” (ಕನ್ನಯ್ಯನವರು) ಎಂದು ಕರೆದು ಕೊಳ್ಳುತ್ತಾರೆ.
ನಾಯಕರು (ಬೇಡರು) ಮೊದಲಿನಿಂದಲೂ ದಂಡಿನ ಊಳಿಗಕ್ಕಾಗಿ ಮೀಸಲಾಗಿ ನಿಂತ ಕ್ಷಾತ್ರವೃತ್ತಿಯ ರ ಜನಾಂಗ ಎನ್ನುವ ವಿಷಯವು ಸಾಹಿತ್ಯ, ಚರಿತ್ರೆ, ಶಾಸನಾಧಾರಗಳಿಂದ ಸ್ಥಿರವಾಗಿದೆ.
ಈ ನಾಯಕರರು ತಮ್ಮ ಎದುರಾಳಿಗಳನ್ನು ಸದೆ ಬಡಿಯುವಲ್ಲಿ ಅಪ್ರತಿಮ ಸಾಹಸಿಗಳಾಗಿದ್ದರು. ವೈರಿಗಳಿಗೆ ಸಿಂಹಪ್ರಾಯರಾಗಿದ್ದರು. ಈ ಜನಾಂಗದವರು ಕರ್ನಾಟಕದ ವಿಸ್ತಾರವಾದ ಪ್ರದೇಶಗಳಲ್ಲಿಯೂ ನೆಲೆಸಿರುವರಾಗಿದ್ದಾರೆ. ಈ ಜನಾಂಗದವರು ಇಡೀ ಭರತಖಂಡದಲ್ಲಿಯೇ ಮೂಲನಿವಾಸಿಗಳಾಗಿದ್ದ ಜನಾಂಗವೆಂಬ ಮಾತಿದೆ. ಬೇಡರು ದ್ರಾವಿಡರಿಗಿಂತ ಪೂರ್ವದ ಆದಿವಾಸಿಗಳೆಂಬ ನಂಬಿಕೆಯೂ ಕೆಲವು ಇತಿಹಾಸ ಸಂಶೋಧಕ ರಲ್ಲಿ ಇದೆ.
ಬೇಡರೆಂದರೆ ಕರ್ನಾಟಕದ ರಜಪೂತರು ಎಂಬುದು ಕೆಲವು ಇತಿಹಾಸ ಸಂಶೋಧಕರ ವಾದ. ರಜಪೂತರು ತಾವು ರಾಜಪುತ್ರರು ಎಂದರೆ ಅರಸನ ಮಕ್ಕಳು ಎಂದು ಹೇಳಿಕೊಳ್ಳುವಂತೆ ಈ ಬೇಡರು ತಾವು “ದೊರೆ ಮಕ್ಕಳು” “ನಾಯಕ ಮಕ್ಕಳು” ಇಲ್ಲವೇ ಕನ್ನಯ್ಯನವರು, ರಾಜಪರಿವಾರದವರು ಎಂಬುದಾಗಿ ಗೌರವದಿಂದ ಕರೆಸಿಕೊಳ್ಳುತ್ತಾರೆ.
ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯ ಪೂರ್ವದಲ್ಲಿ ಪ್ರಭುತ್ವ ನಡೆಸಿದ ಮಹಮದೀ ಯರು ಹಾಗೂ ಪಾಳೇಗಾರರ ಪಡೆಗಳಲ್ಲಿ ಬೇಡರ ಪಡೆಗಳು ನೇಮಿಸಲ್ಪಟ್ಟಿದ್ದವು. ವಿಜಯನಗರ ಸಾಮ್ರಾಜ್ಯ ಸ್ಥಾಪಕರೂ ಬೇಡ ದೊರೆಗಳೇ ಆಗಿದ್ದರು. ಅಷ್ಟೇ ಏಕೆ ವಿಜಯನಗರ ಸಾಮ್ರಾಜ್ಯದಲ್ಲಿ ಸೈನ್ಯದ ಬಹುಭಾಗವು ಈ ಬೇಡರ ಕಾಲಾಳುಗಳ ಪಡೆಯಿಂದ ಕೂಡಿದ್ದಿತು. ವಿಜಯನಗರ ಸಾಮ್ರಾಜ್ಯದ ಅನಂತರವೂ ಪ್ರಾಮುಖ್ಯತೆಗೆ ಬಂದ ಅನೇಕ ಪಾಳೇಗಾರರ ವಿಸ್ತಾರವಾದ ರಾಜ್ಯಗಳು ಈ ಬೇಡ ನಾಯಕ ರರಿಂದ ಸ್ಥಾಪನೆಯಾದವು ಗಳಾಗಿವೆ.
ನವಾಬ ಹೈದರಾಲಿ ಹಾಗೂ ಈತನ ಪುತ್ರ ಟೀಪುವಿನ ದಂಡಿನಲ್ಲಿ ಈ ಬೇಡ ರರು ಬಹುಸಂಖ್ಯೆಯಲ್ಲಿದ್ದುಕೊಂಡು ಆ ಪಿತಾಪುತ್ರರ ವಿಜಯಗಳ ಶ್ರೇಯಸ್ಸಿನ ಬಹುಭಾಗವು ಈ ಬೇಡ ನಾಯಕರೆ ಆಗಿದ್ದರು, ಈ ಬೇಡ ರರು ಯುದ್ಧ ಕುಶಲತೆ ತಂತ್ರವನ್ನು ಅವರು ರಣಭೂಮಿಯಲ್ಲಿ ತೋರ್ಪಡಿಸುತ್ತಿದ್ದ ಶೌರ್ಯ, ಧೈರ್ಯಗಳನ್ನು ಮನಗಂಡಿದ್ದ ಹೈದರನು ತನ್ನ ಕುತಂತ್ರ ರಾಜಕಾರಣ, ಆಡಳಿತ ನೈಪುಣ್ಯತೆಯಿಂದ ಇವರನ್ನು ತನ್ನ ಪರವಾಗಿ ಮಾಡಿಕೊಂಡು ಹೆಚ್ಚು ಸಂಖ್ಯೆಯಲ್ಲಿ ತನ್ನ ಸೈನ್ಯ ಪಡೆಗಳಲ್ಲಿ ಈ ಬೇಡ ತರುಣರನ್ನು ನೇಮಿಸಿಕೊಂಡು ಶತೃಗಳ ಮೇಲೆರಗಿ ವಿಜಯೋತ್ಸವಗಳನ್ನು ಮಾಡುವ ಮೂಲಕ ಇಡೀ ಕರ್ನಾಟಕದ ಪ್ರದೇಶವನ್ನೇ ತನ್ನ ಕೈವಶಮಾಡಿಕೊಳ್ಳುವ ಹೊಂಚು ಹೂಡಿದ್ದನು. ಅಲ್ಲದೆ ಈ ಬೇಡ ತರುಣರನೇಕರು ಆ ಕಾಲದಲ್ಲಿ ಸಾಕಷ್ಟು ಸಂಖ್ಯೆಯಲ್ಲಿ ಮತಾಂತರ ಮಾಡಿರುವ ರೆಂಬ ಐತಿಹ್ಯವಿದೆ.
ನಾಯಕ ಜನಾಂಗಕ್ಕೆ ಮತ್ತೊಂದು ಪ್ರಮುಖ ಪರ‍್ಯಾಯ ಹೆಸರೆಂದರೆ ಪಾಳೆಯಗಾರ ಅಥವಾ ಪಾಳೇಗಾರ ಎಂದು ಕರೆಯುತ್ತಾರೆ. ಈ ನಾಯಕರು ಪಾಳೆಯಗಳ ಮುಖಂಡರುಗಳಾಗಿ ಪ್ರಭುತ್ವ ಮಾಡಿದ್ದರಿಂದ ಇವರಿಗೆ ಪಾಳೆಯಗಾರರೆಂದು ಕರೆಯುತ್ತಾರೆ.
ಒಂದು ಪಾಳೆಯ ಗುಂಪಿನ ನಾಯಕನಿಗೆ ಪಾಳೇಗಾರ ಎಂದು ಸಾಮಾನ್ಯವಾಗಿ ಅರ್ಥೈಸಬಹುದಾದರೂ ಈ “ಪಾಳೇಯಗಾರ” ಎನ್ನುವುದು ಒಂದು ಜನಾಂಗದ ಹೆಸರೂ ಕೂಡ ಆಗಿದೆ ಎಂಬುದನ್ನು ಮುಖ್ಯವಾಗಿ ಗಮನದಲ್ಲಿಡಬೇಕಾದ ಅಂಶ.
ವ್ಯಕ್ತಿಶಃ ಶೂರರಾಗಿದ್ದ ನಾಯಕರು ಸ್ವಸಂರಕ್ಷಣೆ ಸ್ವಾಭಿಮಾನ ಮತ್ತು ಸೃಜನ ಪರಿಪಾಲನೆಯ ಸಲುವಾಗಿ ತಕ್ಕ ಸನ್ನಾಹ ಮಾಡಿಕೊಳ್ಳಬೇಕಾಯಿತು. ಗುಂಪು ಕೂಡಿಕೊಂಡು ಸತ್ಯ ಪರಿಪಾಲನೆಯ ಸಲುವಾಗಿ ಅತ್ತಿಂದಿತ್ತ, ಇತ್ತಿಂದತ್ತ ತಮ್ಮ ಪಡೆಗಳನ್ನು ಒಯ್ಯಬೇಕಾ ಗುತ್ತಿತ್ತು. ಹೀಗೆ ಪರಿಭ್ರಮಿಸುವ ಪಡೆಗೆ ಪಾಳೆಯವೆಂದೂ ಅದರ ನಾಯಕನಿಗೆ ಪಾಳೆಯಗಾರ ನೆಂದೂ ಹೆಸರಾಯಿತು. ಹೀಗೆ ಪಾಳೆಯಗಾರರೆಂದು ಕರೆಯಲ್ಪಟ್ಟು ನಾಯಕರು ಕರ್ನಾಟಕದಲ್ಲಿ ನೆಲೆಸಿದ್ದುದು ಸುಮಾರು ಹತ್ತನೆಯ ಶತಮಾನದಲ್ಲಿ ಈ ರೀತಿ ಸ್ಥಾಪನೆಯಾಗಿ ಪ್ರಖ್ಯಾತಿ ಹೊಂದಿದ ಪಾಳೆಯಪಟ್ಟುಗಳಲ್ಲಿ ಆನೆಗೊಂದಿಯೇ ಮೊದಲನೆಯದೆನ್ನಬಹುದು ಎಂದು ಇತಿಹಾಸತಜ್ಞರಾದ ಶ್ರೀ ಎಚ್.ವಿ. ರನಾಯಕರು ತಮ್ಮ ಕ್ಷಾತ್ರಾಂಶ ಪ್ರಭೋದ (೧೯೪೮) ಗ್ರಂಥದಲ್ಲಿ ಹೇಳಿದ್ದಾರೆ. ಈ ರೀತಿ ಉಲ್ಲೇಖವಿದೆ : ಪೊಲ್ಲಂ ಪ್ರದೇಶದ ಮೇಲೆ ಅಧಿಕಾರ ವ್ಯಾಪ್ತಿ ಇದ್ದ ಈ ಪಾಳೆಗಾರರು ಹಿಂದೂ ರಾಜರ ಸಾಮಂತ ವರ್ಗಕ್ಕೆ ಸೇರಿದವರಾಗಿದ್ದರು. ಇವರ ಅಧೀನದಲ್ಲಿದ್ದ ಭೂಪ್ರದೇಶಕ್ಕೆ “ಪೊಲ್ಲಂ” ಎಂದು ಹೆಸರಿದ್ದ ಕಾರಣ ಇವರಿಗೆ “ಪಾಳೆಯಗಾರ” ಎಂಬ ಹೆಸರು ಪ್ರಾರಂಭವಾದಂತೆ ತೋರುವುದು. ಈ ಪಾಳೆಯ ಗಾರರನೇಕರು ಕಷ್ಟ ಸಹಿಷ್ಣುಗಳಾದ “ಬೇಡರ ಜಾತಿಗೆ” ಸೇರಿದವರಾಗಿದ್ದರು ಎಂಬ ಅಭಿಪ್ರಾಯವಿದೆ.
ಇವರು ರಪುರುಷರಾಗಿ ಭಾರತ ದೇಶದಲ್ಲೆಲ್ಲಾ ಪ್ರಸಿದ್ದಿಗೆ ಬಂದರಾದರೂ ಅವರು ದರೋಡೆಗಾರರು, ಸುಲಿಗೆಕೋರರು ಎಂಬ ಕೀರ್ತಿಗೆ ಪಾತ್ರರಾದರು. ಕನ್ನಡದ ಪಾಳೆಯಗಾರ ರೆಂಬ ಹೆಸರಿನ ಇವರು ತೆಲುಗಿನಲ್ಲಿ “ಪಾಳೇಗಾಡು”, ತಮಿಳಿನಲ್ಲಿ ‘ಪಾಲೈಕ್ಕಾರನ್’, ಮರಾಠಿಯಲ್ಲಿ ‘ಪಾಳೇಗಾರ’ ಎಂದು ಪ್ರಸಿದ್ಧರಾಗಿದ್ದರು. ಇವರು ಭಯವರಿಯದ ಕಲಿ ಪುರುಷರಾಗಿದ್ದರು. ಶಸ್ತ್ರಾಸ್ತ್ರ ಸಜ್ಜಿತರಾಗಿ ಅಭಯಾರಣ್ಯಗಳಲ್ಲಿ ಸಂಚರಿಸುತ್ತಾ ಎಂತಹ ಭೀಕರವಾದ ಜಂತುವನ್ನು ಏಕಾಂಗಿಯಾಗಿ ಸಂಹರಿಸಬಲ್ಲವರಾಗಿದ್ದರು, ಕ್ರೂರವಂತರಾದರೂ, ಅಸಹಾಯ ಶೂರರೂ, ನಿಸ್ಸೀಮ ದೈವಭಕ್ತರೂ ಪ್ರಜಾಹಿತರೂ ಆಗಿದ್ದರು. ಮುಸಲೀಮರ ಹಾವಳಿಯು ದೇಶಾದ್ಯಂತ ತುಂಬಿ ಅಕೃತ್ಯ, ಅನ್ಯಾಯ, ಅನ್ಯಮತ ದ್ವೇಷದಿಂದ ಜರ್ಜರಿತ ವಾಗಿದ್ದ ಕಾಲದಲ್ಲಿ ಇವರನ್ನು ತಡೆಗಟ್ಟುವ ರ ಜನಾಂಗವು ಉತ್ತರದ ಹಿಂದೂ ಸ್ಥಾನದಲ್ಲಿ ಇಲ್ಲದಿದ್ದುದರ ಪರಿಣಾಮವಾಗಿ ರಕ್ತದ ಕೋಡಿ ಹರಿದು ಇವರ ಪ್ರಭಾವವು ದಕ್ಷಿಣ ಹಿಂದೂ ಸ್ಥಾನಕ್ಕೂ ಪಸರಿಸುತ್ತಾ ಬಂತು.
ಮುಸಲೀಮ ಸಾಮ್ರಾಟರ ಮತ್ತು ಸರದಾರರ ರಾಜ್ಯದಾಹ ಮತ್ತು ರಾಕ್ಷಸೀ ಕೃತ್ಯವು ಮುಗಿಲಿಗೇರಿದಾಗ ಹಿಂದೂ ಧರ್ಮ ರಕ್ಷಣೆಗಾಗಿ ಈ ಜನಾಂಗದ ಯುವಕರನೇಕರು ಮನೆ ಮಠಗಳನ್ನು ಸರ್ವತ್ಯಾಗ ಮಾಡಿ ಯಾವಾಗಲೂ ಸ್ವಯಂ ಸೇವಕರಾಗಿ ಖಡ್ಗ ಹಿಡಿದು ಮಹಿಳೆಯರ ಮತ್ತು ನಾಡಿನ ಮಾನರಕ್ಷಣೆಗಾಗಿ ಎಲ್ಲೆಂದರಲ್ಲಿ ತುರುಕರ ದಂಡಿನ ಮೇಲೆ ಬಿದ್ದು ತುಂಡರಿಸುತ್ತಿದ್ದರು. ಖಡ್ಗದಾರಿಗಳಾದ ನಾಯಕ ತರುಣರು ಮದೋನ್ಮತ್ತ ಮುಸಲ್ಮಾನ ಪಾಳೆಯಗಳನ್ನು ಹೊಕ್ಕು ಸಿಕ್ಕಿ ಸಿಕ್ಕಿದವರ ರುಂಡ ಚಂಡಾಡುತ್ತಿರಲು ಭೀತಿಗೊಂಡ ಮುಸಲ್ಮಾನ ಸೈನಿಕರು ಇವರ ದರ್ಶನ ಮಾತ್ರದಿಂದಲೇ ಜರ್ಜರಿತರಾಗಿ ‘ತಲೆವಾರ್’ (ಖಡ್ಗ ಅಥವಾ ಕತ್ತಿ) ಎಂದು ಕೂಗುತ್ತಿದ್ದರು. ತಲ್‌ವಾರ್‌ಧಾರಿಯಾದ ರನಾಯಕ ತರುಣರಿಗೆ ಸಂಬೋಧನಾರೂಪದಿಂದ ಅವರ ಭಾಷೆಯಲ್ಲಿ ‘ತಲ್‌ವಾರ್’ ಎಂದು ಕೂಗುತ್ತಿದ್ದರು. ಇದರ ಪರಿಣಾಮವಾಗಿ ಮುಸಲ್ಮಾನ ದಾಳಿಯ ಕಾಲದಿಂದ ಈ ನಾಯಕ ಜನಾಂಗಕ್ಕೆ ಸಂಪ್ರದಾಯವಾಗಿ ರೂಪಾಂತರ ಹೊಂದಿದ ‘ತಳವಾರ’ನೆಂಬ ಹೆಸರು ಬಂದಿರುತ್ತದೆ.
ಹೀಗೆ ಸ್ವಯಂಸೇವಕರಾಗಿ ಜನಸೇವೆ ದೇಶ ಸೇವೆ ಸಲ್ಲಿಸಿದ ಈ ರರಿಗೆ ಪ್ರಭುತ್ವದಲ್ಲಿದ್ದ ನಾಯಕರು ಇವರು ಸಲ್ಲಿಸಿದ ಸೇವೆಯ ಕುರುಹಾಗಿ ತಳವಾರರು, ಕೋಲಕಾರರೆಂತೂ ಕರೆದು, ತಮ್ಮ ಸಂಸ್ಥಾನದ, ದುರ್ಗದ ಪ್ರತಿ ಊರಿನ ಸ್ಥಳ ವಿಚಾರಗಳನ್ನು ತಿಳಿಯಲು ತಮ್ಮ ಪ್ರತಿನಿಧಿಯಾಗಿ ನೇಮಿಸಿಕೊಳ್ಳುತ್ತಿದ್ದರು, ಇವರು ಯಾವಾಗಲೂ ಖಡ್ಗದಾರಿ ಗಳಾಗಿದ್ದು ಪ್ರಭುವಿನ ಅಧೀನದಲ್ಲಿದ್ದ ನಾಡಿನ ಆಗು ಹೋಗುಗಳನ್ನು ನೋಡಿಕೊಂಡು ದುಷ್ಟ ವರ್ತನೆಗೆ ಎಡೆಗೊಡದಂತೆ ನೋಡಿಕೊಳ್ಳುತ್ತಿದ್ದರು. ದುರ್ಗದ ತಳವಾರನಲ್ಲದೆ ಪಾಳೆಗಾರನ ಪ್ರತಿನಿಧಿ ಎನಿಸಿಕೊಳ್ಳುತ್ತಿದ್ದ ಅನೇಕ ತಳವಾರರು ನಾಯಕನ ಪಾಳೆಪಟ್ಟಿಗೆ ಒಳಪಟ್ಟು ಅಧೀನ ನಾಯಕರುಗಳ ಗ್ರಾಮಾಂತರಗಳಲ್ಲಿ ಸಂಚರಿಸುತ್ತಾ ಶತೃಗಳು ಮತ್ತು ಕೆಟ್ಟವರು ಸುಳಿಯದಂತೆ ನೋಡಿಕೊಂಡು, ರಾಜ್ಯದಲ್ಲಿ ಕಂಡುಬರುವ ಅವಶ್ಯಕವಾದ ಸಮಾಚಾರಗಳನ್ನು ನಾಯಕರಿಗೆ ತಿಳಿಸುತ್ತಾ ಅವನ ಆಜ್ಞಾ ಪಾಲಕರಾಗಿರುತ್ತಿದ್ದರು. ಇವರನ್ನು ನಾಡತಳವರರೆಂದೂ ಕೋಲಕಾರರೆಂದೂ ಕರೆಯುತ್ತಿದ್ದರು. ತಿರುಪತಿ ಪಗೋಡದ ಪವಿತ್ರ ಪ್ರಕಾರಗಳು, ಅಪ್ರತಿಮ ರರೂ, ಅಸಹಾಯ ಶೂರರೂ ಆಗಿದ್ದ ಈ ತಳವಾರರ (ನಾಯಕರ) ಹೊಣೆಯಲ್ಲಿದ್ದವು ಎಂಬ ಅಂಶವನ್ನು ಚರಿತ್ರೆಯ ಪುಟಗಳಿಂದ ಅರಿಯಬಹುದಾಗಿದೆ. ಈ ಕಾವಲುಗಾರರ ಸೇವಾನಿಷ್ಠೆಯು ಅಸದೃಶವಾಗಿದ್ದಿತು. ಇವರು ಆಪಗೋಡದ ಪಾರಂಪರ‍್ಯಾಧಿಕಾರದ ಕಾವಲುಗಾರರಾಗಿದ್ದರು. ಇವರ ರಕ್ಷಣೆ ನಿಷ್ಠೆಯ ಫಲವಾಗಿ ಮಹಮ್ಮದೀಯರರಾಗಲೀ, ಕ್ರೈಸ್ತರಾಗಲೀ ತಿರುಪತಿಯ ಗರ್ಭಗುಡಿಯನ್ನು ಅಶುದ್ಧ ಗೊಳಿಸಲು ಅವಶ್ಯಕವಾಗಿದ್ದಿತು. ಈ ನಾಯಕರು ತಮ್ಮ ಯೋಗಕ್ಷೇಮವನ್ನು ನೋಡಿ ಕೊಂಡು ಪ್ರಜೆಗಳನ್ನು ಬಾಹ್ಯಾಪಾಯದಿಂದಲೂ ಬೇರೆಯವರ ಆಕ್ರಮಣದಿಂದಲೂ ರಕ್ಷಿಸುತ್ತಿದ್ದರೂ ಸುಮಾರು ೧೫-೧೬ನೇ ಶತಮಾನಗಳಲ್ಲಿ ನಾನಾ ನಾಯಕರುಗಳಿಗೆ ವಿಜಯನಗರದ ಅರಸರು ಚಿಕ್ಕಪುಟ್ಟ ನಾಡುಗಳನ್ನಿತ್ತು ಪೋಗದಿ ಸಲ್ಲಿಸಬೇಕೆಂದು ಅವಶ್ಯ ಬಿದ್ದಾಗ ಸೇನಾ ಸಹಾಯ ನೀಡಬೇಕೆಂದು ಆದೇಶವಿತ್ತೂ ಪಾಳೇಗಾರರನ್ನಾಗಿ ನೇಮಕ ಮಾಡಿದ್ದರು. ಇವರ ಆಡಳಿತ ವೈಖರಿಯನ್ನು ನಾಡರಕ್ಷಣೆಯಲ್ಲಿ ಇವರು ತೋರಿಸುತ್ತಿದ್ದ ಸಾಹಸವನ್ನು ಪ್ರಜೆಗಳ ಮೇಲೆ ಅವರಿಗಿದ್ದ ವಾತ್ಸಲ್ಯವನ್ನು ಕಂಡು ಮೆಚ್ಚಿಕೊಂಡಿದ್ದರು.
ಶ್ರೀರಾಮನ ಭಕ್ತರಾಗಿ ರಾಮನಾಮವನ್ನು ಕೊಂಡಾಡುತ್ತಾ ವಾಲ್ಮೀಕಿ ಶಾಂತಿ ಸಂದೇಶ ವನ್ನು ಸಾರುತ್ತಿದ್ದ ಶಾಂತಿ ಪಡೆಯ ಅನ್ವಯಾಂತರಿಗಳೇ ಈಗಿನ ಸಂಚಲು ನಾಯಕರು ಅಥವಾ ಕೊಂಡ ರಾಜಲು ಅಥವಾ ರಾಮೋಶಿಗಳು, ಈಗಿನ ಅಡವಿ ಕಾಡುಗಳಲ್ಲಿ ಕಂಡು ಬರುವ ಬಿಲ್ಲರು ಅದೇ ವೃತ್ತಿಯಲ್ಲಿಯೇ ನಡೆದು ಬಂದ ಮೂಲ ಬೇಡವಂಶೀಯರು.
ಹಿಮಾಲಯದ ತಪ್ಪಲಲ್ಲಿರುವ ಶಬರ, ಕಿರಾತ, ಓಡ್ರ ಮುಂತಾದ ರಾಜ್ಯಗಳಲ್ಲಿ, ಹಿಂದೆ ಸೇರ್ಪಾ, ನಾಗ ಬಿಲ್ಲರೆಂಬ ಕಾಡು ಬೇಡ ನಿವಾಸಿಗಳು ರಾಜ್ಯವಾಳುತ್ತಿದ್ದರು. ಈಗ ಅವರ ಅನುಯಾಯಿಗಳೇ ಗುಡ್ಡಗಾಡಿನಲ್ಲಿ ವಾಸಿಸುತ್ತಿರುವರು, ಭಾರತದ ಬಹುಭಾಗದಲ್ಲಿ ವಾಲ್ಮೀಕಿ ನಾಯಕ ಜನಾಂಗವು ಆಯಾ ಪ್ರದೇಶಕ್ಕೆ ತಕ್ಕಂತೆ ನಡೆನುಡಿಗಳನ್ನು ಸಾಧಿಸಿಕೊಂಡು ಹೋಗಿರುವುದರಿಂದ ಭಿನ್ನ ಭಿನ್ನ ಜನಾಂಗವಾಗಿ ಕಾಣಲ್ಪಡುವರು.
ಕಿರಾತನರು ನೇಪಾಳ ದೇಶದ ಮೇಲೆ ದಾಳಿ ಮಾಡಿ ಅದನ್ನು ವಶಪಡಿಸಿಕೊಂಡು ತಮ್ಮ ಪ್ರಭುತ್ವ ಸ್ಥಾಪಿಸಿದ್ದರು. ನೇಪಾಳದ ಮೂಲ ಜನಾಂಗಗಳಲ್ಲಿ ಈ ಕಿರಾತನರು (ಬೇಡರು) ಮುಖ್ಯರಾಗಿದ್ದಾರೆ. ಹೀಗೆ ಒಂದೇ ಅರ್ಥ ಬರುವ ಒಂದೇ ಧರ್ಮದ ಎಲ್ಲರೂ ಸೇರಿದ ಈ ಜನಾಂಗದಲ್ಲಿ ಮುಖ್ಯವಾಗಿ ಊರುನಾಯಕರು, ಮ್ಯಾಸನಾಯಕರು, ಮಾರಮ್ಮ ನಾಯಕರು, ಮುತ್ಯಾಲ ನಾಯಕರು, ಹಾಲು ಬೇಡರು, ಮೊಂಡ ಬೇಡರು, ಸಂಚಲರು, ಬಿಲ್ಲರು, ರಾಜಪರಿವಾರದವರು, ಕೊಂಡರಾಜಲು ಎಂದು ನಾನಾ ಪಂಗಡಗಳಿದ್ದು ಇವರೆಲ್ಲರೂ ಒಂದೇ ಮೂಲ ಬುಡಕಟ್ಟಿಗೆ ಸೇರಿದವರಾಗಿದ್ದು ತಮ್ಮ ವಂಶದ ಹಿರಿಯರಾದ ವಾಲ್ಮೀಕಿ, ಕನ್ನಯ್ಯ, ಇವರುಗಳ ಮೂಲವನ್ನೇ ಹೇಳುತ್ತಾರೆ.
ಕಾರಣಾಂತರದಿಂದ ಕಾಡಿನಲ್ಲಿ ಸೇರಿಕೊಂಡು ಅಲೆಮಾರಿಗಳಂತಿದ್ದ ಈ ಜನ ಕೆಲವರು ಊರು ರಾಜ್ಯಗಳನ್ನು ಕಟ್ಟಿ ಆಳುತ್ತಿದ್ದರೆ, ಅವರಿಗೆ ಸಹಕಾರಿಗಳಾಗಿ ದೇವತಾ ಪೂಜೆ ಮಾಡಿಕೊಂಡು ದೇವರ ನೈವೇದ್ಯಕ್ಕೆ ಮೊಸರು ಹಾಲು ತರುವ ಉದ್ದಿಶ್ಯ ಬೇರೆ ಹಟ್ಟಿಗಳನ್ನು ಕಟ್ಟಿಕೊಂಡು ಅಡವಿ ಕಾಡುಗಳಲ್ಲಿ ಗೋವು ಮತ್ತು ಆಡುಗಳ ಸಂಪತ್ತನ್ನು ಹೆಚ್ಚಿಸಿಕೊಂಡು ಗೋಪಾಲರಾಗಿ ಯಾದವರೆನಿಸಿಕೊಂಡು, ಮೀಸಲು ನಾಯಕರೆಂತಲೂ ಕ್ರಮೇಣ ಶಬ್ದ ರೂಪಾಂತರದಿಂದ ಮ್ಯಾಸನಾಯಕರೆಂತಲೂ ಕರೆಯಿಸಿಕೊಂಡಿದ್ದಾರೆ.
ಈ ಪಂಗಡದವರು ವೀರಯೋಧರೆನಿಸಿ ಅಲ್ಲಲ್ಲೆ ರಾಜ್ಯಗಳನ್ನು ಕಟ್ಟಿ ಸಂಸ್ಥಾನಿಕರಾಗಿ ಆಳಿರುತ್ತಾರೆ. ತಮ್ಮ ಜನಾಂಗದವರೇ ಆದ ನಾಯಕ ಪ್ರಭುಗಳ ಪಡೆಯಲ್ಲಿ ನೆಚ್ಚಿನ ಯೋಧರಾಗಿಯೂ, ಭಂಟರಾಗಿಯೂ, ರಾಜಪರಿವಾರದವರಾಗಿಯೂ, ತಳವಾರರಾಗಿಯೂ  ಇರುತ್ತಿದ್ದರು. ಆಡಳಿತ ಸೂತ್ರದಲ್ಲಿ ತಮ್ಮ ನಾಯಕನಿಗೆ ಸಹಕಾರಿಗಳಾಗಿ ಶತೃದಾಳಿಯಿಂದ ನಾಡನ್ನು ರಕ್ಷಿಸಲು ಗಡಿ ಪ್ರದೇಶಗಳಲ್ಲಿ ವಾಸಮಾಡಿಕೊಂಡಿದ್ದು ಪ್ರಭುತ್ವದವರಿಗೆ ಕಾಲಕಾಲಕ್ಕೆ ಶತೃಗಳ ಚಲನವಲನದ ಬಗ್ಗೆ ಸುಳಿವು ಕೊಡುತ್ತಾ ಗೂಢಾಚಾರರಾಗಿ ಕೆಲಸ ಮಾಡುತ್ತಿದ್ದ ಇವರುಗಳು ಒಂದು ಗಡಿಯಿಂದ ಮತ್ತೊಂದು ಗಡಿಗೆ ಆಗಿಂದಾಗ್ಗೆ ತಮ್ಮ ವಸತಿಗಳನ್ನು ಬದಲಾಯಿಸಬೇಕಾದ ಪ್ರಮೇಯವಿದ್ದುದರಿಂದ ಹಂಗಾಮಿ ವಸತಿಗಳಾಗಿ ಗುಡಿಸಲುಗಳನ್ನು ಕಟ್ಟಿಕೊಂಡು ವಾಸಿಸುತ್ತಿದ್ದರಾದ ಕಾರಣ ಇವರುಗಳನ್ನು “ಗುಡ್ಲು ನಾಯಕ” ರೆಂತಲೂ ಕರೆದರು.
ದೇಶ ಮಧ್ಯದಲ್ಲಿ ಸಂಚರಿಸುತ್ತಾ ವೇಷಭೂಷಣಗಳಿಂದ ತಲೆಮರೆಸಿಕೊಂಡ ತಮ್ಮ ನಾಯಕನ ವಿರುದ್ಧ ಬಂಡೇಳುವ ಸಂದರ್ಭವನ್ನು ಶತೃರಾಜರಿಗೆ ಸುಳಿವುಕೊಟ್ಟ ರಾಜದ್ರೋಹ ವಾಗುತ್ತಿದ್ದ ಸಂದರ್ಭಗಳನ್ನು, ಇಂತಹ ತುರ್ತುಪರಿಸ್ಥಿತಿಯಲ್ಲಿ ಶತೃಗಳ ಚಲನವಲನಗಳನ್ನು ಅರಿಯಲಿಕ್ಕೂ ಯುದ್ಧ ವೇಳೆಯಲ್ಲಿ ನಾಯಕನಿಗೆ ಅನುಕೂಲವಾಗುವಂತಹ ಪರಿಸ್ಥಿತಿಯ ಸುದ್ದಿಗಳನ್ನು ಕಾಲಕಾಲಕ್ಕೆ ಮುಟ್ಟಿಸುವ ಕೆಲಸದಲ್ಲಿ ನಿರತರಾಗಿ ವತ್ತಡೇ ಮಾರಮ್ಮನವ ರಾಗಿಯೂ, ಮುತ್ಯಾಲಮ್ಮನವರಾಗಿಯೂ, ಮೊಂಡರಾಗಿಯೂ, ವೇಷಾಂತರಗಳಿಂದ ಅಲೆಮಾರಿಗಳಂತೆ ಸಂಚರಿಸುತ್ತಾ ಸಂದರ್ಭೋಚಿತ ಶತೃಪಾಳೆಯಗಳನ್ನು ಹೊಕ್ಕು ವಿಷಯ ಸಂಗ್ರಹಣೆ ಮಾಡುತ್ತಿದ್ದ ಗೂಢಚಾರ ವರ್ಗದವರು ಮೇಲ್ಕಂಡ ಹೆಸರುಗಳಿಂದ ಕರೆಯ ಲ್ಪಟ್ಟರು, ನಾಯಕರ ಪ್ರಭುತ್ವ ಬಿಟ್ಟುಹೋದ ಮೇಲೆ ಅದೇ ಅಭ್ಯಾಸಕ್ಕೆ ಅಂಟಿಕೊಂಡು ಈಗಂತು ಅಲೆಮಾರಿ ಜನಾಂಗದವರಾಗಿ ಉಳಿದಿರುತ್ತಾರೆ. ಹೀಗೆ ನಾಯಕ ಜನಾಂಗವು ಉಜ್ವಲ ಪರಂಪರೆಯನ್ನು ತನ್ನ ಒಡಲಲ್ಲಿ ತುಂಬಿಕೊಂಡಿದ್ದು ಇದರ ಅರಿವು ಇಂದಿನ ಯುವ ಪೀಳಿಗೆಗೆ ಬಾರದೇ ಇರುವುದರಿಂದಲೂ, ಕರ್ನಾಟಕದ ನಾಯಕ ಜನಾಂಗಕ್ಕೆ  ಇಲ್ಲಿಯವರೆಗೂ ಒಬ್ಬ ಧೀಮಂತ ನಾಯಕನ ನಾಯಕತ್ವ ದೊರೆಯದೇ ಇರುವುದರಿಂದಲೂ ಸುಮಾರು ೬೦ ಲಕ್ಷದಷ್ಟು ನಾಯಕ ಜನಾಂಗವು ರಾಜ್ಯದಲ್ಲಿ ಇದ್ದಾಗ್ಯೂ, ಅಸಂಘಟಿತರಾಗಿ ತಮ್ಮ ಪ್ರಬಲ ಶಕ್ತಿಯನ್ನು ತೋರಿಸುವಲ್ಲಿ ವಿಫಲರಾಗಿದ್ದಾರೆ. ರಾಜಕೀಯ ರಂಗದಲ್ಲಿ, ಶೈಕ್ಷಣಿಕ ರಂಗದಲ್ಲಿ ಈ ಜನಾಂಗಕ್ಕೆ ಸಲ್ಲಬೇಕಾದ ಸ್ಥಾನಮಾನಗಳು ದೊರೆತಿಲ್ಲದಿರುವುದು ಮತ್ತು ಈ ಜನಾಂಗದಲ್ಲಿ ಸಂಘಟನೆಯ ಕೊರತೆ ಇರುವುದರಿಂದ ರಚನಾತ್ಮಕ ಕಾರ್ಯಗಳನ್ನು ಹಮ್ಮಿಕೊಳ್ಳದೆ ವಿಫಲರಾಗುತ್ತಾ, ಬೇರೊಬ್ಬರ ನೆರಳಲ್ಲಿ ಬಾಳುವಂತಹ ಪರಿಸ್ಥಿತಿ ಏರ್ಪಾಟಾ ಗಿರುವುದು ಶೋಚನೀಯವಾಗಿದೆ.
ಇಂಥಹ ಸಂದರ್ಭದಲ್ಲಿ ಎಚ್ಚೆತ್ತ ನಾಯಕ ಜನಾಂಗವು ಶ್ರೀ ವಾಲ್ಮೀಕಿ ಗುರುಪೀಠ ಸ್ಥಾಪನೆಯ ಕಾರ್ಯ ಹಮ್ಮಿಕೊಂಡಿದ್ದು, ಈ ಗುರುಪೀಠದ ಗುರುಗಳ ಮಾರ್ಗದರ್ಶನದಲ್ಲಿ, ಜನಾಂಗವು ಏಳ್ಗೆ ಸಾಧಿಸುತ್ತಾ ಮುನ್ನಡೆದರೆ ನಾಯಕ ಜನಾಂಗದ ಉಜ್ವಲ ಪರಂಪರೆಯನ್ನು ಮತ್ತೊಮ್ಮೆ ಕಾಣುವಂತಹ ಸುದೈವ ಮುಂದಿನ ದಿನಗಳಲ್ಲಿ ನಿರೀಕ್ಷಿಸುವಂತಾಗಬಹುದೆಂದು ಆಶಿಸಬಹುದಾಗಿದೆ.

ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೩. ಇತಿಹಾಸ ಪ್ರಸಿದ್ಧ ನಾಯಕ ಜನಾಂಗ
ವಿಶ್ವದ ಯಾವುದೇ ದೇಶ ಭಾಷೆ, ಸಂಸ್ಕೃತಿ, ಸಾಹಿತ್ಯ, ಜನಾಂಗಗಳನ್ನು ತೆಗೆದುಕೊಂಡರೂ, ಕಾಲದಿಂದ ಕಾಲಕ್ಕೆ ತನ್ನದೇ ಆದಂತಹ ರೂಪರೇಷೆಗಳಿಂದ ಪರಂಪರಾಗತ ಸಂಸ್ಕೃತಿಗಳ ಇತಿಹಾಸವನ್ನು ಹೊಂದಿರುತ್ತವೆ, ಮತ್ತು ಆಯಾ ಸಮಾಜದ ಶಕ್ತಿ ಸಾಮರ್ಥ್ಯಗಳ ಒಟ್ಟು ಮೌಲ್ಯ ದೊರೆತು, ನಡೆದುಬಂದ ದಾರಿ – ತಲುಪಬೇಕಾದ ಗುರಿ ನಿಚ್ಚಳವಾಗಿ ಬಿಚ್ಚಿಕೊಂಡು ಬದುಕಿನೊಂದಿಗಿನ ಸಂಬಂಧಗಳನ್ನು ಅಭಿವ್ಯಕ್ತಿಗೊಳಿಸುತ್ತಾ ಹೋಗುತ್ತದೆ.
ಪ್ರಸ್ತುತ ಈ ಲೇಖನದಲ್ಲಿ ನಾಯಕ ಜನಾಂಗದ ಸಮಗ್ರ ಬೆಳವಣಿಗೆಯ ಬಗ್ಗೆ ಅಧ್ಯಯನಪೂರ್ಣವಾಗಿ ಕಣ್ಣಾಡಿಸಿದಾಗ – ಪುರಾಣಗಳ ಕಾಲದಿಂದ, ಯುಗದಿಂದ ಯುಗಕ್ಕೆ ಉಲ್ಲೇಖಗೊಂಡು ಈ ಆಧುನಿಕ ಕಾಲದವರೆಗೂ ಕುಲವೊಂದೇ ನಾಮ ಹಲವು, ವೃಕ್ಷವೊಂದೇ ಕೊಂಬೆಗಳು ನೂರಾರು ಎನ್ನುವಂತೆ ಈ ನಾಯಕ ಜನಾಂಗ ಭಾರತದ ಉದ್ದಗಲಕ್ಕೂ, ವಿಶೇಷವಾಗಿ, ಕರ್ನಾಟಕ, ಆಂಧ್ರ, ತಮಿಳುನಾಡು, ಮಹಾರಾಷ್ಟ್ರ, ಉತ್ತರ ಪ್ರದೇಶ, ಹರಿಯಾಣ ಮುಂತಾದ ಕಡೆ, ಅನೇಕ ಪರ್ಯಾಯ ನಾಮಗಳಿಂದ – ಪ್ರಾಚೀನ ಕಾಲದಿಂದಲೂ ತಮ್ಮದೇ ಆದಂತಹ ನ್ಯಾಯ, ನಿಷ್ಠೆ, ಧರ್ಮ, ಪ್ರೀತಿ, ತ್ಯಾಗ, ಬಲಿದಾನಗಳಿಗೆ ಹೆಸರಾಗಿ, ಶೌರ್ಯ ಪರಾಕ್ರಮಿಗಳೆನಿಸಿ, ವೀರ ಶೂರರಾಗಿ, ಸ್ವಾತಂತ್ರ್ಯ ಸ್ವಾಭಿಮಾನಗಳಿಗೆ ಹೆಸರಾಗಿ-ಪ್ರಜೆಗಳಾಗಿ, ಪ್ರಭುಗಳಾಗಿ ಹೆಮ್ಮೆಯ ಜನಾಂಗವೆನ್ನಿಸಿ ಇತಿಹಾಸ ಪ್ರಸಿದ್ಧರಾಗಿದ್ದಾರೆ.
ಮುಖ್ಯವಾಗಿ ಕರ್ನಾಟಕದಲ್ಲಿ – ಚಿತ್ರದುರ್ಗ, ತುಮಕೂರು, ಕೋಲಾರ, ರಾಯಚೂರು, ಧಾರವಾಡ, ಬೈಲಹೊಂಗಲ, ಗೋಕಾಕ, ಶಹಪೂರ, ಯಮುನಾಪುರ, ಬೆಳಗಾವಿ, ಕಲ್ಬುರ್ಗಿ ಮುಂತಾದ ಕಡೆಗಳಲ್ಲಿ ಸುಮಾರು ೪೦ ಲಕ್ಷದವರೆಗೂ ಹರಡಿಕೊಂಡಿದ್ದಾರೆ.
ಮೊದಲು ವಿಶೇಷವಾಗಿ ಗುಡ್ಡಗಾಡುಗಳಲ್ಲಿ ವಾಸ ಮಾಡುತ್ತಿದ್ದರು. ಬೇಟೆ ಮುಂತಾದ ವೃತ್ತಿಗಳನ್ನು ಅವಲಂಬಿಸಿದ್ದರು. ಆದರೆ ಈಗ ಕಾಲ ಬದಲಾಗಿದೆ. ಅವರ ಬದುಕು ಇತರೆ ಜನಾಂಗದ ಸ್ತರಗಳಂತೆಯೇ ರೂಪುಗೊಂಡಿದೆ.
ಮೂಲದಿಂದ ಈ ಜನಾಂಗ ಬೆಳೆದು ಬಂದ ಬಗೆಯನ್ನು ಕಾಣುವುದಾದರೆ ಪುರಾಣಗಳ ಕಾಲದಲ್ಲಿ – ಜಗದ್ವಿಖ್ಯಾತವಾದಂತಹ ರಾಮಾಯಣ ಮಹಾಕಾವ್ಯವನ್ನು ಬರೆದ ಕವಿ – ವಾಲ್ಮೀಕಿ ಮಹರ್ಷಿಗಳು ಈ ಕುಲದ ಮೂಲ ಪುರುಷರೆಂದು ಉಲ್ಲೇಖನೀಯರೆನಿಸಿದ್ದಾರೆ. ಈ ಜನಾಂಗದ ಉಪಭೇದಗಳೇನಿದ್ದರೂ ತಾವು ವಾಲ್ಮೀಕರೆಂದು ಹೆಮ್ಮೆಯಿಂದ ಹೇಳಿಕೊಳ್ಳುತ್ತಾರೆ.
ಶ್ರೀರಾಮಚಂದ್ರನ ಸ್ನೇಹಿ ಗುಹ, ತ್ರೇತಾಯುಗದಲ್ಲಿ ರಾಮಾಯಣದಲ್ಲಿ ಮೂಢಭಕ್ತಿಗೆ ಪ್ರಖ್ಯಾತಳಾದ ಶಬರಿ, ಮಹಾಭಾರತದಲ್ಲಿ ಗುರು ದ್ರೋಣಾಚಾರ್ಯರಿಗೆ ಗುರುದಕ್ಷಣೆ ಯನ್ನಾಗಿ ತನ್ನ ಹೆಬ್ಬರಳನ್ನೇ ಅರ್ಪಿಸಿದ ಏಕಲವ್ಯ, ಶಿವನಿಗೆ ತನ್ನ ಕಣ್ಣುಗಳನ್ನೇ ಭಕ್ತಿಪೂರ್ವಕವಾಗಿ ಅರ್ಪಿಸಿದ ಮುಗ್ಧ ಭಕ್ತಿಯ ಬೇಡರಕಣ್ಣಪ್ಪ, (ಈತ ತನ್ನ ಭಕ್ತಿಗಷ್ಟೇ  ಅಲ್ಲ ಅರವತ್ಮೂರು ಪುರಾತನರಲ್ಲಿ ಒಬ್ಬನೆನಿಸಿದ್ದಾನೆ) ಇವರೆಲ್ಲ ಈ ಜನಾಂಗದವರೆ. ಮಹಾಭಾರತದಲ್ಲಿ ಸಾಕ್ಷಾತ್ ಶಿವನೇ ಬೇಡರ ವೇಷದಿಂದ ಬಂದು ಅರ್ಜುನನಿಗೆ ಪಾಶುಪತಾಸ್ತ್ರ ನೀಡಿದನೆಂದೂ, ಕಿರಾತಾರ್ಜುನವಿಜಯ ಅಥವಾ ಕಿರಾತರುದ್ರಲೀಲೆಯನ್ನು ನೋಡಬಹುದು. ಅಲ್ಲದೆ ಈ ಪ್ರಕರಣದಿಂದ ಬೇಡರ ವೇಷಭೂಷಣಗಳು ಹೀಗೆ ಇದ್ದವೆಂದು ಮತ್ತು ಈ ಕಾಲದಲ್ಲಿಯೇ ಈ ಜನಾಂಗವಿದ್ದಿತೆಂದು ತಿಳಿಯಲು ಸಾಧ್ಯವಾಗಿದೆ.
ವಡ್ಡಾರಾಧನೆಯಲ್ಲಿ ಸಹ ಈ ಜನಾಂಗದ ಉಲ್ಲೇಖವಿದೆ. ಈ ಜನಾಂಗದ ಪ್ರಾಚೀನತೆಯನ್ನು ತಿಳಿದ ನಂತರ ಇತಿಹಾಸದ ಪುಟಗಳನ್ನು ಗಮನಿಸುವುದಾದರೆ ಏಳನೇ ಶತಮಾನದ ‘ಗದ್ದೆ ಮನೆ ಶಾಸನ’ದಿಂದ ಬೇಡರು ರಾಜ್ಯವಾಳಿದ್ದರೆಂದೂ ಗೊತ್ತಾಗುತ್ತದೆ. ಭಾರತದ ಉದ್ದಗಲಕ್ಕೂ ಅಂದು ಆಳಿದ ಬಹಳಷ್ಟು ರಾಜಮನೆತನಗಳವರು ಈ ಜನಾಂಗಗಳವರೇ ಆಗಿದ್ದರು. ಹರ್ಷವರ್ಧನನ ಕಾಲದಲ್ಲಿಯೇ ಈ ಜನರು ಸಾಕಷ್ಟು ಪ್ರಚಲಿತದಲ್ಲಿದ್ದರೆಂದು ತಿಳಿದುಬರುತ್ತದೆ.
ಪಂಪ ಮತ್ತು ನಾಗವರ್ಮನ ಕಾವ್ಯಗಳಲ್ಲಿ ಈ ಜನಾಂಗದ ಉಲ್ಲೇಖವಿದೆ. ಹೊಯ್ಸಳರ ಸಳನು ಸಹ ಬೇಡ ಜನಾಂಗದವನೆಂದು ಅಭಿಪ್ರಾಯವಿದೆ. ದೆಹಲಿ ಸುಲ್ತಾನರನ್ನು ಸದೆ ಬಡಿದರ ಕಂಪಿಲರಾಯ ಹಾಗೂ ಇತಿಹಾಸ ಪ್ರಸಿದ್ಧನಾದ ಕಂಪಿಲನ ಮಗ ಗಂಡುಗಲಿ ಕುಮಾರರಾಮ ಇದೇ ಕುಲದವರಾಗಿದ್ದರು.
ಕಂಪಲಿ ರಾಜ್ಯದಲ್ಲಿ ಸಣ್ಣ ಅಧಿಕಾರಿಗಳಾಗಿದ್ದ ಹಕ್ಕಬುಕ್ಕರು ವಿಜಯನಗರ ಸಾಮ್ರಾಜ್ಯ ವನ್ನು ಸ್ಥಾಪಿಸಿದಾಗ, ಕರ್ನಾಟಕದಾದ್ಯಂತ ನಾಯಕ ಜನಾಂಗದವರು ವಿಜಯನಗರ ಸಾಮ್ರಾಜ್ಯಕ್ಕೆ ಸಾಮಂತರಾಗಿ ಅನೇಕ ಪಾಳೆಯ ಪಟ್ಟಗಳನ್ನು ಆಳುತ್ತಿದ್ದವರು, ವಿಜಯನಗರ ಸಾಮ್ರಾಜ್ಯಪತನಾನಂತರ ಸ್ವತಂತ್ರ ಪಾಳೆಯಗಾರರೆನಿಸಿ ಪ್ರಖ್ಯಾತರಾಗಿದ್ದರು. ಈ ಪ್ರಖ್ಯಾತ ಪಾಳೆಯಗಾರರೆಂದರೆ ಚಿತ್ರದುರ್ಗ, ರಾಯದುರ್ಗ, ಹರತಿ, ಸಿರಾ, ನಿಡುಗಲ್ಲು, ಬಸವಾಪಟ್ಟಣ ತರಿಕೆರೆ, ಚಿಕ್ಕನಾಯಕನಹಳ್ಳಿ, ಹಲಗಲಿ ಇನ್ನೂ ಮುಂತಾದ ಪಾಳೆಯಪಟ್ಟುಗಳೆಲ್ಲ ಈ ನಾಯಕರುಗಳಿಂದ ಕೂಡಿದ್ದು ಚಿತ್ರದುರ್ಗದ ವೀರ ಮದಕರಿನಾಯಕ, ಬಿಚ್ಚುಗತ್ತಿ ಭರಮಣ್ಣ, ಶಿಸ್ತುಗಾರ ಶಿವಪ್ಪ ನಾಯಕ, ರ ಎಚ್ಚೆಮ ನಾಯಕ, ಸುರಪುರದ ರಾಜಾ ವೆಂಕಟಪ್ಪ ನಾಯಕ, ಸಿಂಧೂರ ಲಕ್ಷ್ಮಣ ಮುಂತಾದವರು ತಮ್ಮ ಶೌರ‍್ಯ ಸಾಹಸಗಳಿಂದ ದೇಶಾಭಿಮಾನದಿಂದ ಇತಿಹಾಸ ಪ್ರಸಿದ್ಧರಾಗಿದ್ದಾರೆ.
ಮೊದಲಿನಿಂದಲೂ ಈ ಜನಾಂಗ ಅಲ್ಲಲ್ಲಿ ಗುಡ್ಡಗಾಡುಗಳಲ್ಲಿ ವಾಸಿಸುತ್ತಾ ಬೇಟೆಯಾಡು ವುದನ್ನೆ ತಮ್ಮ ಮೂಲ ವೃತ್ತಿಯನ್ನಾಗಿಸಿಕೊಂಡು ಬೇಡಜನಾಂಗವೆನಿಸಿದರು. ಯುದ್ಧ ಮಾಡುವುದು ಮೆಚ್ಚಿಕೆಯ ವಿಚಾರವಾಗಿತ್ತು. ಅನೇಕ ರಾಜ್ಯಗಳಲ್ಲಿ ಸೈನಿಕರಾಗಿ ಬದುಕಿದ್ದರು. ನಮ್ಮ ದಕ್ಷಿಣ ಭಾರತದ ಮೇಲೆ ಮಹಮದೀಯರು ದಾಳಿ ಇಟ್ಟಾಗ ದಾಳಿಯನ್ನು ಕೆಚ್ಚೆದೆಯಿಂದ ತಡೆಗಟ್ಟಿ, ಹಿಂದೂ ರಾಜ್ಯ ಹಾಗೂ ಹಿಂದೂಧರ್ಮವನ್ನು ರಕ್ಷಿಸುವಲ್ಲಿ ಪ್ರಮುಖ ಪಾತ್ರವಹಿಸಿದ್ದರು. ವಿಜಯನಗರ ಸಾಮ್ರಾಜ್ಯದಲ್ಲಿ, ಮೈಸೂರಿನ ಹೈದರ ಹಾಗೂ ಟಿಪ್ಪುವಿನ ಹಾಗೂ ಇನ್ನೂ ಮುಂತಾದವರಲ್ಲಿ ವಿಶೇಷ ಪಡೆಗಳಾಗಿ, ಕಾಲಾಳುಪಡೆಗಳಾಗಿ ದಂಡಿನ ದಳವಾಯಿಗಳಾಗಿ ಸೇವೆಸಲ್ಲಿಸಿ ಅನೇಕರ ವಿಜಯಕ್ಕೆ ಕಾರಣೀಭೂತರಾಗಿದ್ದಾರೆ.
ಕಾಲ ಬದಲಾದ ಹಾಗೆ ಬೇಟೆಯಾಡುವುದು ನಿಂತಿತು. ರಾಜ್ಯಗಳು ಪತನವಾಗಿ ಪಡೆಗಳು ಇಲ್ಲವಾದವು. ಈಗ ಹದಿನೆಂಟು ಇಪ್ಪತ್ತು ಜಾತಿಯ ಹೆಸರಿನಲ್ಲಿ ಗೊತ್ತು ಗುರಿಯಿಲ್ಲದೆ, ಬದುಕಿಕೊಂಡು ನೆಲೆಯಿಲ್ಲದಂತೆ ಹರಿದು ಹಂಚಿ ಹೋಗಿದ್ದಾರೆ.
ಈ ಜನಾಂಗ ವಿವಿಧ ನಾಮಗಳಲ್ಲಿ ಬೆಳೆದುಬಂದ ಬಗೆಯನ್ನು ವಿದ್ವಾಂಸರು ಹೀಗೆ ಅರ್ಥೈಸಿದ್ದಾರೆ –
ಬೇಡರು (ನಾಯಕರು) ಕರ್ನಾಟಕದ ಮೂಲವಾಸಿಗಳೆನ್ನಿಸಿದ್ದಾರೆ. ಬೇಡ, ಬೇಡನ್, ಬೇಡರ್, ಬೇರಡ್ ಎಂದರೆ ಬೇಟೆಯಾಡುವವರೆಂದು (ಕನ್ನಡದಲ್ಲಿ ಬೇಟೆ, ತಮಿಳಿನಲ್ಲಿ ವೇಟೈ) ಬೇ=ಇಲ್ಲ, ಡರ್=ಅಂಜಿಕೆ=ಅಂಜಿಕೆಯಿಲ್ಲದವರೆಂದೂ, ಶಿವಾಜಿಯ ಕಾಲದಲ್ಲಿ ಬೆ=ಇಲ್ಲ, ರಡ=ಅಳುವುದು=ಯಾವುದಕ್ಕೂ ಅಳದವರೆಂದೂ ಧೈರ್ಯವಂತರೆಂದೂ, ಬೇಡರು=ಯಾರಮುಂದೆಯೂ ಯಾವುದಕ್ಕೂ ಕೈಒಡ್ಡಿ ಬೇಡದವರೆಂದೂ (ಈ ಜನಾಂಗದಲ್ಲಿ ಭಿಕ್ಷುಕ ವೃತ್ತಿಯವರು ಕಂಡು ಬರುವುದಿಲ್ಲ) ಹೇಳುತ್ತಾರೆ. ಈ ಬೇಡರಲ್ಲಿ ಮ್ಯಾಸಬ್ಯಾಡರು ಊರುಬೇಡರು ಎಂದು ಒಳಪಂಗಡಗಳಿವೆ. ಅಲ್ಲದೆ ಈ ಬೇಡರು ಕರ್ನಾಟಕದ ರಜಪೂತ ರೆನಿಸಿದ್ದಾರೆ.
ಸ್ವಾತಂತ್ರ್ಯ ಬರುವ ಮೊದಲು ಮತ್ತು ದೇಶಕ್ಕಾಗಿಯೂ ತಮ್ಮ ಪ್ರಾಣವನ್ನೆ ಲೆಕ್ಕಿಸದೆ, ಅತ್ಯಂತ ಜವಾಬ್ದಾರಿಯನ್ನು ವಹಿಸಿ, ಜನರ ಪ್ರಾಣಗಳನ್ನೂ ರಕ್ಷಿಸುತ್ತಾ ಪ್ರಜೆಗಳ ಹಿತಕ್ಕಾಗಿ ನಾಯಕತ್ವವಹಿಸುತ್ತಿದ್ದುದರಿಂದ, ನಾಯಕರೆನಿಸಿಯೂ, ಪಾಳೆಯಪಟ್ಟುಗಳನ್ನು ಆಳಿದ್ದರಿಂದ ಪಾಳೆಯಗಾರರಾಗಿಯೂ, ನಾಯಕ, ನಾಯಕವಾಡಿಗಳೆನಿಸಿಯೂ ಜನಜನಿತರಾಗಿದ್ದರು. ಅಲ್ಲದೆ ಈ ಜನಾಂಗ ತಮ್ಮ ಹೆಸರಿನ ಮುಂದೆ “ನಾಯಕ” ಎನ್ನುವ ಪದವನ್ನು ಬಳಸುತ್ತಾರೆ (ಲಂಬಾಣಿಗಳಲ್ಲಿಯ “ನಾಯಕ” ಪದವನ್ನು ಹೆಸರಿನ ಕೊನೆಯಲ್ಲಿ ಹಚ್ಚಿಕೊಳ್ಳುತ್ತಾರೆ ಇವರು ಇದನ್ನು ಕೇವಲ ಗೌರವ ಸೂಚಕವಾಗಿ ಬಳಸುತ್ತಾರೆ., ಆದರೆ ನಾಯಕ ಜಾತಿಯವರು ಈ ಪದವನ್ನು ಜಾತಿ ಸೂಚಕವಾಗಿಯೂ ತಮ್ಮ ಹೆಸರಿನೊಂದಿಗೆ ಬಳಸುತ್ತಾರೆ).
ದೊರೆ ಮಕ್ಕಳೆಂದರೆ ದೇಶವನ್ನು ಆಳುತ್ತಿದ್ದವರ ಮಕ್ಕಳೆಂದೂ, “ಪರಿವಾರ”ದವರೆಂದರೆ ರಾಜಪರಿವಾರದವರೆಂದೂ ಹಿಂದೆ ರಾಜರು ಯುದ್ಧಕ್ಕೆ ಹೊರಟಾಗ ರಾಜನ ಮುಂದೆ ಕತ್ತಿಹಿಡಿದು ಇವರೂ ಯುದ್ಧಕ್ಕೆ ಹೊರಡುತ್ತಿದ್ದರು. ರಾಜ ಪರಿವಾರದವರಲ್ಲಿ ಖಾಯಂ ಆಗಿ ಇರುತ್ತಿದ್ದರು. (ಈಗಲೂ ಹಳೇ ಮೈಸೂರು, ಕೊಡಗು ಮುಂತಾದ ಕಡೆ ಈ ಜನಾಂಗ ದವರಿದ್ದು, ತಮ್ಮ ಏಳ್ಗೆಗಾಗಿ ಸಂಘಸಂಸ್ಥೆಗಳನ್ನು ರಚಿಸಿಕೊಂಡಿದ್ದಾರೆ).
ಕನ್ನಯ್ಯಗಳೆಂದರೆ ಕೃಷ್ಣನ ಪರಿವಾರದವರೆಂದೂ, ಗುರಿಕಾರರೆಂದೂ, ಕ್ಷತ್ರಿಯರೆಂದೂ, ಮಹಾರಾಷ್ಟ್ರ ಮತ್ತು ಉತ್ತರ ಭಾರತದಲ್ಲಿ “ರಾಮೋಶಿ”ಯರೆಂದು (ರಾಮನ ಕುಲದವರು, ರಾಮನ ವಂಶದವರೆಂದೂ) ಶಿಂಗರೆಂದೂ (ಶಿಂಗರೆಂದರೆ ದಿಟ್ಟತನದಲ್ಲಿ ಮೆರೆದಾಡುವವರೆಂದೂ), ವಾಲ್ಮೀಕಿ ಜನಾಂಗವೆಂದರೆ ವಾಲ್ಮೀಕಿ ಮಹರ್ಷಿಯ ಕುಲದವರೆಂದೂ, ಬೋವಿ-ಬೋವ (ಬೋವಿಗಳೆಂದರೆ ಒಡ್ಡರು ಎಂದೂ ಸಹ ಹೇಳುತ್ತಾರೆ) ಮಿಣಿಯನ್ನು, ಭಾರವನ್ನು ಹೊರುವವರು, ಹೊತ್ತು ಸಹಾಯಕ ಮಾಡತಕ್ಕವರೆಂದೂ, ತಳವಾರರೆಂದರೆ – ತಳವಾರ, ತಲಕಾರ, ಕತ್ತಿಹಿಡಿದು ಊರಿನ ಜನರ ಹಿತವನ್ನು ಕಾಪಾಡತಕ್ಕವನೆಂದೂ, ಪಂಚಾಯತಿ ಕಟ್ಟೆಗಳಲ್ಲಿ (ಪ್ರತಿ ಗ್ರಾಮದಲ್ಲಿ ಊರಿನ ತಳವಾರ, ಕೋಲುಕಾರ, ಓಲೇಕಾರರಿರುತ್ತಿದ್ದರು. ಕತ್ತಿಕೋಲು ಹಿಡಿದು ಸುದ್ದಿ ಸಾರುವವನು, ಆರಕ್ಷಕನ ಹೆಗ್ಗುರುತಾಗಿಯು, ಊರನ್ನು ಕಾಯುವ ರಕ್ಷಿಸುವ ಅಧಿಕಾರಿಗಳಂತೆಯ) ಹೊಣೆಯನ್ನು ನಿರ್ವಹಿಸುತ್ತಿದ್ದವರಿಗೆ ತಳವಾರರೆಂದು ಕರೆಯುತ್ತಿದ್ದರು. ಪೂಜಾರಿಕೆಯನ್ನೂ ನಿರ್ವಹಿಸುತ್ತಿದ್ದರು.
ಹೀಗೆ ಈ ಜನಾಂಗ ತಮ್ಮ ವೃತ್ತಿಗಳ ಮೂಲಕವೂ ಜಾತಿ ಪದವನ್ನು ಸೃಷ್ಟಿಸಿಕೊಂಡಿವೆ. ಈ ಜಾತಿಗಳಲ್ಲಿ ಅನೇಕ ಗೋತ್ರ, ಬೆಡಗು ಮುಂತಾದವುಗಳಿವೆ.
ಹಿಂದೆ ನಾಯಕರು, ಪಾಳೆಯಗಾರರು ಕೊಡುಗೈ ದಾನಿಗಳಾಗಿ ಅನೇಕ ದಾನದತ್ತಿಗಳನ್ನು ನೀಡಿ, ಕೆರೆಕಟ್ಟೆ ಬಾವಿಗಳನ್ನು, ಗುಡಿ-ಗುಂಡಾರಗಳನ್ನು ಕೋಟೆಕೊತ್ತಳಗಳನ್ನು ಬುರುಜು ಬತೇರಿಗಳನ್ನು ನಿರ್ಮಿಸಿ ಅನೇಕ ಪ್ರಜಾಹಿತ ಕಾರ್ಯಗಳನ್ನು ಮಾಡಿದ್ದು ಅವು ಇಂದಿಗೂ ಸ್ಮರಣೆಗೆ ಪಾತ್ರವಾಗಿವೆ.
ಕೃಪೆ : ವಾಲ್ಮೀಕಿ ಜ್ಯೋತಿ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೪. ಬೇಡರ ಮೂಲ
ಭಾರತದ ಬುಡಕಟ್ಟುಗಳಲ್ಲೊಂದಾದ ನಾಯಕ ಸಮುದಾಯಕ್ಕೆ ತನ್ನದೇ ಆದ ವಿಶಿಷ್ಟ ಚಹರೆ ಇದೆ. ಅಲ್ಲದೆ ನಾಯಕ ಸಮುದಾಯ ತನ್ನದೇ ಆದ ಪ್ರತ್ಯೇಕ ಸಂಸ್ಕೃತಿಯೊಂದಿಗೆ ಜನ ಜೀವನವನ್ನು ನಡೆಸುತ್ತಿದೆ ಎನ್ನಬಹುದು. ಪ್ರತಿಯೊಂದು ಸಮುದಾಯಕ್ಕೂ ಅವರದೇ ಆದ ಚಾರಿತ್ರಿಕ, ಐತಿಹಾಸಿಕ, ಸಾಮಾಜಿಕ ಹಿನ್ನೆಲೆಗಳನ್ನು ಕಾಣುತ್ತೇವೆ. ಅಂತಹದರಲ್ಲಿ ಈ ನಾಯಕ ಸಮುದಾಯವು ಒಂದು. ಇದಕ್ಕೆ ಇದರದೇ ಆದ ವರ್ಣರಂಜಿತ ಇತಿಹಾಸವಿದೆ.
ನಾಯಕ ಸಮುದಾಯದಲ್ಲಿ ಅನೇಕರು ವೀರಸಾಹಸಿಗಳಾಗಿ ಬಾಳಿ ಬದುಕಿ ಪಾಳೆಯಗಾರ ರಾಗಿ, ರಾಜರೆನಿಸಿಕೊಂಡು, ಗಂಡುಗಲಿಗಳಾಗಿ ತಮ್ಮ ಪ್ರಭುತ್ವ ಸಾಧಿಸಿ ರಾಷ್ಟ್ರಪ್ರೇಮಕ್ಕೆ, ಸಾಹಸಕ್ಕೆ, ಧೈರ್ಯಕ್ಕೆ, ಸಾಹಸಕ್ಕೆ, ಶೌರ್ಯ, ಪರಾಕ್ರಮಗಳಿಗೆ ಹೆಸರಾಗಿ, ಸಾಹಿತ್ಯ ಸಂಸ್ಕೃತಿ, ಕಲೆಗಳ ಪ್ರೋಹೋಗಿದ್ದಾರೆ.
ಆದ್ದರಿಂದ ಬೇಡರೆಂದರೆ ಯಾರಿಗೂ ಅಂಜದ, ಅಳುಕದ, ಅಳಲಾರದ ವ್ಯಕ್ತಿ ಎನ್ನುವ ಅರ್ಥವನ್ನು ಕಾಣುತ್ತೇವೆ.
ಬೇಟೆಯಾಡುವುದನ್ನೇ ಬದುಕಿನ ಭಾಗವಾಗಿಸಿಕೊಂಡ ಈ ಸಮುದಾಯವು ಬೇಟೆಯಾಡಿ ತನ್ನ ಜೀವನವನ್ನು ಸಾಗಿಸುತ್ತಿತ್ತು. ಬೇಟೆಯಾಡುವುದರಿಂದಲೇ ಈ ಬುಡಕಟ್ಟು ಸಮುದಾಯವು ‘ಬೇಡ’ರೆಂದು ಕರೆಯಿಸಿಕೊಂಡಿತೆನ್ನಬಹುದು. ಬೆಟ್ಟ ಗುಡ್ಡಗಳ ಮಧ್ಯೆ ತಮ್ಮ ವಾಸಸ್ಥಳ ಮಾಡಿಕೊಂಡ ಈ ಸಮುದಾಯದವರು ಚರ್ಮದ ತೊಗಟೆಯಿಂದಲೇ ತಮ್ಮ ಉಡುಪನ್ನು ತಯಾರಿಸಿಕೊಳ್ಳುತ್ತಿದ್ದರು.
ಆದಿ ಮೂಲವಾದ ಭಗವಂತನು ಬೇಡರ ಚಂಚುಲಕ್ಷ್ಮಿಯನ್ನು ಮದುವೆಯಾಗುವುದರ ಮೂಲಕ ಬೇಡರ ವಂಶವನ್ನು ಬೆಳೆಯಿಸಿದನೆಂಬ ಐತಿಹ್ಯವನ್ನು ಕಾಣಬಹುದು. ಏಕಾಂಗಿತನದಲ್ಲಿ ಅಲೆಯುತ್ತಿದ್ದ ಬೇಡ ಸಮುದಾಯದ ರೋಮಾಂಚನ ಹೆಜ್ಜೆಗಳು ಎಲ್ಲಿಂದ ಆರಂಭವಾದವು, ಹೇಗೆ ಆರಂಭವಾದವು ಎನ್ನುವುದರ ಬಗ್ಗೆ ಹಲವಾರು ವಿದ್ವಾಂಸರಲ್ಲಿ ವಾದ ವಿವಾದಗಳಿವೆ.
ಹಲವರ ಅನಿಸಿಕೆಯಲ್ಲಿ ಬೇಡ ಜನಾಂಗದ ಮೂಲ ವಾಲ್ಮೀಕಿ ಎಂದು ಹೇಳುತ್ತಾರೆ. ಈತ ಕಿರಾತರ ಯಜಮಾನನಾದ ಕಾಮಕೇತು, ಲಕ್ಷ, ಮೀನು, ಮಲ್ಲರೆಂಬ ಇನ್ನಿತರ ಏಳು ಜನ ಮಕ್ಕಳ ನೇತೃತ್ವದಲ್ಲಿ ಏಳು ಪಡೆಗಳನ್ನು ರಚಿಸಿ ದರೋಡೆ ನಡೆಸುತ್ತಿದ್ದನು. ಮುಂದೆ ಕಾಡಿನಲ್ಲಿ ಕಾಲಾನಂತರ ಚದುರಿಹೋದ ಈ ಪಡೆಗಳು ಬೇಡ ಜನಾಂಗದ ವಂಶ ವಿಕಾಸಕ್ಕೆ ನಾಂದಿ ಹಾಡಿದವು ಎಂದು ಹೇಳಲಾಗಿದೆ.
ಬೇಡರು ಕಣ್ವ ಋಷಿಯ ವಂಶಜರೆಂಬ ನಂಬಿಕೆಯಿದೆ. ಅದಕ್ಕಾಗಿಯೇ ಅವರು ‘ಕಾಣ್ಯಮ್’ ಕುಲದವರೆಂದು ತಮ್ಮನ್ನು ಕರೆದುಕೊಳ್ಳುತ್ತಾರೆ.
‘ಬೇಡ’ ಎನ್ನುವ ಪದವು ಸೃಷ್ಟಿಕರ್ತ ಬ್ರಹ್ಮನು ಊರಿನೊಳಕ್ಕೆ ಪ್ರವೇಶಿಸುತ್ತಿದ್ದ ಅಪರಿಚಿತವಾದ ಒಂದು ಜಾತಿಯನ್ನು ತಡೆದು ಊರಿನೊಳಕ್ಕೆ ಹೋಗುವುದು ‘ಬೇಡ’ವೆಂದದ್ದ ರಿಂದ ಆ ಜಾತಿಗೆ ಅದೇ ಹೆಸರೇ ಬಂದು ಅಂದಿನಿಂದ ಬೇಡ ಎಂಬ ಪದ ಬಂದಿತೆಂದು ಹೇಳಲಾಗಿದೆ.
ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ, ಜಾತಿ ನಿರ್ಮಾಣದಲ್ಲಿ ತೊಡಗಿದ್ದ ಬ್ರಹ್ಮನು ಹಸಿ ಮಣ್ಣಿನಿಂದ ಹಲವು ಹೆಸರುಗಳ ಜಾತಿ ನಿರ್ಮಾಣಗಳನ್ನು ಮಾಡಿ ಮಾಡಿ ಊರಿನೊಳಗೆ ಎಸೆಯುತ್ತಿದ್ದ, ಸೃಷ್ಟಿ ಸಾಕೆನಿಸಿ ತನ್ನ ಕೈಲಿದ್ದ ಮಣ್ಣನ್ನು ‘ಬೇಡ’ವೆಂದು ಬೇಲಿಯಾಚೆಗೆ ಎಸೆದನು. ಅದರಲ್ಲಿಯೇ ಒಂದು ಸಮೂಹ ಸೃಷ್ಟಿಯಾಗಿ ಊರಿನೊಳಗೆ ಪ್ರವೇಶಿಸಲು ಪ್ರಯತ್ನಿಸಿದರು. ‘ನೀವ್ಯಾರು’ ಎಂದು ಪ್ರಶ್ನಿಸಿದ ಬ್ರಹ್ಮನಿಗೆ ನಾವು ‘ಬೇಡರು’ ಎಂದು ಉತ್ತರಿಸಿದರಂತೆ. ನೀವು ಊರಿನೊಳಗೆ ಹೋಗುವುದು ಬೇಡವೆಂದು ತಡೆದಿದ್ದರಿಂದ ಕಾಡಿಗೆ ಹೋಗಿ ಬೇಟೆಯಾಡುತ್ತಾ ಬೇಡರಾದರು ಎಂದು ಹೇಳಲಾಗಿದೆ.
‘ಬೇಡ’ರೆಂದರೆ ಪೂರ್ವದಲ್ಲಿ ದಾರಿ ಹೋಗುವವರನ್ನು ಪೀಡಿಸಿ ಅವರಿಂದ ವಸ್ತುಗಳನ್ನು ಕಸಿದುಕೊಳ್ಳುತ್ತಿದ್ದರಂತೆ. ಆದ್ದರಿಂದ ಊರೊಳಗೆ ಬೇಡರು ಬರುತ್ತಾರೆಂದರೆ ‘ಅಯ್ಯೋ’ ಬೇಡರು ಬಂದರು, ಇನ್ನೇನು ನಮ್ಮ ಸಾಮಾನುಗಳನ್ನು ಕಸಿದುಕೊಳ್ಳುತ್ತಾರೆಂದು ಜನರೆಲ್ಲಾ ಹೆದರಿ ತಮ್ಮ ಮನೆಯನ್ನು ಪ್ರವೇಶಿಸಲು ತಡೆಯೊಡ್ಡುತ್ತಿದ್ದರಂತೆ.
ಪರ್ಯಾಯ ಪದವಾಗಿ ಬೇಡ ಎನ್ನುವುದಕ್ಕೆ ಆಯಾ ಪ್ರದೇಶಕ್ಕನುಗುಣವಾಗಿ ಬೇರೆ ಬೇರೆ ಪದಗಳಲ್ಲಿ ಕರೆಯಲಾಗಿದೆ. ತಮಿಳುನಾಡಿನಲ್ಲಿ ಬೇಡರಿಗೆ ನಾಯಾಷಾ, ನಾಯಕರ್, ವಾಲ್ಮೀಕಿ, ವೇಡನ್, ವೆತ್ತಲೆ, ಸಿಲೋನ್, ವೇಟನ್, ವೇಡುವಾಸ, ಟೆವ್ಹಾನ್ ವೇಟೆಕಾರನ್.
ಉತ್ತರ ಪ್ರದೇಶದಲ್ಲಿ ಜಾಟ್, ಪಂಜಾಬ್ ಭೀಲ್, ಬಾಲಮೀಕಿ, ವಾಲ್ಮೀಕಿ, ನಾಯಕ ಮಾಂಗ್, ಬಾಂಗಾಲ, ಬಿಹಾರ ಸೇನ್ ಎಂದು ಗುರುತಿಸಲಾಗಿದೆ.
ಕರ್ನಾಟಕ ಮತ್ತು ಕೇರಳದಲ್ಲಿ
ಬೇಡ ಬ್ಯಾಡ ನಾಯರ್
ಎಂದು ಕರೆಯಲಾಗುತ್ತಿದೆ.
ಮಹಾರಾಷ್ಟ್ರದಲ್ಲಿ ರಾಮೋಶಿ, ರಾಣವಾಸಿ ಅಂದರೆ ಅರಣ್ಯದಲ್ಲಿ ವಾಸಿಸುವ ಎಂದರ್ಥ. ಮರಾಠಿಯಲ್ಲಿ ಬೇರಡ ಎಂತಲೂ ಅಂದರೆ ಯಾರಿಗೂ ಅಂಜದವರು, ಅಳದವರು, ಅಳಲಾರದ ಎಂದರ್ಥ.
ಬೇಡ ಜನಾಂಗದ ಬಗ್ಗೆ ಮಹಾಭಾರತದಲ್ಲಿ ಕೆಲವು ಪದಗಳ ಉಲ್ಲೇಖಗಳು ಸಿಗುತ್ತವೆ. ಪುಲಿಂದ, ನಿಷಾಧ, ವ್ಯಾಧ ಎಂಬ ಪದಗಳು ಕಂಡು ಬರುತ್ತದೆ.
ಬೇಡ ಜನಾಂಗದವರ ಮೂಲ ದ್ರಾವಿಡ ಜನಾಂಗವೆಂದು ಹೇಳಲಾಗಿದೆ. ಅದಕ್ಕೆ ಸಾಕ್ಷಿ ಯಾಗಿ ಪುಳಿಂದ, ಭಿಲ್ಲ, ಕಿರಾತ, ವ್ಯಾಧ, ಶಿಬಿರ, ನಿಷಾಧ ಮುಂತಾದ ಹೆಸರುಗಳನ್ನು ಕಾಣಲಾಗಿದೆ.
ಭಿಲ್ಲ ಎಂದರೆ ಬಿಲ್ಲಿನ ಸಹಾಯದಿಂದ ಬೇಟೆಯಾಡುವ ಬೇಡರಿಗೆ ಭಿಲ್ಲರೆಂದು ಕರೆಯಲಾಗಿದೆ.
ಈ ಎಲ್ಲ ಇಲ್ಲಿಯ ಕೆಲವು ಪದಗಳು ಬೇರೊಂದು ಮತ, ಜತಿಗಳನ್ನು ಸೂಚಿಸುತ್ತವೆ ಎಂಬುದನ್ನು ಗಮನಿಸಬಹುದು.
ಹೆಚ್.ವಿ. ನಂಜುಂಡಯ್ಯ ಮತ್ತು ಎಲ್.ಕೆ. ಅನಂತಕೃಷ್ಣ ಅಯ್ಯರ್ ಅವರ ಪ್ರಕಾರ:
“The Bedas are an aboriginal Tribe of  the Telugu and Canarese districts” ಎಂದು
‘Beda’ ಎಂಬುದು “a curruption of the sanskrit word Vyadh” ಎಂದು ಬೇಡ ಪದ ನಿಷ್ಪತ್ತಿಯೊಡನೆ,
“Most of the Mysore Palayagars of pretty chifs are bedas” ಎಂದು ಹೇಳಿದ್ದಾರೆ.
ಬುಖಾನನ್‌ರವರು ಬೇಡರು ಮೂಲತಃ ದ್ರಾವಿಡ ಜನಾಂಗಕ್ಕೆ ಸೇರಿದವರಾಗಿಬಹುದು ಎಂದು ಹೇಳಿದ್ದಾರೆ.
ಅದೇ ರೀತಿಯಾಗಿ ಬೇಡರಲ್ಲಿ ಮ್ಯಾಸಬ್ಯಾಡರು, ಊರುಬ್ಯಾಡರು ಎಂದು ಎರಡು ರೀತಿಯಲ್ಲಿ ಕರೆಯುತ್ತಾರೆ.
ಊರಲ್ಲಿ ವಾಸಿಸುವವನು ಊರ ಬೇಡನಾದರೆ, ಮೇಷ ಕುರಿಗಳನ್ನು ಮೇಕೆಗಳನ್ನು ಮೇಯಿಸುವವರು ಮ್ಯಾಸಬೇಡರಾದರು.
ಮ್ಯಾಸಬೇಡರಿಂದ ಕವಲೊಡೆದ ಬೇಡರೇ ಊರಬೇಡರು. ಊರಿನ ಸಂಸ್ಕೃತಿಗೆ ಒಗ್ಗಿ ಕೊಂಡರು ಎಂದು ಒಟ್ಟಾರೆಯಾಗಿ ಹೇಳಬಹುದು. ಪ್ರದೇಶಕ್ಕನುಗುಣವಾಗಿ ಅಲ್ಲಿಯ ದೇವ-ದೇವತೆಗಳಿಗೆ ನಡೆದುಕೊಳ್ಳುವರು. ಇವುಗಳಿಗೆ ತಕ್ಕ ಆಚರಣೆಗಳನ್ನು ನಡೆಸಿಕೊಂಡು ಮುಂದುವರಿಸುತ್ತಾ ಬಂದಿದ್ದಾರೆ.
ಎಲ್ಲಮ್ಮ, ಹುಲಿಗೆಮ್ಮ, ವೆಂಕಟರಮಣ, ಮಾರೆಮ್ಮ, ಮೈಲಾರಲಿಂಗ ಹೀಗೆ ಇವರ ದೇವರುಗಳನ್ನಾಗಿ ಕಾಣಬಹುದು.
ಪ್ರಾಚೀನತೆಯಿಂದಲೂ ಗುಹೆಗಳಲ್ಲಿ, ಬೆಟ್ಟಗಳಲ್ಲಿ ವಾಸವಾಗಿದ್ದು, ಯಾವುದೇ ಅಕ್ಷರ ಜ್ಞಾನ ಇಲ್ಲದಿದ್ದರೂ ತಮ್ಮದೇ ಆದ ಸಾಂಸ್ಕೃತಿಕ ಚಹರೆಯೊಂದಿಗೆ ತಮ್ಮ ಬದುಕನ್ನು ನಿರೂಪಿಸಿಕೊಂಡಿದ್ದಾರೆನ್ನಬಹುದು. ಆದರೆ ಶಿಷ್ಟ ಸಂಸ್ಕೃತಿಗೆ ಸರಿಸಾಟಿಯಾಗಿ ನಿಲ್ಲಲಾಗದೆ ಇವರು ಸಾಮಾಜಿಕವಾಗಿ ಹಿಂದುಳಿದಿದ್ದಾರೆ.
ಸೈನಿಕ ವೃತ್ತಿ ಇವರಿಗೆ ಮೊದಲಿನಿಂದಲೂ ಪ್ರಿಯವಾದಂತ ಉದ್ಯೋಗವಾಗಿದೆ. ಕರ್ನಾಟಕದ ಸೈನಿಕರಲ್ಲಿ ಈ ಸಮುದಾಯದವರೇ ಪ್ರಮುಖರು ಇರುತ್ತಿದ್ದರು ಎನ್ನಬಹುದು. ಗಸ್ತಿ ತಿರುಗುವುದು, ಕಾವಲು ಕಾಯುವುದು ಮುಂತಾದ ಕೆಲಸಗಳನ್ನು ಈ ಸಮುದಾಯದವರೇ ಈಗಲೂ ಮಾಡುತ್ತಿರುವುದನ್ನು ನಾವು ಕಾಣಬಹುದಾಗಿದೆ.
ಹಿಂದೆ ಬೇಡರು ಬೇಟೆಯಾಡಿ ಬದುಕುವುದೇ ಅವರ ಪ್ರವೃತ್ತಿಯಾಗಿತ್ತು. ಹಾಗಾಗಿ ಅವರಿಗೆ ಸಿಕ್ಕ ಬಿಡುವಿನ ವೇಳೆಯಲ್ಲಿ ಬೇಟೆಗೆ ಹೋಗಿ ಪ್ರಾಣಿಗಳನ್ನು ಬೇಟೆಯಾಡಿಕೊಂಡು ಬರುವುದಾಗಿತ್ತು. ಆದರೆ ಇತ್ತೀಚಿನ ದಿನಮಾನಗಳಲ್ಲಿ ನಗರೀಕರಣ ಪ್ರಭಾವದಿಂದಾಗಿ ಸಂಪೂರ್ಣವಾಗಿ ಬೇಟೆಗೆ ಹೋಗುವುದನ್ನು ನಿಲ್ಲಿಸಿದ್ದಾರೆ. ಯಾಕೆಂದರೆ ಹೆಚ್ಚಿನ ಜನರು ಕೃಷಿ ಕಾರ್ಮಿಕರಾಗಿ ದುಡಿಯುತ್ತಿದ್ದಾರೆ. ಕೆಲವರು ಸ್ವತಂತ್ರ ಒಕ್ಕಲುತನವನ್ನು ಮಾಡು ತ್ತಿದ್ದಾರೆ. ಇನ್ನೂ ಕೆಲವರು ತರಕಾರಿಗಳನ್ನು ಮಾರುತ್ತಿದ್ದಾರೆ. ಕೆಲವು ಕಡೆಗಳಲ್ಲಿ ಉದ್ದವ್ವ, ಹೊನ್ನವ್ವ, ದ್ಯಾಮವ್ವ, ಜುಂಜಪ್ಪ ಮುಂತಾದ ದೇವರುಗಳನ್ನು ಪೂಜಿಸುವ ಪೂಜಾರಿ ಗಳಾಗಿದ್ದಾರೆ. ಯಾಕೆಂದರೆ ಕಾಡು ನಾಶವಾಗಿ ಪ್ರಾಣಿಗಳು ನಾಶವಾಗಿರುವ ಇಂದಿನ ಸಂದರ್ಭದಲ್ಲಿ ಬೇಟೆಯ ಪದ್ಧತಿ ತನ್ನ ಅರ್ಥವನ್ನು ಕಳೆದುಕೊಂಡಿದೆ. ಇನ್ನು ಬೇಟೆಗೆ ಹೋದರೂ ಕೆಲವೊಂದು ಕಾನೂನಿನ ಕ್ರಮಗಳು ಇವರು ಬೇಟೆಯಾಡುವುದನ್ನು ತಡೆಯೊಡ್ಡಿದೆ. ಆದರೂ ಯುಗಾದಿ ಹಬ್ಬದ ಸಂದರ್ಭದಲ್ಲಿ ಕೆಲವು ಕಡೆ ಬೇಟೆಗೆ ಹೋಗುತ್ತಾ ರೆಂದು ತಿಳಿದು ಬಂದಿದೆ. ಕೆಲವರು ಆಚರಣೆಗೋಸ್ಕರ ಮತ್ತು ತಮ್ಮ ಚಹರೆಯನ್ನು ಬಿಡಕೂಡದೆಂದು ಬೇಟೆಯಾಡುತ್ತಾರೆ.
ಒಟ್ಟಾರೆ ಹೇಳಬೇಕೆಂದರೆ ಇತ್ತೀಚಿನ ದಿನಗಳಲ್ಲಿ ನಾಯಕ ಅಥವಾ ಬೇಡ ಜನಾಂಗಕ್ಕೆ ತನ್ನದೆ ಆದ ಉಜ್ವಲ ಪರಂಪರೆಯನ್ನು ಹೊಂದಿದ್ದರೂ ಸಹ ಇಂದಿನ ಯುವ ಪೀಳಿಗೆಗೆ ಅದರ ಅರಿವಿಲ್ಲದೆನೆ, ಅಲ್ಲದೆ ಇವರ ಗುಂಪಿಗೆ ನಾಯಕತ್ವದ ಕೊರತೆಯಿಂದಾಗಿ, ಅಲ್ಲದೆ ರಾಜಕೀಯದಿಂದಾಗಿ ಇವರಿಗೆ ಸಲ್ಲಬೇಕಾದ ಸವಲತ್ತುಗಳಿಂದ ವಂಚಿತವಾಗುತ್ತಿದ್ದಾರೆ ಎನ್ನಬಹುದು.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೫. ನಾಯಕ ಸಮುದಾಯದ ಮೂಲ
ಭಾರತವು ಹಲವಾರು ಬುಡಕಟ್ಟುಗಳ ತವರು ಮನೆ. ಒಂದೊಂದು ಬುಡಕಟ್ಟುಗಳನ್ನು ಅವಲೋಕನ ಮಾಡಿ ನೋಡಿದಾಗ ಒಂದು ಬುಡಕಟ್ಟಿನಿಂದ ಇನ್ನೊಂದು ಬುಡಕಟ್ಟಿಗೆ ವಿಭಿನ್ನತೆ ಕಂಡು ಬರುವುದು ಸಹಜ. ಅದರಲ್ಲಿ ಅವರದೇ ಆದ ಪ್ರಾಚೀನತೆ, ಐತಿಹಾಸಿಕತೆ, ಸಮಾಜದ ಹಿನ್ನೆಲೆಗಳನ್ನು ಕಾಣಬಹುದು. ಪ್ರಮುಖವಾಗಿ ಆದಿವಾಸಿಗಳು ದಟ್ಟ ಅರಣ್ಯ, ಬೆಟ್ಟ ಗುಡ್ಡ, ಪರ್ವತ, ಸುಂದರವಾದ ಪರಿಸರ ಮತ್ತು ಜೀವಿಸಲಿಕ್ಕೆ ಯೋಗ್ಯವಾದಂತಹ ಸ್ಥಳ, ಜೀವನ ಮುಂದುವರಿಕೆಗೆ ಉತ್ಪನ್ನಾಂಗಗಳನ್ನು ಅವಲಂಬಿಸಿಕೊಂಡು ಆಯಾ ಪ್ರದೇಶಗಳಲ್ಲಿ ವಾಸಿಸುವುದು ನಮ್ಮ ಭವ್ಯ ಭಾರತದಲ್ಲಿ ಕಂಡುಬರುತ್ತಿದೆ. ಭಾರತದ ಪ್ರಮುಖ ಬುಡಕಟ್ಟಗಳನ್ನು ೩ ವಿಭಾಗಗಳಲ್ಲಿ ವಿಂಗಡಿಸಲಾಗಿದೆ. ಪ್ರಥಮವಾಗಿ ಉತ್ತರ ಮತ್ತು ಉತ್ತರ ಪೂರ್ವವಲಯ, ಈ ವಲಯದಲ್ಲಿ ಹಿಮಾಲಯ ಗಿರಿ ಕಂದರ ಶ್ರೇಣಿಯಲ್ಲಿ ಹಲವಾರು ಬುಡಕಟ್ಟುಗಳನ್ನು ನೋಡಬಹದು. ಅದರಲ್ಲಿ ಪ್ರಮುಖವಾಗಿ ನಾಗ ಬುಡಕಟ್ಟಿನ ಕೋನಾಕ್, ರೆಂಗ್ಮಾ, ಇತರೆ ಕಂಡು ಬರುತ್ತಿವೆ. ಅದೇ ರೀತಿ ೨ನೆಯ ವಲಯಗಳಲ್ಲಿ ಕೇಂದ್ರೀಯ  ಅಥವಾ ಮಧ್ಯವಲಯ, ಈ ವಲಯವು ಪಶ್ಚಿಮ ಬಂಗಾಳ, ಒರಿಸ್ಸಾ, ಬಿಹಾರ್, ಮಹಾರಾಷ್ಟ್ರ, ಮಧ್ಯಪ್ರದೇಶ ಮುಂತಾದ ಪ್ರದೇಶಗಳನ್ನೊಳಗೊಂಡು ಪ್ರಮುಖ ವಾಗಿ ಸಂತಾಳ, ಮುಂಡ ಇತ್ಯಾದಿ ಪ್ರಮುಖ ಬುಡಕಟ್ಟುಗಳು ಕಂಡು ಬರುತ್ತವೆ. ೩ನೆಯ ದಕ್ಷಿಣ ವಲಯದಲ್ಲಿ ತಮಿಳುನಾಡು, ಆಂಧ್ರಪ್ರದೇಶ, ಕರ್ನಾಟಕ, ರಾಜ್ಯಗಳಲ್ಲಿ ಚೆಂಚು, ಗೊಂಡ, ನಾಯರ್, ಸೋಲಿಗ, ಕಾಡು ಕುರುಬ, ಜೇನುಕುರುಬ ಮುಂತಾದುವು ಕಂಡು ಬರುತ್ತಿವೆ.
ಕರ್ನಾಟಕದಲ್ಲಿ ಬರುವಂತಹ ಬುಡಕಟ್ಟುಗಳು ದಕ್ಷಿಣ ವಲಯಕ್ಕೆ ಸೇರ್ಪಡೆಗೊಂಡಿವೆ. ರಾಜ್ಯದಲ್ಲಿರುವ ೫೦ ಬುಡಕಟ್ಟುಗಳಲ್ಲಿ ಬೇಟೆ ವೃತ್ತಿಯನ್ನೇ ಪ್ರಾಚೀನತೆಯಿಂದ ತನ್ನ ಜೀವಾಳವನ್ನಾಗಿ ರೂಢಿಸಿಕೊಂಡು ಜೀವಿಸುತ್ತಿರುವ ಬೇಡ ಬುಡಕಟ್ಟು ರಾಜ್ಯದಲ್ಲಿ ಬಹುಸಂಖ್ಯಾತವಾಗಿದೆ. ಪ್ರಮುಖವಾಗಿ ಚಿತ್ರದುರ್ಗ, ಬಳ್ಳಾರಿ, ಧಾರವಾಡ, ರಾಯಚೂರು, ಗುಲ್ಬರ್ಗಾ ಜಿಲ್ಲೆಗಳಲ್ಲಿ ಹೆಚ್ಚು ಸಂಖ್ಯೆಯಲ್ಲಿ ಕಂಡು ಬರುತ್ತಾರೆ. ಉಳಿದಂತೆ ಬೆಳಗಾಂ, ಮೈಸೂರು, ಕೋಲಾರ, ತುಮಕೂರು, ಬೆಂಗಳೂರು ಇನ್ನುಳಿದ ಜಿಲ್ಲೆಗಳಲ್ಲಿ ಸಾಮಾನ್ಯ ವಾಗಿದ್ದಾರೆ. ಈ ಬುಡಕಟ್ಟು ಸಮುದಾಯದವರನ್ನು ಭೌಗೋಳಿಕ ಪ್ರದೇಶಗಳಿಗೆ ಅನುಗುಣ ವಾಗಿ ಹೆಸರಿಸಲ್ಪಟ್ಟಿದ್ದಾರೆ. ಜೊತೆಗೆ ಒಂದೊಂದು ಪ್ರದೇಶದಲ್ಲಿ ವೃತ್ತಿಗೆ ಅನುಗುಣವಾಗಿ, ಇನ್ನೊಂದು ಪ್ರದೇಶದಲ್ಲಿ ವಂಶಸ್ಥರ ಅನುಗುಣವಾಗಿ ಗುರುತಿಸಲ್ಪಡುತ್ತಿದ್ದಾರೆ. ಉದಾಹರಣೆಗೆ ಚಿತ್ರದುರ್ಗವನ್ನಾಳಿದ ನಾಯಕ ಪಾಳೆಯಗಾರರು, ಸುರುಪುರದ ಅರಸರು, ಇತ್ಯಾದಿ.
ಈ ಸಮುದಾಯದ ಆದರಣೀಯ ವ್ಯಕ್ತಿಯಾದ ಏಕಲವ್ಯನು ನಿಷಾದ ರಾಜನ ಮಗನಾಗಿದ್ದ ಎಂಬ ಸಂಗತಿ ಪ್ರಸಿದ್ಧವಾದುದು. ಅಲ್ಲದೆ ದ್ರೋಣಾಚಾರ್ಯರ ನೆಚ್ಚಿನ ಶಿಷ್ಯನಾಗಿ ಅಪೂರ್ವ ಮಾನವತಾ ಗುಣಗಳನ್ನು ರೂಢಿಸಿಕೊಂಡು ಜಗದ್ವಿಖ್ಯಾತನಾದ ಬಗ್ಗೆ ಮಹಾಭಾರತದಲ್ಲಿನ ಅನೇಕ ಉಲ್ಲೇಖಗಳು ದೃಢಪಡಿಸುತ್ತವೆ. ಇದಲ್ಲದೆ ಶಿವನ ಇಪ್ಪತ್ತೈದು ಲೀಲೆಗಳಲ್ಲಿ ಒಂದಾದ ಕಿರಾತರುದ್ರಲೀಲೆಯ ಪ್ರಸಂಗವು ಮಹಾಭಾರತದ ಅರಣ್ಯಕ ಪರ್ವದಲ್ಲಿ ವಿಸ್ತಾರವಾಗಿ ಹೇಳಲ್ಪಟ್ಟಿದೆ.
ಕನ್ನಡದ ಪ್ರಾಚೀನ ಕೃತಿ ವಡ್ಡಾರಾಧನೆಯಲ್ಲಿ ಈ ಸಮುದಾಯದ ಉಲ್ಲೇಖಗಳು ದೊರೆಯುತ್ತವೆ. ಇವುಗಳಲ್ಲಿ “ಚೆಲಾತಪುತ್ರ”ನ  ಕಥೆ ಒಂದು. ಚೆಲಾತಪುತ್ರ ಎಂಬುದು ಸಂಸ್ಕೃತ ಕಿರಾತಪುತ್ರ ಎಂಬುದರ ಪ್ರಾಕೃತ ರೂಪವೆಂದು ವಿದ್ವಾಂಸರು ನಿರ್ಧರಿಸಿದ್ದಾರೆ. ಅದೇ ಗ್ರಂಥದ ವಿದ್ಯುಚ್ಚೋರನೆಂಬ ಕಥೆಯಲ್ಲಿ ಮದಂಡನೆಂಬ ತಳವಾರನ ಉಲ್ಲೇಖವಿದೆ. ತಳವಾರ ಬೇಡ ಜನಾಂಗದ ಒಂದು ಉಪ ಪಂಗಡ ಆಗಿದೆ. ಇಲ್ಲಿ ತಳವಾರ ಎಂದರೆ ನಗರ ರಕ್ಷಕನಾದ ಅಧಿಕಾರಿ. ಇದೇ ರೀತಿ ಸುಕುಮಾರಸ್ವಾಮಿಯ ಕಥೆಯಲ್ಲಿ ಬರುವ “ಸುಧಾಮೆಯ” ಉಪಕಥೆಯಲ್ಲಿಯ ತಳವಾರನ ಉಲ್ಲೇಖವಿದೆ. ಇದರಿಂದ ಕನ್ನಡ ವಡ್ಡರಾಧನೆಗೆ ಮೂಲ ಗ್ರಂಥವಾಗಿರುವ ಭಗವತಿ ಆರಾಧನೆಯ ಕಾಲಕ್ಕಾಗಲೇ ಈ ಸಮುದಾಯ ನಗರ ಜೀವನದಲ್ಲಿ ಮಿಳಿತವಾಗಿತ್ತು.
ಕರ್ನಾಟಕದಲ್ಲಿ ಶಾಸನಗಳನ್ನು ಅವಲೋಕನ ಮಾಡಿದಾಗ ಸೈನಿಕ ವೃತ್ತಿಯಲ್ಲಿಯೇ ಬಹುಮುಖ್ಯರಾಗಿದ್ದರು ಎಂಬುದಕ್ಕೆ ಹಾಗೂ ಏಳನೆಯ ಶತಮಾನದಿಂದಲೇ ಇವರ ಪ್ರತ್ಯೇಕ ರಾಜ್ಯಗಳೇ ಇದ್ದವೆಂದು “ಗದ್ದೆಮನೆ ಶಾಸನದಿಂದ” ತಿಳಿದು ಬರುತ್ತದೆ. ಆ ಶಾಸನದಲ್ಲಿ ಒಂದು ಉಲ್ಲೇಖ ಈ ರೀತಿ ಇದೆ. “ಸ್ವಸ್ತೀಶ್ರೀ ಶೀಲ ಆದಿತ್ಯನ ದಿಶಾಮನ್ ಭಾಗವಾನ್ ಅಗ್ಗಳ ಕಣ್ಣನ್ ಪೇರಾಳ್ಳವರ ಪೆಟ್ಟಣಿ ಸತ್ಯಾಂಶನ ಅಚ್ವಳ್ವ ಭಟನ್ ಬೆದರೆ ಮಹೇನ್ದ್ರನ್ ಬೇಡರಾಯರ್, ಮಲಪರ್ ಕಾಳಗದುಳೆವಿರಿದು, ಸ್ವರ್ಗಾಲಯತ್ನ ರಿದನ್” ಎಂದು ಬೇಡರ ವೀರವೃತ್ತಿಯನ್ನು ವರ್ಣಿಸಲಾಗಿದೆ. ಇವರ ಬೇಟೆಗಾರಿಕೆಯನ್ನು ಮಾತ್ರ ಕೆಲ ಗ್ರಂಥಗಳು ಉಲ್ಲೇಖಿಸುತ್ತವೆ.
ಈ ಶಾಸನದಲ್ಲಿರುವಂತೆ ಬೇಡರಾಯ ಎಂದರೆ ಬೇಡರ ರಾಜನ ಸ್ಪಷ್ಟ ನಿರ್ದೇಶನವಿದೆ. ತರುವಾಯ ರಾಜಮನೆತನಗಳಲ್ಲಿ ಕಂಪಲಿ ರಾಜ್ಯದ ಕಂಪಿಲರಾಯ ಹಾಗೂ ಇವನ ಮಗ ಕುಮಾರರಾಮನೂ ಕೂಡ ಬೇಡ ಜನಾಂಗಕ್ಕೆ ಸಂಬಂಧಿಸಿದವರಾಗಿದ್ದಾರೆ. ಅಲ್ಲದೆ ಅನೇಕ ಪಾಳೆಯಗಾರರೂ ಈ ಜನಾಂಗದಲ್ಲಿದ್ದರೆಂಬುದಕ್ಕೆ ನಿದರ್ಶನಗಳುಂಟು. ವಿಜಯನಗರ ಸಾಮ್ರಾಜ್ಯದ ಕಾಲಕ್ಕೆ ಸೇನೆಯ ಗೌರವಾನ್ವಿತ ಸ್ಥಾನಗಳಲ್ಲಿ ಹೆಚ್ಚಿನ ಹುದ್ದೆಗಳನ್ನು ಬೇಡ ಜನಾಂಗದವರು ಹೊಂದಿದ್ದರು. ನಂತರ ಹೈದರಾಲಿ, ಟಿಪ್ಪುಸುಲ್ತಾನರ ಕಾಲಕ್ಕೆ ಸೈನ್ಯದ ಮುಂಚೂಣಿಯ ನಾಯಕರಾಗಿ ಸೇವೆ ಸಲ್ಲಿಸಿದರು. ವಿಜಯನಗರದ ಪತನಾನಂತರ ಕರ್ನಾಟಕದ ಪ್ರಮುಖ ಪಾಳೆಯಗಾರರಾಗಿ ಚಿತ್ರದುರ್ಗದಲ್ಲಿಯೇ ಆಳ್ವಿಕೆ ನಡೆಸಿದರು. ತದನಂತರದಲ್ಲಿ ವೃತ್ತಿಯ ವೈವಿಧ್ಯತೆಯಿಂದಾಗಿ ಮತ್ತು ಇತರೆ ಕಾರಣಗಳಿಂದಾಗಿ ಅನೇಕ ಹೊಸ ಹೆಸರುಗಳು ರೂಢಿಗೆ ಬಂದವು. ಕಾಡುಗಳಲ್ಲಿದ್ದು ಪಶುಪಾಲನೆಯನ್ನು ಮುಖ್ಯ ವೃತ್ತಿಯನ್ನಾಗಿ ಅವಲಂಬಿಸಿದವರನ್ನು ಕಾಡು ಸಂಚರೆಂದು, ಮೂಗನಾಯಕನ ಅನುಯಾಯಿಗಳು ನಾಯಕರೆಂದು, ರಾಜಕೀಯ ಅಧಿಕಾರವನ್ನು ಸ್ಥಾಪಿಸಿಕೊಂಡವರನ್ನು “ಪಾಳೆಯಗಾರ” ಅಥವಾ ದೊರೆಗಳೆಂದು, ಪಾಳೆಗಾರರ ಅಂತರಂಗದ ಸೇವಕರಂತಿದ್ದವರು ರಾಜಪರಿವಾರದವರೆಂದೂ ಊರಿನ ಕಾರ‍್ಯಕ್ಕೆ ತೊಡಗಿಸಿಕೊಂಡುವರು ತಳವಾರರೆಂದು ಕರೆದುಕೊಂಡಿದ್ದಾರೆ.
* * *
ಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೬. ವಾಲ್ಮೀಕಿ ಬುಡಕಟ್ಟು ಮೂಲ
ಆದಿವಾಸಿ ಜನಾಂಗದ ಚರಿತ್ರೆ ತುಂಬಾ ಸನಾತನವಾದುದು. ಮೂಲತಃ ಅರಣ್ಯ ವಾಸಿಯಾಗಿದ್ದ ಮಾನವನು ಕಾಲಾನಂತರದಲ್ಲಿ ನಾಗರೀಕತೆಯನ್ನು ಮೈಗೂಡಿಸಿಕೊಂಡು ಸಮಕಾಲೀನ ಸ್ಥಿತಿಗೆ ಬಂದು ತಲುಪಿದ್ದಾನೆ. ಈ ನಾಗರೀಕತೆಯ ಅಭಿವೃದ್ದಿ ಪ್ರಕ್ರಿಯೆಯಲ್ಲಿ ಸಮ್ಮಿಲನಗೊಂಡಂತಹವರು ನಾಗರೀಕರೆನಿಸಿದರೆ! ಆ ಪ್ರಕ್ರಿಯೆಯ ಸೋಂಕಿಲ್ಲದೆ ಬಹುದೂರ ಉಳಿದಂತಹವರು ತಮ್ಮ ಮೂಲ ಪರಂಪರೆಯನ್ನು ಅಚ್ಚುಕಟ್ಟಾಗಿ ಪೋಷಿಸಿಕೊಂಡು ಬದುಕುತ್ತಿರುವ ಸಮುದಾಯಗಳಿಗೆ ಬುಡಕಟ್ಟುಗಳೆಂದು ಕರೆಯುತ್ತಾರೆ. ಅರಣ್ಯವಾಸಿಗಳು ನಿತ್ಯಜೀವನ ಕ್ರಮದಲ್ಲಿ ವಿಶಿಷ್ಟವಾದ ಸಂಸ್ಕೃತಿ, ಪೂರ್ವಜರಿಂದ ಬಂದಂತಹ ನಂಬಿಕೆಗಳು ಯಥಾರೀತಿ ಮುಂದುವರೆಸಿಕೊಂಡು ಜೀವಿಸುತ್ತಿದ್ದಾರೆ. ಇಂತಹ ಹಲವು ಗಿರಿಜನರಲ್ಲಿ ಕರ್ನಾಟಕದ ವಾಲ್ಮೀಕಿ ಸಮುದಾಯವೂ ಒಂದು.
ನಮ್ಮ ರಾಜ್ಯದ ಐವತ್ತು ಬುಡಕಟ್ಟುಗಳಲ್ಲಿ ಜನಸಂಖ್ಯೆ ದೃಷ್ಟಿಯಿಂದ ನೋಡುವುದಾದರೆ ವಾಲ್ಮೀಕಿ ಬುಡಕಟ್ಟು ಪ್ರಮುಖವಾಗಿದೆ. ಸರ್ಕಾರದ ಅಧಿನಿಯಮದ ಪ್ರಕಾರ ೧೯.೦೪.೧೯೯೩ ರಂದು ಈ ಸಮುದಾಯದ ಸಮಾನಾಂತರ ಪದಗಳಾದ ನಾಯಕ, ಬೇಡರ, ವಾಲ್ಮೀಕಿ, ಇತರೆ ಹೆಸರುಗಳನ್ನೂ ಬುಡಕಟ್ಟೆಂದು ಪರಿಗಣಿಸಿತು. ಪ್ರಾದೇಶಿಕವಾಗಿ ಈ ಸಮುದಾಯದವರು ರಾಜ್ಯದಲ್ಲೆಡೆ ಕಂಡುಬಂದರೂ, ಬಹುಸಂಖ್ಯಾತವಾಗಿ ರಾಯಚೂರು, ಚಿತ್ರದುರ್ಗ, ಬಳ್ಳಾರಿ, ಕೊಪ್ಪಳ, ಗುಲಬರ್ಗಾ, ಬೆಳಗಾವಿ, ತುಮಕೂರು, ಮೈಸೂರು, ಇತರೆ ಜಿಲ್ಲೆಗಳಲ್ಲಿ ಕಂಡು ಬರುತ್ತಾರೆ. ಭೌಗೋಳಿಕ ಪ್ರದೇಶಗಳ ಅನುಗುಣವಾಗಿ ಇವರನ್ನು ಭಿನ್ನ-ಭಿನ್ನವಾದ ಹೆಸರುಗಳಿಂದ ಕರೆಯಲ್ಪಡುವರು. ಈ ಸಮುದಾಯದ ಸಾಹಿತ್ಯಿಕ ಆಕರ ಗಳನ್ನು ಶೋಧಿಸಿದಾಗ ಮೂಲವನ್ನು ಅರಿತುಕೊಳ್ಳಲು ಸಾಧ್ಯ.
ವಾಲ್ಮೀಕಿ ಬೇಡರಿಗೆ, ಕಿರಾತ, ಶಬರ, ಕಂಕ, ನಿಷಾಧ, ಕುಳಿಂದ, ಪುಳಿಂದ, ಭಿಲ್ಲ, ವ್ಯಾಧ, ವನಚರ, ವಾಲ್ಮೀಕಿ, ತಳವಾರ, ದೊರೆನಾಯಕ, ಕಣ್ಣಪ್ಪನ ಮಕ್ಕಳು, ಬೆಂದ್, ವೇದನ್, ಬೋಯಿ ಎಂಬ ಪರ್ಯಾಯ ಹೆಸರುಗಳಿವೆ. ಇವರು ಪ್ರೋಆಸ್ಟ್ರಲಾಯಿಡ್ ಜನಾಂಗಕ್ಕೆ ಸೇರಿದ್ದು, ಭಾರತದಲ್ಲಿ ಇವರು ಮೂಲ ದ್ರಾವಿಡರಾಗಿದ್ದಾರೆ. ಇವರನ್ನು ದ್ರಾವಿಡ ಭಾಷೆಯಲ್ಲಿ ವೇಡನ್, ವೆಟ್ಟುವನ್, ಹಳೆಗನ್ನಡದಲ್ಲಿ ವೇಡರ್, ವೇಳರ್ ವಿದಿರ್, ಭಿಲ್ಲ, ಬೇಂಟೆಯವರ್, ಬೆಂಟೆಕಾರ, ವಯಿದರ್, ಬಿಯದರ್, ಕಣಿಂದರ್ ಕೋವರ ಎಂಬ ಸಂವಾದಿ ಪದಗಳನ್ನು ಬಳಸಲಾಗಿದೆ ಎಂದು ಡಾ. ಕೆ.ಎಂ. ಮೈತ್ರಿಯವರು ಪ್ರಸ್ತಾಪಿಸಿದ್ದಾರೆ.
ಬೇಡರು ಕಣ್ವ ಋಷಿಯ ವಂಶಜರೆಂಬ ನಂಬಿಕೆಯಿದೆ. ಅದಕ್ಕಾಗಿಯೇ ಅವರು ತಮ್ಮನ್ನು ಕಾಣ್ಯಮ್ ಕುಲದವರೆಂದು ಕರೆದುಕೊಳ್ಳುತ್ತಾರೆ. ತಮ್ಮ ವಂಶದ ಮೂಲಪುರುಷ ವಾಲ್ಮೀಕಿ ಮಹಿರ್ಷಿಯೆಂಬ ಇನ್ನೊಂದು ನಂಬಿಕೆಯೂ ಇರುವುದರಿಂದ ತಮ್ಮನ್ನು ವಾಲ್ಮೀಕಿ ಕ್ಷತ್ರಿಯರೆಂದೂ ಕರೆದುಕೊಳ್ಳುತ್ತಾರೆ. ಅದರಂತೆ ತಮಿಳುನಾಡಿನಲ್ಲಿ ಆಗಿ ಹೋದ ೬೩ ಪುರಾತನ ಶಿವಶರಣರಲ್ಲಿ ಒಬ್ಬನಾಗಿರುವ ಬೇಡರ ಕಣ್ಣಯ್ಯ, ಕಣ್ಣಪ್ಪ ಎನ್ನುವ ವ್ಯಕ್ತಿಯು ಈ ಜನಾಂಗದ ಆದರಣೀಯ ವ್ಯಕ್ತಿ. ಇದರಿಂದ ವಾಲ್ಮೀಕಿ ಬುಡಕಟ್ಟಿಗೆ ತನ್ನದೆಯಾದ ಪುರಾತನ ಚರಿತ್ರೆ ಅಲಂಕರಿಸಿದೆ. ವಿದೇಶಿ ವಿದ್ವಾಂಸರಾದ ಬುಖನಾನ್‌ರವರು ಬೇಡರು ಮೂಲತಃ ದ್ರಾವಿಡ ಜನಾಂಗಕ್ಕೆ ಸೇರಿದವರಾಗಿರಬಹುದು ಎಂದು ಅಭಿಪ್ರಾಯಪಟ್ಟಿದ್ದಾರೆ. ಮುಂದುವರೆದು ಉತ್ತರ ಮಲಬಾರಿನ ಪೆರಿಂಗಾಲ್, ಪೆಟ್‌ವಾನ್ಸ್ ಅವರು, ಟ್ರಾವಂಕೂರಿನ ಮೂಲವೇದನ್ಸ್, ಸಿಲೋನಿನ ವೆಡ್ಡಾ ಮತ್ತು ಕರ್ನಾಟಕದ ಬೇಡರು ಒಂದೇ ಮೂಲ ದವರೆಂಬುದು ಬಿ.ಎಲ್. ರೈಸ್‌ರವರ ಅಭಿಪ್ರಾಯವಾಗಿದೆ.
ಆದಿಕಾವ್ಯವಾದ ರಾಮಾಯಣದ ರಚನಾಕಾರ ವಾಲ್ಮೀಕಿ ಮಹರ್ಷಿ ಬೇಡರವನು. ಈತ ಪೂರ್ವಾಶ್ರಮದಲ್ಲಿ ದರೋಡೆಕೋರನಾಗಿದ್ದು, ಸಪ್ತರ್ಷಿಗಳ ಪ್ರಭಾವದಿಂದ ತನ್ನ ಕ್ರೂರ ವೃತ್ತಿಯನ್ನು ತ್ಯಾಗ ಮಾಡಿದನು. ಆಮೇಲೆ ರಾಮಾಯಣ ರಚಿಸಿ ಆದಿಕವಿ ಎಂದು ಖ್ಯಾತನಾದನು. ಇದು ಪರಂಪರೆಯಾಗಿ ಬಂದ ಹೇಳಿಕೆ ರಾಮಾಯಣದ ಕರ್ತೃತ್ವವನ್ನು ಕುರಿತಂತೆ ವಿದ್ವಾಂಸರಲ್ಲಿ ಭಿನ್ನಾಭಿಪ್ರಾಗಳಿಲ್ಲ. ಬೇಡನಾಗಿದ್ದ ವಾಲ್ಮೀಕಿಯು ಅವರ ಸಾಧನೆಯಿಂದ ಆದಿಕವಿಯಾಗಿ ಬದಲಾವಣೆ ಹೊಂದಿದ ಆತನ ಚರಿತ್ರೆಯಲ್ಲಿ ಹಲವಾರು ಭಾವುಕ ಅತಿಶಯೋಕ್ತಿಗಳು ರೂಢಿಗೆ ಬಂದುದು ಸ್ವಾಭಾವಿಕ, ವಿಶೇಷವಾಗಿ ರಾಮನಾಮ ಮಹಿಮೆಯನ್ನು ಪ್ರತಿಷ್ಠಾಪಿಸಲೋಸುಗ ವಾಲ್ಮೀಕಿ ತನ್ನ ಪೂರ್ವಾಶ್ರಮದಲ್ಲಿ ದುಷ್ಟನಿದ್ದ ನೆಂದೂ ರಾಮನಾಮದ ಮಹಿಮೆಯಿಂದ ಋಷಿಯಾದನೆಂದು ಹೇಳುವುದು ಪ್ರಚಾರಕ್ಕೆ ಬಂದಂತೆ ತೋರುತ್ತದೆ. ಈ ಹೇಳಿಕೆಯನ್ನು ನಂಬುವುದಾದರೆ ವಾಲ್ಮೀಕಿಯು ಬೇಟೆಯ ಜೀವನ ವೃತ್ತಿಯಾಗಿದ್ದ ಬೇಡ ಜನಾಂಗಕ್ಕೆ ಸೇರಿದವನೆಂದು ಭಾವಿಸಬಹುದಾಗಿದೆ. ಅವನ ಮೇಲೆ ಹುತ್ತ ಬೆಳೆಯಿತು. ಅವನ ತಂದೆ ಪ್ರಚೇತಸನು ಕಾಡನ್ನು ಕಡಿದು ಬಯಲು ಮಾಡಿದನು. ಪ್ರಚೇತಸನ ಹೆಂಡತಿ ಋಷಿ ಕನ್ಯೆಯಾಗಿದ್ದಳು, ಮುಂತಾದ ವಿವರಗಳು ವಾಲ್ಮೀಕಿಯು ಕಾಡಿನಲ್ಲಿ ವಾಸವಾಗಿದ್ದ ಬೇಡನೆಂಬುದನ್ನು ಸೂಚಿಸುತ್ತವೆ.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೭. ಬೇಡರನ್ನು ಗುರ್ತಿಸುವುದು
ಹಿಂದೂಗಳಲ್ಲಿರುವಷ್ಟು ಜಾತಿಗಳು ಮತ್ತು ಅವುಗಳ ಪ್ರಭೇದಗಳು ಇಡೀ ವಿಶ್ವದಲ್ಲಿ ಮತ್ತಿನ್ನಾವ ಜನಾಂಗದಲ್ಲೂ ಕಂಡುಬರುವುದಿಲ್ಲ. ಅನೈಕ್ಯತೆಯಲ್ಲಿ ಐಕ್ಯತೆಯನ್ನು ಸಾಧಿಸಿರುವುದೇ ಹಿಂದು ಧರ್ಮದ ವೈಶಿಷ್ಟ್ಯ. ಜಾತಿಯ ಪದ್ಧತಿಯಿಂದ ಅನೇಕ ಧಾರುಣ ಪರಿಣಾಮಗಳೂ ಆಗಿವೆ. ಆದರೆ ಇಂದಿನ ಪರಿಸ್ಥಿತಿಯಲ್ಲಿ ಜಾತೀಯ ಪದ್ಧತಿಗಳನ್ನು ಪರಿಹರಿಸುವುದು ಸುಲಭವೂ ಅಲ್ಲ ಹಾಗೂ ಸಾಧ್ಯವೂ ಅಲ್ಲ. ಸಮಾನ ಧರ್ಮ, ಸಮಾನ ಧ್ಯೇಯ, ಸಮಾನ ಮನೋಭಾವ ಹಾಗೂ ಸಮಾನ ಸಂಕಲ್ಪಗಳನ್ನು ಹೊಂದಿರದೇ ಇರುವವರು ಬಹುಕಾಲ ಒಗ್ಗಟಾಗಿ ಬಾಳಲಾರರೆಂಬುದನ್ನು ನಮ್ಮ ದೇಶದ ರೀತಿಯು ಸಾರಿ ಸಾರಿ ಹೇಳುತ್ತಿದೆ. ಆದ್ದರಿಂದ ಜಾತೀಯ ಪದ್ಧತಿಯು ಪರಿಹರಿಸಲಾರದೊಂದು ಅನಿವಾರ್ಯವಾದ ಅನಿಷ್ಟವೆಂದೇ ಭಾವಿಸಬೇಕು. ಪ್ರಪಂಚದಲ್ಲಿ ಧರ್ಮದ ಆಧಾರದ ಮೇಲೆ ಒಗ್ಗಟ್ಟಾಗಿ ಜನತೆಯು ಬಾಳಿರುವಂತೆ ಬೇರಿನ್ನಾವ ಸಾಧನದಿಂದಲೂ ಬಾಳಿರುವುದು ಕಂಡು ಬರುವುದಿಲ್ಲ. ಸಮಾನ ಆರ್ಥಿಕ ಪರಿಸ್ಥಿತಿ, ಸಮಾನ ಸಾಮಾಜಿಕ ಪರಿಸ್ಥಿತಿ, ಎಲ್ಲ ರಂಗಗಳಲ್ಲೂ ಸಮಾನ ಅವಕಾಶಗಳು ಮತ್ತು ಎಲ್ಲಕ್ಕಿಂತ ಮುಖ್ಯವಾಗಿ ವಿದ್ಯಾವಂತರಾಗುವಿಕೆ-ಇವು ಮೂಡಿದಂದು ಜಾತೀಯ ಕಟ್ಟುಕಟ್ಟಳೆಗಳೆಲ್ಲಾ ತಾವೇ ತಾವಾಗಿ ಸಡಿಲಗೊಳ್ಳುತ್ತವೆ.
ಪ್ರತಿ ಜಾತಿಗೂ ಅದರದೇ ಆದಂತಹ ದೇವರುಗಳು, ಹಬ್ಬಗಳು, ಪೂಜಾ ವಿಧಾನಗಳು, ಉಡಿಗೆ ತೊಡಿಗೆಗಳು, ಸಂಪ್ರದಾಯಗಳು, ಮೂಢನಂಬಿಕೆಗಳು ಮತ್ತು ಜನನದಿಂದ ಮರಣಾಂತ್ಯದವರೆಗೆ ನಡೆಸುವ ಕರ್ಮಗಳು ಇರುತ್ತವೆ. ಇವುಗಳ ಆಧಾರದ ಮೇಲೆಯೇ ಒಬ್ಬ ವ್ಯಕ್ತಿಯು ಯಾವ ಜಾತಿಗೆ ಸೇರಿದವನೆಂದು ಗುರ್ತಿಸಲು ಸಾಧ್ಯವಿರುವಂತೆ ಆಯಾ ಜಾತಿಯವರು ಅವುಗಳನ್ನು ಅನುಷ್ಠಾನದಲ್ಲಿಟ್ಟುಕೊಂಡಿರುವರು. ಈ ಜಾತಿಯ ಬಾಹ್ಯ ಲಕ್ಷಣಗಳನ್ನು ಪಟ್ಟಣಗಳ ನಾಗರೀಕತೆಯ ಮೇಳಗಳಲ್ಲಿ ಕಾಣುವುದು ಸುಲಭವಾದದ್ದಲ್ಲ. ಆದರೆ ಗ್ರಾಮಾಂತರ ಪ್ರದೇಶಗಳಲ್ಲಿ ಅವು ಸೋಂಪಾಗಿ ಬೆಳದಿದ್ದು ಸುಲಭವಾಗಿ ಗೋಚರವಾಗುತ್ತವೆ. ಗ್ರಾಮಾಂತರ ಪ್ರದೇಶಗಳೇ ಪ್ರಾಚೀನ ಭಾರತೀಯ ಪರಂಪರೆಗಳನ್ನು ಉಳಿಸಿಕೊಂಡು ಬಂದಿರುವ ರಕ್ಷಣಾಗಾರಗಳಂತಹ “ಮ್ಯೂಸಿಯಂ”ಗಳು. ಗ್ರಾಮಾಂತರ ಪ್ರದೇಶಗಳಲ್ಲಿ ಹಾಗೂ ಕಾಡು ಮೇಡುಗಳಲ್ಲಿ ವಾಸಿಸುವ ಈ ಕೆಳಗಿನ ಆಚಾರ-ವಿಚಾರ, ಉಡಿಗೆ-ತೊಡಿಗೆ, ಹಬ್ಬ-ಹರಿದಿನಗಳು, ಧರ್ಮ-ಕರ್ಮ, ಇಷ್ಟ-ಅನಿಷ್ಟ, ಊಟ-ಉಪಚಾರ, ರೀತಿ-ನೀತಿ ಹಾಗೂ ನಂಬಿಕೆ-ಅಪನಂಬಿಕೆಗಳನ್ನು ಅನುಷ್ಠಾನದಲ್ಲಿಟ್ಟುಕೊಂಡಿರುವ ಜನರನ್ನು ಗಮನಿಸಿ :-
ದೀರ್ಘದೇಹಿಗಳೂ ಅಷ್ಟೇ ದೃಢಕಾಯರಾಗಿಯೂ ಕೃಷ್ಣವರ್ಣವನ್ನು ಹೊಂದಿದ್ದು ಬರಿಗಾಲಿನಲ್ಲೇ ಬಹುಮಟ್ಟಿಗೆ ನಡೆಯುವವರು, ಮೈತುಂಬ ಹೊದೆಯುವುದು ನಿಷಿದ್ಧವೆಂದು ಪರಿಗಣಿಸಿ, ಸೊಂಟದಿಂದ ಕೆಳಕ್ಕೆ ಒಂದು “ಚಡ್ಡಿ” ಮತ್ತು ತಲೆಗೆ ಒಂದು “ಲಪ್ಪಟ್ಟೆ” ಧರಿಸುವ ಗಂಡಸರು ಮತ್ತು ಸೀರೆಯನ್ನು ಮಾತ್ರ ಉಟ್ಟು, ಸೆರಗಿನಿಂದಲೇ ಎದೆ ಮುಚ್ಚಿ ಕೊಳ್ಳುವ ಸ್ತ್ರೀಯರು; ಬೇಟೆ, ಬೇಸಾಯ ಮತ್ತು ಪಶುಪಾಲನೆಯನ್ನೇ ಜೀವನೋಪಾಯ ಮಾಡಿಕೊಂಡಿರುವವರು; ಭಾದ್ರಪದ ಮಾಸದಲ್ಲಿ ಮಾರಿಹಬ್ಬವನ್ನೂ, ಯುಗಾದಿ ಹಾಗೂ ವಿಜಯದಶಮಿಯಂದು ಪಿತೃಹಬ್ಬಗಳನ್ನೂ, ಉಳಿದಂತೆ ಗುಗ್ಗರಿ ಹಬ್ಬ ಮತ್ತು ಎತ್ತಿನ ಹಬ್ಬಗಳನ್ನು ಮಾತ್ರ ಆಚರಿಸುವವರು; ಬುಟ್ಟಿ ದೇವರುಗಳನ್ನು ಮಾತ್ರ ದೇವರೆಂದು ಸ್ವೀಕರಿಸಿ ಅವುಗಳಿಗೆ ನಡೆದುಕೊಳ್ಳುವವರು; ಬಿದಿರಿನ ಬುಟ್ಟಿಗಳಲ್ಲಿ ಸಾಲಿಗ್ರಾಮ ಮತ್ತು ಲಿಂಗಗಳನ್ನಿಟ್ಟಿದ್ದು ಬುಟ್ಟಿಗಳನ್ನು ಯಾವಾಗಲೂ ಮುಚ್ಚಿಟ್ಟಿರುವರು; ಈ ಬುಟ್ಟಿಗಳನ್ನು ದೇವಾಲಯಗಳಲ್ಲಿಟ್ಟಿದ್ದು ಯಜಮಾನರುಗಳ ನೇತೃತ್ವದಲ್ಲಿ ಪೂಜಾರಿಗಳು ಪೂಜೆ ಸಲ್ಲಿಸುತ್ತಾರೆ; ವರ್ಷದಲ್ಲಿ ಯಾವುದಾದರೂ ವಿಶೇಷ ಸಂದರ್ಭಗಳಲ್ಲಿ ಈ ಬುಟ್ಟಿದೇವರು ಗಳನ್ನು ತೊರೆಗಳ ಬಳಿಗೆ ಒಯ್ಯುತ್ತಾರೆ; ಆಗ ಮಾತ್ರ ಬುಟ್ಟಿಯಲ್ಲಿನ ಸಾಲಿಗ್ರಾಮ ಮತ್ತು ಲಿಂಗಗಳನ್ನು ಹೊರಕ್ಕೆ ತೆಗೆಯುತ್ತಾರೆ; ತೊರೆಯ ಬಳಿ ನೆಲವನ್ನು ತೋಡಿ, ಅಲ್ಲಿ ಬರುವ ಜಲದಿಂದಲೇ ಸಾಲಿಗ್ರಾಮ ಮತ್ತು ಲಿಂಗಗಳಿಗೆ ಜಲಾಭಿಷೇಕವನ್ನು ಪೂಜಾರಿಗಳು ತೆರೆಯ ಮರೆಯಲ್ಲಿ ಮಾಡುತ್ತಾರೆ; ಸಾಲಿಗ್ರಾಮ ಮತ್ತು ಲಿಂಗಗಳನ್ನು ಪ್ರತ್ಯೇಕವಾಗಿ ಕಟ್ಟಿ ಬುಟ್ಟಿ ಗಳಲ್ಲಿಟ್ಟು, ಬುಟ್ಟಿಯನ್ನು ಮುಚ್ಚುತ್ತಾರೆ. ಈ ಪೂಜಾ ಕಾರ್ಯ ನಡೆಯುವಾಗ ಪೂಜಾರಿಗಳು ಮಡಿಯಲ್ಲಿದ್ದು, ಬಾಯಿಗೆ ಬಟ್ಟೆಯನ್ನು ಕಟ್ಟಿಕೊಂಡು ಬಹಳ ಶ್ರದ್ಧೆಯಿಂದಲೂ ಭಯಭಕ್ತಿ ಯಿಂದಲೂ ಕೂಡಿರುತ್ತಾರೆ. ಈ ದೇವರುಗಳಿಗೆ ಅರ್ಪಿಸುವ ನೈವೇದ್ಯವೆಂದರೆ ಕೆಲವು ಜನ ನಿರ್ದಿಷ್ಟ ನಾಯಕರು ಮೀಸಲಾಗಿ ನೀಡಿದ ಹಾಲು ಹಾಗೂ ಭಕ್ತಾದಿಗಳು ನೀಡಿದ ಬಾಳೆಹಣ್ಣು ಮತ್ತು ತೆಂಗಿನಕಾಯಿ. ಭಕ್ತರು ಬುಟ್ಟಿಗಳಿಂದ ಬಹುದೂರದಲ್ಲಿ ಭಯ ಭಕ್ತಿಗಳಿಂದ ನಿಂತಿರುವರು; ಈ ಬುಟ್ಟಿಗಳಲ್ಲಿರುವ ಸಾಲಿಗ್ರಾಮ ಮತ್ತು ಲಿಂಗವು ಕ್ರಮವಾಗಿ ವೈಷ್ಣವ ಮತ್ತು ಶೈವ ಪಂಥದವರ ದೈವಗಳು. ಭಕ್ತಾದಿಗಳಲ್ಲಿ ವೈಷ್ಣವ ಸಂಪ್ರದಾಯದವರು ಮತ್ತು ಶೈವ ಸಂಪ್ರದಾಯದವರೆಂದು ಎರಡು ಪಂಥಗಳೇ ಇವೆ. ಪೂಜಾರಿಯಾದವರು ಮಾತ್ರ ಎರಡು ದೈವಗಳಿಗೂ ಸಮಾನ ರೀತಿಯಲ್ಲಿ ಪೂಜೆ ಸಲ್ಲಿಸುತ್ತಾರೆ. ವೈಷ್ಣವ ಪಂಥದವರು ಹಾಗೂ ಶೈವ ಪಂಥದವರು ವಿಭೂತಿ ಧರಿಸುತ್ತಾರೆ; ಆದರೆ ಶೈವ ಪಂಥದವರು ನಾಮವನ್ನು ಮಾತ್ರ ಧರಿಸುವುದಿಲ್ಲ; ಒಂದು, ಎರಡು ಹಾಗೂ ಮೂರು ನಾಮಗಳನ್ನು ವೈಷ್ಣವ ಪಂಥದವರು ತಮ್ಮ ತಮ್ಮ ಸಂಪ್ರದಾಯದಂತೆ ಧರಿಸುತ್ತಾರೆ. ಗುಗ್ಗರಿ ಹಬ್ಬ ಮತ್ತು ಎತ್ತಿನ ಹಬ್ಬದ ದಿನಗಳಲ್ಲಿ ಬುಟ್ಟಿ ದೇವರುಗಳಿಗೆ ವಿಶೇಷ ಪೂಜೆ ಸಲ್ಲಿಸುತ್ತಾರೆ. ಈ ಹಬ್ಬಗಳನ್ನು “ಉದಿ”, “ಪದಿ”ಗಳ ಸೇರುವಿಕೆಯ ದಿನವೆಂದು ಕರೆಯುತ್ತಾರೆ. “ಉದಿ” ಎಂದರೆ ಬುಟ್ಟಿಯ ದೇವರುಗಳು ಮತ್ತು “ಪದಿ” ಎಂದರೆ ದೇವರ ಬಸವಗಳು ಎಂದು ರೂಢಿಗೆ ಬಂದಿದೆ; ಆ ದಿನ ಬುಟ್ಟಿ ದೇವರುಗಳನ್ನೂ ದೇವರ ಬಸವನನ್ನೂ ಪೂಜಿಸುವುದರಿಂದ ಸೇರುವಿಕೆಯ ದಿನವೆನ್ನುತ್ತಾರೆ. ಆ ಸಂದರ್ಭದಲ್ಲಿ ಭಕ್ತಾದಿಗಳು ತಮ್ಮ ತಮ್ಮ ಪಂಗಡಗಳ ನಾಯಕರ ಮುಖಾಂತರ “ಕಾಸಿನ ಕಾಣಿಕೆ”ಯನ್ನೂ ಮತ್ತು “ಮೀಸಲು ಹಾಲು”ಗಳನ್ನೂ ಸಮರ್ಪಿಸುತ್ತಾರೆ. ಯುಗಾದಿಯಂದು ಆಚರಿಸುವ ಪಿತೃಹಬ್ಬದಲ್ಲಿ ಮಾತ್ರ ಸಿಹಿ ಊಟ ಉಣ್ಣುವರು. ವಿಜಯದಶಮಿಯಂದು ಆಚರಿಸುವ ಪಿತೃಹಬ್ಬದಲ್ಲಿ ಮಾಂಸ,  ಸಿಹಿ ಆಹಾರ ಉಪಯೋಗಿಸುತ್ತಾರೆ. ಬುಟ್ಟಿದೇವರು ಮತ್ತು ದೇವರ ಬಸವಗಳ ಸಾತ್ವಿಕ ಪೂಜೆಯಲ್ಲದೆ ಮಾರಿದೇವತೆಯ ಪೂಜೆಯನ್ನು ಭಾದ್ರಪದ ಮಾಸದಲ್ಲಿ ಕುರಿ, ಕೋಣ, ಕೋಳಿ ಹಾಗೂ ಮೇಕೆಗಳ ಬಲಿ ಮುಖಾಂತರ ಅವರವರ ಶಕ್ತ್ಯಾನುಸಾರ ಹಾಗೂ ಪದ್ಧತಿ ಮತ್ತು ಹರಕೆಗಳ ಪ್ರಕಾರ ನಡೆಸುತ್ತಾರೆ; ಇದೂ ಅಲ್ಲದೆ ಬೇವಿನ ಮರವನ್ನು ದೇವಿ ಮರವೆಂದೂ ಮತ್ತು ಬನ್ನಿ ಮರವನ್ನು ಮಹಾಕಾಳಿಯ ಮರವೆಂದೂ ಸ್ವೀಕರಿಸಿ, ಕೆಲವು ಬೇವಿನ ಮರಗಳ ಮತ್ತು ಬನ್ನಿಮರಗಳ ಬುಡದ ಹತ್ತಿರ ಕಲ್ಲುಗಳನ್ನು ಪ್ರತಿಷ್ಠಾಪಿಸಿ, ಅವುಗಳನ್ನೇ ದೇವಿ ಮತ್ತು ಮಹಾಕಾಳಿಯೆಂದು ಪೂಜಿಸುತ್ತಾರೆ. ಮಾರಿ, ದೇವಿ, ಮಹಾಕಾಳಿ ಮುಂತಾದ ದೈವಗಳು ಕೆಲವು ನಿರ್ದಿಷ್ಟ ಜನರ ಮೈಯಲ್ಲಿ ಆಗಾಗ್ಗೆ ಆವಾಹನೆಯಾಗಿ ಸೂಚನೆಗಳನ್ನು ನೀಡುತ್ತವೆಯೆಂದು ನಂಬಿ, ಆ ಸೂಚನೆಗಳನ್ನು ಎಷ್ಟೇ ಅಡ್ಡ ಬರಲಿ ಸ್ವೀಕರಿಸಿ ಪಾಲಿಸಿಯೇ ತೀರುತ್ತಾರೆ. ಕೆಲವು ಜನರು ಬೇರೆ ಬೇರೆ ದೇವರುಗಳನ್ನೂ ತಮ್ಮ ಕುಲದೈವವೆಂದು ಸ್ವೀಕರಿಸಿ ಆ ದೇವರುಗಳಿಗೆ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಆದ್ದರಿಂದಲೇ ಹುಟ್ಟುವ ಮೊದಲನೇ ಮಗುವಿಗೆ ಕುಲದೈವದ ಹೆಸರನ್ನೇ ಇಟ್ಟು ಆ ಮಗುವು ಗಂಡಾಗಲೀ ಅಥವಾ ಹೆಣ್ಣಾಗಲೀ ತಲೆಯ ಕೂದಲನ್ನು ಮುಡುಪಾಗಿ ಬೆಳೆಸಿ ಮೂರು ವರ್ಷಗಳೊಳಗೆ ಆ ದೇವರ ಸಮ್ಮುಖಕ್ಕೆ ಹೋಗಿ ಕೂದಲನ್ನು ತೆಗೆಸುತ್ತಾರೆ. ಮತ್ತು ಅಲ್ಲೇ ಅದರ ಕಿವಿ ಚುಚ್ಚುವ ಶಾಸ್ತ್ರವನ್ನೂ ನಡೆಸುತ್ತಾರೆ. ಅತಿಥಿಗಳನ್ನು, ಯಜಮಾನರನ್ನೂ, ಪೂಜಾರಿಗಳನ್ನು ಹಾಗೂ ನೆಂಟರಿಷ್ಟರನ್ನು ಸತ್ಕರಿಸಲು ಕರಿಕಂಬಳಿಯನ್ನು ಪೀಠವಾಗಿ ಹಾಸುತ್ತಾರೆ; ಸತ್ತವರನ್ನು ಸ್ಮಶಾನಕ್ಕೆ ಒಯ್ಯುವಾಗ, ವಾರಸುದಾರನಾದವನು ಒಂದು ಮಣ್ಣಿನ ಮಡಿಕೆಯಲ್ಲಿ ಪಿಂಡವನ್ನಿಟ್ಟುಕೊಂಡು ಹೆಣದ ಮುಂದೆ ಸಾಗುತ್ತಾನೆ. ಮಾರ್ಗ ಮಧ್ಯದಲ್ಲಿ ಒಂದು ಹಸಿರು ಗಿಡದ ಬುಡದಲ್ಲಿ ಪಿಂಡದ ಮಡಕೆಯನ್ನಿಟ್ಟು, ಸ್ಮಶಾನ ಯಾತ್ರೆಯಲ್ಲಿ ಪಾಲ್ಗೊಂಡವರೆಲ್ಲರೂ ಕಲ್ಲುಗಳನ್ನು ಬೀರಿ ಆ ಮಡಕೆಯನ್ನು ನುಚ್ಚುನೂರು ಮಾಡುತ್ತಾರೆ. ನಂತರ ಹೆಣವನ್ನು ರುದ್ರಭೂಮಿಯಲ್ಲಿ ಸಮಾಧಿ ಮಾಡುತ್ತಾರೆ. ಮೂರನೆಯ ದಿನ ಸತ್ತವನ ಸಂಬಂಧಿಕರು ಸಮಾಧಿಗೆ ಪೂಜೆ ಮಾಡಿ ಮನೆಗೆ ಹಿಂದಿರುಗಿದ ನಂತರ “ಕರಿ”ಯನ್ನು ತೀರಿಸುತ್ತಾರೆ. ಯಾವ ಸ್ಥಳದಲ್ಲಿ ವ್ಯಕ್ತಿಯು ನಿಧನವಾದನೋ ಆ ಜಾಗದಲ್ಲಿ ಒಂದು ಟಗರು ಮರಿಯನ್ನು ಬಲಿ ಮಾಡುವ ಕರ್ಮಕ್ಕೆ “ಕರಿ”ಯೆಂದು ಹೆಸರು. ಅದೇ ಮಾಂಸದಿಂದ ಮನೆಮಂದಿಯಲ್ಲಾ ಅಡುಗೆ ಮಾಡಿ ಉಣ್ಣುತ್ತಾರೆ. ತೀರಾ ಬಡವರಾದವರು ಕಟುಕನಿಂದ ಟಗರಿನ ತಲೆಬುರುಡೆಯನ್ನು ಕೊಂಡು ತಂದಾದರೂ “ಕರಿ” ತೀರಿಸುತ್ತಾರೆ. ಕರಿ ತೀರಿಸುವ ಕರ್ಮ ಮುಗಿಯುವವರೆಗೆ ಅನ್ಯರಿಗೆ ಆ ಮನೆಗೆ ಪ್ರವೇಶವಿರುವುದಿಲ್ಲ. ಹದಿನಾಲ್ಕನೆಯ ದಿನ ಕೈಲಾಸ ಆರಾಧನೆಯನ್ನು ಸತ್ತವರ ಹೆಸರಿನಲ್ಲಿ ತಮ್ಮ ತಮ್ಮ ಯೋಗ್ಯತಾನುಸಾರವಾಗಿ ನಡೆಸುತ್ತಾರೆ.
ಈ ರೀತಿಯ ಆಚಾರ ವಿಚಾರಗಳನ್ನು ಹೊಂದಿರುವ ಜನರನ್ನು “ಯಾವ ಜಾತಿಗೆ ಸೇರಿದವರು” ಎಂದು ಪ್ರಶ್ನಿಸಿದರೆ ವಿಚಿತ್ರವೆನಿಸುವಂತಹ ಉತ್ತರಗಳು ಬರುತ್ತವೆ. ಕೆಲವರು, ತಾವು ನಾಯಕರೆಂದೂ, ಕೆಲವರು ತಾವು ನಾಯಕ ಮಕ್ಕಳೆಂದೂ, ಕೆಲವರು ಬೇಡರೆಂದೂ, ಮತ್ತೆ ಕೆಲವರು ವಾಲ್ಮೀಕಿಗಳೆಂದೂ, ಇನ್ನೂ ಕೆಲವರು ಶಬರರೆಂದೂ, ಇನ್ನೂ ಕೆಲವರು ಕಾಡು ಸಂಚರೆಂದೂ, ಕೆಲವರು ಕಿರಾತರೆಂದೂ, ಕೆಲವರು ಪರಿವಾರದವರೆಂದೂ, ಕೆಲವರು ಪಾಳೆಯಗಾರರೆಂದೂ, ಇನ್ನೂ ಕೆಲವರು ತಳವಾರರೆಂದೂ ಮತ್ತೆ ಕೆಲವರು ಬಿಲ್ಲರೆಂದೂ ಹೇಳುತ್ತಾರೆ. ಏಕರೀತಿಯ ಮತೀಯ ಪದ್ಧತಿಗಳಿದ್ದರೂ ತಾವುಗಳು ಬೇರೆ ಬೇರೆಯೆಂದು ಹೇಳಿಕೊಳ್ಳುವರಲ್ಲದೆ ಒಂದು ಹೆಸರಿನ ಪಂಗಡದವರು ಮತ್ತೊಂದು ಹೆಸರಿನ ಪಂಗಡದವ ರೊಡನೆ ಕೊಳು ಕೊಡೆ ನಂಟನ್ನೂ ಹೊಂದಿರುವುದಿಲ್ಲವೆಂದರೆ ವಿಸ್ಮಯವಾಗುತ್ತದೆ. ಇವರ ಮತೀಯ ನಡವಳಿಕೆಗಳಿಂದ ಇವರೆಲ್ಲರೂ ಒಂದೇ ಮೂಲದಿಂದ ಬಂದಿದ್ದು, ಪರಿಸ್ಥಿತಿ ಮತ್ತು ಸನ್ನಿವೇಶಗಳ ಒತ್ತಡದಿಂದಾಗಿ ಬೇರೆ ಬೇರೆಯಾಗಿದ್ದೇವೆಂದು ಹೇಳುತ್ತಾರೆಂಬುದು ಅರ್ಥವಾಗುತ್ತದೆ. ಹಾಗಿದ್ದ ಮೇಲೆ ಈ ಬುಡಕಟ್ಟಿನವರು ಎಂದಿನವರು? ಎಲ್ಲಿಯವರು? ಮತ್ತು ಯಾವ ಮೂಲದಿಂದ ಬಂದವರು? ಇದನ್ನು ಇತಿಹಾಸ, ಪುರಾಣ ಮತ್ತು ಕಾವ್ಯಗಳ ಅಧ್ಯಯನದಿಂದ ಪತ್ತೆ ಹಚ್ಚಬಹುದಲ್ಲವೇ?
ಈ ಬುಡಕಟ್ಟಿನ ಜನರ ಒರಟುತನ, ಸದೃಢವಾದ ಶರೀರ, ಬೇಟೆಯಾಡುವಿಕೆ, ಪಶುಪಾಲನೆ, ಬೇಸಾಯ ಮಾಡುವಿಕೆ, ಮೇಲಿನ ಅಲ್ಪ ಉಡುಪು ಮತ್ತು ಮನೆಗಳಲ್ಲಿಟ್ಟು ಕೊಂಡಿರುವ ಆಯುಧಗಳು, ಇವುಗಳನ್ನು ಗಮನಿಸಿದರೆ, ಇವರೆಲ್ಲಾ ಕಾಡುಗಳಲ್ಲಿ ವಾಸ ಮಾಡುತ್ತಿದ್ದವರೆಂದು ತೋರಿ ಬರುತ್ತದೆ. ಕಾಡುಗಳಲ್ಲಿ ಸಾಮಾನ್ಯವಾಗಿ, ನಮ್ಮ ಕರ್ನಾಟಕ ದಲ್ಲಿ ಇಂದಿಗೂ ವಾಸಮಾಡುತ್ತಿರುವ ಜನಾಂಗಗಳೆಂದರೆ ಕಾಡುಕುರುಬರು, ಕಾಡುಗೊಲ್ಲರು, ಹಕ್ಕಿಪಿಕ್ಕಿಯವರು, ತೋಡರು ಮತ್ತು ಬೇಡರು. ಇವರೆಲ್ಲಾ ಭಿನ್ನ ಭಿನ್ನ ಜಾತಿಯವರೆಂದು ಅವರ ಭಾಷೆ, ದೇವರುಗಳು, ಆಹಾರ ಪಾನೀಯ ಹಾಗೂ ಕಂದಾಚಾರಗಳಿಂದ ಹೇಳಬಹುದು. ಕಾಡುಕುರುಬರು ಗ್ರಾಮ್ಯ ಕನ್ನಡ ಭಾಷೆಯನ್ನಾಡುತ್ತಾರೆ. ಇವರು ಮಧ್ಯಪಾನ ಕೂಡ ಮಾಡುತ್ತಾರೆ. ವಿವಾಹಿತ ನವದಂತಿಗಳು ಹೆಣ್ಣು ಗರ್ಭವತಿಯಾಗುವವರೆಗೂ ಪ್ರತ್ಯೇಕವಾಗಿ ಒಂದು ಗುಡಿಸಿಲಿನಲ್ಲಿ ವಾಸ ಮಾಡಿಕೊಂಡಿರುವರು. ಬೇಸಾಯ, ಪಶುಪಾಲನೆ ಮತ್ತು ಬೇಟೆ ಇವರ ವೃತ್ತಿ. ಕಾಡುಗೊಲ್ಲರಲ್ಲಿ ಕೆಲವರು ಕನ್ನಡವನ್ನೂ ಮತ್ತೆ ಕೆಲವರು ತೆಲುಗು ಭಾಷೆಯನ್ನು ಆಡುವರು. ಕೃಷ್ಣನೇ ಇವರ ಆರಾಧ್ಯ ದೈವ. ಇವರ ಕೆಲವು ಆಚರಣೆಗಳು ಬಹಳ ಕಠೋರವಾದವು. ರಜಸ್ವಾಲೆಯಾದ ಸ್ತ್ರೀಯರು ಹದಿನಾಲ್ಕು ದಿನಗಳವರೆಗೆ ಬೇರೆಯವರೊಡನೆ ಬೆರೆಯದೆ ಪ್ರತ್ಯೇಕವಾಗಿರಬೇಕು. ಹೆರಿಗೆಯಾದ ಮೂರು ತಿಂಗಳವರೆಗೆ ಬಾಣಂತಿಯಾದವಳು ಪ್ರತ್ಯೇಕವಾದ ಗುಡಿಸಲಿನಲ್ಲಿ ಏಕಾಂಗಿಯಾಗಿ ವಾಸಿಸಬೇಕು. ಬೇಸಾಯ ಮತ್ತು ಪಶುಪಾಲನೆ ಮುಖ್ಯ ವೃತ್ತಿಗಳು. ಬಹಳಷ್ಟು ಜನರು ಸಸ್ಯಾಹಾರವನ್ನೇ ಉಪಯೋಗಿ ಸುವುದು. ಮಧ್ಯಸೇವನೆಯೂ ನಿಷಿದ್ಧ. ಹಕ್ಕಿಪಿಕ್ಕಿಯವರ ಭಾಷೆ ಗ್ರಾಮ್ಯವಾದ ಮರಾಠಿ. ಪಶುಪಾಲನೆ ಮತ್ತು ಬೇಟೆ ಇವರ ಮುಖ್ಯ ವೃತ್ತಿ. ಇವರು ಅಲೆಮಾರಿಗಳಾಗಿದ್ದರಿಂದ ಮನೆಗಳನ್ನು ಕಟ್ಟಿಕೊಳ್ಳುವುದಿಲ್ಲ ಮತ್ತು ಬೇಸಾಯವನ್ನು ಮಾಡುವುದಿಲ್ಲ. ತೋಡರು ಮಾರಿಮಸಣಗಳ ಆರಾಧಕರು; ಇವರ ಭಾಷೆ ಯಾವ ಮೂಲದ್ದೆಂದು ಹೇಳುವುದು ಕಷ್ಟ. ಬೇಟೆ ಮತ್ತು ಪಶುಪಾಲನೆ ಇವರ ವೃತ್ತಿ. ಕಾಡು ಇಲಿಗಳನ್ನು ಬೇಟೆಯಾಡಿ ಅವುಗಳ ಮಾಂಸ ಭಕ್ಷಣೆ ಇವರಲ್ಲುಂಟು. ಮಧ್ಯಪಾನ ಕೂಡ ಮಾಡುತ್ತಾರೆ. ಬೇಡರ ಮಾತೃಭಾಷೆ ತೆಲುಗು. ಮಧ್ಯಪಾನ ಇವರಲ್ಲಿ ನಿಷೇಧ; ಬೇಟೆ, ಬೇಸಾಯ ಮತ್ತು ಪಶುಪಾಲನೆ ಇವರ ಕಸುಬು; ಇವರ ಬುಟ್ಟಿದೇವರುಗಳು, ಪಿಂಡ ಪ್ರಧಾನ ಮತ್ತು ಕರಿ ತೀರಿಸುವುದು ಇವರದ್ದೇ ಆದದ್ದು. ಅಂದರೆ, ಕಾಡಿನಲ್ಲಿ ವಾಸಿಸುವ ಜನರಲ್ಲಿ ಬೇಡರು ಪ್ರತ್ಯೇಕ ಜಾತಿಗೆ ಸೇರಿದವರೆಂಬ ಲಕ್ಷಣಗಳಿವೆಯೆಂಬುದು ಸ್ಪಷ್ಟವಾಗುತ್ತದೆ. ಬೇಡರ ಜಾತಿಗೆ ಸೇರಿದವರಲ್ಲಿ ಕೆಲವರು ನಾಯಕರುಗಳೆಂದು ಕರೆದುಕೊಳ್ಳುತ್ತಾರೆಂದು ವಿವೇಚಿಸಿದೆವಷ್ಟೆ. ನಾಯಕರುಗಳೆಂದು ಹೇಳಿ ಕೊಳ್ಳುವ ಬೇರೆಯವರು ಇದ್ದಾರೆ. ಆದರೆ ಅವರೆಲ್ಲಾ ಬೇರೆ ಜಾತಿಗೆ ಸೇರಿದವರಾಗಿದ್ದು, ತಮ್ಮ ವಂಶದ ಮುಖಂಡತ್ವದ ಸಂಕೇತವಾಗಿ ಹೆಸರುಗಳ ಕೊನೆಯಲ್ಲಿ “ನಾಯಕ” ಎಂದು ಇಟ್ಟುಕೊಂಡಿರುತ್ತಾರೆ. ಗ್ರಾಮವಾಸಿಗಳಾದಂತಹ ಲಂಬಾಣಿಗಳು, ಬ್ರಾಹ್ಮಣರು, ಒಕ್ಕಲಿಗರು ಹಾಗೂ ಕೆಲವು ಜಾತಿಯವರು “ನಾಯಕ” ಎಂಬ ವಂಶಾವಳಿಯ ಸಂಕೇತ ಹೊಂದಿದ್ದಾರೆಯೇ ಹೊರತು ಅವರಾರೂ ಅಡವಿವಾಸಿಗಳಾಗಿದ್ದ ಬೇಡರಲ್ಲ.
ಬೇಡರ ಮೂಲ ಮತ್ತು ಪರಂಪರೆ
ಕಾಡುಗಳಲ್ಲಿದ್ದು ಬೇಟೆಯಾಡಿಕೊಂಡು ಜೀವಿಸುತ್ತಿದ್ದ ಜನ ಅನಾದಿ ಕಾಲದಿಂದಲೂ ಇದ್ದರೆಂಬುದು ಆದಿಮಾನವನ ನಡವಳಿಕೆಗಳನ್ನು ತಿಳಿದ ಮೇಲೆ ಸ್ವಯಂ ವೇದ್ಯವಾಗುತ್ತದೆ. ಕೃತ ಮತ್ತು ತ್ರೇತಾಯುಗಗಳಲ್ಲಿದ್ದು ಆದಿಕಾವ್ಯವಾದ ರಾಮಾಯಣವನ್ನು ರಚಿಸಿದ ವಾಲ್ಮೀಕಿ ಮುನಿಯು ಬೇಡರವನು ಎಂದು ತಿಳಿದು ಬರುತ್ತದೆ. ಸತಿಯನ್ನು ಕಳೆದುಕೊಂಡು ನಿರ್ವೀಯನೂ ನಿಸ್ತೇಜನೂ ಆಗಿ ಕಾಡುಗಳನ್ನು ಅಲೆಯುತ್ತಿದ್ದ ಶ್ರೀರಾಮಚಂದ್ರನನ್ನು ಉಪಚರಿಸಿ ತನ್ನ ತಪಸ್‌ಶ್ರೀಯನ್ನೆಲ್ಲಾ ಆತನಿಗೆ ಅರ್ಪಿಸಿ ಹುತಾತ್ಮಳಾದ ಶಬರಿಯು ಬೇಡರವಳು. ಸಿದ್ದಿಗಳನ್ನು ಪಡೆಯದಿದ್ದ ಬ್ರಾಹ್ಮಣ ವಟುವಿಗೆ ಜೀವಿತ ವೇದಾಂತವನ್ನು ಉಪದೇಶಿಸಿದ ಧರ್ಮವ್ಯಾಧನು ಬೇಡರವನು. ಗುರುಭಕ್ತ ದುರಂಧರನೂ ಅತ್ಯಂತ ಧನುರ್ಧರನೂ ಎನಿಸಿದ ಏಕಲವ್ಯನು ಬೇಡರವನು. ಬೇಡರ ಪರಂಪರೆಗೆ ನಿರ್ದಿಷ್ಟ ಸಾಂಸ್ಕೃತಿಕ ಅಸ್ತಿಭಾರವನ್ನು ಹಾಕಿಕೊಟ್ಟ ಮೂಗನಾಯಕನು ಬೇಡರವನು. ಭೀಮಭಕ್ತಿಯ ಕಣ್ಣಪ್ಪನು ಬೇಡರವನು. ಕುಮ್ಮಟದುರ್ಗದ ರಕೇಸರಿ ಕುಮಾರರಾಮನೂ ಬೇಡರವ. ಕರ್ನಾಟಕದ ಸುವರ್ಣಯುಗವೆಂದು ಇತಿಹಾಸದಲ್ಲಿ ಹೇಳಲ್ಪಡುವ ಆಳ್ವಿಕೆ ನಡೆಸಿದ ವಿಜಯನಗರದ ಕೃಷ್ಣದೇವರಾಯನು ಬೇಡರವನು. ಶೂರಶ್ರೇಷ್ಠನೂ ಭೀಮ ಬಲವುಳ್ಳವನೂ ಮತ್ತು ಪ್ರಚಂಡ ಸ್ವಾತಂತ್ರ್ಯಪ್ರಿಯನೂ ಆದ ಚಿತ್ರದುರ್ಗದ ಮದಕರಿನಾಯಕನು ಬೇಡರವನು. ಅಂದ ಮೇಲೆ ಕೃತಯುಗದಿಂದ ಇಂದಿನವರೆಗೂ ಬೇಡರು ಒಂದು ಪ್ರತ್ಯೇಕ ಜಾತಿಯಾಗಿ ಬಾಳಿದ್ದಾರೆಂಬುದು ಸ್ವಯಂವೇದ್ಯ.
ಬೇಡ ಎಂಬ ಕನ್ನಡ ಪದವು ವ್ಯಾಧ ಪದದ ಅಪಭ್ರಂಶವೆಂದು ಪಂಡಿತರು ಅಭಿಪ್ರಾಯ ಪಡುತ್ತಾರೆ. “ವ”ಕಾರಕ್ಕೆ ಬದಲಾಗಿ “ಬ”ಕಾರ ಪ್ರಯೋಗ ಭಾರತದಲ್ಲಿ ಮಾಮೂಲಿಯಾಗಿದೆ. ವಂಗ, ರಂದ್ರ, ವಾಳ್ ಮೊದಲಾದ ಪದಗಳನ್ನು ಬಂಗ, ರಬೀಂದ್ರ, ಬಾಳ್ ಎಂದು ಕರೆಯುವ ರೂಢಿಯಿದೆ. “ಧ” ಕಾರವು “ಢ”ಕಾರವಾಗಿ ಪರಿವರ್ತಿಸಲ್ಪಟ್ಟಿರಲು ಸಾಧ್ಯ; ಈ ಎರಡು ಅಕ್ಷರಗಳ ಉಚ್ಚಾರದಲ್ಲಿ ಅಷ್ಟೇನೂ ಹೆಚ್ಚಿಗೆ ವ್ಯತ್ಯಾಸವಿಲ್ಲ. ಹೀಗೆ “ಬೇಡ” ಪದವು ಕನ್ನಡದಲ್ಲಿ ಬಳಕೆಗೆ ಬಂದಿರಬಹುದು. ವಿದ್ಯಾವಂತರಲ್ಲಿ ವ್ಯಾಧ, ಶಬರ, ಕಿರಾತ ಎಂಬ ಪದಗಳು ಬಳಕೆಯಲ್ಲಿದ್ದರೆ ಅವಿದ್ಯಾವಂತರ ಬಾಯಲ್ಲಿ “ಬೇಡ” ಪದವೇ ಉಚ್ಚರಿಸಲ್ಪಟ್ಟಿರಬಹುದು. ಇನ್ನೂ ಸಂಸ್ಕೃತ ಪದಗಳಾದ ಶಬರ ಹಾಗೂ ಕಿರಾತ ಎಂಬವು ಗಳನ್ನೂ ಕೆಲವರು ಉಪಯೋಗಿಸಿಕೊಳ್ಳುತ್ತಲಿದ್ದಾರೆ. “ಬೇಡ” ಪದವು ಈ ಜಾತಿಯವರಿಗೆ ಅನ್ವರ್ಥವಾಗಿಯೂ ಇರಬಹುದು, ಯಾರಿಂದಲೂ ಏನನ್ನೂ ಬೇಡದ ಜನರಿವರು; ಅಲ್ಲದೆ ಹಳೆಯಕಾಲದ ಯುದ್ಧ ರೀತಿಗಳು ತಪ್ಪಿದ ಮೇಲೆ ಈ ಜನರು ಯಾರಿಗೂ “ಬೇಡ”ದವ ರಾಗಿಯೂ ಇರಬಹುದು! ಹಿಂದಿನ ಕಾಲದಲ್ಲಿ ರಾಜರ ಬಳಿಯೂ ಬೇಡರ ಪಡೆಗಳಿದ್ದು, ಆ ಪಡೆಗಳನ್ನು ಯುದ್ಧ ಕಾಲಗಳಲ್ಲಿ ಬಿಲ್‌ಪಡೆಗಳಾಗಿ ಉಪಯೋಗಿಸುತ್ತಿದ್ದರು ಮತ್ತು ಇತರೆ ಕಾಲಗಳಲ್ಲಿನ ವನ್ಯಮೃಗಗಳ ಹಾವಳಿ ಜಾಸ್ತಿಯಾದಾಗ ಬೇಟೆಯಾಡುವ ಪಡೆಗಳಾಗಿ ಉಪಯೋಗಿಸುತ್ತಿದ್ದರು. ಒಂದು ವಿಧದಲ್ಲಿ ಈ ಬೇಡರು ಯೋಧರೇ, ದೇಶಕ್ಕಾಗಿ ಪ್ರಾಣಾರ್ಪಣೆ ಮಾಡಿರುವ ಬೇಡರ ಸಂಖ್ಯೆಯೆಷ್ಟೋ | ಈ ಮಾಜಿ ಯೋಧರ ಪೀಳಿಗೆಯವರು ಸಮಾಜಕ್ಕೆ ಬೇಡವಾಗಿದ್ದಾರೆಂದರೆ ಎಂತಹ ಪುರಸ್ಕಾರ ನೀಡಲಾಗಿದೆಯೆಂದು ಯಾರಾದರೂ ಕೌತುಕಪಡಬೇಕಾದದ್ದೇ ಸರಿ!
ಬೇಡರೆಂದು ಕರೆದುಕೊಳ್ಳಬೇಕಾದ ಜನರು ನಾನಾ ಹೆಸರುಗಳನ್ನು ಇಟ್ಟುಕೊಂಡದ್ದಾ ದರೂ ಹೇಗೆ? ಅದಕ್ಕೆ ಅಂದಂದಿನ ಸನ್ನಿವೇಶಗಳೇ ಕಾರಣ. ವಾಲ್ಮೀಕಿ ಸಂತತಿಯವರು ತಮ್ಮ ಪ್ರಸಿದ್ಧ ಪೂರ್ವಿಕನ ಹೆಸರಿನಲ್ಲಿ ತಮ್ಮನ್ನು ವಾಲ್ಮೀಕಿಗಳೆಂದು ಕರೆದುಕೊಂಡು ಸಂತೃಪ್ತಿ ಪಡೆದಿದ್ದಾರೆ. ಕಾಡುಗಳಲ್ಲಿದ್ದು ಪಶುಪಾಲನೆಯನ್ನು ಮುಖ್ಯ ವೃತ್ತಿಯನ್ನಾಗಿ ಅವಲಂಬಿಸಿದವರು ತಮ್ಮ ಸಾಕು ಪ್ರಾಣಿಗಳನ್ನು ಕಾಡಿನಿಂದ ಕಾಡಿಗೆ ಅಟ್ಟಿಕೊಂಡು ಹೋಗಿ ಪೋಷಿಸುತ್ತಿದ್ದುದರ ಮೇಲೆ ತಮ್ಮನ್ನು ಕಾಡು ಸಂಚರು ಎಂದು ಕರೆದುಕೊಂಡಿದ್ದಾರೆ. ಮೂಗನಾಯಕನ ಅನುಯಾಯಿಗಳೆಲ್ಲಾ ತಮ್ಮನ್ನು ನಾಯಕರೆಂದು ಕರೆದುಕೊಳ್ಳುತ್ತಾರೆ. ಪಾಳೆಯಗಾರರ ಸಂತತಿಯವರು ತಮ್ಮನ್ನು ಪಾಳೆಗಾರರು ಅಥವಾ ದೊರೆಗಳೆಂದು ಕರೆದು ಕೊಳ್ಳುತ್ತಾರೆ. ಪಾಳೆಯಗಾರರ ಆಸ್ಥಾನಗಳಲ್ಲಿ ಅಂತರಂಗ ಸೇವಕರಂತಿದ್ದವರ ಪೀಳಿಗೆಯವರು ತಮ್ಮನ್ನು ರಾಜಪರಿವಾರದವರೆಂದು ಕರೆದುಕೊಳ್ಳುತ್ತಾರೆ. ಹಗಲಿರುಳೂ ಗ್ರಾಮಗಳ ರಕ್ಷಣಾಕಾರ್ಯಕ್ಕಾಗಿ ನಿಯಮಿಸಲ್ಪಟ್ಟಿದ್ದವರ ಸಂತತಿಯವರು ತಮ್ಮನ್ನು ತಳವಾರರೆಂದು ಕರೆದುಕೊಳ್ಳುತ್ತಾರೆ. ಕೆಲವರು, ಹಿಂದಿನಿಂದಲೂ ಉಪಯೋಗಿಸಿಕೊಳ್ಳುತ್ತಿದ್ದ ಶಬರ, ಕಿರಾತ ಮತ್ತು ಬಿಲ್ಲ ಪದಗಳನ್ನೇ ತಮ್ಮ ಜಾತಿಯೆಂದು ಉಳಿಸಿಕೊಂಡಿದ್ದಾರೆ. ನಾನಾ ಹೆಸರುಗಳು, ಒಂದೇ ಜಾತಿಯವರಿಗೆ ನಾನಾ ಕಾರಣಗಳಿಂದ ಬಂದಿರಬಹುದಾದರೆ, ಈ ಜಾತಿಯ ಮನುಕುಲದ ಮೂಲದಿಂದ ಎಂದು ಮತ್ತು ಹೇಗೆ ಕವಲೊಡೆಯಿತೆಂಬ ಕುತೂಹಲ ಉಂಟಾಗುವುದು ಸ್ವಾಭಾವಿಕವಷ್ಟೆ | ಅದರ ಅನ್ವೇಷಣೆಯಿಂದ, ನಾಗ ಕಲ್ಪಿಸಿಕೊಂಡಿರುವ ಬೇಡರೆಂಬ ಒಂದೇ ಜಾತಿಯ ಹತ್ತಾರು ಉಪಜಾತಿಗಳಿವೆ ಎಂಬ ಪ್ರಮೇಯಕ್ಕೆ ಸೈದ್ಧಾಂತಿಕ ಆಧಾರವೂ ದೊರೆತಂತಾಗುತ್ತದೆ.
ಬೇಡ ಜನಾಂಗದ ಮೂಲಪುರುಷ
ವೇದವ್ಯಾಸರಿಂದ ರಚಿಸಲ್ಪಟ್ಟಿರುವ ಭಾಗವತದಲ್ಲಿ ಬೇಡರ ಹುಟ್ಟಿನ ಬಗ್ಗೆ ಉಲ್ಲೇಖ ವಿದೆ. ಬಾಲ್ಯದಲ್ಲೇ ಮುಗ್ಧ ಭಕ್ತಿಯಿಂದ ವಿಷ್ಣುವನ್ನು ಸಾಕ್ಷಾತ್ಕಾರ ಮಾಡಿಕೊಂಡು ಶಾಶ್ವತ ವಾದ ನಕ್ಷತ್ರ ಲೋಕದ ಪಟ್ಟವನ್ನು ಗಳಿಸಿಕೊಂಡ ಧ್ರುವ ಚಕ್ರವರ್ತಿಯ ವಂಶದಲ್ಲಿ ಅಂಗನೆಂಬ ಚಕ್ರವರ್ತಿಯು ಧರ್ಮ ಮಾರ್ಗದಲ್ಲಿ ರಾಜ್ಯಭಾರ ಮಾಡುತ್ತಾ ಕೊನೆಗೆ ಅಶ್ವಮೇಧ ಯಜ್ಞವನ್ನು ಕೈಗೊಂಡನು. ಆದರೆ ದೇವತೆಗಳಾರು ಹವಿಸ್ಸನ್ನು ಸ್ವೀಕರಿಸಲು ಬರಲಿಲ್ಲ. ಪುತ್ರರಿಲ್ಲದವರು ನೀಡಿದ ಹವಿಸ್ಸನ್ನು ದೇವತೆಗಳು ಸ್ವೀಕರಿಸುವುದಿಲ್ಲ ಎಂದು ತಿಳಿದ ಮೇಲೆ ಮಗನನ್ನು ಪಡೆಯುವ ಉದ್ದೇಶದಿಂದ ಪುತ್ರಕಾಮೇಷ್ಠಿಯಾಗವನ್ನು ಮಾಡಿ, ವೇನನೆಂಬ ಪುತ್ರನನ್ನು ಪಡೆದನು. ವೇನನು ತನ್ನ ತಾತನಾದ ಮೃತ್ಯುದೇವತೆಯ ಮನೆಯಲ್ಲೇ ಬೆಳೆದುದರಿಂದ ಆತನಲ್ಲಿ ಸದ್ಗುಣಗಳಾವುವೂ ಮೂಡದೆ ದುರ್ಗುಣಗಳೇ ಬೆಳೆದವು. ಬೇಟೆಯಾಡುವುದು, ಪರಹಿಂಸೆ ಮಾಡುವುದರಲ್ಲೇ ಆನಂದಗೊಳ್ಳುತ್ತಿದ್ದ. ತಂದೆಯ ಮನೆಗೆ ಬಂದ ಮೇಲೂ ರಾಜ್ಯದ ಜನರನ್ನು ಗೋಳಾಡಿಸುತ್ತಿದ್ದ. ಮಗನ ಮೇಲಿನ ದೂರುಗಳು ಪ್ರತಿನಿತ್ಯ ತಂದೆಯ ಕಿವಿಗೆ ಬೀಳುತ್ತಿದ್ದವು. ಮಗನನ್ನು ತಿದ್ದುವುದರಲ್ಲಿ ವಿಫಲನಾದ ಅಂಗ ಚಕ್ರವರ್ತಿಯು ಪ್ರಜೆಗಳ ಮುಖದರ್ಶನ  ಮಾಡಲೂ ಅಳುಕಿ, ಒಂದು ರಾತ್ರಿ ಯಾರಿಗೂ ಗೊತ್ತಾಗದಂತೆ ರಾಜ್ಯವನ್ನು ತೊರೆದು ಹೊರಟು ಹೋದ. ಎಷ್ಟು ಹುಡುಕಿದರೂ ಅಂಗರಾಜನನ್ನು ಪತ್ತೆ ಮಾಡಲಾಗದಿದ್ದಾಗ, ಸಿಂಹಾಸನವು ಬರಿದಾಗಿದ್ದರೆ, ರಾಜ್ಯವು ಅನಾಯಕವಾಗುತ್ತದಲ್ಲಾ ಎಂದು, ಕೆಟ್ಟವನೆಂದು ತಿಳಿದಿದ್ದರೂ ವೇನನನ್ನೇ ಚಕ್ರಾಧಿಪತಿ ಯಾಗಿ ಪಟ್ಟ ಕಟ್ಟಿ ಸ್ವೀಕರಿಸಿದರು. ಚಕ್ರವರ್ತಿಯಾದ ಮೇಲಾದರೂ ಆತನ ಹೀನಗುಣಗಳೆಲ್ಲಾ ಹಿಂದಕ್ಕೆ ಸರಿಯುತ್ತವೆಯೆಂದು ಭಾವಿಸಿಕೊಂಡಿದ್ದ ಜನರ ಊಹೆಗಳೆಲ್ಲಾ ಹುಸಿಯಾದವು. ವೇನನು ತನಗೆ ಬಂದಂತೆ ರಾಜ್ಯಭಾರ ಮಾಡುತ್ತಿದ್ದನೇ ಹೊರತು, ಸಚಿವರ ಮತ್ತು ಗುರುಹಿರಿಯರ ಸಲಹೆಗಳಿಗೆ ಸೊಪ್ಪೂ ಹಾಕುತ್ತಿರಲಿಲ್ಲ. ತನ್ನ ರಾಜ್ಯದಲ್ಲಿ ಯಾರೂ ಯಾಗ ಯಜ್ಞಗಳೂ ಮತ್ತು ಧರ್ಮ ಕಾರ್ಯಗಳನ್ನೂ ಆಚರಿಸಕೂಡದೆಂದು ಆಜ್ಞೆ ಮಾಡಿದನು. ರಾಜ್ಯದ ಸುಖ ಶಾಂತಿಗಳಿಗೆ ಯಾಗ ಯಜ್ಞಗಳೂ ಮತ್ತು ಧರ್ಮ ಕಾರ್ಯಗಳೂ ಅನಿವಾರ್ಯವೆಂದು ಚಕ್ರವರ್ತಿಗೆ ಬುದ್ದಿವಾದ ಹೇಳಲು ಬಂದ ಋಷಿಮುನಿಗಳನ್ನೆಲ್ಲಾ ತನ್ನ ಚಾರ್ವಾಕ ಸರಣಿಯಿಂದ ಅವಹೇಳನ ಮಾಡಿದನು. ಹೊಟ್ಟೆ ಬಟ್ಟೆಗೆ ನೀಡಿ ಸಾಕಿಸಲಹುವ ಪತಿಯನ್ನು ತಿರಸ್ಕರಿಸಿ ವಿಟನಲ್ಲಿ ಪ್ರೇಮಗೊಳ್ಳುವ ಹೀನ ಸತಿಯಂತೆ, ರಾಜ್ಯದ ಸಕಲ ಪ್ರಜೆಗಳನ್ನೂ ದೈವದಂತೆ ಪೋಷಿಸುವ ಚಕ್ರವರ್ತಿಯನ್ನು ಬಿಟ್ಟು ಕಾಣದ ದೇವತೆಗಳಿಗೆ ಹವಿಸ್ಸನ್ನು ಅರ್ಪಿಸುವ ಋಷಿಮುನಿಗಳನ್ನು ಸೋಲಿಸಿ, ಅವರನ್ನು ನಿಂದಿಸಿ, ಮುಂದೆ ತನಗೆ ಮಾತ್ರ ಹವಿಸ್ಸನ್ನು ಅರ್ಪಿಸಬೇಕೆಂದು ಆಗ್ರಹ ಮಾಡಿದನು. ಚಕ್ರವರ್ತಿಯ ಈ ಪಾಷಾಂಡ ವರ್ತನೆಯಿಂದ ಕುಪಿತರಾದ ಮುನಿಗಳು ತಮ್ಮ ಹುಂಕಾರ ಮಾತ್ರದಿಂದಲೇ ಆತನನ್ನು ಗತಪ್ರಾಣನನ್ನಾಗಿ ಮಾಡಿದರು. ವೇನನಿಗೆ ಮಕ್ಕಳಿಲ್ಲದ್ದರಿಂದ, ಪಟ್ಟಕ್ಕೆ ಉತ್ತರಾಧಿಕಾರಿ ಯಿರದೆ ರಾಜ್ಯವು ಅನಾಯಕವಾಗುತ್ತದಲ್ಲಾ ಎಂದು ಚಿಂತಿಸಿ, ವೇನನ ತಾಯಿಯಾದ ಸುನೀತಿಯು ತನ್ನ ಮಂತ್ರಬಲದಿಂದಲೂ ಮತ್ತು ಋಷಿಗಳು ತಮ್ಮ ತಪೋಬಲದಿಂದಲೂ, ವೇನನ ದೇಹಕ್ಕೆ, ಸಂತಾನೋತ್ಪತ್ತಿಗೆ ಪ್ರಾಣ ಚೇತನ ನೀಡಿದರು. ವೇನನ ಅಂಶದಿಂದ ಬಾಹುಕನೆಂಬ ಪುತ್ರನು ಜನಿಸಿದನು. ಈ ಶಿಶುವನ್ನು ಕಂಡ ಸಮಸ್ತರಿಗೂ ಸಂಕಟವೇ ಆಯಿತು. ಸಿಂಹಾಸನವನ್ನೇರುವ ವ್ಯಕ್ತಿ ಲಕ್ಷಣಗಳಾವುವೂ ಆ ಮಗುವಿನಲ್ಲಿರಲಿಲ್ಲ. ಈ ಮಗುವಿಗೆ ವಿಕಾರರೂಪ, ಕಾಗೆಯಂತೆ ಕಪ್ಪಾದ ಬಣ್ಣ. ಕೆಂಪು ಕೂದಲುಗಳು, ಕೆಂಡದುಂಡೆ ಗಳಂತಹ ಕಣ್ಣುಗಳು, ಕುಬ್ಜವಾದ ದೇಹ, ಮೋಟು ಕೈಗಳು, ಚಪ್ಪಟೆಯ ಮೂಗು, ಉಬ್ಬಿದ ಗಲ್ಲ ಮತ್ತು ಚಿಕ್ಕ ಬಾಯಿಯಿರುವ ಮಗುವು ಜನಿಸಿದರೂ ಅವರುಗಳ ಆಕಾಂಕ್ಷೆ ಮಾತ್ರ ನೆರವೇರಲಿಲ್ಲ. ಇದಾದ ಕೆಲವು ಕಾಲದ ನಂತರ ವೇನನ ಅಂಶದಿಂದ ಸರ್ವಲಕ್ಷಣ ಗಳಿಂದ ಕೂಡಿದ ಮಗು ಜನಿಸಿತು. ಈ ಮಗುವಿಗೆ ಪೃಥು ಎಂದು ನಾಮಕರಣ ಮಾಡ ಲಾಯಿತು. ಪ್ರಾಪ್ತವಯಸ್ಸಿಗೆ ಬಂದ ಪೃಥುವೇ ಚಕ್ರವರ್ತಿಯಾದ. ಈತನನ್ನು ಸಾಕ್ಷಾತ್ ವಿಷ್ಣುವಿನ ಅಂಶದಿಂದಲೇ ಜನಿಸಿದವರೆಂದು ಈತನ ಬಲಗೈಲಿದ್ದ ಚಕ್ರದ ರೇಖೆಯಿಂದಲೂ ಮತ್ತು ಕಾಲುಗಳಲ್ಲಿದ್ದ ಪದ್ಮರೇಖೆಗಳಿಂದಲೂ ಗುರ್ತಿಸಲಾಯಿತು. ಈತನು ಶ್ರೇಷ್ಠ ಚಕ್ರವರ್ತಿಯೆನ್ನಿಸಿಕೊಂಡುದು ಮಾತ್ರವಲ್ಲದೆ ೯೯ ಯಾಗಗಳನ್ನೂ ಮಾಡಿ ಪ್ರಸಿದ್ಧನಾಗಿ, ಇಂದ್ರ ಪದವಿಗೆ ಭಾದ್ಯತೆಯುಳ್ಳವನಾದ್ದರಿಂದ, ಮಾತ್ಸರ್ಯದಿಂದ ಕೂಡಿದ ಇಂದ್ರನು ಈತನ ನೂರನೇ ಯಜ್ಞಕ್ಕೆ ಸಾಕಷ್ಟು ವಿಘ್ನಗಳನ್ನೊಡ್ಡಿ ಪೃಥುವಿನ ಕೈಗೆ ಸಿಕ್ಕಿಹಾಕಿಕೊಂಡು ಸಾಯುವ ಸ್ಥಿತಿಯಲ್ಲಿದ್ದಾಗ, ಮಹಾವಿಷ್ಣುವೇ ಅಲ್ಲಿಗೆ ಧಾವಿಸಿ ಇಂದ್ರನನ್ನು ಹೀಯಾ ಳಿಸಿದುದು ಮಾತ್ರವಲ್ಲದೆ ಪೃಥುವಿನಿಂದ ಆತನನ್ನು ರಕ್ಷಿಸಿದನು. ಮೋಕ್ಷ ಸಾಧನೆಯ ಉದ್ದೇಶದಿಂದಲೇ ಯಾಗಗಳನ್ನು ಮಾಡಿದ್ದ ಪೃಥುವು ಮೋಕ್ಷವನ್ನು ಪಡೆದನು. ಪೃಥುವು ಸರ್ವರಿಂದಲೂ ಮಾನ-ಸನ್ಮಾನ, ಹಿರಿಮೆ-ಗರಿಮೆ ಮತ್ತು ಅಧಿಕಾರ-ಪದವಿಗಳನ್ನು ಹೊಂದುತ್ತಿರುವಾಗ ಆತನಿಗಿಂತ ಹಿರಿಯನಾದ ಬಾಹುಕನು ಜನರ ತಾತ್ಸಾರಕ್ಕೂ ಪಾತ್ರ ನಾಗಿದ್ದನು. “ಚಂದನದಕೊರಡು ಮುರುಟಿರ್ದರೇನಾಯ್ತು ಗಂಧಕ್ಕೆ”? ಎನ್ನುವಂತೆ ಬಾಹ್ಯ ವಿಕೃತಿ ಯುದ್ಧ ಮಾತ್ರಕ್ಕೆ ಅಂತಹವನಲ್ಲಿ ಕೋಮಲ ಮನವಿರುವುದಿಲ್ಲವೇ? ಜೇಷ್ಠ ನಾದವನು, ಪಟ್ಟಕ್ಕಾಗಿಯೇ ಜನಿಸಿದವನು, ತನ್ನ ತಮ್ಮನ ಕೃಪಾಕಟಾಕ್ಷದಿಂದ ಬೆಳೆಯು ವಂತಹ ದೀನ ಪರಿಸ್ಥಿತಿ ಒದಗಿ ಬಂದಾಗ ಹೇಗೆ ಸಹಿಸಿಕೊಂಡಾನು? ಆತನಿಗೆ ತನು ವಿಕೃತಿಯಿತ್ತೆ ಹೊರತು ಮನ ವಿಕಾರವೇನೂ ಇರಲಿಲ್ಲವಲ್ಲಾ! ಕೂಳಿಗಾಗಿ ಬಿದ್ದಿರಲೇ ಬೇಕಾದಂತಹ ದುರ್ಬಲನೂ ಆಗಿರಲಿಲ್ಲ. ಗೌರವಾದರಗಳು ದೊರಕದೆಡೆಯಲ್ಲೂ ನೆಲೆಯೂರುವಷ್ಟು ಆತ್ಮಪ್ರತ್ಯಯವನ್ನು ಕಳೆದುಕೊಂಡವನಾಗಿರಲಿಲ್ಲ. ಆದ್ದರಿಂದ ತನ್ನ ಆತ್ಮೀಯರೊಡನೆ ರಾಜಧಾನಿಯನ್ನು ತೊರೆದು ಕಾಡಿಗೆ ತೆರಳಿದನು. ಈತನೂ ಮತ್ತು ಈತನ ಸಹಚರರೂ ಜೀವನ ನಿರ್ವಹಣೆಗಾಗಿ ಬೇಟೆ, ಬೇಸಾಯ ಮತ್ತು ಪಶುಪಾಲನೆಯನ್ನು ವೃತ್ತಿ ಮಾಡಿಕೊಂಡರು. ಇವರ ಪೀಳಿಗೆಯವರಲ್ಲಿ ದೀರ್ಘ ಮತ್ತು ದೃಢವಾದ ದೇಹ, ಕಷ್ಟಸಹಿಷ್ಣತೆ, ಆರೋಗ್ಯವಾದ ಕೃಷ್ಣವರ್ಣದ ಶರೀರ, ಕಠೋರ ಮನಃಸ್ತಿತಿ, ಪರಪೀಡನೆ ಮತ್ತು ಒರಟಾದ ಮೃಗ ಸ್ವಭಾವಗಳು ಬೆಳೆಯುತ್ತಾ ಬಂದವು. ಈ ರೀತಿ, ವೇನ ಚಕ್ರವರ್ತಿಯ ತಿರಸ್ಕೃತ ಮತ್ತು ಅನಾಮಧೇಯ ಜೇಷ್ಠಪುತ್ರನ ಸಂತತಿಯವರೇ ಕಾಡಾಡಿಗಳೆನಿಸಿಕೊಂಡ ನಾಗರೀಕ ಜನಾಂಗದಿಂದ ಪ್ರತ್ಯೇಕಿಸಲ್ಪಟ್ಟ ವ್ಯಾಧರೆಂದು ಕರೆಯಲ್ಪಡುವ ವರ್ಗದವರು. ಇವರೆಲ್ಲರೂ ಬೇಟೆಯಾಡಿ ಜೀವಿಸುತ್ತಿದ್ದುದರಿಂದ ಇವರನ್ನು ವ್ಯಾಧರು, ಶಬರರು, ಕಿರಾತರು, ವನಸಂಚರು ಮತ್ತು ಬಿಲ್ಲರೆಂದು ಸಮಾನಾರ್ಥ ಪದಗಳಿಂದ ಕರೆಯುತ್ತಿದ್ದರು. ಕಾಡಿನಲ್ಲಿ ಇವರ ಪೀಳಿಗೆ ವೃದ್ದಿಯಾದಂತೆ, ಎಲ್ಲರಿಗೂ ಆಹಾರ ಮತ್ತು ನೆಲೆ ಸಾಕಾಗದಿದ್ದಾಗ ಅನುಕೂಲವಿದ್ದ ಕಡೆಗಳಿಗೆ ಹೋದ ಗುಂಪುಗಳನ್ನು ಆಯಾ ಪ್ರದೇಶಗಳಲ್ಲಿ ಬಳಕೆಯಲ್ಲಿದ್ದ ಪದಗಳಿಂದಾಗಿ ವ್ಯಾಧರು, ಕಿರಾತರು, ಶಬರರು, ವನಸಂಚಕರು ಮತ್ತು ಬಿಲ್ಲರೆಂದು ಕರೆಯಲಾಗುತ್ತಿತ್ತು. ಕಾಲಕ್ರಮೇಣ ಈ ಹೆಸರುಗಳೇ ಜಾತಿಗಳೆಂದು ಪರಿಗಣಿಸಲ್ಪಟ್ಟು ಇಂದು ಬೇಡರಲ್ಲಿ ಹೇಳಿಕೊಳ್ಳುವ ಐದು “ಬೆಡಗುಗಳು” ಉಂಟಾದವು. ಕರ್ನಾಟಕದಲ್ಲಿರುವ ಬೇಡರು ತಮ್ಮದು ಐದು ಬೆಡಗುಗಳು ಅರ್ಥಾತ್ ಮೂಲಪಂಗಡಗಳೆಂದು ಇಂದಿಗೂ ಹೇಳುತ್ತಾರೆ. ಅವರು ಹೇಳುವ ಬೇಡ, ಶಬರ, ಕಿರಾತ, ಬಿಲ್ಲ ಮತ್ತು ಕಾಡುಸಂಚ ಎಂಬ ಪದಗಳು ಈ ಮೂಲದಿಂದಲೇ ಬಂದಿರುವಂತಹದು. ವ್ಯಾಧ ಮತ್ತು ಕಾಡುಸಂಚ ಎಂಬ ಪದಗಳನ್ನು ಕನ್ನಡೀಕರಿಸಿ ಬೇಡ ಮತ್ತು ಕಾಡು ಸಂಚ ಎಂದು ಕರೆದುಕೊಂಡಿದ್ದಾರೆ. ಈ ಎಲ್ಲಾ ಬೇಡರ ನಿವಾಸಸ್ಥಾನ ಉತ್ತರ ಹಿಂದೂಸ್ಥಾನ. ಪರಿಸ್ಥಿತಿಯ ಒತ್ತಡಗಳಿಂದಾಗಿ ಈ ಬೇಡರು ಹಿಂದೂಸ್ಥಾನದ ಬೇರೆ ಬೇರೆ ಕಡೆಗಳಿಗೆ ವಲಸೆ ಹೋಗಿ ನೆಲಸಿರಬೇಕು. ತ್ರೇತಾಯುಗದ ವಾಲ್ಮೀಕಿ ಮತ್ತು ಶಬರಿ, ದ್ವಾಪರ ಯುಗದ ಧರ್ಮವ್ಯಾಧ ಮತ್ತು ಏಕಲವ್ಯ ಇವರುಗಳ ಪ್ರಸಂಗಗಳು ರಾಮಾಯಣ ಮತ್ತು ಮಹಾಭಾರತ ಕಾವ್ಯಗಳಲ್ಲಿ ಬಂದಿದ್ದರೂ, ಅವುಗಳಲ್ಲಿ ಅವರ ವೃತ್ತಿ ಮತ್ತು ಪ್ರವೃತ್ತಿಗಳ ಬಗ್ಗೆ ಮಾತ್ರ ಉಲ್ಲೇಖವಿದೆ. ಆದರೆ ಅವರ ಜಾತಿಯ ಸಂಪ್ರದಾಯಗಳ ಬಗ್ಗೆ ಏನೂ ತಿಳಿಸಲ್ಪಟ್ಟಿಲ್ಲವಾದ್ದರಿಂದ ಈ ಕಾಲದಲ್ಲಿ ಕೇವಲ ವೃತ್ತಿಯೇ ಜಾತಿ ಲಕ್ಷಣವಾಗಿತ್ತೆಂದು ತಿಳಿಯಬಹುದು. ಮನುಧರ್ಮಶಾಸ್ತ್ರವು ಸರ್ವರಿಗೂ ಮಾನತ್ವವಾಗಿತೆಂಬುದಕ್ಕೆ ವಾಲ್ಮೀಕಿ, ಶಬರಿ ಮತ್ತು ಧರ್ಮವ್ಯಾಧ ಇವರುಗಳು ದೇವಮಾನವತ್ವ ಪಡೆದಿರುವುದೇ ಸಾಕ್ಷಿ. ಜಾತಿಯ ಕಟ್ಟು-ನಿಟ್ಟುಗಳು, ಧರ್ಮ-ಕರ್ಮಗಳು ಮತ್ತು ರೀತಿ ರಿವಾಜುಗಳು ಎಲ್ಲಾ ವರ್ಣಗಳಲ್ಲೂ, ತೀರಾ ಇತ್ತೀಚೆಗೆ ಆಯಾಯಾ ವರ್ಗಗಳ ವಿಭೂತಿಪುರುಷರೆನ್ನಿಸಿಕೊಳ್ಳುವವರಿಂದ ಪ್ರಾರಂಭಿಸಲ್ಪಟ್ಟು ಅವರ ಅನುಯಾಯಿಗಳು ಅದೇ ಪಂಥಗಳಲ್ಲಿ ಮುಂದುವರಿಯುತ್ತಾ ಬಂದಿರುವರೆಂಬುದನ್ನು ಇತಿಹಾಸವು ಪುಷ್ಟೀಕರಿಸುತ್ತದೆ. ಕರ್ನಾಟಕದಲ್ಲಿರುವ ಬೇಡ, ಕಿರಾತ, ಶಬರ, ಬಿಲ್ಲ ಮತ್ತು ಕಾಡುಸಂಚರೆಂಬ ಐದು ಬೆಡಗಿನವರೂ ಹಾಗೂ ಅವುಗಳ ಉಪಜಾತಿ ಯವರೂ ತಮ್ಮನ್ನು ಬೇಡ ಎಂಬ ಮೂಲ ಜಾತಿಗೆ ಸೇರಿದವರೆಂದೇ ಹೇಳಿಕೊಳ್ಳುತ್ತಾರೆ.
ಕೃಪೆ : ನಾಯಕ ಜನಾಂಗದ ಇತಿಹಾಸ

ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೮. ಕನ್ನಡ ಶಾಸನಗಳಲ್ಲಿ ಬೇಡ ಜನಾಂಗ
ಮಾನವ ಸಮಾಜವು ಹಲವಾರು ಹಂತಗಳಲ್ಲಿ ಬೆಳೆದು ಬಂದಿದೆ. ಮೊದಲನೆ ಹಂತದಲ್ಲಿ (hunting and gathering stage) ಮಾನವ ತನ್ನ ದಿನನಿತ್ಯದ ಆಹಾರಕ್ಕೋಸ್ಕರ ಗುಡ್ಡಗಾಡು ಪ್ರದೇಶಗಳಲ್ಲಿದ್ದು ಪ್ರಾಣಿ, ಪಕ್ಷಿ ಮತ್ತು ಮೀನನ್ನು ಬೇಟೆಯಾಡಿ ಅಲೆಮಾರಿ ಯಾಗಿ ಜೀವಿಸುತ್ತಿದ್ದನು. ಎರಡನೆ ಹಂತದಲ್ಲಿ (pastroral stage) ಅವನು ಗುಡ್ಡಗಾಡು ಪ್ರದೇಶ ಬಿಟ್ಟು ಹುಲ್ಲುಗಾವಲುಗಳನ್ನು ಅರಸಿಕೊಂಡು ದನಕರುಗಳನ್ನು ಸಾಕಲಾರಂಭಿಸಿದನು. ಮೂರನೇ ಹಂತದಲ್ಲಿ (farming stage) ತನ್ನ ತಿರುಗಾಟವನ್ನು ನಿಲ್ಲಿಸಿ ವ್ಯವಸಾಯವನ್ನು ದನಕರುಗಳ ಸಹಾಯದಿಂದ ಮಾಡಲಾರಂಭಿಸಿ ಒಂದು ಕಡೆ ಸ್ಥಿರವಾಗಿ ನಿಲ್ಲಲಾರಂಭಿಸಿದ. ಅಂದಿನಿಂದ ಮಾನವ ಸಮಾಜದಲ್ಲಿ ಹಲವಾರು ಮಾರ್ಪಾಡುಗಳು ಉಂಟಾಗಲಾರಂಭಿಸಿದವು. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ, ವಿವಿಧ ಕಸುಬುಗಳ ಉಗಮ. ಮಾನವ ಅಲೆಮಾರಿ ಯಾಗಿದ್ದಾಗ ಅವನ ಅವಶ್ಯಕತೆಗಳು ಅಥವಾ ಬೇಡಿಕೆಗಳು ಬಹಳ ಕಡಿಮೆಯಾಗಿದ್ದವು. ಆದರೆ ಅವನು ಒಂದು ಕಡೆ ನಿಂತಾಗ ಹಲವಾರು ವಸ್ತುಗಳ ಅವಶ್ಯಕತೆ ಹೆಚ್ಚಾಯಿತು. ಈ ವಸ್ತುಗಳನ್ನು ತಾನೊಬ್ಬನೆ ಉತ್ಪಾದಿಸಲಿಕ್ಕಾಗಲಿಲ್ಲ. ಅದಕ್ಕಾಗಿ ಅವನು ಹಲವರ ಸಹಕಾರದೊಂದಿಗೆ ಬಾಳಬೇಕಾಗಿ ಬಂದಿತು. ಹೀಗಾಗಿ ಸಮಾಜದಲ್ಲಿ ಹಲವಾರು ಕಸುಬುಗಳು ಅಥವಾ ವೃತ್ತಿಗಳು ಹುಟ್ಟಿಕೊಂಡವು. ಪ್ರಾಚೀನ ಸಮಾಜವು ಮೂಲತಃ ವೃತ್ತಿ ಆಧಾರಿತ ಜಾತಿವ್ಯವಸ್ಥೆಯಿಂದ ಕೂಡಿತ್ತು. ಕಾಲಕ್ರಮೇಣ ಪ್ರತಿ ವೃತ್ತಿಯಲ್ಲೂ ಹವಾಮಾನದ ಬದಲಾವಣೆಯಿಂದಾಗಿ ತಾಂತ್ರಿಕ ವೈಶಿಷ್ಟ್ಯಗಳು ಹುಟ್ಟಿಕೊಂಡವು. ಇದರಿಂದಾಗಿ ಹಲವಾರು ಉಪಜಾತಿಗಳು ಹುಟ್ಟಿಕೊಂಡವು. ಇಂತಹುಗಳಲ್ಲಿ ಬೇಡ ಜನಾಂಗವೂ ಒಂದು.
ಬೇಡ ಜನಾಂಗದ ಬಗ್ಗೆ ಕೆಲವೇ ಕೆಲವು ಸಂಶೋಧನೆಗಳು ನಡೆದಿವೆ.
[1] ಅವುಗಳಲ್ಲಿ ಸಾಮಾಜಿಕ ಹೋರಾಟಗಳು, ಧಾರ್ಮಿಕ ಆಚರಣೆಗಳು ಮತ್ತು ವಿವಿಧ ಗುಂಪುಗಳ ಬಗ್ಗೆ ಕಾಣಬಹುದು. ಆದರೆ ಈ ಜನಾಂಗ ಇತಿಹಾಸ ಕಾಲದಲ್ಲಿ ಹೇಗೆ ಬೆಳೆದುಬಂತೆಂಬುದನ್ನು ಸ್ಪಷ್ಟವಾಗಿ ತಿಳಿಸುವುದಿಲ್ಲ. ಆದ್ದರಿಂದ ಈ ಲೇಖನದಲ್ಲಿ ಬೇಡ ಜನಾಂಗವು ಕಾಲಾನಂತರ ದಲ್ಲಿ ಮೈಸೂರು ಜಿಲ್ಲೆ ಚಾಮರಾಜನಗರ ತಾಲ್ಲೂಕಿನ ಹರದನಹಳ್ಳಿಯ ಕ್ರಿ.ಶ. ೧೩೨೪ರ ಶಾಸನವು[2] ಬೇಡಗಂಪಣ ರಾಯಣ್ಣನಾಯಕನು ಕುನ್ನಪ್ಪನಾಗರ ಸೀಮೆಯಿಂದ ಹೊಯ್ಸಳ ದೊರೆ ಮುಮ್ಮಡಿ ಬಲ್ಲಾಳನ ಕಾಲದಲ್ಲಿ ಆಳುತ್ತಿದ್ದುದನ್ನು ತಿಳಿಸುತ್ತದೆ. ಹಂಪಿ ಪರಿಸರದ ರಘುನಾಥ ದೇವಾಲಯದ ಬಳಿಯಿರುವ ಶಾಸನವು[3] ಬೇಟೆಯ ನಾಯಕನನ್ನು ಉಲ್ಲೇಖಿ ಸುತ್ತದೆ. ಕ್ರಿ.ಶ. ೧೩೮೦ರ ಅಲ್ಲಿಯ ಮತ್ತೊಂದು ಶಾಸನವು[4] ಶ್ರೀ ರಪ್ರತಾಪ ಹರಿಹರ ಮಹಾರಾಯನ ಮನೆಯ ಎಡವಂಕದ ಬೇಟೆಕಾರ ಮಲಗೆಯನಾಯ್ಕನ ಮಗ ಬದ್ದೆನಾಯ್ಕನು ಬೇಟೆಗಾರರ ಹೆಬ್ಬಾಗಿಲು ಮೂಡಣ ದಿಕ್ಕಿನ ಒರತೆಯ ಮೈಲಾರ ದೇವರ ಪ್ರತಿಷ್ಟೆ ಮಾಡಿದ್ದನ್ನು ತಿಳಿಸುತ್ತದೆ. ಕ್ರಿ.ಶ. ೧೪೧೩ರ ಮೈಸೂರು ಜಿಲ್ಲೆ ಚಾಮರಾಜ ನಗರ ತಾಲ್ಲೂಕಿನ ಮೂಡಲಗ್ರಹಾರದ ಶಾಸನವು[5] ಬಿಲ್ಲಗಾವುಂಡನು ಉಮ್ಮತ್ತೂರಿನ ಬಳಿ ಅಗ್ರಹಾರ  ವೊಂದನ್ನು ಸ್ಥಾಪಿಸಿದುದನ್ನು ತಿಳಿಸುತ್ತದೆ. ಅದೇ ಜಿಲ್ಲೆಯ ಕೆ.ಆರ್. ನಗರ ತಾಲ್ಲೂಕಿನ ಕ್ರಿ.ಶ. ೧೫೫೭ರ ಗಳಿಗೆಕೆರೆ ಶಾಸನವು[6] ಹೊಳೇನರಸೀಪುರದ ದೊರೆ ವೆಂಕಟಪ್ಪನಾಯಕನು ಹಂಪಾಪುರವನ್ನು ಅವನ ತಾಯಿಯ ಪುಣ್ಯಕ್ಕೋಸ್ಕರ ರಾಮಪುರ ಎಂಬ ಅಗ್ರಹಾರವಾಗಿ ಮಾಡಿ ಗಳಿಗೆಕೆರೆಯನ್ನು ವಿಠ್ಠಲಭಟ್ಟರಿಗೆ ಅಲ್ಲಿಯ ಬೇಟೆ ಮತ್ತು ಬೇಟೆಗಾರರ ಸುಂಕದಿಂದ ಬಂದ ಆದಾಯವನ್ನು ಸರ್ವಮಾನ್ಯವಾಗಿ ಬಿಟ್ಟಿದ್ದನ್ನು ತಿಳಿಸುತ್ತದೆ.
ಈ ಮೇಲಿನ ಶಾಸನಗಳಿಂದ ಮುಖ್ಯವಾಗಿ ತಿಳಿದುಬರುವುದೇನೆಂದರೆ, ಕ್ರಿ.ಶ. ೭ನೇ ಶತಮಾನದಿಂದ ಕ್ರಿ.ಶ. ೬ನೇ ಶತಮಾನದವರೆಗೆ ಬಾದಾಮಿ ಚಾಲುಕ್ಯರ ಕಾಲದಿಂದ ವಿಜಯನಗರದ ಕಾಲದವರೆಗೆ ಈಗಿನ ಕರ್ನಾಟಕದುದ್ದಕ್ಕೂ ಬೇಡರ ವೃತ್ತಿ ಬೇಟೆಯಾಗಿದ್ದು, ತಮ್ಮ ಬೇಟೆ ವೃತ್ತಿಯಲ್ಲಿ ಆಯುಧಗಳನ್ನು ಉಪಯೋಗಿಸುವುದರಲ್ಲಿ ಪರಿಣಿತರಾಗಿದ್ದರಿಂದ ಮತ್ತು ದೈಹಿಕ ಸಾಮರ್ಥ್ಯವನ್ನು ಹೊಂದಿದ್ದರಿಂದ ಆಳರಸರು ಇವರನ್ನು ತಮ್ಮ ರಾಜ್ಯವನ್ನು ಶತ್ರುಗಳಿಂದ ಕಾಪಾಡಲು ಮೊದಲಿಗೆ ಕೂಲಿಯ ಸಿಪಾಯಿಗಳಾಗಿ (mercenaries) ನಿಯೋಜಿಸಿಕೊಂಡು, ನಂತರ ಅವರ ಧೈರ್ಯ ಮತ್ತು ಸಾಹಸ ಪ್ರವೃತ್ತಿಯನ್ನು ಗಮನಿಸಿ ಅವರಿಗೆ ರಾಯ, ವೀರ, ಗಾವುಂಡ ಮತ್ತು ನಾಯಕ ಎಂಬ ಬಿರುದಗಳನ್ನು ನೀಡಿ, ನಂತರ ಸ್ಥಳೀಯ ಅಧಿಕಾರಿಗಳನ್ನಾಗಿ ಮಾಡಿರುವುದನ್ನು ಕಾಣಬಹುದು.
ಶಾಸನಗಳ ಜೊತೆಗೆ ಮೆಕೆಂಜಿಯವರು ಕ್ರಿ.ಶ. ೧೯ನೇ ಶತಮಾನದ ಆದಿಭಾಗದಲ್ಲಿ ಸಂಗ್ರಹಿಸಿದಂತಹ ಕೈಫಿಯತ್ತುಗಳು, ಸ್ಥಳಪುರಾಣಗಳು ಸಹ ಬೇಡ ಜನಾಂಗದ ಬಗ್ಗೆ ಸಾಕಷ್ಟು ಬೆಳಕು ಚೆಲ್ಲುತ್ತವೆ. ಉದಾಹರಣೆಗೆ, ಹತ್ತಿ ಬೆಳಗಲ್ಲು ಕೈಫಿಯತ್ತು[7] ಬೇಡರು ಮಾಡುತ್ತಿದ್ದ ಕೆಲಸ ಮತ್ತು ಅವರು ಅಧಿಕಾರಕ್ಕೆ ಬರಲು ನೆರವಾದ ಅಂಶಗಳನ್ನು ತಿಳಿಸುತ್ತದೆ. ಇದರ ಪ್ರಕಾರ ಬೆಳಕಲ್ಲುಗುಡ್ಡದಲ್ಲಿ ‘ಬೇಡರು ಪ್ರಾಬಲ್ಯ ಆಗಲಿಕ್ಕೆ ಕಾರಣ ವಿಜಯನಗರವು  ತುರುಕರಿಂದ ಹಾಳಾದ ಮೇಲೆ ಈ ಬ್ಯಾಡರು ಕೋಟೆ ಕಟ್ಟಿಕೊಂಡರು. ಈ ಬ್ಯಾಡರು ೧೫ ಗ್ರಾಮಕ್ಕೆ ಕಾವಲಿ ತಳವಾರಿಕೆ ಮಾಡಿಕೊಂಡು ಅಧಿಕಾರಯಿವರೆ ಮಾಡಿಕೊಂಡು, ದಿವಾಣಕ್ಕೆ ಹಣ ಕೊಡುತ್ತಾಯಿದ್ದರು…. ಯೀ ದಿನದಲ್ಲು ಕಾವಲ ಸೋಮೇಳನಾಯಕನು ಕಾವಲ ಮಾಡಿಕೊಂಡಿಯಿದ್ದನು… ಕಾವಲಿ ಬುಚ್ಚಪ್ಪನಾಯಕನ ಮಗ ಚಿಕ್ಕ ಸೋಮೆಳನಾಯಕ ಕಾವಲಿ ಮಾಡಿಕೊಂಡು ಯಿದ್ದನು….’ ಬಳ್ಳಾರಿ ತಾಲ್ಲೂಕಿನ ಕುರುಗೋಡಿನ ಕೈಫಿಯತ್ತು[8] ಬೇಡರಿಗು ಮತ್ತು ಕುರುಬರಿಗೂ ಇದ್ದ ವೈಷಮ್ಯವನ್ನು ತಿಳಿಸುತ್ತದೆ. ಇದೇ ತಾಲ್ಲೂಕಿನ ಭಟ್ಟರಹಳ್ಳಿ ಕೈಫಿಯತ್ತು[9] ಬೇಡರ ಕಸುಬು ಮತ್ತು ಸಾಮಗ್ರಿಗಳ ಮೇಲೆ ಬೆಳಕು ಚೆಲ್ಲುತ್ತದೆ. ಇದರ ಪ್ರಕಾರ ‘ಕೆಲಮಂದಿ ಬ್ಯಾಡರ ನಾಯಕರು ನಾಯಿ, ಬಡಿಕೋಲು, ತಲೆಮೇಲೆಗಂಟು, ಕೈಯಲ್ಲಿ ಡ್ಯಾಗಿ ತೆಗೆದುಕೊಂಡು ಹೋದರು. ಕೈಯಲ್ಲಿ ಹಕ್ಕಿಪಂಜರ ಸಹಾ ತೆಗೆದುಕೊಂಡು ಹೋದರು. ಬಲೆಗಳು ಸಹ. ಅವರವರ ಬೇಟೆಗಾರ್ರು ಅವರ ಸಾಮಾನು ತೆಗೆದುಕೊಂಡು ಹೋದರು…..’
ಹೊಳೆಹೊನ್ನೂರು ಕೈಫಿಯತ್ತು[10] ಬೇಡರ ಹನುಮಪ್ಪನಾಯಕನು ಹೇಗೆ ಸಂತೆಬೆನ್ನೂರಿನ ಅಧಿಪತಿಯಾದದ್ದನ್ನು ತಿಳಿಸುತ್ತದೆ. ಅಂತಾಪುರದ ಕೈಫಿಯತ್ತು[11] ಬೇಡರು ಗುಡಿಕೋಟೆ, ಜರಿಮಾಲಿ, ಬಾಣಾವರ ಪ್ರದೇಶಗಳಲ್ಲಿ ಪ್ರಬಲರಾದದ್ದನ್ನು ತಿಳಿಸುತ್ತದೆ. ಅರಿಕುಟಾರದ ಉಮ್ಮತ್ತೂರು ಕೈಫಿಯತ್ತು[12] ರಭದ್ರನಾಯಕನು ಬೇಟೆ ಮಾರ್ಗವಾಗಿ ನಾಯಿ ಕಟ್ಟಿ ಕೊಂಡು ಬಂದು ಬೇಡರಪುರ ಗ್ರಾಮದಲ್ಲಿ ನೆಲೆಸಿದ್ದನ್ನು ತಿಳಿಸುತ್ತದೆ. ತಲಕಾಡಿನ ಎರಡು ಕೈಫಿಯತ್ತುಗಳು[13] ಗಂಗರ ರಾಜಧಾನಿಯಾದ ತಲಕಾಡನ್ನು ಹೇಗೆ ಇಬ್ಬರು ಬೇಡರಾದ ತಲ ಮತ್ತು ಕಾಡ ಎಂಬುವರು ಕಟ್ಟಿದ್ದರೆಂಬುದನ್ನು ತಿಳಿಸುತ್ತದೆ. ಇದರ ಪ್ರಕಾರ ‘…ಯೀಶ್ವರಗೆ ಪೂಜೆಯನ್ನು ಮಾಡಿಕೊಂಡು ಇರಲಾಗಿ, ತಲ ಕಾಡ ಯೆಂಬ ಯಿಬ್ಬರು ಕಿರಾತರು ಬೇಟೆಗೋಸ್ಕರ ಬಂದಂತವರಾಗಿ ಯೀ ಗಜಗಳು ಹೊರಟುಹೋದ ಬಳಿಕ ಕೊಡಲಿಯಿಂದ ಆ ಮರವನ್ನು ಭೇದಿಸಿದಲ್ಲಿ ಸ್ವಾಮಿ ಶಿರಸ್ಸಿನ ಮೇಲೆ ಪೆಟ್ಟು ಬೀಳಲಾಗಿ ರಕ್ತಪ್ರಹಾರವಾಗಲು ಆ ಕಿರಾತಕರು ಮೂರ್ಚಿತರಾಗಲು… ತಲ ಕಾಡ ಎಂಬ ಯಿಬ್ಬರು ಬೇಡರಿಗೆ ಸಾಮ್ರಾಜ್ಯ ಪದವಿಯನ್ನು ಕೊಟ್ಟು ಈ ಕ್ಷೇತ್ರವು ನಿಮ್ಮ ಹೆಸರಿನಿಂದ ತಲಕಾಡು ಎಂಬ ನಾಮಧೇಯವುಳ್ಳದ್ದಾಗಲಿ ಎಂದು ಅಪ್ಪಣೆಕೊಟ್ಟರು….’
ಈ ಕೈಫಿಯತ್ತುಗಳಿಂದ ತಿಳಿದುಬರುವುದೇನೆಂದರೆ, ಬೇಡರ ಕಸುಬು ಬೇಟೆಯಾಗಿದ್ದು, ಬೇಟೆಗಾಗಿ ನಾಯಿ, ಬಲೆ, ಪಂಜರ, ಕೊಡಲಿ ಮುಂತಾದ ಆಯುಧಗಳನ್ನು ಹೊಂದಿದ್ದರು. ಬೇಡರು ಬೇಟೆಗಾರರು ವಿಜಯನಗರದ ಕಾಲದಲ್ಲಿ ಮತ್ತು ಅದಕ್ಕೆ ಮುಂಚೆ ಆಳರಸರ ಸೇವೆಯಲ್ಲಿದ್ದು ಕೆಲವು ಸೈನಿಕ ಮತ್ತು ಆಡಳಿತ ಸ್ಥಾನಮಾನಗಳನ್ನು ಹೊಂದಿದ್ದರು. ಆದರೆ ಕ್ರಿ.ಶ. ೧೫೬೫ರ ತಾಳಿಕೋಟೆ ಯುದ್ಧದ ನಂತರ ವಿಜಯನಗರ ಸಾಮ್ರಾಜ್ಯವು ಹಾಳಾಗಲು, ಇವರು ತಮ್ಮ ಸ್ಥಳಗಳಲ್ಲಿ ಅಥವಾ ಪ್ರಾಂತ್ಯಗಳಲ್ಲಿ ಸ್ವತಂತ್ರ ರಾಜರಾಗಿ ತುಂಡರಸರು ಕರ್ನಾಟಕದ ಹಲವು ಭಾಗಗಳಲ್ಲಿ ಅಧಿಕಾರಕ್ಕೆ ಬಂದರು.
ಶಾಸನಗಳು ಬೇಡರು ಬೇಟೆಗಾರರು ವಾಸಿಸುತ್ತಿದ್ದ ಸ್ಥಳಗಳ ಬಗ್ಗೆ ಬೆಳಕು ಚೆಲ್ಲುತ್ತವೆ. ಉದಾಹರಣೆಗೆ, ಕ್ರಿ.ಶ. ೧೧೨೬-೨೭ರ ಮೈಸೂರು ಜಿಲ್ಲೆಯ ಕೆ.ಆರ್. ನಗರ ತಾಲ್ಲೂಕಿನ ಬ್ಯಾಡರಹಳ್ಳಿ ಶಾಸನವು[14] ಅಲ್ಲಿಯ ಬಮ್ಮಾರನು ಬೋಕಿಮಯ್ಯ ಎಂಬ ಶತ್ರುವನ್ನು ಇರಿದು ತುರುಗಳನ್ನು ಗೆದ್ದುಕೊಂಡು ಹೋದದ್ದನ್ನು ತಿಳಿಸುತ್ತದೆ. ಕ್ರಿ.ಶ. ೧೩೧೪ರ ಹಾಸನ ಜಿಲ್ಲೆ ಮತ್ತು ಅದೇ ತಾಲ್ಲೂಕಿನ ಬ್ಯಾಡರಹಳ್ಳಿ ಶಾಸನವು[15] ಗೊರೂರ ಅಗ್ರಹಾರಕ್ಕೆ ಬೇಡರಹಳ್ಳಿಯನ್ನು ದಾನವಾಗಿ ಕೊಟ್ಟಿದ್ದನ್ನು ಉಲ್ಲೇಖಿಸುತ್ತದೆ. ಅದೇ ಜಿಲ್ಲೆಯ ಹೊಳೇ ನರಸೀಪುರ ತಾಲ್ಲೂಕಿನ ಕ್ರಿ.ಶ. ೧೬೫೮ರ ಕಲ್ಲುಬ್ಯಾಡರಹಳ್ಳಿ ಶಾಸನವು[16] ರಂಗಪ್ಪನಾಯಕನ ಮಗ ನರಸಿಂಹನಾಯಕನು ನರಸಿಂಹಪುರಕ್ಕೆ ಸೇರಿದ ನರಸಿಂಹಸಮುದ್ರ ಬೇಡರಹಳ್ಳಿಯನ್ನು ಹರಿಪಂಡಿತನಿಗೆ ದಾನ ಮಾಡಿದ್ದನ್ನು ತಿಳಿಸುತ್ತದೆ. ಕ್ರಿ.ಶ. ೧೬೬೨ರ ಮೈಸೂರು ಜಿಲ್ಲೆ ಟಿ. ನರಸೀಪುರ ತಾಲ್ಲೂಕಿನ ಸೋಸಲೆ ಶಾಸನವು[17] ಬೇಲೂರಿಗೆ ಸಲ್ಲುವ ಜಾವಗಲ್ಲು ಸೀಮೆ ಯಲ್ಲಿದ್ದ ಬೇಡರಹಳ್ಳಿಯನ್ನು ಉಲ್ಲೇಖಿಸುತ್ತದೆ.
ಈ ಮೇಲಿನ ಶಾಸನಗಳಿಂದ ತಿಳಿದುಬರುವುದೇನೆಂದರೆ, ಬೇಡರಹಳ್ಳಿಗಳಲ್ಲಿ ಹೆಚ್ಚಾಗಿ ಬೇಡರೇ ಇದ್ದುದರಿಂದ ಅವರನ್ನು ಆಳರಸರು ತಮ್ಮ ಸಂಪತ್ತನ್ನು ಹೆಚ್ಚಿಸಿಕೊಳ್ಳಲು ಶತ್ರುವಿನ ನೆಲ, ಜಲ, ಹೆಣ್ಣು ಮತ್ತು ದನಕರುಗಳನ್ನು ವಶಪಡಿಸಿಕೊಳ್ಳಲು ನಿಯೋಜಿಸಿಕೊಂಡಿದ್ದರು. ನಂತರ ಇವರ ಕುಲಕಸುಬಾದ ಬೇಟೆಯ ಮೇಲೆ ಆಳರಸರು ಸುಂಕವನ್ನು ವಿಧಿಸಿ ಅವರ ಚಟುವಟಿಕೆಗಳನ್ನು ನಿಧಾನವಾಗಿ ತಮ್ಮ ಹತೋಟಿಯಲ್ಲಿ ಇಟ್ಟುಕೊಳ್ಳಲಾರಂಭಿಸಿದರು. ಕಾಲಕ್ರಮೇಣ ಆಳರಸರಿಗೂ ಬ್ರಾಹ್ಮಣರಿಗೂ ಒಳ್ಳೆಯ ಸಂಪರ್ಕವುಂಟಾಗಲು ಬೇಟೆಗಾರರ ಕಸುಬಾದ ಬೇಟೆಯ ಮೇಲೆ ಸುಂಕವನ್ನು ವಿಧಿಸಿ ಅದರಿಂದ ಬಂದಂತಹ ಆದಾಯವನ್ನು ಬ್ರಾಹ್ಮಣರಿಗೆ ದಾನ ಮಾಡಲಾರಂಭಿಸಿದರು. ಬಹುಶಃ ಈ ಹಳ್ಳಿಗಳನ್ನು ಹೆಚ್ಚಾಗಿ ಬೇಟೆಗಾರರೇ ಕಟ್ಟಿಕೊಂಡು, ಅವರೇ ವಾಸವಿದ್ದು, ತದನಂತರ ಹಲವಾರು ಕಾರಣಗಳಿಂದ ಹಳ್ಳಿಗಳನ್ನು ಬಿಟ್ಟು ಹೋಗಿರುವ ನಿದರ್ಶನಗಳಿವೆ. ಹಾಗಾಗಿ ಈಗ ಕೆಲವು ಬೇಡರಹಳ್ಳಿಗಳಲ್ಲಿ ಈ ಜನಾಂಗವನ್ನು ಗುರುತಿಸುವುದಕ್ಕಾಗುವುದಿಲ್ಲ.
ಇದಲ್ಲದೆ ಶಾಸನಗಳು ಬೇಡ ಜನಾಂಗದ ಉಪ ಪಂಗಡಗಳಾದ ತಳವಾರರ ಬಗ್ಗೆಯೂ ಮಾಹಿತಿ ನೀಡುತ್ತವೆ. ಶಾಸನಗಳಲ್ಲಿ ಇವರನ್ನು ತಳಾರ, ತಲವಾರ, ತಳವಾರಿಕೆಯವರು ಮತ್ತು ಕಾವಲಿನವರು ಎಂದು ಉಲ್ಲೇಖಿಸಿವೆ. ತಳವಾರ ಎಂದರೆ ಒಂದು ಸ್ಥಳದ ವಾರುಸದಾರ. ತಳವಾರಿಕೆ ಎಂಬುದು ಅಧಿಕಾರದ ಸಂಕೇತ. ಕ್ರಿ.ಶ. ೧೦೧೮ರ ಕೊಪ್ಪಳ ಜಿಲ್ಲೆ ಮತ್ತು ತಾಲ್ಲೂಕಿನ ಹಲಗೇರಿ ಶಾಸನವು[18] ತಳಾರ ನಾಯಕ ಎರೆಯಮ್ಮನು ಬೆಣ್ಣೆಕಲ್ಲು ಸೀಮೆ ಯುದ್ಧದಲ್ಲಿ ಸತ್ತಾಗ ಅವರ ಸ್ಮರಣೆಗೋಸ್ಕರ ಸ್ಮಾರಕವಾಗಿ ರಗಲ್ಲು ನಿಲ್ಲಿಸಿದುದನ್ನು ತಿಳಿಸುತ್ತದೆ. ಆಂಧ್ರಪ್ರದೇಶದ ಮೆಹಬೂಬ್‌ನಗರ ಜಿಲ್ಲೆಯ ಆಲಂಪುರದ ಕ್ರಿ.ಶ. ೧೧೦೬ರ ಶಾಸನವು[19] ತಳಾರ ಬಮ್ಮೆನಾಯಕನ ಮಗಳಾದ ಸಾಕಮ್ಮ ಬ್ರಹ್ಮಪುರಿಗೆರೆಯ ಚಿನ್ನಮಾಧವ ದೇವರ ಜೀರ್ಣೋದ್ಧಾರಕ್ಕಾಗಿ ಸುವರ್ಣದ ಅಲಂಕಾರ ಮಾಡಿಸಿದ್ದನ್ನು ತಿಳಿಸುತ್ತದೆ. ಮೈಸೂರು ಜಿಲ್ಲೆಯ ಕೆ.ಆರ್.ನಗರ ತಾಲ್ಲೂಕಿನ ಚಿಕ್ಕಹನಸೋಗೆಯ ಕ್ರಿ.ಶ. ೧೨ನೇ ಶತಮಾನದ ಶಾಸನವು[20] ಹನಸೋಗೆಯಲ್ಲಿ ಹುಟ್ಟಿದ ಬಣ್ಣಜ್ಜನ ಮಗ ತಳವಾರ ಉತ್ತಜನು, ಗಾಳನವಾಡಿ ಹನಿಬ್ಬನಾಯಕರು ಕೋಳಿಯೂರ ಕೋಟೆಯನ್ನು ಮುತ್ತಿದಾಗ ಅವರೊಡನೆ ಹೋರಾಡಿ ಸತ್ತಿದ್ದನ್ನು ತಿಳಿಸುತ್ತದೆ. ಅದೇ ಜಿಲ್ಲೆಯ ಚಾಮರಾಜನಗರ ತಾಲ್ಲೂಕಿನ ಮಲೆಯೂರು ಗ್ರಾಮದ ಕ್ರಿ.ಶ. ೧೪೨೨ರ ಶಾಸನವು[21] ತಳವಾರಿಕೆಯಿಂದ ಬರುತ್ತಿದ್ದ ಸುಂಕವನ್ನು ತಿಳಿಸುತ್ತದೆ. ಕ್ರಿ.ಶ. ೧೫೫೬ರ ಕೊಪ್ಪಳ ಜಿಲ್ಲೆಯ ಗಂಗಾವತಿಯ ಶಾಸನವು ತಳವಾರ ಕೋಟೆ ಮತ್ತು ತಳವಾರ ಕಟ್ಟೆಯನ್ನು ಉಲ್ಲೇಖಿಸುತ್ತದೆ. ಕ್ರಿ.ಶ. ೧೪೬೫-೬೬ರ ಮಂಡ್ಯ ಜಿಲ್ಲೆಯ ನಾಗಮಂಗಲ ತಾಲ್ಲೂಕಿನ ಕಾರಬಯಲು ಗ್ರಾಮದ ಕ್ರಿ.ಶ. ೧೬ನೇ ಶತಮಾನದ ಶಾಸನವು[22] ಜಗದೇವರಾಯ ಒಡೆಯರು ತಳವಾರಿಕೆಯ ದಾಸಪ್ಪನಾಯಕರ ಮಗ ಚಿಕ್ಕರಸನಾಯಕರಿಗೆ ಕಾರಬಯಲು ಗ್ರಾಮವನ್ನು ದಂಡಿಗೆ ಉಂಬಳಿಯಾಗಿ ಕೊಟ್ಟಿದ್ದನ್ನು ಉಲ್ಲೇಖಿಸುತ್ತದೆ. ಆಂಧ್ರಪ್ರದೇಶದ ಅನಂತಪುರ ಜಿಲ್ಲೆ ಮಡಕಶಿರಾ ತಾಲ್ಲೂಕಿನ ಅಗಳಿ ಶಾಸನವು[23] ಕಾಚವೊಡೆಯನು ಅಗಳಿಯ ತಳವಾರಿಕೆಯನ್ನು ಹುಲಿಕುಂಟೆ ಚಂದ್ರನಾಯಕನ ಮಗ ತಳವಾರ ದೊಡ್ಡನಿಗೆ ಶಾಶ್ವತವಾಗಿ ಕೊಟ್ಟಿದ್ದನ್ನು ಉಲ್ಲೇಖಿಸುತ್ತದೆ. ಅದೇ ತಾಲ್ಲೂಕಿನ ಅಮರಾಂಪುರನ ರಗಲ್ಲು ಶಾಸನವು[24] ಕುರುಳೆನಾಯಕನ ಮಗ ಮುಂಡಿನ ಬೊಮ್ಮಯ್ಯನು ಹೋರಾಟ ಮಾಡಿ ಸತ್ತದ್ದನ್ನು ತಿಳಿಸುತ್ತದೆ. ಕ್ರಿ.ಶ. ೧೬೪೨ರ ಲಿಂಗಸ್ಗೂರು ತಾಲ್ಲೂಕು ಸುಲ್ತಾನಪುರ ಶಾಸನವು[25] ಮುದಗಲ್ಲು ಒಡೆಯನಾದ ರಾಘೋಸಿದೋಬಾಬಜಿ ಸಾಹೇಬನು ಮಸ್ಕಿಯ ಬಳಿಯಿರುವ ಹಿರೆಹಳ್ಳದ ಬದಿಯಲ್ಲಿ ಸುಲ್ತಾನ್‌ಪುರವನ್ನು ಕಟ್ಟಿ ದತ್ತಿಗಳನ್ನು ಬಿಟ್ಟಾಗ,ತಳವಾರ ಸಿರಮನಾಯಕನು ಶಾಸನವನ್ನು ಹಾಕಿಸಿದನೆಂದು ತಿಳಿಸುತ್ತದೆ.
ಈ ಮೇಲಿನ ಶಾಸನಗಳಿಂದ ತಿಳಿದುಬರುವುದೇನೆಂದರೆ, ಸಾಮಾನ್ಯವಾಗಿ ಈ ಜವಾಬ್ದಾರಿ ಯನ್ನು ಅಂದರೆ ಒಂದು ಸ್ಥಳದ ರಕ್ಷಣೆಯ ಹೊಣೆಯನ್ನು ಆಡಳಿತಗಾರರು ಬೇಟೆಯ ವೃತ್ತಿಯಲ್ಲಿ ಪರಿಣಿತಿಯನ್ನು ಮತ್ತು ಆಯುಧಗಳನ್ನು ಹೊಂದಿದ್ದರಿಂದ ಬೇಡರಿಗೆ ವಹಿಸಿ ಅವರಿಂದ ಕಂದಾಯವನ್ನು ಸಂಗ್ರಹಿಸುತ್ತಿದ್ದರು.
ಬೇಡ ಜನಾಂಗದ ಮತ್ತೊಂದು ಉಪ ಪಂಗಡವಾದ ಪರಿವಾರದವರ ಬಗ್ಗೆ ತಮಿಳು ಶಾಸನಗಳು ಬೆಳಕು ಬೀರುತ್ತವೆ. ಕನ್ನಡ ನಿಘಂಟಿನ ಪ್ರಕಾರ ಪರಿವಾರ ಎಂದರೆ ಸುತ್ತಲಿನ ಜನ. ಪರಿಚಾರಕ ಎಂದರೆ ಸೇವಕ. ಅಂದರೆ ಯಾರು ಆಳರಸರ ಸೇವೆಯಲ್ಲಿದ್ದರೋ ಅಂತಹವರನ್ನು ಪರಿವಾರ ರಾಜಪರಿವಾರದವರೆಂದು ಕರೆಯಲಾಗಿದೆ. ಎಡ್ಗರ್ ಥರ್ಸ್ಟನ್ ರವರು ಕ್ರಿ.ಶ. ೧೮೯೧ರ ಮದ್ರಾಸ್ ಜನಗಣತಿ ಆಧಾರದ ಮೇಲೆ ಇವರು ಮೂಲತಃ ತೆಲುಗಿನವರಾಗಿದ್ದು, ಬೇಟೆಯು ವಂಶಪರಂಪರೆಯಾದ ಕುಲಕಸುಬೆಂದು ಅಭಿಪ್ರಾಯ ಪಟ್ಟಿದ್ದಾರೆ. ಮುಂದುವರಿದು ಕ್ರಿ.ಶ. ೧೯೦೧ರ ಜನಗಣತಿಯ ಆಧಾರದ ಮೇಲೆ ಇವರು ಸಹ ಪಲ್ಲಕ್ಕಿ ಅಥವಾ ಮೇಣಿಯನ್ನು ಹೊರುವ ಕೆಲಸದಲ್ಲಿ ನಿಯೋಜಿತರಾಗಿದ್ದು, ಬೋಯಿ ಅಥವಾ ಪರಿವಾರದವರೆಂದು ಕರೆದಿದ್ದಾರೆ.[26] ದಕ್ಷಿಣ ಭಾರತದ ಪ್ರಸಿದ್ಧ ಇತಿಹಾಸಕಾರ ಕೆ.ಎ. ನೀಲಕಂಠಶಾಸ್ತ್ರಿಯವರು ಇವರ ಬಗ್ಗೆ ಹೆಚ್ಚು ಬೆಳಕು ಚೆಲ್ಲಿದ್ದಾರೆ. ಇವರು ತಮ್ಮ ಪುಸ್ತಕ ‘ದಿ ಚೋಳಾಸ್’ದಲ್ಲಿ[27] ಚೋಳ ರಾಜರಾಜನ ಮನೆಯ ಸಿಬ್ಬಂದಿಯು (Royal household) ಹಲವಾರು ರೀತಿಯ ಸೇವಕರನ್ನು ಒಳಗೊಂಡಿದ್ದು, ಅದರಲ್ಲಿ ರಾಜನ ಪ್ರಮುಖ ಅಂಗರಕ್ಷಕರಾಗಿದ್ದವರನ್ನು ಪರಿವಾರದವರೆಂದು ತಂಜಾವೂರಿನ ಶಾಸನವನ್ನಾಧರಿಸಿ ಹೇಳಿದ್ದಾರೆ. ಈ ಶಾಸನವು ಒಂದನೆಯ ರಾಜರಾಜನ (ಕ್ರಿ.ಶ. ೯೮೫-೧೦೧೪) ಕಾಲಕ್ಕೆ ಸೇರಿದ್ದಾಗಿದೆ. ಇವರ ನಂತರ ದಕ್ಷಿಣ ಭಾರತದ ಇತಿಹಾಸದ ಬಗ್ಗೆ ಹೆಚ್ಚು ಬೀರಿದವರೆಂದರೆ ಟಿ.ವಿ. ಮಹಾಲಿಂಗಮ್‌ರವರು. ಇವರು ತಮ್ಮ ‘ಸೌಥ್ ಇಂಡಿಯನ್ ಪಾಲಿಟಿಯಲ್ಲಿ’[28] ಚೋಳರ ಕಾಲದ ಸೈನಿಕ ವ್ಯವಸ್ಥೆಗೆ ಸಂಬಂಧಪಟ್ಟ ವಿಷಯವನ್ನು ಚರ್ಚಿಸುವಾಗ ಚೋಳರ ಕಾಲ್ದಳ ಸೈನ್ಯವು (infantry) ಹಲವಾರು ತುಕುಡಿಗಳನ್ನು (regiments) ಹೊಂದಿತ್ತು ಎಂದಿದ್ದಾರೆ. ಒಂದನೇ ರಾಜರಾಜನ ತಂಜಾವೂರು ಶಾಸನದ ಪ್ರಕಾರ ಅವನ ಸೈನ್ಯದಲ್ಲಿ ೩೧ ತುಕುಡಿಗಳಿದ್ದವು. ಅವುಗಳೆಂದರೆ, ಮುಮ್ಮಡಿ ಸೋಳ ತೇರಿಂದ ಪರಿವಾರಟ್ಟರ್, ಕೇರಳಾಂತಕ ತೇರಿಂದ ಪರಿವಾರಟ್ಟಾರ್, ಮೂಲ ಪರಿವಾರವಿಟ್ಟೇರು ಅಥವಾ ಜನನಾಥ ತೇರಿದ ಪರಿವಾರಟ್ಟಾರ್, ಸಿಂಗಳಾಂಕ ತೇರಿದ ಪರಿವಾರಟ್ಟಾರ್ ಮತ್ತು ಪರಿವಾರ ಮೆಯಕಪ್ಪಾರಗಲ್ ಇತ್ಯಾದಿ. ಈ ತುಕುಡಿಗಳಿಗೆ ರಾಜನ ಬಿರುದು ಅಥವಾ ಹೆಸರನ್ನು ಇಡಲಾಗಿತ್ತು. ಇಲ್ಲಿಯೂ ಗಮನಿಸಬೇಕಾದ ಅಂಶವೆಂದರೆ, ಬೇಟೆಗಾರರು ಆಯುಧಗಳನ್ನು ಉಪಯೋಗಿಸುವುದರಲ್ಲಿ ಪರಿಣಿತರಾಗಿದ್ದರಿಂದ ಅವರನ್ನು ಆಳರಸರು ತಮ್ಮ ಸೇನೆಯಲ್ಲಿ ನಿಯೋಜಿಸಿಕೊಂಡು ಅವರ ತಂಡಕ್ಕೆ ಪರಿವಾರ ಎಂಬ ಹೆಸರನ್ನು ಇಟ್ಟಿರುವುದು. ಚೋಳರು ಕ್ರಿ.ಶ. ೯೩೯-೪೦ರಲ್ಲಿ ತಕ್ಕೋಳಂ ಯುದ್ಧದಲ್ಲಿ ರಾಷ್ಟ್ರಕೂಟರೊಡನೆ ಹೋರಾಡಲು ಇಂತಹ ತುಕುಡಿ (ಪರಿವಾರದವರನ್ನು)ಗಳನ್ನು ಬಳಸಿರುವುದು ಗಮನಾರ್ಹವಾದದ್ದು. ಈ ಯುದ್ಧದಲ್ಲಿ ಚೋಳರು ಸಂಪೂರ್ಣವಾಗಿ ಸೋತು, ಸುಮಾರು ೩೫ ವರ್ಷಗಳ ಕಾಲ ರಾಜಕೀಯ ಕ್ಷೇತ್ರದಿಂದ ಕಣ್ಮರೆಯಾದರು. ಕ್ರಿ.ಶ. ೯೮೫ರಲ್ಲಿ ಒಂದನೇ ರಾಜರಾಜನು ಚೋಳ ವಂಶ ವನ್ನು ಪುನಶ್ಚೇತನಗೊಳಿಸಿ, ಕರ್ನಾಟಕದಲ್ಲಿ ಗಂಗರನ್ನು ಸೋಲಿಸಿ ತಮ್ಮ ಪ್ರಭುತ್ವವನ್ನು ತಲಕಾಡಿನಲ್ಲಿ ಸ್ಥಾಪಿಸಿದನು. ಬಹುಶಃ ಅಂದಿನಿಂದ ಈ ಪ್ರಾಂತ್ಯದ ಬೇಡರನ್ನು, ಬೇಟೆಗಾರ ರನ್ನು ಪರಿವಾರದವರೆಂದು ಕರೆದಿರಬಹುದು. ಆದರೆ, ಕ್ರಿ.ಶ. ೧೧೧೬-೧೭ರಲ್ಲಿ ಹೊಯ್ಸಳ ವಿಷ್ಣುವರ್ಧನನು ಚೋಳರನ್ನು ಸೋಲಿಸಿ ತಲಕಾಡನ್ನು ತನ್ನ ವಶಕ್ಕೆ ತೆಗೆದುಕೊಂಡ ನಂತರ ಈ ಪ್ರಾಂತ್ಯದಲ್ಲಿ ತಮಿಳರ / ಚೋಳರ ಪ್ರಾಬಲ್ಯ ಕಡಿಮೆಯಾಯಿತು. ಇಂಗ್ಲೆಂಡಿನ ಪ್ರಸಿದ್ಧ ಇತಿಹಾಸಕಾರರಾದ ಜೆ.ಡಿ.ಎಮ್. ಡರೆಟ್‌ರ ಪ್ರಕಾರ ಹೊಯ್ಸಳರು ಸಹ ಮೂಲತಃ ಬೇಡ ರಾಗಿದ್ದರು.[29] ಕ್ರಿ.ಶ. ೧೯ನೇ ಶತಮಾನದ ಮೈಸೂರು ಜಿಲ್ಲೆಯ ಯಳಂದೂರು ತಾಲ್ಲೂಕಿನ ಹೊನ್ನೂರಿನ ಶಾಸನವು[30] ಪರಿವಾರದವರ ಹತ್ತೂ ಜನರ ಭಾವಿಯನ್ನು ಉಲ್ಲೇಖಿ ಸುತ್ತದೆ.
ಈ ಮೇಲಿನ ವಿವರಣೆಯಿಂದ ತಿಳಿದು ಬರುವುದೇನೆಂದರೆ ಹಳೇ ಮೈಸೂರು ಪ್ರಾಂತ್ಯವು ಸಾಮಾನ್ಯವಾಗಿ ೧೨ನೇ ಶತಮಾನದವರೆಗೆ ಚೋಳರ ಪ್ರಾಬಲ್ಯಕ್ಕೆ ಒಳಪಟ್ಟಿದ್ದರಿಂದ ಅವರು ಇಲ್ಲಿಯ ಬೇಡರು ಬೇಟೆಯಲ್ಲಿ ಪಳಗಿದ್ದರಿಂದ ಹಾಗೂ ಆಯುಧಗಳನ್ನು ಬಳಸುವುದರಲ್ಲಿ ಪರಿಣಿತರಾಗಿದ್ದರಿಂದ ಅವರನ್ನು ತಮ್ಮ ಸೇವೆಯಲ್ಲಿ ಸೇರಿಸಿಕೊಂಡು ಅವರ ಗುಂಪಿಗೆ ಪರಿವಾರದವರೆಂದು ಕರೆಯಲಾರಂಭಿಸಿದರು. ಅಂದಿನಿಂದ ಇಲ್ಲಿಯ ಬೇಟೆಗಾರರನ್ನು ಪರಿವಾರನಾಯಕರೆಂದು ಕರೆಯಲಾಗಿದೆ.
ಬೇಡರ ಮತ್ತೊಂದು ಪಂಗಡವಾದ ಗುರಿಕಾರರ ಬಗ್ಗೆಯೂ ಶಾಸನಗಳು ಮಾಹಿತಿ ನೀಡುತ್ತವೆ. ಚಾಮರಾಜನಗರ ಜಿಲ್ಲೆಯ ಗುಂಡ್ಲುಪೇಟೆ ತಾಲ್ಲೂಕಿನ ತೊಂಡವಾಡಿಯ ಕ್ರಿ.ಶ. ೧೧೨೬ರ ತಾಮ್ರಶಾಸನವು[31] ವಡಗೆರೆ ಕಂದಾಚಾರದ ಗುರಿಕಾರ ದೇವಣ್ಣನ ಕುಲದೇವರು ರಾಚವಟ್ಟಿ ವೀರಭದ್ರ ಎಂದು ತಿಳಿಸುತ್ತದೆ. ಕ್ರಿ.ಶ. ೧೭೩೭ರ ಶೃಂಗೇರಿ ಶಾಸನವು[32] ಸಕ್ಕರೆಪಟ್ಟಣದ ಗುರಿಕಾರರು ಶೃಂಗೇರಿ ಮಠದ ವ್ಯಾಸ ಪೂಜೆಗೆ ೬.೫ ಗದ್ಯಾಣ ಕೊಟ್ಟಿದ್ದನ್ನು ತಿಳಿಸುತ್ತದೆ. ಮಂಡ್ಯ ಜಿಲ್ಲೆಯ ಯಲೆಚಾಕನಹಳ್ಳಿಯ ಕ್ರಿ.ಶ. ೧೮೨೫ರ ಶಾಸನವು[33]  ಕೃಷ್ಣರಾಜ ಒಡೆಯರ ಪ್ರಿಯ ಸೇವಕನಾದ ಅರಮನೆ ಒಳಬಾಗಿಲ ಗುರಿಕಾರ್ರು ಚನ್ನರಪ್ಪನ ಪುತ್ರ ಮರಿಚನ್ನಪ್ಪನು ಅಲ್ಲಿಯ ಶ್ರೀವೀರಭದ್ರಸ್ವಾಮಿಯವರ ದೇವಸ್ಥಾನವನ್ನು ಜೀರ್ಣೋದ್ಧಾರ ಮಾಡಿದ್ದನ್ನು ತಿಳಿಸುತ್ತದೆ. ಕ್ರಿ.ಶ. ೧೮೩೯ರ ಮೈಸೂರು ಶಾಸನವು[34] ಗುರಿಕಾರ ಕಬೋತರಖಾನ್ ಪುಟ್ಟಯ್ಯನು ಮಾಡಿಸಿದ ಮಂಟಪದ ಸೇವೆಯನ್ನು ತಿಳಿಸುತ್ತದೆ. ಕ್ರಿ.ಶ. ೧೮೫೪ರ ನಂಜನಗೂಡು ತಾಲ್ಲೂಕಿನ ತಾಂಡ್ಯದ ಶಾಸನವು[35] ಶ್ರೀ ಕೃಷ್ಣರಾಜ ಮಹಾರಾಜ ಕಂಠೀರವ ಸೇವಕನಾದ ಅಂಬಾವಿಲಾಸದ ಗುರಿಕಾರ ಮಲ್ಲಯ್ಯನು ಬಸವೇಶ್ವರ ಸ್ವಾಮಿ ದೇವಸ್ಥಾನಕ್ಕೆ ಮಾಡಿದ ಸೇವಾರ್ಥವನ್ನು ತಿಳಿಸುತ್ತದೆ. ಗುಂಡ್ಲುಪೇಟೆ ತಾಲ್ಲೂಕಿನ ೧೯ನೇ ಶತಮಾನದ ಗೋಪಾಲಸ್ವಾಮಿ ಬೆಟ್ಟದ ಶಾಸನವು[36] ಗುರಿಕಾರ ನಂಜಪ್ಪನು ಗೋಪಾಲ ಸ್ವಾಮಿ ದೇವರಿಗೆ ಮಾಡಿದ ಸೇವೆಯನ್ನು ತಿಳಿಸುತ್ತದೆ. ಚಾಮರಾಜನಗರದ ಕ್ರಿ.ಶ. ೧೯ನೇ ಶತಮಾನದ ಶಾಸನವು[37] ಬೊಕ್ಕಸದ ಗುರಿಕಾರ ನಂಜಪ್ಪನವರು ದೇವಸ್ಥಾನಕ್ಕೆ ಮಾಡಿದ ಸೇವೆಯನ್ನು ತಿಳಿಸುತ್ತದೆ. ಅಲ್ಲಿಯ ಅದೇ ಕಾಲದ ಮತ್ತೊಂದು ಶಾಸನವು[38] ಸಮುಖ ಗುರಿಕಾರ ಜವನಯ್ಯನು ಚಾಮರಾಜೇಶ್ವರ ದೇವಸ್ಥಾನಕ್ಕೆ ಹಿತ್ತಾಳೆ ಚೌಕಟ್ಟನ್ನು ಮಾಡಿಸಿ ಕೊಟ್ಟಿದ್ದನ್ನು ಉಲ್ಲೇಖಿಸುತ್ತದೆ. ಅಲ್ಲಿಯ ಮತ್ತೊಂದು ಶಾಸನವು[39] ಅಂಬಾವಿಲಾಸದ ಗುರಿಕಾರ ಮಲ್ಲಪ್ಪನು ಹಿತ್ತಾಳೆ ಚೌಕಟ್ಟನ್ನು ಗುಬ್ಬೀಕವನ್ನು ಚಾಮರಾಜ ನಗರದ ಪುಟ್ಟರಂಗೇಶ್ವರರ ದೇವಸ್ಥಾನಕ್ಕೆ ದಾನ ಮಾಡಿದ್ದನ್ನು ತಿಳಿಸುತ್ತದೆ. ಅಲ್ಲಿಯ ಮತ್ತೊಂದು ಶಾಸನವು[40] ಅಂಬಾವಿಲಾಸದ ಗುರಿಕಾರ ಮರಿಮಾದಯ್ಯನು ಹಿತ್ತಾಳೆ ಚೌಕಟ್ಟಿನ ಗುಬ್ಬೀಕವನ್ನು ಲಕ್ಷ್ಮೇಶ್ವರ ದೇವಸ್ಥಾನಕ್ಕೆ ಒಪ್ಪಿಸಿದ್ದನ್ನು ತಿಳಿಸುತ್ತದೆ. ಇನ್ನೊಂದು ಶಾಸನವು[41] ಸಮುಖತೊಟ್ಟಿ ಗುರಿಕಾರ ಮರಿಮಲ್ಲಪ್ಪನಿಂದ ಹಿತ್ತಾಳೆ ಚೌಕಟ್ಟಿನ ಗುಬ್ಬೀಕವನ್ನು ಅಲ್ಲಿಯ ಬಾಲನಂಜೇಶ್ವರ ದೇವಸ್ಥಾನಕ್ಕೆ ಸಲ್ಲಿಸಿದ್ದನ್ನು ತಿಳಿಸುತ್ತದೆ. ಗುರಿಕಾರ ಎಂದರೆ ಬಿಲ್ಲು ವಿದ್ಯೆಯಲ್ಲಿ ಪರಿಣಿತಿಯನ್ನು ಹೊಂದಿದ್ದವನು. ಸಾಮಾನ್ಯವಾಗಿ ಬೇಟೆಗಾರರು ಬೇಟೆ ಯಾಡಲು ಬಲೆಯ ಜೊತೆಗೆ ಬಿಲ್ಲನ್ನು ಹೆಚ್ಚಾಗಿ ಉಪಯೋಗಿಸುತ್ತಿದ್ದರು. ಪ್ರಾಚೀನ ಕಾಲದ ಯುದ್ಧಗಳಲ್ಲಿ ಬಿಲ್ಲನ್ನು ಹೆಚ್ಚಾಗಿ ಉಪಯೋಗಿಸುತ್ತಿದ್ದುದರಿಂದ ಇವರನ್ನು ಸೈನ್ಯದಲ್ಲಿ ಸೇರಿಸಿಕೊಂಡಿರಬೇಕು. ಹಾಗಾಗಿ ಇವರಿಗೆ ಗುರಿಕಾರರೆಂದು ಕರೆಯಲಾಗಿದ್ದು, ಇವರನ್ನು ಈಗಿನ ಶಾರ್ಪ್ ಶೂಟರ್ಸ್‌ಗಳಿಗೆ ಹೋಲಿಸಬಹುದು.
ಹಾಸನ ಜಿಲ್ಲೆ ಅರಸೀಕೆರೆ ತಾಲ್ಲೂಕಿನ ಕಣಕಟ್ಟೆಯ ಶಾಸನಗಳು[42] ಬೇಡರಿಗೆ ಬೋಯಾ ಮತ್ತು ಬೋವ ಎಂಬ ಹೆಸರಿದ್ದುದನ್ನು ತಿಳಿಸುತ್ತವೆ. ಕನ್ನಡ ನಿಘಂಟಿನ ಪ್ರಕಾರ ಬೋಯಾ ಅಥವಾ ಬೋಯಾ ಎಂದರೆ ಪಲ್ಲಕ್ಕಿ, ಮೇಣಿಯನ್ನು ಹೊರುವವರು ಎಂದರ್ಥ. ಇವರು ಆಳರಸರ ಪಲ್ಲಕ್ಕಿಯನ್ನು ಹೊರುವ ಸೇವೆಯಲ್ಲಿದ್ದುದರಿಂದ ಇವರಿಗೆ ಸಹ ಕೆಲಕಾಲ ನಂತರ ಕೆಲವು ಸ್ಥಾನಮಾನಗಳನ್ನು ನೀಡಿ ಗೌರವಿಸಿದಂತೆ ಕಾಣುತ್ತದೆ. ಎಡ್ಗರ್ ಥರ್ಸ್ಟನ್ ರವರು ಬೇಡ ಮತ್ತು ಬೋಯ, ಬೋಯಿ ಜನಾಂಗದವರು ಒಂದೇ ಎಂದು ಅಭಿಪ್ರಾಯ ಪಟ್ಟಿದ್ದಾರೆ.[43] ತೆಲುಗು ಮಾತಾಡುವ ಪ್ರದೇಶಗಳಲ್ಲಿ ಬೇಡರಿಗೆ ಬೋಯರು ಎಂದು ಕರೆಯುತ್ತಾರೆ.
ಇದಲ್ಲದೆ ಅಂದಿನ ಶಾಸನಗಳು ಈ ಸಮಾಜವು ಹೇಗೆ ನಾಯಕತನವನ್ನು ಪಡೆಯುತ್ತಿತ್ತು ಎಂಬುದನ್ನು ತಿಳಿಸುತ್ತವೆ. ಉದಾಹರಣೆಗೆ ಮೈಸೂರು ಜಿಲ್ಲೆಯ ಗುಂಡ್ಲುಪೇಟೆ ತಾಲ್ಲೂಕಿನ ಹೊರೆಯಾಲದ ಕ್ರಿ.ಶ. ೧೫೪೬ರ ಶಾಸನವು[44] ದಳವಾಯಿ ಕೃಷ್ಣನಾಯಕರು ವಿಜಯನಗರದ ಅರಸು ಅಚ್ಯುತಮಹಾರಾಯರಿಂದ ನಾಯಕತನ ಪಡೆದಿದ್ದನ್ನು ತಿಳಿಸುತ್ತದೆ. ಇದೇ ತಾಲ್ಲೂಕಿನ  ಕ್ರಿ.ಶ. ೧೫೨೧ರ ತ್ರಿಯಂಬಕಪುರ,[45] ಕ್ರಿ.ಶ. ೧೫೫೦-೫೧ರ ಹಳದಪುರ,[46] ಮತ್ತು ಕ್ರಿ.ಶ. ೧೫೫೩ರ ಹೂರದಹಳ್ಳಿ[47] ಶಾಸನಗಳು ನಾಯಕತನವನ್ನು ಹೇಗೆ ವಿಜಯನಗರದ ಅರಸರಿಂದ ಪಡೆಯುತ್ತಿದ್ದರೆಂಬುದನ್ನು ತಿಳಿಸುತ್ತವೆ.
ಈ ಮೇಲಿನ ದಾಖಲೆಗಳಿಂದ ತಿಳಿದುಬರುವುದೇನೆಂದರೆ, ಬೇಡ ನಾಯಕ ಜನಾಂಗವು ಇತರ ಜನಾಂಗಗಳಂತೆ ತನ್ನದೇ ಆದ ಇತಿಹಾಸ ಹೊಂದಿದೆ. ಇವರ ಮುಖ್ಯ ಕಸುಬು ಬೇಟೆಗಾರಿಕೆ ಆದ್ದರಿಂದ ಇವರು ಹೆಚ್ಚಾಗಿ ಗುಡ್ಡಗಾಡು ಮತ್ತು ನದಿ, ಹಳ್ಳ-ಕೊಳ್ಳಗಳ ಪ್ರದೇಶಗಳಲ್ಲಿ ವಾಸವಾಗಿದ್ದರು. ಅದಕ್ಕಾಗಿಯೇ ಇವರನ್ನು ಮಲೆಪರ್ ಎಂದು ಕ್ರಿ.ಶ. ೭ನೇ ಶತಮಾನದಲ್ಲಿ ಕರೆಯಲಾಗಿದೆ. ತಮ್ಮ ಆಹಾರವನ್ನು ಪಡೆಯಲು ಬೇಟೆಯನ್ನು ಮುಖ್ಯ ವೃತ್ತಿಯನ್ನಾಗಿ ಮಾಡಿಕೊಂಡು, ಬೇಟೆಗಾಗಿ ನಾಯಿ, ಬಲೆ, ಪಂಜರ, ಬಿಲ್ಲು ಮುಂತಾದ ಆಯುಧಗಳನ್ನು ಕಾಲಕ್ರಮೇಣ ಹೊಂದಿಸಿಕೊಂಡರು. ಬೇಟೆ ಸಿಗದಿದ್ದ ಸಮಯದಲ್ಲಿ ಇವರು ದಾರಿಹೋಕರನ್ನು ಲೂಟಿ ಮಾಡಿ ತಮ್ಮ ಹಸಿವನ್ನು ನಿವಾರಿಸಿಕೊಳ್ಳುತ್ತಿದ್ದರು. ಹೀಗಾಗಿ ಇವರು ನಾಗರೀಕ ಸಮಾಜಕ್ಕೆ ಒಂದು ರೀತಿಯ ಪಿಡುಗಾಗಿ ಬೇಡವಾದರು. ಬಹುಶಃ ಇದಕ್ಕಾಗಿಯೇ ಏನೋ ಈ ಜನಾಂಗಕ್ಕೆ ಬೇಡರು ಎಂಬ ಹೆಸರು ಬಂದಿರಬಹುದು. ಆದರೆ ಆಳರಸರಿಗೆ ಇವರ ಅವಶ್ಯಕತೆ ಹೆಚ್ಚಾಗಿದ್ದಂತೆ ಕಂಡುಬರುತ್ತದೆ. ಏಕೆಂದರೆ ಇವರು ಪ್ರಾಣಿಗಳನ್ನು ಕೊಲ್ಲುವುದರಲ್ಲಿ ಮತ್ತು ದಾರಿ ಹೋಕರನ್ನು ತಡೆದು ಹೆದರಿಸಿ ಲೂಟಿ ಮಾಡುವುದರಲ್ಲಿ ನಿಸ್ಸೀಮರಾಗಿದ್ದರಿಂದ, ಆಳರಸರು ಮೊದ ಮೊದಲು ತಮ್ಮ ಪ್ರಾಣವನ್ನು ಕಾಪಾಡಿಕೊಳ್ಳಲು ಇವರನ್ನು ತಮ್ಮ ಅಂಗರಕ್ಷಕರನ್ನಾಗಿ ಸೇರಿಸಿ ಕೊಂಡರು. ನಂತರ ತಮ್ಮ ನಾಡನ್ನು ಶತ್ರುವಿನಿಂದ ಕಾಪಾಡಲು ಹಾಗೂ ಸಂಪತ್ತನ್ನು ಹೆಚ್ಚಿಸಿಕೊಳ್ಳಲು ಶತ್ರುಗಳ ನೆಲ, ಜಲ, ಹೆಣ್ಣು ಮತ್ತು ದನಕರುಗಳನ್ನು ಅಪಹರಿಸಲು ಇವರನ್ನು ಹೆಚ್ಚು ಹೆಚ್ಚಾಗಿ ತಮ್ಮ ಸೇವೆಯಲ್ಲಿ ನಿಯೋಜಿಸಿಕೊಂಡು, ಇವರ ಸ್ವಾಮಿನಿಷ್ಠೆ ಮತ್ತು ಕರ್ತವ್ಯಗಳನ್ನು ಗಮನಿಸಿ ಇವರಿಗೆ ರಾಯ, ರ, ಗಾವುಂಡ, ನಾಯಕ, ದಣ್ಣಾಯಕ ಇತ್ಯಾದಿ ಬಿರುದುಗಳನ್ನು ನೀಡಿ ಗೌರವಿಸಲಾರಂಭಿಸಿದರು. ಕ್ರಿ.ಶ. ೭ನೇ ಶತಮಾನದಲ್ಲಿ ಇವರನ್ನು ಮೊತ್ತಮೊದಲ ಬಾರಿಗೆ ನಾವು ಶಾಸನಗಳಲ್ಲಿ ನೋಡುವುದು ತುರುಗಳನ್ನು ಅಪಹರಿಸುವುದಕ್ಕೋಸ್ಕರ ತುರುಗಾಳದಲ್ಲಿ ಭಾಗವಹಿಸಿರುವುದು. ನಂತರದ ಕಾಲದಲ್ಲಿ ಇವರು ತಮ್ಮ ದೈಹಿಕ ಸಾಮರ್ಥ್ಯ ಮತ್ತು ಆಯುಧಗಳಲ್ಲಿ ನಿಪುಣತೆ ಸಾಧಿಸಿದ್ದರಿಂದ ಇವರನ್ನು ಆಡಳಿತಾಧಿಕಾರಿಗಳನ್ನಾಗಿ ಹಲವಾರು ರಾಜಮನೆತನಗಳು ನೇಮಿಸಿಕೊಂಡವು. ಕ್ರಿ.ಶ. ೧೬ನೇ ಶತಮಾನದಲ್ಲಿ ವಿಜಯನಗರದ ಪತನದ ನಂತರ ಈ ಅಧಿಕಾರಿಗಳು ತಮ್ಮ ತಮ್ಮ ಪ್ರಾಂತ್ಯದ ಮೇಲೆ ಸಾರ್ವಭೌಮತ್ವವನ್ನು ಸ್ಥಾಪಿಸಿಕೊಂಡರು. ಅಂದಿನಿಂದ ಸುಮಾರು ೧೯ನೇ ಶತಮಾನದವರೆಗೆ ಕರ್ನಾಟಕದ ಇತಿಹಾಸದಲ್ಲಿ ತಮ್ಮದೇ ಆದ ಛಾಪು ಮೂಡಿ ಸಿದ್ದಾರೆ. ಬ್ರಿಟಿಷರ ಆಳ್ವಿಕೆಯೊಂದಿಗೆ, ಬೇಡ ನಾಯಕ ಜನಾಂಗವು ಹಲವಾರು ಕಾರಣಗಳಿಂದ ತಮ್ಮ ಎಲ್ಲಾ ಕೋಟೆಕೊತ್ತಳಗಳನ್ನು ಮತ್ತು ಅಧಿಕಾರವನ್ನು ಕಳೆದುಕೊಂಡರು. ಇಂದು ಈ ಜನಾಂಗವು ಜನಸಂಖ್ಯೆಯಲ್ಲಿ ಗಣನೀಯ ಪ್ರಮಾಣದಲ್ಲಿದ್ದರೂ ಸಾಮಾಜಿಕ, ಶೈಕ್ಷಣಿಕ, ಆರ್ಥಿಕ ಮತ್ತು ರಾಜಕೀಯ ಕ್ಷೇತ್ರಗಳಲ್ಲಿ ಬಹಳ ಹಿಂದುಳಿದಿದ್ದಾರೆ. ಇದಕ್ಕೆ ಮೂಲಕಾರಣ ಈ ಜನಾಂಗವನ್ನು ಆಳುವ ವರ್ಗ ರಾಜಕೀಯ ಲಾಭಕ್ಕಾಗಿ ಹಲವಾರು ಗುಂಪುಗಳಾಗಿ ವಿಂಗಡಿಸಿ ಗುರುತಿಸಿರುವುದು ಮತ್ತು ಈ ಸಮಾಜ ತನ್ನ ಇತಿಹಾಸವನ್ನು ಅರಿಯಲು ಪ್ರಯತ್ನ ಮಾಡದಿರುವುದು. ಬೇಡ ನಾಯಕ ಜನಾಂಗವು ಪ್ರಾಚೀನ ಕಾಲದ ಸಮಾಜದಲ್ಲಿ ಅತ್ಯಂತ ಕೆಳಮಟ್ಟದಲ್ಲಿದ್ದರೂ ಈ ನಾಡಿನ ಹಲವಾರು ರಾಜಕೀಯ ಬದಲಾವಣೆಗಳಿಂದಾಗಿ ಕೆಲವು ಕಾಲವಾದರೂ ಕೆಲವು ಪ್ರಾಂತ್ಯಗಳಲ್ಲಿ ಅಧಿಕಾರ ಹಿಡಿಯುವಂತಾಯಿತು. ಆದರೆ ೧೯ ಮತ್ತು ೨೦ನೇ ಶತಮಾನಗಳಲ್ಲಿ ಆದ ತೀವ್ರ ರಾಜಕೀಯ ಬದಲಾವಣೆಗಳಿಂದಾಗಿ ಈ ಜನಾಂಗವು ತನ್ನ ಎಲ್ಲಾ ಅಸ್ತಿತ್ವವನ್ನು ಕಳೆದುಕೊಂಡು ಮರಳಿ ತನ್ನ ಮೂಲಸ್ಥಿತಿಗೆ ಹಿಂತಿರುಗುವಂತಾಗಿದೆ.
ಕೃಪೆ : ವಾಲ್ಮೀಕಿ ಸಂಪದ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೧೯. ಮ್ಯಾಸಬೇಡರ ಸಂಸ್ಕೃತಿಕೃಷ್ಣಮೂರ್ತಿ ಹನೂರು
ನಾಗರೀಕ ಜಗತ್ತು ಉದಯವಾದಂದಿನಿಂದಲೇ ಸಂಸ್ಕೃತಿಯ ಉದಯವೂ ಆಗಲಿಲ್ಲ. ಆದು ಅದಿಮಾನವನು ತನ್ನ ಅಲೆಮಾರಿತನವನ್ನು ಬಿಟ್ಟು ಬುಡಕಟ್ಟಿನ ನಿಯಮ ಕ್ಕೊಳಗಾಗಿ ಒಂದು ಕಡೆ ಸ್ವಲ್ಪ ಕಾಲವಾದರೂ ನಿಲ್ಲತೊಡಗಿದ ಮೇಲೆಯೇ ಸಂಸ್ಕೃತಿಯ ಉದಯದ ಕುರುಹು ಕಾಣತೊಡಗಿತು. ಇದರಿಂದ ಸಾಂಸ್ಕೃತಿಕ ಮಾನವಶಾಸ್ತ್ರಜ್ಞರಿಗೆ ಕೇವಲ ನಾಗರೀಕ ಜಗತ್ತಿನ ಸಂಸ್ಕೃತಿಯನ್ನು ಅಧ್ಯಯನ ಮಾಡುವುದರ ಜೊತೆಗೆ ಆದಿಮಾನವನ ಬದುಕಿನ ಕುರುಹುಗಳನ್ನೂ ಹೇಳುವ ಬುಡಕಟ್ಟುಗಳ ಸಂಪ್ರದಾಯ, ನಡವಳಿಕೆ, ಆಚಾರ ವಿಚಾರ ಇವುಗಳನ್ನೂ ಅಧ್ಯಯನ ಮಾಡಬೇಕಾಗಿ ಬಂತು. ಭಾರತದ ಮಟ್ಟಿಗಂತೂ ಇದು ಅತ್ಯಗತ್ಯವಾಯಿತು. ಯಾಕೆಂದರೆ ಭಾರತದಲ್ಲಿ ಬುಡಕಟ್ಟುಗಳದೇ ಒಂದು ವಿಶಿಷ್ಟ ಸಂಸ್ಕೃತಿ ಯಾದರೆ ಉಳಿದದ್ದು ಗ್ರಾಮ, ನಗರ ಪಟ್ಟಣಗಳ ಸಂಸ್ಕೃತಿ. ಈ ಗ್ರಾಮ, ನಗರ ಪಟ್ಟಣಗಳ ಸಂಸ್ಕೃತಿ ಕಾಲಕಾಲಕ್ಕೆ ಅನೇಕಾನೇಕ ದಾರ್ಮಿಕ ಪ್ರಭಾವಗಳಿಗೆ ಒಳಗಾಗಿ ತಮ್ಮ ಸಂಸ್ಕೃತಿಯ ಸ್ವರೂಪ ರಚನೆಯಲ್ಲಿ ಬದಲಾವಣೆಗೊಳ್ಳುತ್ತಾ ಹೋದವು. ಆದರೆ ಬುಡಕಟ್ಟುಗಳು ಗ್ರಾಮ, ನಗರ, ಖೇಡ, ಖರ್ವಡಗಳಿಂದ ದೂರ ಉಳಿದು ತಮ್ಮ ಯಾವುದೇ ಬಗೆಯ ನಡವಳಿಕೆಯನ್ನು ಬಿಟ್ಟುಕೊಡದೆ, ಬೇರೆಯವರ ಯಾವುದೇ ಬಗೆಯ ನಡವಳಿಕೆಯನ್ನು ಸ್ವೀಕರಿಸದೆ ತಮ್ಮದೇ ವಿಶಿಷ್ಟತೆಯನ್ನು ಉಳಿಸಿಕೊಳ್ಳುತ್ತ ಬಂದವು. ಒಂದು ವೇಳೆ ಬುಡಕಟ್ಟಿನಿಂದ ಒಬ್ಬ ವ್ಯಕ್ತಿ ಹೊರಬಂದು ಊರು ಕೇರಿ ಸೇರಿದರೆ ಅಂಥವನನ್ನು ಬುಡಕಟ್ಟು ಬಹಿಷ್ಕರಿಸಿ, ಅವನ ಜೊತೆಯಲ್ಲಿ ಯಾವುದೇ ಸಂಬಂಧವನ್ನು ಹೊಂದದೇ ತಿರಸ್ಕರಿಸುವಷ್ಟರ ಮಟ್ಟಿಗೆ ಅದರ ಸಂಸ್ಕೃತಿ ಶುದ್ಧವಾಗಿ ಉಳಿಯಿತು. ಇಷ್ಟಾದರೂ ಅರಣ್ಯಗಳಲ್ಲಿ ಗುಂಪುಗುಂಪಾಗಿ ಆದಿಮಾನವ ಸಮೂಹ ಕಾಲ ಕಳೆಯುವಲ್ಲಿ ಅವರ ನಡುವೆಯೇ ತುಸು ಬುದ್ದಿಬಲ ಹೆಚ್ಚಿದ್ದವರು ಹೊಸದೊಂದು ಜೀವನಕ್ರಮ ಕಂಡುಕೊಳ್ಳುವ ಬಯಕೆ ಇರುವವರು, ಬುಡಕಟ್ಟಿನಿಂದ ಹೊರಬರುತ್ತ ಅವರೆ ಒಂದು ಹೊಸ ಗುಂಪು ಆಗತೊಡಗಿ ಗ್ರಾಮ, ನಗರ ಸಂಸ್ಕೃತಿ ಬೆಳೆಯತೊಡಗಿತು ಎನಿಸುತ್ತದೆ.
ಈಗಲೂ ಸಹ ಕರ್ನಾಟಕದಲ್ಲಿ ಚಿತ್ರದುರ್ಗ ಪ್ರದೇಶದೊಳಗೆ ವಾಸಿಸುತ್ತಿರುವ ಬೇಡ ನಾಯಕ ಮತ್ತು ಕಾಡುಗೊಲ್ಲರಲ್ಲಿಯೇ ಇನ್ನೊಂದು ಗುಂಪಾಗಿರಬಹುದಾದ ಊರು ನಾಯಕರು ಊರುಗೊಲ್ಲರು ಎಂಬ ಪ್ರತ್ಯೇಕ ಗುಂಪು ಇದೆ. ಈ ಊರುನಾಯಕರು, ಊರುಗೊಲ್ಲರು ಒಂದು ಕಾಲಕ್ಕೆ ಕಾಡುಬೇಡರು, ಕಾಡುಗೊಲ್ಲರ ಗುಂಪಿನಲ್ಲಿಯೇ ಇದ್ದು ತದನಂತರ ಊರು ಸೇರಿದವರಿರಬೇಕು. ಆದರೆ ಈಗ ಮಾತ್ರ ಎರಡು ಗುಂಪುಗಳಲ್ಲಿ ಯಾವುದೇ ಸಂಬಂಧವಿರುವುದಿಲ್ಲ. ಹೀಗೆಯೇ ಪ್ರಾಚೀನ ಕಾಲಕ್ಕೆ ಬುಡಕಟ್ಟುಗಳನ್ನೂ ಅಡವಿಗಳನ್ನೂ ತೊರೆದು ಬಂದವರು ಊರೊಳಗೆ ಮತ್ತು ನಗರಗಳಲ್ಲಿ ಜಾತಿ ಮತ ವರ್ಗದವರಾಗಿ ಪರಿವರ್ತಿತರಾದರು. ಆ ಜಾತಿ ಮತಗಳಲ್ಲಿಯೂ ಅವರವರ ಬುದ್ದಿಶಕ್ತಿ ಮತ್ತು ಶ್ರೀಮಂತಿಕೆಗೆ ತಕ್ಕಂತೆ ಶ್ರೇಣಿಗಳು ರೂಪುಗೊಳ್ಳತೊಡಗಿದವು. ಆದರೆ ಇದ್ಯಾವುದರ ಗೋಜಿಗೂ ಹೋಗದೆ, ಜಾತಿ, ವರ್ಗ, ಐಶ್ವರ‍್ಯ ಜೊತೆಗೆ ಭೂಮಿಯೂ ಮುಖ್ಯವಾಗದೆ ಬುಡಕಟ್ಟು ಜೀವನವೇ ಮುಖ್ಯವೆಂದು ಅದರ ನಿಯಮಗಳನ್ನು ಮೀರಬಾರದೆಂದು ತಿಳಿದು, ಅರಣ್ಯವನ್ನೇ ಆಸ್ತಿ ಎಂದು ಭಾವಿಸಿ ಇಂದಿಗೂ ಅಲ್ಲಿಯೆ ಬದುಕುತ್ತಿರುವ ಅನೇಕಾನೇಕ ಗುಂಪುಗಳನ್ನು ನಾವು ಇವೊತ್ತಿಗೂ ಕಾಣಬಹುದಾಗಿದೆ.
ಬಹಳ ತಡವಾಗಿಯಾದರೂ, ಕಳೆದ ಶತಮಾನದ ಆರಂಭದಿಂದಲೇ ಬುಡಕಟ್ಟುಗಳ ಅಧ್ಯಯನ ಆರಂಭವಾಯಿತು. ಹಾಗೆ ನೋಡಿದರೆ ಅರಣ್ಯ ಜನಾಂಗಗಳ ಅಧ್ಯಯನ ತುಂಬಾ ಪ್ರಯಾಸದ ಕೆಲಸ. ಅವರು ಪಟ್ಟಣ, ಗ್ರಾಮ ಜೀವನದಿಂದಲೇ ದೂರವಾಗಿರುವಾಗ ವಿದ್ವಾಂಸರು, ಮಾನವಶಾಸ್ತ್ರಜ್ಞರು ಆ ಗುಂಪನ್ನು ಹೊಕ್ಕು ಅವರ ಆಚಾರ ವಿಚಾರಗಳನ್ನು ಕುರಿತು ವಿಷಯ ಸಂಗ್ರಹಿಸುವುದು, ಅಧ್ಯಯನ ಮಾಡುವುದು ಅತ್ಯಂತ ಕಠಿಣವಾದುದು. ತಮ್ಮ ಯಾವ ಸಂಗತಿಗಳನ್ನೂ ಆ ಜನ ಅಷ್ಟು ಸುಲಭವಾಗಿ ಬಿಟ್ಟುಕೊಡುವುದಿಲ್ಲ. ಹೊರಗಿನದೆಲ್ಲವನ್ನೂ ಅವರು ಸಂಶಯದಿಂದಲೇ ಕಾಣುತ್ತಾರೆ. ಇಂಥ ವಾತಾವರದಲ್ಲಿಯೂ ಸಹ ಭಾರತದ ಬುಡಕಟ್ಟುಗಳ ಬಗ್ಗೆ ಭಾರತೀಯ ವಿದ್ವಾಂಸರು ಅಧ್ಯಯನ ಮಾಡಿದ್ದಕ್ಕಿಂತ ಪಾಶ್ಚಾತ್ಯರು ಅಧ್ಯಯನ ಮಾಡಿದ್ದೇ ಹೆಚ್ಚು. ವೆರಿಯರ್ ಎಲ್ವಿನ್ನರೇ ಆದಿಯಾಗಿ ಜಿ.ಹೆಚ್. ಹಟ್ಟನ್, ಜಿ.ಪಿ. ಮಿಲ್ಸ್, ಸ್ಮಿಥ್, ಹೈಮರ್, ಡಾರ್ಫ್ ಇಂಥವರೆಲ್ಲ ಉತ್ತರ ಭಾರತದ ಬುಡಕಟ್ಟುಗಳಾದ ಅಂಗಾಮಿ, ನಾಗಾ, ಸೆಮಾ ಇವರನ್ನು ಕುರಿತು ಅಧ್ಯಯನ ನಡೆಸಿ ಗ್ರಂಥಗಳನ್ನು ಹೊರತಂದ ಮೇಲೆ ಅದರ ಮಹತ್ವ ಅರಿವಾಯಿತು. ಬುಡಕಟ್ಟಿನವರ ಭಾಷೆ, ಅವರ ಜೀವನಕ್ರಮ, ದೇವರ ಕಲ್ಪನೆ, ನ್ಯಾಯಪದ್ಧತಿ, ಜೀವನಾವರ್ತನದ ವಿವಿಧ ಸಂದರ್ಭದಲ್ಲಿ ಅವರು ಕೈಗೊಳ್ಳುವ ಕೆಲವು ಆಚರಣೆಗಳು, ಹುಟ್ಟು ಸಾವಿನ ಸಂದರ್ಭದ ವಿಧಿಕ್ರಿಯೆಗಳು, ಪ್ರಕೃತಿಯೊಂದಿಗೆ ತಾದಾತ್ಮ್ಯ ಇದನ್ನೆಲ್ಲ ಅಭ್ಯಾಸ ಮಾಡಿದ ನಂತರ, ಅರೆಬೆತ್ತಲೆಯಾಗಿ ಗುಡ್ಡಗಾಡು ಅರಣ್ಯಗಳಲ್ಲಿ ಅಲೆದಾಡಿಕೊಂಡು ಜೀವಿಸುವ ಆದಿವಾಸಿಗಳ ಜೀವನದಲ್ಲಿಯೂ ನಾಗರೀಕವಾದ ಉತ್ಕೃಷ್ಟ ಮೌಲ್ಯಗಳು ಪ್ರಚಲಿತದಲ್ಲಿವೆ ಎಂಬುದು ಗೊತ್ತಾಯಿತು. ತಂದೆ ಮಕ್ಕಳ ಸಂಬಂಧದಲ್ಲಿ, ಪತಿ ಪತ್ನಿಯರ ವಿಚಾರದಲ್ಲಿ ಇರಬೇಕಾದ ಪ್ರೇಮ, ಪ್ರಕೃತಿಯ ಮೇಲಿನ ವಿಶ್ವಾಸ, ಅದನ್ನು ಪ್ರೀತಿಸುವುದು, ಬುಡಕಟ್ಟಿನ ಹಿರಿಯರಲ್ಲಿ ಗೌರವ, ಸಾಹಸ ಪ್ರವೃತ್ತಿ, ದೈವದ ಮೇಲಿನ ಭಕ್ತಿಯಿಂದಾಗಿ ತಪ್ಪು ಮಾಡಲು ಹೆದರುವುದು,  ಇವೆಲ್ಲ ಇಂದಿಗೂ ಬುಡಕಟ್ಟಿನ ಪ್ರಮುಖ ಲಕ್ಷಣಗಳಾಗಿವೆ.
ಸಾಮಾನ್ಯವಾಗಿ ಬುಡಕಟ್ಟಿನವರೆಲ್ಲರೂ ತಮ್ಮ ಕುಲದೇವತೆಗಳನ್ನಾಗಿ ಸೂರ‍್ಯಚಂದ್ರರನ್ನು ಸ್ವೀಕರಿಸಿದ್ದಾರೆ. ಇದೇ ಅಭಿಪ್ರಾಯವನ್ನು ನಾವು ಇತಿಹಾಸದ ವಿವರಗಳಲ್ಲೂ ಅನೇಕ ಕಥೆ ಕಾವ್ಯಗಳಲ್ಲಿಯೂ ಕಾಣಬಹುದು. ಎಂದರೆ ಎಲ್ಲ ಕಥೆಗಳ ರಾಜವಂಶಗಳ ಮೂಲವೂ ಸೂರ‍್ಯವಂಶವಾಗಿರುತ್ತದೆ ಅಥವಾ ಚಂದ್ರವಂಶವಾಗಿರುತ್ತದೆ. ಇನ್ನು ಬುಡಕಟ್ಟು ಒಂದೇ ಕಡೆ ಗುಂಪುಕಟ್ಟಿಕೊಂಡು ವಾಸಿಸುವುದಾದರೂ ಕುಲಭೇದಗಳನ್ನು ಮಾಡಿಕೊಂಡು, ಅದರಲ್ಲಿ ಅನೇಕ ಕುಲಗಳನ್ನು ಪರಸ್ಪರ ಅಣ್ಣತಮ್ಮಂದಿರು ಎಂದು ಕರೆದು, ಅವರ ನಡುವೆ ವಿವಾಹ ಸಂಬಂಧವನ್ನೂ ನಿಷೇಧಿಸಿದೆ. ಅರಿತೋ ಅರಿಯದೆಯೋ ಅಂತೂ ಒಂದೇ ರಕ್ತ ಸಂಬಂಧದಲ್ಲಿ ವಿವಾಹ ಸಂಬಂಧ ಏರ್ಪಡಲಾರದು. ಅದರಿಂದ ವಂಶಾಭಿವೃದ್ದಿಗೆ ಹಾನಿ ಎಂಬ ವೈಜ್ಞಾನಿಕ ಸತ್ಯವನ್ನು ಬುಡಕಟ್ಟಿನವರು ಕಂಡುಕೊಂಡಂತೆ ಕಾಣಿಸುತ್ತದೆ. ನ್ಯಾಯ ತೀರ್ಮಾನ ವಿಚಾರಗಳಲ್ಲೂ ಅಷ್ಟೆ. ಯಾವುದೇ ನ್ಯಾಯಗಳು ದೇವತೆಯ ಮುಂದೆ, ಹಿರಿಯರ ಸಮ್ಮುಖದಲ್ಲಿ ನಡೆಯುತ್ತಿತ್ತು. ತಪ್ಪಿತಸ್ಥ ತಾನು ನಿಂತ ಕಟ್ಟೆಮನೆಗೆ ಹೆದರದಿದ್ದರೂ, ಅಲ್ಲಿ ಸೇರಿದ ಹಿರಿಯರಿಗೆ ಅಂಜಬೇಕಾಗುತ್ತಿತ್ತು. ಹಿರಿಯರಿಗೆ ಅಂಜದಿದ್ದರೂ ಅಲ್ಲಿ ನೆಲೆಸಿರುವ ದೇವತೆಗೆ ಅಳುಕಬೇಕಿತ್ತು. ಹೀಗೆ ಪ್ರತಿಯೊಂದು ಹಂತದಲ್ಲಿಯೂ ತಮ್ಮದೇ ಆದ ನೀತಿ ನಿಯಮಗಳನ್ನು ಸೃಷ್ಟಿಸಿಕೊಂಡು ಪ್ರಾಮಾಣಿಕತೆಯಿಂದ ಬದುಕುತ್ತಿದ್ದ ಬುಡಕಟ್ಟುಗಳು ಅನೇಕ ಕಾಲದವರೆಗೆ ಗ್ರಾಮ, ಪಟ್ಟಣಗಳ ನಾಗರೀಕತೆಗೆ ಅನಾಗರೀಕರಂತೆಯೇ ಕಂಡರು.
ಈ ಎರಡು ಶತಮಾನಗಳಿಂದೀಚೆಗೆ ಸಾಮಾಜಿಕ ಮಾನವಶಾಸ್ತ್ರ ವಿಷಯಗಳ ಉಗಮದ ನಂತರ ನಾಗರೀಕ ಜಗತ್ತಿನ ಮನುಷ್ಯನ ಜೀವನ ಕ್ರಮವನ್ನು ಅರ್ಥಮಾಡಿಕೊಳ್ಳಬೇಕು ಎಂದಾಯಿತು. ಹಾಗೇ ಅವರ ಜೀವನವನ್ನರಿಯಬೇಕಾದರೆ ಅವರು ವಾಸಿಸುವ ನೆಲೆಗಳಿಗೆ ಹೋಗಬೇಕು ಎಂಬುದು ಮಾನವಶಾಸ್ತ್ರಜ್ಞರ ಮನಸ್ಸಿಗೆ ಬಂತು. ಹೀಗೆ ಬಾರತದ ಆದಿವಾಸಿಗಳ ಅಧ್ಯಯನ ಕ್ರಮ ಆರಂಭವಾಯಿತು. ಆಮೇಲಾಮೇಲೆ ಅದರ ಉಪಯೋಗದ ಅರಿವೂ ಆಯಿತು. ಮಾನವಶಾಸ್ತ್ರಜ್ಞರು ವಿಶ್ವದ ನಾನಾ ಭಾಗದ ಬುಡಕಟ್ಟುಗಳ ಅರಿವೂ ಆಯಿತು. ಮಾನವಶಾಸ್ತ್ರಜ್ಞರು ವಿಶ್ವದ ನಾನಾ ಭಾಗದ ಬುಡಕಟ್ಟುಗಳ ಸ್ಥಿತಿಗತಿಗಳನ್ನು ಅವರ ಸಂಸ್ಕೃತಿಯ ಪ್ರತಿಯೊಂದು ಹಂತವನ್ನು ಸಂಶೋಧಿಸುತ್ತಾ ಹೋದಂತೆ, ಭಾರತದಲ್ಲಿಯೇ ಅಲ್ಲದೆ ಪ್ರಪಂಚದ ಎಲ್ಲಾ ಬುಡಕಟ್ಟುಗಳ ನಡುವೆ ಅನೇಕಾನೇಕ ಸಾಮ್ಯತೆಗಳೂ ಕಂಡು ಬಂದವು.
ಉದಾಹರಣೆಗೆ ಭಾರತದೊಳಗಿನ ಬುಡಕಟ್ಟುಗಳ ನಡುವಣ ಒಂದು ವಿಚಾರವನ್ನೇ ಗಮನಿಸುವುದಾದರೆ ಭಾರತದ ತುತ್ತ ತುದಿಯಲ್ಲಿರಬಹುದಾದ ಒಂದು ಬಗೆಯ ಪ್ರಾಣಿಯನ್ನು ಕೊಲ್ಲುವುದಿಲ್ಲ, ತಿನ್ನುವುದಿಲ್ಲ ಎಂದು ಹೇಳಿ ಅದನ್ನು ಕುಲದೇವತೆಯನ್ನಾಗಿ  ಭಾವಿಸಿಕೊಂಡು ಬಂದಿದ್ದಾರೆ, ಮಧ್ಯಪ್ರದೇಶದ ಅರಣ್ಯದ ಒಂದು ಬುಡಕಟ್ಟಿನಲ್ಲಿಯೂ ಸಹ ಇದೇ ಬಗೆಯ ನಿಷೇಧ ಇರುವುದು ಕಂಡುಬರುತ್ತದೆ. ಈ ಸಂಗತಿಯನ್ನು ಇನ್ನಷ್ಟು ವಿವರವಾಗಿ ಮುಂದೆ ಪ್ರಸ್ತಾಪಿಸಿಲಾಗಿದೆ. ಹೀಗಾಗಿ ಬುಡಕಟ್ಟುಗಳ ಅಧ್ಯಯನ ಕುತೂಹಲಕಾರವಾಗಿಯೂ, ತೀರ ಅಗತ್ಯವಾಗಿಯೂ ಕಂಡುಬಂದಿತು. ಹಾಗೆ ನೋಡಿಕೊಂಡರೆ ದಕ್ಷಿಣ ಭಾರತಕ್ಕಿಂತ ಉತ್ತರ ಭಾರತದಲ್ಲಿಯೇ ಬುಡಕಟ್ಟುಗಳ ಅಧ್ಯಯನ ವ್ಯಾಪಕವಾಗಿ ನಡೆಯಿತು. ಈ ಹಿಂದೆಯೇ ಹೇಳಿದಂತೆ ಜೆ.ಹೆಚ್. ಮಿಲ್, ಸ್ಮಿಥ್, ಹೈಮನ್ ಡಾಫ್, ಧೀರೇಂದ್ರನಾಥ್ ಮಜುಂದಾರ್ ಇವರೆಲ್ಲ ಉತ್ತರಭಾರತದ ಹಲಕೆಲವು ಆದಿವಾಸಿ ಜನಾಂಗಗಳನ್ನು ಕುರಿತು ಅಧ್ಯಯನ ಮಾಡಿದರೆ, ವೆರಿಯರ್ ಎಲ್ವಿನ್ ಅವರೊಬ್ಬರೇ ಇಂಗ್ಲೆಂಡಿನಿಂದ ಭಾರತಕ್ಕೆ ಕ್ರೈಸ್ತ ಧರ್ಮ ಪ್ರಚಾರಕ್ಕಾಗಿ ಬಂದು ಅದನ್ನು ಬಿಟ್ಟು ಅನೇಕ ಬುಡಕಟ್ಟುಗಳ ಅಧ್ಯಯನದಲ್ಲಿ ತೊಡಗಿದರು. ಅನೇಕಾನೇಕ ವರ್ಷಗಳ ಕಾಲ ಆದಿವಾಸಿಗಳ ನಡುವೆ ಬದುಕಿ ಭಾರತೀಯ ಸಂಸ್ಕೃತಿಯ ಮೂಲವಾದ ಬುಡಕಟ್ಟು ಜನಾಂಗವನ್ನು ಕೂಲಂಕುಷವಾಗಿ ಅರ್ಥ ಮಾಡಿಕೊಳ್ಳಲು ಪ್ರಯತ್ನಮಾಡಿದರು. ಮಾನವಶಾಸ್ತ್ರವನ್ನು ತಮ್ಮ ಅಧ್ಯಯನ ವಿಷಯವನ್ನಾಗಿಸಿಕೊಂಡರು ಎಂಬ ಸಂಗತಿಯನ್ನು ಅವರ ಜೀವನ ಚರಿತ್ರೆಯ ಪುಟಗಳಿಂದಲೇ ನೋಡುವುದಾದರೆ “ಮಾನವನನ್ನು ಇಡೀ ಮಾನವನನ್ನು ಕುರಿತ ವೈಜ್ಞಾನಿಕ ಮಾನವಶಾಸ್ತ್ರ ಬಹಳ ದೊಡ್ಡ ವಿಷಯ. ಅದರ ಅಭ್ಯಾಸಕ್ಕೆ ನಾನಾ ತರಹ ಜನಗಳು ಬೇಕು. ಇದರ ಜತೆಗೆ ಮನುಷ್ಯ ಸ್ವಭಾವವನ್ನು ಅರಿತವರೂ ಬೇಕು. ಆದರೆ ಇಂಥವರ ಬಗ್ಗೆ ಮಾನವಶಾಸ್ತ್ರಜ್ಞರು ತಾತ್ಸಾರ ಭಾವನೆಯನ್ನು ತೋರಿಸುತ್ತಿರುವುದು ದುರದೃಷ್ಟವೇ ಸರಿ. ಮಾನವರ ಅಭ್ಯಾಸ ಮಾಡುವಾಗ ಅವರನ್ನು ಕೇವಲ ಪ್ರಯೋಗ ಶಾಲೆಯ ವಸ್ತುಗಳನ್ನಾಗಿ ಪರಿಗಣಿಸುವ ಬದಲು ಮನುಷ್ಯರೆಂದು ಭಾವಿಸಿ, ಅವರ ಕಷ್ಟಸುಖಗಳಲ್ಲಿ ಭಾಗಿಯಾಗುವುದು ತಪ್ಪಲ್ಲ. ಮಾನವಶಾಸ್ತ್ರದ ತಿರುಳು ಹಾಗೂ ಕಲೆ ಪ್ರೇಮ. ಅದಿಲ್ಲದೆ ಯಾವುದೂ ರುಚಿಯಿಲ್ಲ. ಯಾವುದೂ ಸತ್ಯವಲ್ಲ. ನನಗೆ ಮಾನವಶಾಸ್ತ್ರ ಎಂದರೆ ಹೊರಗಡೆಯ ಕೆಲಸ ಅಷ್ಟೇ ಅಲ್ಲ. ನನ್ನ ಬಾಳೆ ಅದಾಗಿತ್ತು”. (ವೆರಿಯರ್ ಎಲ್ವಿನ್ ಗಿರಿಜನ ಪ್ರಪಂಚ, ಅನು. ಹೆಚ್.ಎಲ್. ನಾಗೇಗೌಡ, ೧೯೭೯, ಪು. ೧೨೬)
ವೆರಿಯರ್ ಎಲ್ವಿನ್ ನಿಡುಗಾಲ ಕೆಲಸ ಮಾಡಿದ ಕಾರಣವಾಗಿ ಉತ್ತರ ಭಾರತದಲ್ಲಿ ಬುಡಕಟ್ಟುಗಳ ಅಧ್ಯಯನ ವ್ಯಾಪಕವಾಗಿ ಆಯಿತು. ದಕ್ಷಿಣ ಭಾರತದಲ್ಲಿ ನೀಲಗಿರಿಯ ತೋಡರ ಬಗ್ಗೆ ಮಾತ್ರ ಹೆಚ್ಚು ಅಧ್ಯಯನವಾಯಿತೇ ಹೊರತು ಉಳಿದಂತೆ ಆ ಸಂಬಂದದ ಕ್ಷೇತ್ರಕಾರ್ಯ ನಡೆಯಲೇ ಇಲ್ಲ. ಬುಡಕಟ್ಟುಗಳ ಅಧ್ಯಯನಕ್ಕೆ ಅಷ್ಟು ಹೊತ್ತಿಗಾಗಲೇ ಪಾಶ್ಚಾತ್ಯರು ನಾಂದಿ ಹಾಡಿದ್ದರೂ ಭಾರತೀಯರು ಆ ಕಡೆಗೆ ಗಮನವನ್ನೇ ಹರಿಸಲಿಲ್ಲ. ಎಲ್ಲೆಲ್ಲಿ ಕ್ರೈಸ್ತ ಧರ್ಮ ಪ್ರಚಾರಕ್ಕಾಗಿ ಪಾಶ್ಚಾತ್ಯ ವಿದ್ವಾಂಸರು ಬಂದು ನೆಲೆಸಿದರೋ ಅಲ್ಲೆಲ್ಲ ಜನಾಂಗಿಕ ಅಧ್ಯಯನ ನಡೆಯಿತು. ಮಿಕ್ಕ ಬುಡಕಟ್ಟಿನವರು ಯಾರ ಗಮನಕ್ಕೂ ಬಾರದೆ ಹಾಗೇ ಉಳಿದರು.
ದಕ್ಷಿಣ ಭಾರತದಲ್ಲಿ ಎಲ್ಲ ಬುಡಕಟ್ಟುಗಳ ಬಗೆಗೆ ವಿವರಣಾತ್ಮಕ ಅಧ್ಯಯನ ನಡೆಯದಿದ್ದರೂ ಸ್ಥೂಲಚಿತ್ರ ಕೊಡುವಂಥ ಲೇಖನಮಾಲೆಗಳನ್ನು ಪ್ರಕಟಿಸುವ ಕೆಲಸ ೧೯೦೦ರ ಸುಮಾರಿಗೆ ನಡೆಯಿತು. ಅದು ಎಡ್ಗರ್ ಥರ್‌ಸ್ಟನ್ ಮತ್ತು ಕೆ. ರಂಗಾಚಾರಿ ಅವರ “Caste and Tribes of Southern India” ಎಂಬ ಕೃತಿ. ಈ ಕೃತಿ ಮಾಲಿಕೆಯು ಏಳು ಸಂಪುಟಗಳಲ್ಲಿದ್ದು ದಕ್ಷಿಣ ಭಾರತದ ಅನೇಕಾನೇಕ ಜಾತಿ ಮತ್ತು ಬುಡಕಟ್ಟುಗಳ ಬಗೆಗೆ ಒಂದು ಸೂಕ್ಷ್ಮ ಚಿತ್ರ ಕೊಡುವಂಥ ಲೇಖನಗಳಿಂದ ಕೂಡಿದೆ. ಎಡ್ಗರ್ ಥರ್‌ಸ್ಟನ್ ಅವರದು ದಕ್ಷಿಣ ಭಾರತದ ಬುಡಕಟ್ಟುಗಳ ಪರಿಚಯ ಗ್ರಂಥವಾದರೆ, ಕರ್ನಾಟಕದಲ್ಲಿ ಇಂಥದ್ದೇ ಒಂದು ಕಾರ‍್ಯ ಎಲ್.ಕೆ. ಅನಂತಕೃಷ್ಣಅಯ್ಯರ್ ಮತ್ತು ಹೆಚ್.ವಿ. ನಂಜುಂಡಯ್ಯ ಅವರಿಂದ ಆಯಿತು. ಕರ್ನಾಟಕದಲ್ಲಿ ಯಾವುದೇ ವಿದ್ವಾಂಸರು ಜಾತಿ ಅಥವಾ ಬುಡಕಟ್ಟುಗಳ ಬಗೆಗೆ ಅಧ್ಯಯನವನ್ನು ಕೈಗೊಳ್ಳಬೇಕಾದರೆ ಅಯ್ಯರ್ ಮತ್ತು ನಂಜುಂಡಯ್ಯನವರ “The Mysore Castes and Tribes” ಕೃತಿ ಮೂಲಕವಾಗಿಯೇ ಪ್ರವೇಶ ಪಡೆಯಬೇಕು. ಈ ಇಬ್ಬರು ಮಹನೀಯರೂ ಆಗಿನ ಮೈಸೂರು ಪ್ರಾಂತ್ಯದಲ್ಲೆಲ್ಲ ಪ್ರವಾಸ ಮಾಡಿ ಎಲ್ಲಾ ಜಾತಿ ಬುಡಕಟ್ಟುಗಳ ಮುಖಂಡರನ್ನು ಭೇಟಿ ಮಾಡಿ ಮಾಹಿತಿ ಸಂಗ್ರಹಿಸಿ ಸಾಧ್ಯವಾದಷ್ಟು ಮಟ್ಟಿಗೆ ಲೇಖನದ ಮಿತಿಯಲ್ಲಿಯೇ ಎಲ್ಲ ವಿವರಗಳನ್ನೂ ಪ್ರಕಟಿಸಿದ್ದಾರೆ. ೧೯೨೫ರ ಸುಮಾರಿಗೆ ಅಯ್ಯರ್ ಮತ್ತು ನಂಜುಂಡಯ್ಯನವರು ಕೈಗೊಂಡ ಈ ಕೆಲಸ ಅಗಾಧವಾದುದು.
ಭಾರತದ ನೆಲವನ್ನು ಬಹುಪಾಲು ಅರಣ್ಯ ಆಕ್ರಮಿಸಿಕೊಂಡಿದೆ. ಇಲ್ಲಿ ಪಟ್ಟಣದ ಸಂಸ್ಕೃತಿಯೊಂದು ಹೇಗೆ ಬೆಳೆದುಕೊಂಡು ಬಂದಿತೋ ಹಾಗೆಯೇ ಅರಣ್ಯ ಸಂಸ್ಕೃತಿಯೂ ಬೆಳೆದುಕೊಂಡು ಬಂದಿದೆ. ಬುಡಕಟ್ಟುಗಳ ವಾಸವೆಲ್ಲ ಬಹುಪಾಲು ಅರಣ್ಯದಲ್ಲಿಯೇ ಅಥವಾ ಅರಣ್ಯ ಅಂಚುಗಳ ಸರಹದ್ದಿನಲ್ಲಿ. ಈಗಲೂ ಚಿತ್ರದುರ್ಗ ಕಡೆ ಕಾಡುಗೊಲ್ಲರು ಮತ್ತು ಬೇಡನಾಯಕರು ವಾಸಿಸುವ ಬಹುಮಟ್ಟಿನ ಸ್ಥಳಗಳೆಲ್ಲ ಅರಣ್ಯದ ಅಂಚಿನಲ್ಲಿಯೆ ಇವೆ. ಕೆಲವು ಬುಡಕಟ್ಟುಗಳಂತೂ ಅರಣ್ಯದ ನಟ್ಟನಡುವಣ ಭಾಗವನ್ನು ಬಿಟ್ಟುಬರುವುದಕ್ಕೆ ಹಿಂಜರಿಯುತ್ತವೆ. ಆದರೆ ಈ ಬುಡಕಟ್ಟುಗಳ ದುರಾದೃಷ್ಟವೋ ಎಂಬಂತೆ ಇತ್ತೀಚಿನ ವರ್ಷಗಳಲ್ಲಿ ಅರಣ್ಯ ಸಮೂಹ ನಾಶವಾಗುತ್ತಾ ಬರುತ್ತಿದೆ. ಅರಣ್ಯ ನಾಶವೆಂದರೆ ಬುಡಕಟ್ಟು ಬದುಕಿನ ಒಂದು ಭಾಗದ ಆಸ್ತಿ ಹೋದಂತೆಯೇ. ಈ ಅರಣ್ಯ ನಾಶದ ಕಾರಣವಾಗಿಯೇ ಬುಡಕಟ್ಟುಗಳ ಬದುಕಿನ ಕ್ರಮವೂ ಬದಲಾಗುತ್ತಿದೆ.
ಇತಿಹಾಸದ ಕಾಲಕ್ಕೂ ಬುಡಕಟ್ಟು ಜನಾಂಗಗಳು ಅಷ್ಟು ತೊಂದರೆಗೆ ಒಳಗಾಗಿರಲಿಕ್ಕಿಲ್ಲ. ಯಾಕೆಂದರೆ ಈ ಜನ ದಟ್ಟ ಅರಣ್ಯಗಳ ನಡುವೆ ವಾಸಿಸುತ್ತಿದ್ದುದರಿಂದ ಜತೆಗೆ ಪಟ್ಟಣದ ಸಂಸ್ಕೃತಿಯನ್ನು ಇವರು ಬಯಸುವವರೇ ಅಲ್ಲವಾಗಿದ್ದರಿಂದ ಪಟ್ಟಣದವರಿಗೂ ಇವರ ಗೊಡವೆ ಬೇಕಿಲ್ಲವಾದ್ದರಿಂದ ಸಂಪೂರ್ಣವಾಗಿ ಆದಿವಾಸಿಗಳ ಬದುಕು ಅರಣ್ಯದಲ್ಲಿ ಶಾಂತತೆ ಯಿಂದಲೇ ಕೂಡಿತ್ತು. ಬಹುಶಃ ಗ್ರಾಮ, ನಗರ, ಪಟ್ಟಣಗಳನ್ನಾಳುತ್ತಿದ್ದ ರಾಜ ಮಹಾರಾಜರೂ ಕೂಡ ಇವರನ್ನು ತಮ್ಮ ಪ್ರಜೆಗಳು ಎಂದು ಭಾವಿಸಿರಲಿಕ್ಕಿಲ್ಲವೆಂದು ಕಾಣಿಸುತ್ತದೆ. ಯಾಕೆಂದರೆ ಗ್ರಾಮ-ನಗರಗಳಲ್ಲಿ ಬದುಕಿದ್ದ ಕೆಳ ಜಾತಿಯವರನ್ನೇ ಉನ್ನತ ವರ್ಗದವರು, ರಾಜರು, ರಾಜ ಪರಿವಾರದವರು ಒಂದು ಜನಸಮೂಹ ಎಂದು ಗಂಭೀರವಾಗಿ ಪರಿಗಣಿಸದೇ ಹೋದ ಸಂದರ್ಭದಲ್ಲಿ ಇನ್ನೂ ದೂರ ದೂರದ ಅಡವಿಗಳಲ್ಲಿ ಹಟ್ಟಿ ಕಟ್ಟಿಕೊಂಡು ಬೇಟೆ, ಪಶುಪಾಲನೆಯ ಮೇಲೆ ಬದುಕಿದ್ದವರನ್ನು ಒಂದು ಜನಾಂಗದ ಅಸ್ತಿತ್ವ ಎಂದೇ ಭಾವಿಸಿದಂತೆ ಕಾಣುವುದಿಲ್ಲ. ಈಗಲೂ ಮಾನವಶಾಸ್ತ್ರಜ್ಞರು, ಜಾನಪದಾಸಕ್ತ ವಿದ್ಯಾರ್ಥಿಗಳು, ಸಮಾಜಶಾಸ್ತ್ರಜ್ಞರು ಇಂತವರನ್ನು ಬಿಟ್ಟರೆ ಮಿಕ್ಕಂಥವರು ಬುಡಕಟ್ಟುಗಳ ಬಗೆಗೆ ಅಂಥದೇ ಭಾವನೆ ಇರುವುದನ್ನು ನಾವು ನೋಡಬಹುದು.
ಬ್ರಿಟೀಷರ ಆಳ್ವಿಕೆಯ ಕಾಲದಲ್ಲಿಯೇ ಅರಣ್ಯನಾಶದ ಕಾರ್ಯ ಆರಂಭವಾಯಿತು. ಒಂದು ಕಡೆ ಗ್ರಾಮಸ್ಥರು ಸಾಗುವಳಿ ಭೂಮಿಗಾಗಿ ಅರಣ್ಯವನ್ನು ಕಡಿದು ಒತ್ತರಿಸುತ್ತ ಬಂದರೆ ಬ್ರಿಟೀಷರು ಭಾರತದಾದ್ಯಂತ ಪ್ರಮುಖ ಪಟ್ಟಣಗಳಿಗೆ ಸಂಪರ್ಕ ಕಲ್ಪಿಸಿಕೊಳ್ಳಲು ರೈಲು, ರಸ್ತೆ ಹಾಕುವ ಸಲುವಾಗಿ ಅರಣ್ಯಗಳನ್ನು ಕಡಿದರು. ಜತೆಗೆ ಭಾರತದಲ್ಲಿ ಕೈಗಾರಿಕೆಗಳೂ ಹೆಚ್ಚುತ್ತಾ ಹೋಗಲು, ಕಟ್ಟಡಗಳ ನಿರ್ಮಾಣ, ಕಾಗದದ ಕಾರ್ಖಾನೆ, ಕಛೇರಿಗಳಿಗೆ ಬೇಕಾದ ಪರಿಕರಗಳ ತಯಾರಿಕೆಗಾಗಿ ಹೇರಳ ಪ್ರಮಾಣದ ಮರಮುಟ್ಟು ಬೇಕಾಯಿತು. ಅರಣ್ಯ ನಾಶವಾಗುತ್ತ ಬಂದಂತೆಲ್ಲ ಬುಡಕಟ್ಟು ಜನಾಂಗಗಳ ನೆರಳಿನಲ್ಲಿ ಮುಚ್ಚಿಟ್ಟ ಜೀವನವನ್ನು ಬಿಸಿಲಿಗೆ ತೆರೆದಿಟ್ಟಂತಾಯಿತು. ಈ ಕಾರಣದಿಂದ ಹೊರಗಿನ ನಾಗರೀಕತೆ, ವಿಜ್ಞಾನದ ಪ್ರಭಾವವೂ ಸ್ವಲ್ಪ ಸ್ವಲ್ಪವಾಗಿ ಅರಣ್ಯ ಜನಾಂಗಗಳ ಜೀವನವನ್ನು ಪ್ರವೇಶಿಸಿತು. ನಾಗರೀಕತೆಯ ಆಗಮನದಿಂದ, ಅರಣ್ಯ ನಾಶದಿಂದ ಅಡವಿವಾಸಿಗಳು ಒಂದು ಬಗೆಯಲ್ಲಿ ಅನಾಥರಂತೆಯೇ ಆದರು. ಇಂದಿಗೂ ಸೂಕ್ಷ್ಮವಾಗಿ ಗಮನಿಸಿ ನೋಡಿದರೆ ಚಿತ್ರದುರ್ಗ ಕಡೆಯ ಕಾಡುಗೊಲ್ಲರು ಮತ್ತು ಮ್ಯಾಸಬೇಡ ಬುಡಕಟ್ಟಿನ ಅನೇಕ ವ್ಯಕ್ತಿಗಳಿಗೆ ತಾವು ಯಾವ ವೃತ್ತಿಯನ್ನು ಕೈಗೊಳ್ಳಬೇಕೆಂಬುದೇ ತಿಳಿಯದವರಾಗಿದ್ದಾರೆ. ಯಾಕೆಂದರೆ ಬೇಡನಾಯಕರು ಮತ್ತು ಕಾಡುಗೊಲ್ಲರು ಕಾಲಾನುಕಾಲದಲ್ಲಿ ಅರಣ್ಯದಲ್ಲಿಯೆ ವಾಸಿಸಿ, ಪಶುಪಾಲನೆ, ಕುರಿ ಸಾಕಣಿಕೆ ಮಾಡಿಕೊಂಡು ಬಂದವರು. ಬಹುಮಟ್ಟಿಗೆ ಅವರು ವ್ಯವಸಾಯ ನಂಬಿ ಬದುಕಿದವರಲ್ಲ. ಬೇಡ ನಾಯಕರಂತೂ ಒಮ್ಮೊಮ್ಮೆ ಪಶುಪಾಲನೆಯನ್ನೂ ಬಿಟ್ಟು ಸೈನಿಕ ವೃತ್ತಿಯಲ್ಲಿದ್ದವರು. ಸೈನಿಕವೃತ್ತಿ ಎಂದರೆ ರಾಜ ಮಹಾರಾಜರುಗಳಿಗೆ ಯುದ್ಧ ಪರಿಸ್ಥಿತಿ ಬಿದ್ದಾಗ ಹೋಗಿ ಯುದ್ಧಗಳಲ್ಲಿ ಭಾಗವಹಿಸುವುದು. ಮಿಕ್ಕಂತೆ ತಂತಮ್ಮ ಹಟ್ಟಿಗಳಲ್ಲೆ ವಾಸಿಸುವುದು. ಕೆಲವು ರಾಜರುಗಳು ಈ ಅರಣ್ಯವಾಸಿ ಬೇಡರನ್ನು ಬಹುಮಾನ ಗಳ ಮೂಲಕ ಮೆಚ್ಚಿಸಿ ಅವರನ್ನು ಮೀಸಲು ಪಡೆಯವರನ್ನಾಗಿ ಇಟ್ಟುಕೊಂಡಿದ್ದರು. ಬೇಡರು ಅರಣ್ಯದಲ್ಲಿ ವಾಸಿಸುತ್ತಾ ಬೇಟೆಯಾಡಿ, ಪಶುಪಾಲನೆ ಮಾಡಿ, ದೃಢಕಾಯ ರಾಗಿರುತ್ತಿದ್ದರು. ಬಿಲ್ವಿದ್ಯೆಯಲ್ಲಿ, ಅಂಗಸಾಧನ ವಿದ್ಯೆಯಲ್ಲಿ ಪಳಗಿದವರಾಗಿ ಜತೆಗೆ ಮುಗ್ಧ ರಾಗಿ ರಾಜನ ಆಜ್ಞೆಯನ್ನು ಶಿರಸಾವಹಿಸುತ್ತಿದ್ದರು. ಹೀಗೆ ಬದುಕುತ್ತಿದ್ದ ಬೇಡ ನಾಯಕರಿಗೆ, ಕಾಡುಗೊಲ್ಲರಿಗೆ ಇಂದು ಯಾವ ವೃತ್ತಿಯನ್ನು ಹಿಡಿಯಬೇಕೆಂಬುದೇ ತೋರುತ್ತಿಲ್ಲವಾಗಿದೆ. ಯಾಕೆಂದರೆ ಹಿಂದಿನಿಂದ ಬಂದ ಪಶುಪಾಲನೆ ಈಗ ಲಾಭದಾಯಕವಾಗಿ ತೋರುತ್ತಿಲ್ಲ. ಜೊತೆಗೆ ಅರಣ್ಯಗಳೂ ಉಳಿದಿಲ್ಲ. ಸೈನಿಕ ವೃತ್ತಿಯೂ ಸಾಧ್ಯವಿಲ್ಲ. ಬೇಟೆಯಂತೂ ಈಗ ವೃತ್ತಿಯಾಗಿ ಉಳಿದಿಲ್ಲ. ಹೀಗಾಗಿ ಭಾರತದ ಅನೇಕ ಬುಡಕಟ್ಟುಗಳವರು ಅತಂತ್ರರಾಗಿ, ದ್ವಂದ್ವ ಸ್ಥಿತಿಯಲ್ಲಿರುವಂತೆ ಚಿತ್ರದುರ್ಗದ ಮ್ಯಾಸಬೇಡ ನಾಯಕರೂ ಕಾಡುಗೊಲ್ಲರೂ ಒಂದು ಬಗೆಯ ಸಂಕೀರ್ಣ ಸ್ಥಿತಿಯಲ್ಲಿದ್ದಾರೆ. ಅತ್ತ ಹೊಸ ನಾಗರೀಕತೆಗೂ ಹೊಂದಿಕೊಳ್ಳದೆ ಇತ್ತ ಪ್ರಾಚೀನ ಸಂಪ್ರದಾಯಗಳನ್ನೂ ಬಿಡದೆ,ಹತ್ತಾರು ಅನಾನುಕೂಲಗಳ ನಡುವೆ ಆಯಾ ಹಟ್ಟಿಗಳಲ್ಲಿಯೆ ಪ್ರಯಾಸದಿಂದ ಕಾಲ ತಳ್ಳುತ್ತಿರುವ ಬೇಡನಾಯಕರ ಮತ್ತು ಕಾಡುಗೊಲ್ಲರ ಸಮೂಹವನ್ನು ನಾವು ಇಂದಿಗೂ ಚಿತ್ರದುರ್ಗ ಜಿಲ್ಲೆಯಲ್ಲಿ ಕಾಣಬಹುದಾಗಿದೆ. ಅಂತೆಯೇ ಮತ್ತೆ ಕೆಲವರು ಈ ಬುಡಕಟ್ಟಿಗೆ ಸೇರಿದ ನಾಯಕರು, ಗೊಲ್ಲರು ಹತ್ತಿಪ್ಪತ್ತು ವರ್ಷಗಳ ಹಿಂದೆಯೇ ಅಡವಿ ಸರಹದ್ದಿನ ಹಟ್ಟಿಗಳನ್ನು ಬಿಟ್ಟು ಊರು ಕೇರಿ ಪಟ್ಟಣಗಳನ್ನು ಸೇರಿ ವಿದ್ಯೆ ಮತ್ತು ಶ್ರೀಮಂತಿಕೆಯಲ್ಲಿ ಮುಂದುವರೆದಿರುವವರೂ ಸಹ ಕಾಣಸಿಗುತ್ತಾರೆ. ಹಾಗೆ ಚಿತ್ರದುರ್ಗದ ಮೂರು ತಾಲ್ಲೂಕುಗಳಾದ ಚಳ್ಳಕೆರೆ, ಜಗಳೂರು, ಮೊಳಕಾಲ್ಮೂರು ಪ್ರದೇಶಗಳಲ್ಲಿ ವಾಸಿಸುತ್ತಿರುವ ಬೇಡನಾಯಕರ ಹಿಂದಿನ ಸಂಪ್ರದಾಯ, ನಂಬಿಕೆ, ನಡವಳಿಕೆಗಳು, ಆಧುನಿಕ ಜೀವನದ ಸ್ಥಿತಿಗತಿಗಳನ್ನು ಕುರಿತು ಕೊಂಚ ವಿವರಣಾತ್ಮಕವಾಗಿ ಈ ಕೃತಿಯಲ್ಲಿ ಮುಂದೆ ಪ್ರಸ್ತಾಪಿಸಲಾಗಿದೆ. ವಿವರಣಾತ್ಮಕ ಎಂದು ಇಲ್ಲಿ ಏಕೆ ಹೇಳಲಾಗಿದೆಯೆಂದರೆ ಚಿತ್ರದುರ್ಗ ಜಿಲ್ಲೆಯಲ್ಲಿ ಮ್ಯಾಸಬೇಡ ನಾಯಕರ ಸಂಖ್ಯೆ ಅಪಾರವಾಗಿದೆ. ಸುಮಾರು ಎರಡುವರೆ ಲಕ್ಷ ಸಂಖ್ಯೆಯಲ್ಲಿ ನಾಯಕರು ಆ ಜಿಲ್ಲೆಯಾದ್ಯಂತ ಈಗ ಇದ್ದಾರೆ. ಅಷ್ಟಲ್ಲದೆ ಕರ್ನಾಟಕದಾದ್ಯಂತ ಕೂಡ ಬೇರೆ ಬೇರೆ ಹೆಸರುಗಳಲ್ಲಿ ಇವರು ಚೆದುರಿ ಹೋಗಿದ್ದಾರೆ. ಆದರೆ ಅದನ್ನೆಲ್ಲ ವ್ಯಾಪಕವಾಗಿ ಗಮನಿಸಿ ಕ್ಷೇತ್ರಕಾರ್ಯಮಾಡಿ ಅಭ್ಯಾಸ ಮಾಡುವುದು ಒಬ್ಬ ವ್ಯಕ್ತಿಯಿಂದ ಆಗದ, ಜೊತೆಗೆ ಅನೇಕ ಜನರು ಸೇರಿ ಮಾಡಬೇಕಾದ ಕೆಲಸ. ಇದರಿಂದ ಚಿದ್ರದುರ್ಗ ಜಿಲ್ಲೆಯ ಮೂರು ತಾಲ್ಲೂಕುಗಳಾದ ಚಳ್ಳಕೆರೆ, ಜಗಳೂರು, ಮೊಳಕಾಲ್ಮೂರು-ಈ ಪ್ರದೇಶದ ನಾಯಕರ ಜೀವನಕ್ರಮವನ್ನು ಮಾತ್ರ ಇಲ್ಲಿ ಪ್ರಸ್ತಾಪಕ್ಕೆ ಆರಿಸಿಕೊಳ್ಳಲಾಗಿದೆ. ಈ ವೂರು ಪ್ರದೇಶಗಳಲ್ಲಿಯೇ ಬೇರೆಲ್ಲ ತಾಲ್ಲೂಕುಗಳಿಗಿಂತ ಬೇಡ ನಾಯಕರ ಸಂಖ್ಯೆ ಹೆಚ್ಚಿಗೆ ಇದೆ. ಜೊತೆಗೆ ಬೇರೆಲ್ಲ ಭಾಗಗಳಿಗಿಂತ ಈ ಕಡೆಯಲ್ಲಿಯೇ ನಾಯಕರು ತಮ್ಮೆಲ್ಲ ಹಿಂದಿನಿಂದ ಬಂದ ಸಂಪ್ರದಾಯ, ನಡವಳಿಕೆಗಳು, ಜಾತ್ರೆ ಉತ್ಸವ ಇವುಗಳನ್ನು ಅದರದರ ರೂಪದಲ್ಲಿಯೇ ಉಳಿಸಿಕೊಳ್ಳಲು ಪ್ರಯತ್ನಿಸಿದ್ದಾರೆ. ಇವರ ಹಾಗೆಯೇ ಚಿತ್ರದುರ್ಗ ಜಿಲ್ಲೆಯಲ್ಲಿ ಊರ ಹೊರಗೆ ಹಟ್ಟಿಕಟ್ಟಿಕೊಂಡು ವಾಸಮಾಡುತ್ತಿ ರುವವರು ಕಾಡುಗೊಲ್ಲರು.
ಎಡ್ಗರ್ ಥರ್ಸ್‌ಟನ್ ಮತ್ತು ಕೆ. ರಂಗಾಚಾರಿಯವರು ತಮ್ಮ Castes and Tribes of Southern India ಎಂಬ ಕೃತಿ ಮಾಲಿಕೆಯ ಒಂದನೇ ಸಂಪುಟದಲ್ಲಿ ಬೇಡರು ಮತ್ತು ಬೋವಿಗಳನ್ನು ಒಂದೇ ಜಾತಿಯವರು ಎಂದು ಕರೆದಿದ್ದಾರೆ. ಆಂಧ್ರದ ಕಡೆ ಬೇಡರನ್ನು ಬೋವಿ ಎಂದು ಕರೆಯುವುದಾಗಿ ಕಪಟರಾಳ ಕೃಷ್ಣರಾವ್ ಹೇಳುತ್ತಾರೆ. ಆದರೆ ಚಿತ್ರದುರ್ಗದ ಬೇಡನಾಯಕರನ್ನು ತಳವಾರನಾಯಕರು, ಮ್ಯಾಸರು ಎಂದಷ್ಟೇ ಕರೆಯುವುರೇ ಹೊರತು ಬೋವಿಗಳು ಎಂದು ಕರೆಯುವುದಿಲ್ಲ. ಆದರೆ ಬೇಡನಾಯಕರ ಬೆಡಗುಗಳನ್ನು ಹೇಳುವಾಗ ತಮ್ಮಲ್ಲಿ ಬೋವಿಗಳದೂ ಒಂದು ಬೆಡಗು ಉಂಟು ಎಂದು ಹೇಳುವರು.
ಥರ‍್ಸ್‌ಟನ್ ಅವರು ತಮ್ಮ ಎರಡನೇ ಸಂಪುಟದ ೧೮೪ನೇ ಪುಟದಲ್ಲಿ “…….Both telugu speaking Boyers and the Canarese speaking Bedars are split into the two main division of uru or village men and Myasa or grass land men, and each of these division is again subdivided into a number of exogamous bedags” ಎಂಬುದನ್ನು ಹೇಳಿದ್ದಾರೆ. ಅಲ್ಲದೆ ೧೯೫ನೇ ಪುಟದಲ್ಲಿ “……according to the Mysore Census report 1901 the chief deity of the Beders in Tirupati Venkataramanaswamy worshiped locally under the name of Tirumala Devaru, but offsrings and sacrifices are also made to Mariyamma. Their guru is known is Tirumala Tatacharya who is also a head of the Srivaishna Brahimins…. The Dewan of Sandur informs me that in recent times some Mysore Bedas have changed their faith and are now showing special reverence to Mahadeva. They were apparently convertedby Jangamas but not to the fullest extent. The guru is the head of the Ujjani Lingayat Mutt which is in the Kudligi Taluk, bellary District…..”.
ಥರ್ಸ್‌ಟನ್ ಅವರು ಬೇಡನಾಯಕರನ್ನು ಮೂಲತಃ ವೈಷ್ಣವರೆಂದು, ಅವರ ದೇವರು ತಿರುಪತಿ ವೆಂಕಟರಮಣನೆಂದು ಭಾವಿಸಿರುವಂತಿದೆ. ಆದರೆ ಬೇಡರು ಮೂಲತಃ ಶೈವರೇ ಆಗಿದ್ದರು. ಅವರ ಬುಡಕಟ್ಟಿನ ಮೂಲ ದಂತೆ ಕಥೆಗಳು, ಅವರು ಇಟ್ಟುಕೊಳ್ಳುವ ಹೆಸರುಗಳು ಶೈವ ಮೂಲದವು. ಆದರೆ ಆ ನಂತರದಲ್ಲಿ ಅವರ ಮೇಲೆ ವೈಷ್ಣವ ಧರ್ಮದ ಪ್ರಭಾವವೂ ಆಗಿದೆ. ಕೆಳವರ್ಗದ ಮೇಲೆ ಯಾವುದೇ ಧರ್ಮಗಳು ಬಹಳ ಸುಲಭವಾಗಿ ಪ್ರಬಾವ ಬೀರಬಲ್ಲವು. ಧಾರ್ಮಿಕ ಭಾವನೆಗಳು ಮೇಲ್ವರ್ಗದವರ ಮನಸ್ಸನ್ನು ಪ್ರವೇಶಿಸುವುದಕ್ಕಿಂತ ಕೆಳವರ್ಗದವರ ಮನಸ್ಸನ್ನು ಬಹುಬೇಗ ಪ್ರವೇಶಿಸುತ್ತವೆ. ಉದಾಹರಣೆಗೆ ಚಿತ್ರದುರ್ಗದ ಇನ್ನೊಂದು ಬುಡಕಟ್ಟು ಗುಂಪಾದ ಕಾಡುಗೊಲ್ಲರು ತಮ್ಮನ್ನು ಯದುವಂಶದವರು ಎಂದು ಕರೆದುಕೊಳ್ಳುತ್ತಾರೆ. ಕೃಷ್ಣ ತಮ್ಮ ಆರಾಧ್ಯದೈವ ಎನ್ನುವರು. ಆದರೆ ಅವರ ಬುಡಕಟ್ಟು ಸಂಬಂಧದ ಕಥೆ ಜುಂಜಪ್ಪನ ಪುರಾಣ ಸಂಪೂರ್ಣವಾಗಿ ಶೈವ ಮೂಲವಾದದ್ದು. ಆ ಕಥಾನಕದ ಘಟನೆಗಳೆಲ್ಲವೂ ರಭದ್ರನ ಯಜ್ಞನಾಶದ ಕಥೆಯಂತೆ ಇದ್ದು ಜುಂಜಪ್ಪನನ್ನು ರಭದ್ರನ ಅವತಾರ ಎಂತಲೂ ಹೇಳುವರು. ಅಲ್ಲದೆ ಗೊಲ್ಲರ ಆರಾಧಾನೆಗಳು ಮತ್ತು ಜಾತ್ರೆಗಳೆಲ್ಲ ಶೈವ ಸಂಪ್ರದಾಯದಲ್ಲೇ ನಡೆಯುತ್ತವೆ. ಅವರು ಪೂಜಿಸುವ ಇನ್ನಿತರ ದೇವತೆಗಳ ಹೆಸರುಗಳು ಕೂಡ ಕೇತಲಿಂಗ, ಪಾತೇಲಿಂಗ, ಚಿತ್ರಲಿಂಗ, ಕಾಟಮಲಿಂಗ ಹೀಗೆ ಬರುತ್ತವೆ. ಹಾಗೇ ನೋಡಿದರೆ ಪ್ರಾಚೀನ ಕಾಲಕ್ಕೆ ದಕ್ಷಿಣ ಭಾರತದ ಬಹುಪಾಲು ಬುಡಕಟ್ಟುಗಳೆಲ್ಲ ಶೈವ ಸಂಪ್ರದಾಯವನ್ನೇ ಆರಂಭಕ್ಕೆ ಅನುಸರಿಸಿಕೊಂಡು ಬಂದಿವೆ. ತದನಂತರ ಉತ್ತರದಿಂದ ಬಂದ ಆರ‍್ಯ ಸಂಪ್ರದಾಯ, ಧರ್ಮಶ್ರದ್ಧೆ, ರಾಮಾಯಣ, ಮಹಾಭಾರತ ಸಂಸ್ಕೃತಿಗೆ ಒಳಪಟ್ಟು ಆ ಕಥೆಯ, ಧರ್ಮದ ಅಂಶಗಳನ್ನೆಲ್ಲಾ ತಮ್ಮ ಬುಡಕಟ್ಟಿಗೆ ಹೊಂದಿಸಿಕೊಂಡದ್ದಲ್ಲದೆ ಆಮೇಲಾಮೇಲೆ ವೈಷ್ಣವ ದೇವತೆಗಳನ್ನೂ ಆರಾಧಿಸತೊಡಗಿದರು. ಅದರಿಂದ ದನಕರು, ಕುರಿಪಾಲನೆ ಮಾಡುತ್ತಿದ್ದ ಶೈವ ಸಂಪ್ರದಾಯದ ಕಾಡುಗೊಲ್ಲರು ಅದೇ ಪಶುಪಾಲಕನಾಗಿದ್ದ ಕೃಷ್ಣನನ್ನು ಆರಾಧ್ಯ ದೈವವನ್ನಾಗಿ ಮಾಡಿ ಕೊಂಡರು. ಅಂತೆಯೇ ಶೈವಾರಾಧಕರಾಗಿದ್ದ ಬೇಡನಾಯಕರೂ ಆಮೇಲೆ ವಿಷ್ಣು ಆರಾಧಕರೂ ಆದರು. ಈ ಕಾರಣಗಳಿಂದಾಗಿಯೇ ಇಂದಿಗೂ ಚಿತ್ರದುರ್ಗದ ಬೆಟ್ಟದ ಮೇಲೆ ವಾಸಿಸಿದ ಪಾಳೆಯಗಾರ ನಾಯಕರು ಒಂದು ಕಡೆ ಸಂಪಿಗೆ ಸಿದ್ದೇಶ್ವರನ ಭಕ್ತರೂ ಆಗಿ, ಮತ್ತೊಂದು ಕಡೆ ಶಕ್ತಿ ದೇವತೆಯ ಆರಾಧಕರೂ ಆಗಿ ಪಾಳೆಯಗಾರಿಕೆ ನಡೆಸಿದ್ದನ್ನು ಕಾಣಬಹುದು. ಇದೇ ಪ್ರವೃತ್ತಿ, ಗುಣ ಅಡವಿಗಳಲ್ಲಿ ವಾಸಿಸುತ್ತಿದ ಮ್ಯಾಸಬೇಡರಲ್ಲೂ ಕಂಡುಬರುತ್ತದೆ. ಕುಲದೇವತೆ ಶ್ರೀ ಶೈಲ ಮಲ್ಲಿಕಾರ್ಜುನ, ವೈಷ್ಣವ ದೇವತೆಯಾಗಿ ಅವರು ಕಂಪಳರಂಗ (ವೆಂಕಟೇಶ್ವರ)ನನ್ನು ಪೂಜಿಸುವರು. ಹಾಗೆಯೇ ಮಾರಮ್ಮನ ಜಾತ್ರೆಯನ್ನೂ ಏರ್ಪಡಿ ಸುವರು. ಹೀಗಾಗಿ ಬೇಡನಾಯಕರನ್ನು ವೈಷ್ಣವರೆನ್ನುವುದಕ್ಕಿಂತ ಮೂಲತಃ ಶೈವಭಕ್ತರೆಂದು ಗುರುತಿಸುವುದೇ ಸೂಕ್ತ.
ಎಡ್ಗರ್‌ಥರ್ಸ್‌ಟನ್ ಮತ್ತು ಕೆ. ರಂಗಾಚಾರಿಯವರನ್ನು ಬಿಟ್ಟರೆ, ಬೇಡ ನಾಯಕರನ್ನು ಕುರಿತು ಸಾಕಷ್ಟು ಮಾಹಿತಿಗಳನ್ನು ಒಳಗೊಂಡ ಲೇಖನ ಪ್ರಕಟವಾಗಿರುವುದು ಹೆಚ್.ವಿ. ನಂಜುಂಡಯ್ಯ ಮತ್ತು ಎಲ್.ಕೆ. ಅನಂತಕೃಷ್ಣ ಅಯ್ಯರ್ ಅವರು ೧೯೨೮ರಲ್ಲಿ ಮೈಸೂರು ವಿಶ್ವವಿದ್ಯಾನಿಲಯ ಪ್ರಸಾರಾಂಗದ ಮೂಲಕ ಪ್ರಕಟಿಸಿರುವ “Mysore castes and Tribes” ಎಂಬ ಕೃತಿಯಲ್ಲಿ ಪು. ೧೯೭ ರಿಂದ ೨೩೦ರವರೆಗೆ ಇರುವ ಮೂವತ್ಮೂರು ಪುಟಗಳ ಈ ಬರವಣಿಗೆ ಇಂಗ್ಲಿಷಿನಲ್ಲಿದೆ. ಲೇಖಕರು ನಾಯಕ ಜನಾಂಗವನ್ನು “The bedas are an aboriginal Tribe of the Telugu and Canarese districts…” ಎಂದು ಹೇಳುವುದರೊಡನೆ, ಇವರು ಆರ್ಯೇತರರೂ ದಕ್ಷಿಣದ ದ್ರಾವಿಡ ಜನಾಂಗದ ಪೂರ್ವಜರೂ ಆಗಿರುವಂತೆ ತೋರುತ್ತದೆ ಎಂದಿದ್ದಾರೆ. ‘Beda’ ಎಂಬುದು “a curruption to the Sanskrit word Vyadha” ಎಂದು ಬೇಡಪದ ನಿಷ್ಪತ್ತಿಯೊಡನೆ “Most of the Mysore paleyagars or petty chiefs are bedas” ಎಂದು ಹೇಳಿದ್ದಾರೆ. ಅಲ್ಲದೆ ಬೇಡ ಜನಾಂಗದ ಹಲ ಕೆಲವು ಸಂಪ್ರದಾಯವನ್ನೂ ಜೀವನಕ್ರಮಗಳನ್ನೂ ಸೂಕ್ಷ್ಮವಾಗಿ ವಿವರಿಸಿದ್ದಾರೆ. ಸಂಪೂರ್ಣ ಲೇಖನದಲ್ಲಿ ಬೇಡರ ಮೂಲ ವಿವರಗಳು, ವಾಸದ ಕ್ರಮ, ಜನಸಂಖ್ಯೆ, ಅವರ ಆಂತರಿಕ ಸಂಬಂಧಗಳು, ಕುಲಪದ್ಧತಿ, ವಿವಾಹ ಕ್ರಮ, ಆಚರಣೆ ಪದ್ಧತಿ ಇವನ್ನೆಲ್ಲ ವಿವರವಾಗಿಲ್ಲದಿದ್ದರೂ ತಕ್ಕಷ್ಟು ಮಟ್ಟಿಗೆ ಒದಗಿಸಿದ್ದಾರೆ. ಬೇಡ ನಾಯಕರನ್ನು ಕುರಿತಂತೆ ಒಂದು ಸ್ಥೂಲ ಚಿತ್ರಣವನ್ನು ಈ ಲೇಖನ ಕೊಡುತ್ತದೆ.
ಎಡ್ಗರ್‌ಥರ್ಸ್‌ಟನ್ ಮತ್ತು ಹೆಚ್.ವಿ. ನಂಜುಂಡಯ್ಯ ಅವರ ಮೇಲಿನ ಎರಡು ಇಂಗ್ಲಿಷ್ ಲೇಖನಗಳನ್ನು ಬಿಟ್ಟರೆ ಇನ್ನು ಮುಂದೆ ಪ್ರಸ್ತಾಪಿಸುವ ಕೃತಿಗಳೆಲ್ಲ ಕನ್ನಡದಲ್ಲಿ ಇರುವಂಥವೇ ಆಗಿವೆ. ದಿವಗಂತ ಎಂ. ರಂಗಪ್ಪನವರು ‘ನುಂಕೆಮಲೆ ಪರಮಾರ್ಥ’ ಎಂಬ ಕೃತಿಯೊಂದನ್ನು ೧೯೩೮ರಲ್ಲಿ ಬರೆದು ೧೯೭೧ರಲ್ಲಿ ಪ್ರಕಟಿಸಿದ್ದಾರೆ. ಈ ಪುಸ್ತಕವು ಮೊಳಕಾಲ್ಮೂರು ಟೌನಿನ ಪಶ್ಚಿಮ ಭಾಗ ಎರಡು ಬೆಟ್ಟಗಳ ನಡುವಣ ಕಣಿವೆಯಲ್ಲಿರುವ ನುಂಕೇಶ್ವರ ಜಾತ್ರೆ, ಉತ್ಸವಾದಿಗಳನ್ನು ಒಮ್ಮೊಮ್ಮೆ ವಿವರಣಾತ್ಮಕವಾಗಿ, ಒಮ್ಮೊಮ್ಮೆ ಸಂಭಾಷಣಾ ರೂಪದಲ್ಲಿ ಹೇಳುವ ಐನೂರು ಪುಟಗಳ ಬೃಹತ್ ಗ್ರಂಥವಾಗಿದೆ.
ಲೇಖಕರು ಮತ್ತು ಅವರ ಸ್ನೇಹಿತರು ನುಂಕೆಮಲೆಯ ಕಡೆ ಬರುವಾಗ ಬೇಡನಾಯಕರು ವಾಸ ಮಾಡುವ ಹಟ್ಟಿಗಳ ಮಾರ್ಗದಲ್ಲಿ ಬರುತ್ತ, ಆ ಹಟ್ಟಿಗಳಲ್ಲಿ ವಾಸಿಸುವ ಮ್ಯಾಸಬೇಡರ ಸ್ಥಿತಿಗತಿಗಳ ಬಗ್ಗೆ ಮಾತಾಡಿಕೊಳ್ಳುವರು. ಆ ಭಾಗಗಳನ್ನು ಇಲ್ಲಿ ಉದ್ಧರಿಸಬೇಕಾದ ಅಗತ್ಯ ಯಾಕೆ ಬರುತ್ತದೆಂದರೆ, ಬೇಡನಾಯಕರ ಒಂದು ವರ್ಗ ಪಾಳೇಗಾರರಾಗಿ ಮೆರೆದಿದ್ದರೆ ಅದೇ ಇನ್ನೊಂದು ವರ್ಗ ಅಡವಿ ಅರಣ್ಯ ಭಾಗಗಳ ಚಿಕ್ಕ ಗುಡಿಸಲಲ್ಲಿ ಹೇಗೆ ಬುಡಕಟ್ಟು  ಜೀವನವನ್ನು ಸಾಗಿಸಿಕೊಂಡು ಬಂದಿದ್ದಾರೆ ಎಂಬುದಕ್ಕೆ ಈ ಮಾತುಗಳು ಆಧಾರವಾಗುತ್ತವೆ.
ಲೇಖಕರು ಮತ್ತು ಅವರ ಸ್ನೇಹಿತರ ಸಂಭಾಷಣೆ ಹೀಗಿರುತ್ತದೆ.
“…. ಆ ಮಾತು ಮತ್ತು ಈ ಮಾತು ಆಡಿಕೊಳ್ಳುತ್ತ ಬರುವಾಗ ಆ ದಟ್ಟವಾದ ಜೀಯೆಂದು ದನಿಗೈಯುವ ಆ ದೃಢವಾದ ಆಸಿನ ಗಿಡಗಳನ್ನೂ ನೋಡಿ, ಸ್ವಾಮಿ ಇವು ಎಷ್ಟ ಬಲವಾದ ಗಿಡಗಳು ಈ ಪ್ರದೇಶಕ್ಕೆ ಹೆಸರೇನು ಇಲ್ಲಿ ಯಾವುದಾದರೂ ಹಳ್ಳಿ ಇದೆಯಾ?” ಅದಕ್ಕೆ ಜನಾರ್ಧನ ಅವರ ಉತ್ತರ “ಇದಕ್ಕೆ ಕಮರದ ಕಾವಲು ಎಂದು ಹೆಸರು. ನಮಗೆ ಎಡಗಡೆ ಹತ್ತಿರದಲ್ಲಿಯೆ ತುಮಕೂರ‍್ಲಳ್ಳಿ ಎಂಬ ಒಂದು ಚಿಕ್ಕ ಗ್ರಾಮವಿದೆ. ಅಲ್ಲಿರುವವರು ಮ್ಯಾಸನಾಯಕ ವರ್ಗದವರು. ಈ ಜನಾಂಗದವರು ನಾಗರೀಕತೆಯಲ್ಲಿ ಬಹಳ ಹಿಂದಾಗಿರುವವರು. ಪಾಪ ಹಿಟ್ಟು ಚಟ್ನಿಯೇ ಇವರ ಮುಖ್ಯ ಆಹಾರ. ಚಡ್ಡಿ ಪುಟಗೋಸಿ ನೆರೆಗಂಬಳಿಗಳೇ ಇವರ ಉಡುಗೆ ತೊಡುಗೆಗಳು. ಹೆಂಗಸರು ಕುಪ್ಪಸ ತೊಡಬೇಕೆಂಬಷ್ಟಾದರೂ ವಿವೇಕವಿಲ್ಲದವರು. ಈ ತಾಲ್ಲೋಕುಗಳಲ್ಲಿ ಈ ಜನಗಳ ಕಂಪಳವು ಹೆಚ್ಚು ಸಾಧಾರಣವಾಗಿ ಒಂದು ಲಕ್ಷದ ಮೇಲೆ ಇರಬಹುದು. ಇವರೆಲ್ಲರೂ ಅಹನ್ಯಹನಿ ಕಾಲಕ್ಷೇಪಿಗಳು. ಆದರೂ ದೃಢಾಂಗಿಗಳು. ಕಷ್ಟಸಹಿಷ್ಣುಗಳು. ಮಧ್ಯಪಾನರಹಿತರು. ಎಂಥ ಕಷ್ಟಕಾಲದಲ್ಲಿಯೂ ಇವರು ಸ್ಥಳವನ್ನು ಬಿಡುವವರಲ್ಲ… ಪಾಪ ಇತರ ನಾಗರೀಕ ಜನಾಂಗದವರಾರೂ ಇವರ ವಿಷಯದಲ್ಲಿ ಏನೇನೂ ಗಮನಿಸುವುದೇ ಇಲ್ಲ. ಆದುದರಿಂದ ಇವರ ಅಭಿವೃದ್ದಿಗೆ ಇವರೇ ಪ್ರಯತ್ನಿಸಬೇಕು”. ಪರಿಣಾಮಾನಂದರು. (ಕೃತಿಯಲ್ಲಿ ಲೇಖಕರ ಸ್ನೇಹಿತರಾಗಿರುವವರು) “ಈಗ ನನಗೆ ಇವರ ನಿಜ ಸ್ಥಿತಿಯು ಚೆನ್ನಾಗಿ ಬೋಧನೆಯಾಯಿತು. ತಾವು ಸೂಚಿಸಿದಂತೆ ಹೇಗಾದರೂ ಮಾಡಿ ಇವರನ್ನು ಉನ್ನತಿಗೆ ತರಬೇಕು ಸ್ವಾಮಿ. ಇವರು ಉತ್ತಮ ಮಾರ್ಗಕ್ಕೆ ಬರಬೇಕು. ಗುರುದೇವರು ಆ ಮಲ್ಲನಾಯಕರಿಗೆ ಸತ್ಪ್ರೇರಣೆಯನ್ನು ಮಾಡಲಿ…” ಎಂದು ಸಂಭಾಷಣೆ ಮುಂದುವರೆಯುತ್ತದೆ.
ಲೇಖಕರು ಬೇಡನಾಯಕರ ಸ್ಥಿತಿಗತಿಗಳನ್ನು ಕುರಿತಂತೆ ತಮ್ಮ ಅಂತರಂಗ ಪೂರ್ವಕವಾದ ಕಾಳಜಿಯನ್ನು  ವ್ಯಕ್ತಪಡಿಸಿದ್ದಾರೆ. ಅಲ್ಲದೆ ಸಂಭಾಷಣೆಯ ಕೊನೆಗೆ ಮ್ಯಾಸಬೇಡ ನಾಯಕರ ಎಚ್ಚರಿಕೆಗಾಗಿ ಲೇಖಕರೇ ಬರೆದ ಒಂದು ದೀರ್ಘ ಪದ್ಯವಿದೆ. ಎಂ. ರಂಗಪ್ಪ ಅವರ “ನುಂಕೆಮಲೆಯ ಪರಮಾರ್ಥ” ಕೃತಿಯ ನಂತರ ೧೯೮೨ರಲ್ಲಿ ಎಂ.ಜಿ. ಈಶ್ವರಪ್ಪ ಅವರು “ಮ್ಯಾಸಬೇಡರು” ಎಂಬ ಕೃತಿಯನ್ನು ಪ್ರಕಟಿಸಿದ್ದಾರೆ. ಮ್ಯಾಸಬೇಡ ನಾಯಕರ ಆಚಾರ-ವಿಚಾರ ಮತ್ತು ಜೀವನಕ್ರಮವನ್ನು ಸಂಕ್ಷಿಪ್ತವಾಗಿ ವಿವರಿಸುವ ಕಿರುಪುಸ್ತಿಕೆ ಇದು. ಒಟ್ಟು ಮ್ಯಾಸನಾಯಕರ ಸಮೂಹವನ್ನು ವಿವರಿಸುತ್ತ ಈಶ್ವರಪ್ಪನವರು ಮ್ಯಾಸಬೇಡರು ಯಾರು, ಮ್ಯಾಸಬೇಡರ ಹಟ್ಟಿಗಳು ಮತ್ತು ದೇವಸ್ಥಾನಗಳು, ವೇಷಭೂಷಣಗಳು, ಬೇಡರ ಪ್ರವೃತ್ತಿ, ಕುಟುಂಬ ಪದ್ಧತಿ ಅಲ್ಲದೆ ಅವರ ಕೆಲವು ಸಂಪ್ರದಾಯಾಚರಣೆಗಳನ್ನು ಕುರಿತಂತೆ ಹುಟ್ಟು, ಸಾವು, ವಿವಾಹ ಕ್ರಮ, ಹಬ್ಬ ಹರಿದಿನಗಳು ಈ ಮುಂತಾಗಿ ವಿಷಯಗಳನ್ನು ವಿಂಗಡಿಸಿ ಕೊಂಡಿದ್ದಾರೆ.
‘ಮ್ಯಾಸ’ ಪದ ‘ಮೇಯಿಸುವುದು’ ಶಬ್ದದಿಂದ ನಿಷ್ಪನ್ನವಾಯಿತೆಂದು ಲೇಖಕರು ಹೇಳಿದ್ದಾರೆ. ಇವರ ದೇವರುಗಳನ್ನು ಕುರಿತು, “ಒಂದು ಕಡೆ ನೆಲೆ ನಿಲ್ಲದೆ ಬೇಟೆಯಾಡುತ್ತ ಬೇರೆ ಕಡೆಗೆ ಸಾಗುತ್ತ ಅಲೆಮಾರಿ ಜನಾಂಗವಾಗಿದ್ದ ಇವರು ಸಾಗಾಣಿಕೆಗೆ ಅನುಕೂಲ ವಾಗಲೆಂದು ಪೆಟ್ಟಿಗೆ ದೇವರುಗಳನ್ನು ನಿರ್ಮಾಣ ಮಾಡಿಕೊಂಡಿರಬೇಕು. ಪಾಲೇ ದೇವರು, ಓಬಳ ದೇವರು, ಕಂಪಳ ದೇವರು, ಬೋಸೇ ದೇವರು, ಗಾದರ ದೇವರು ಮುಂತಾದ ಗಂಡು ದೇವತೆಗಳನ್ನು ಇವರು ಪೂಜಿಸುತ್ತಾರೆ….” ಎಂಬುದಾಗಿ ಹೇಳಿರುವ ಲೇಖಕರ ಮಾತುಗಳು ಸಮರ್ಪಕವಾಗಿಯೇ ಇವೆ. ಬೇಡರಲ್ಲಿ ಪ್ರಮುಖವಾಗಿ ಕಂಡುಬರುವ ನ್ಯಾಯ ತೀರ್ಮಾನದ ಕಟ್ಟೆಮನೆಗಳನ್ನು ಹೆಸರಿಸುತ್ತ ದಾವಣಗೆರೆ ತಾಲ್ಲೋಕಿನ ಕೋಡಿಹಳ್ಳಿ, ಚಳ್ಳಕೆರೆ ತಾಲ್ಲೋಕಿನ ಬುಕ್ಕಾಂಬಂದಿ, ಮೊಳಕಾಲ್ಮೂರು ತಾಲ್ಲೋಕಿನ ಗೌರಸಂದ್ರ ಮತ್ತು ಓಬೇನಹಳ್ಳಿ ಎಂದು ಹೇಳಿದ್ದಾರೆ. ಆದರೆ ಬೇಡನಾಯಕರ ಮೂರು ಕಟ್ಟೆ ಮನೆಗಳು ನಾಯಕನ ಹಟ್ಟಿ, ನನ್ನೀವಾಳ ಮತ್ತು ಚಿತ್ರದುರ್ಗದ ಬಳಿಯ ಗೊನೂರು. ಇದರೊಂದಿಗೆ ಸಣ್ಣಪುಟ್ಟ ಪಂಚಾಯ್ತಿಯ ತೀರ್ಮಾನಗಳು ಆಯಾ ಗ್ರಾಮದ ಇಲ್ಲ ಪಕ್ಕದ ಮ್ಯಾಸರಟ್ಟಿಯ ಗುಡಿಕಟ್ಟೆಗಳಲ್ಲಿ ತೀರ್ಮಾನವಾಗುತ್ತಿದ್ದು ವ್ಯಾಜ್ಯವು ಕೊಂಚ ದೊಡ್ಡದಿದ್ದು ಪರಿಹರಿಸ ಲಾರದಂತಿದ್ದರೆ ಅವು ಮೇಲೆ ಹೇಳಿದ ಗೊನೂರು, ನಾಯಕನಹಟ್ಟಿ, ನನ್ನಿವಾಳ ಕಟ್ಟೆಮನೆ ಗಳಲ್ಲಿ ತೀರ್ಮಾನವಾಗುತ್ತಿದ್ದವು. ಈ ಮೂರು ಹಟ್ಟಿಗಳೂ ಹಿಂದೆ ಸಣ್ಣ ಸಣ್ಣ ಪಾಳೆಯ ಪಟ್ಟುಗಳಾಗಿದ್ದವು. ಈಗಲೂ ಆಗಾಗ್ಗೆ ಸಣ್ಣ ಪುಟ್ಟ ಕಲಹಗಳು, ಫಿರ‍್ಯಾದುಗಳು ನನ್ನಿವಾಳದ ಕಟ್ಟೆಮನೆಗೆ ಬರುತ್ತಲಿವೆ. ಇನ್ನು ಬೇಡ ನಾಯಕರ ಹುಟ್ಟು ಸಾವಿನ ಆಚರಣೆಗಳನ್ನು ಕುರಿತಂತೆ ಲೇಖಕ ಎಂ.ಜಿ. ಈಶ್ವರಪ್ಪನವರು ಸಂಗ್ರಹಿಸಿಕೊಟ್ಟಿರುವ ಮಾಹಿತಿಗಳು ಸರಿ ಯಾಗಿಯೇ ಇವೆ. ಎಡ್ಗರ ಥರ‍್ಸಟನ್ ಮತ್ತು ಹೆಚ್.ವಿ. ನಂಜುಂಡಯ್ಯನವರ ಇಂಗ್ಲೀಷ್ ಲೇಖನಗಳನ್ನು ಬಿಟ್ಟರೆ, ಅಷ್ಟೇ ಮಾಹಿತಿಗಳನ್ನು ಕನ್ನಡದಲ್ಲಿ ಒದಗಿಸುವ ಪುಸ್ತಕ ‘ಮ್ಯಾಸಬೇಡರು’ ಪುಸ್ತಕ ಆಗಿದೆ.
ಎಂ.ಜಿ. ಈಶ್ಪರಪ್ಪನವರ ‘ಮ್ಯಾಸಬೇಡರು’ ಪುಸ್ತಕ ಪ್ರಕಟವಾದ ವರ್ಷದಲ್ಲಿಯೇ ಆರ್. ರಾಜಣ್ಣ, ಚಳ್ಳಕೆರೆ ಇವರು ‘ನಾಯಕ ಜನಾಂಗದ ಇತಿಹಾಸ’ ಎಂಬ ನೂರು ಪುಟಗಳ ಪುಸ್ತಕವನ್ನು ಪ್ರಕಟಿಸಿದ್ದಾರೆ. ಈ ಕೃತಿಯಲ್ಲಿ ‘ಬೇಡರನ್ನು ಗುರ್ತಿಸುವುದು’ ಎಂಬ ಅಧ್ಯಾಯವನ್ನು ಲೇಖಕರು ತಮ್ಮ ಅನುಭವಪೂರ್ಣ ಮಾತುಗಳಿಂದಲೇ ಆರಂಭಿಸಿ ಬೇಡರ ಪರಿಚಯಕ್ಕೆ ತೊಡಗುತ್ತಾರೆ. “ದೀರ್ಘದೇಹಿಗಳೂ ಅಷ್ಟೇ ದೃಢಕಾಯರಾಗಿಯೂ ಕೃಷ್ಣವರ್ಣವನ್ನು ಹೊಂದಿದ್ದು, ಬರಿಗಾಲಲ್ಲೇ ಬಹುಮಟ್ಟಿಗೆ ನಡೆಯುವವರೂ ಮೈತುಂಬ ಹೊದೆಯುವುದು ನಿಷಿದ್ಧವೆಂದು ಪರಿಗಣಿಸಿ ಸೊಂಟದಿಂದ ಕೆಳಕ್ಕೆ ಒಂದು ಚಡ್ಡಿ ಮತ್ತು ತಲೆಗೆ ಒಂದು ಲಪ್ಪಟೆ ಧರಿಸುವ ಗಂಡಸರು ಮತ್ತು ಸೀರೆಯನ್ನು ಮಾತ್ರ ಉಟ್ಟು ಸೆರಗಿ ನಿಂದಲೇ ಎದೆ ಮುಚ್ಚಿಕೊಳ್ಳುವ ಸ್ತ್ರೀಯರು ಬೇಟೆ, ಬೇಸಾಯ ಮತ್ತು ಪಶುಪಾಲನೆಯನ್ನೇ ಜೀವನೋಪಾಯ ಮಾಡಿಕೊಂಡಿರುವವರು….ಬುಟ್ಟಿ ದೇವರುಗಳನ್ನು ಮಾತ್ರ ದೇವರೆಂದು ಸ್ವೀಕರಿಸಿ ಅವುಗಳಿಗೆ ನಡೆದುಕೊಳ್ಳುವವರು. ಬಿದರಿನ ಬುಟ್ಟಿಗಳಲ್ಲಿ ಸಾಲಿಗ್ರಾಮ ಮತ್ತು ಲಿಂಗಗಳನ್ನಿಟ್ಟು ಬುಟ್ಟಿಗಳನ್ನು ಯಾವಾಗಲೂ ಮುಚ್ಚಿಟ್ಟಿರುವವರು… ಗುಗ್ಗರಿ ಹಬ್ಬ ಮತ್ತು ಎತ್ತಿನ ಹಬ್ಬದ ದಿನಗಳಲ್ಲಿ ಬುಟ್ಟಿ  ದೇವರುಗಳಿಗೆ ವಿಶೇಷ ಪೂಜೆ ಸಲ್ಲಿಸುತ್ತಾರೆ” (ಆರ್. ರಾಜಣ್ಣ, ನಾಯಕ ಜನಾಂಗದ ಇತಿಹಾಸ, ೧೯೮೨, ಪು. ೨-೩). ಈ ರೀತಿಯ ಆಚಾರ ವಿಚಾರಗಳನ್ನು ಹೊಂದಿರುವ ಜನರನ್ನು ತಾವು ಯಾವ ಜಾತಿಗೆ ಸೇರಿದವರು ಎಂದು ಪ್ರಶ್ನಿಸಿದರೆ ವಿಚಿತ್ರವೆನಿಸುವಂಥ ಉತ್ತರಗಳು ಬರುತ್ತವೆ. ಕೆಲವರು ತಾವು ನಾಯಕರೆಂದೂ ಕೆಲವರು ತಾವು ನಾಯಕ ಮಕ್ಕಳೆಂದೂ ಕೆಲವರು ಬೇಡರೆಂದೂ ಮತ್ತೆ ಕೆಲವರು ವಾಲ್ಮೀಕಿಗಳೆಂದೂ ಕೆಲವರು ಕಿರಾತರೆಂದೂ ಕೆಲವರು ಪರಿವಾರದವರೆಂದೂ ಕೆಲವರು ಪಾಳ್ಳೇಗಾರರೆಂದೂ ಇನ್ನು ಕೆಲವರು ತಳವಾರರೆಂದೂ ಮತ್ತೆ ಕೆಲವರು ಬಿಲ್ಲರೆಂದೂ ಹೇಳುತ್ತಾರೆ (ಆರ್. ರಾಜಣ್ಣ, ನಾಯಕ ಜನಾಂಗದ ಇತಿಹಾಸ, ೧೯೮೨, ಪು. ೫).
ಲೇಖಕರು ಬೇಡನಾಯಕರ ವಿವಿಧ ನಾಮಧೇಯಗಳನ್ನೂ ಅವರ ವೃತ್ತಿ ಸಹಿತ ಗುರುತಿಸುವುದು ಸರಿಯಾಗಿಯೇ ಇದ್ದು ಮೇಲಿನ ಎಲ್ಲ ಹೆಸರುಗಳಿಂದಲೂ ಬೇಡನಾಯಕರು ಕರೆಯಲ್ಪಡುತ್ತಾರೆ.
ಪುಸ್ತಕದ ಎರಡನೆಯ ಭಾಗವಾದ ಬೇಡರ ಮೂಲ ಮತ್ತು ಪರಂಪರೆಯಲ್ಲಿ ವಾಲ್ಮೀಕಿ, ಶಬರಿ, ಏಕಲವ್ಯ, ಕುಮಾರರಾಮ, ಮದಕರಿನಾಯಕ, ಇವರೆಲ್ಲ ಬೇಡನಾಯಕರೇ ಎಂದು ತಿಳಿಸಿ ಅವರೆಲ್ಲರೂ ಇಂದು ಬೇಡಜನಾಂಗಕ್ಕೆ ಪ್ರಾತಃಸ್ಮರಣೀಯರಾಗಿದ್ದಾರೆಂದೂ ಆ ಅಧ್ಯಾಯವನ್ನು ಅವರೆಲ್ಲರ ವಿವರವಾದ ಕಥಾ ಸಾರಾಂಶಗಳನ್ನು ಕೊಡುವುದರ ಮೂಲಕ ವಿಸ್ತರಿಸಿದ್ದಾರೆ. ಕೃತಿಯ ಕೊನೆಯ ಭಾಗದಲ್ಲಿ ಲೇಖಕರು ಬೇಡರು ಇಂದು ದುಃಸ್ಥಿತಿ ಯಲ್ಲಿದ್ದರೆ ಅದಕ್ಕೆ ಕಾರಣಗಳೇನು ಎಂದು ತಿಳಿಸಿರುವುದು ಅತ್ಯಂತ ಸಮಂಜಸವಾಗಿರುವಂತೆ ಕಾಣಿಸುತ್ತದೆ. ಬೇಡರಿಗೆ ತಮ್ಮದೇ ವೃತ್ತಿ ಯಾಕೆ ಬೆಳೆದು ಬರಲಿಲ್ಲ ಎಂದು ಹೇಳಿ ಅದಕ್ಕೆ ಮುಖ್ಯ ಕಾರಣ ಅವರು ಯೋಧರಾಗಿ ಸೈನ್ಯ ಸೇರಿ ದುಡಿದದ್ದೇ ಎಂದು ಊಹಿಸಿದ್ದಾರೆ. ಕೃತಿಯ ತೊಂಭತ್ತನೇ ಪುಟದಲ್ಲಿ ಲೇಖಕರು “…..ಕಾಡಿನಲ್ಲಿ ಸಂಸ್ಕೃತಿ ನಾಗರೀಕತೆ ಎಂದರೇನು ಎಂಬುದನ್ನು ಅರಿಯುವಂಥ ಪೀಳಿಗೆಯಾಗಿ ಬೆಳೆದುಕೊಂಡು ಬಂದು ಈ ಮಧ್ಯಕಾಲಾವಧಿಯಲ್ಲಿ ನಾಗರೀಕರ ಜೊತೆ ಸೇರಿಕೊಂಡರೂ ಕ್ಷತ್ರಾಂಶ ಸಂಭೂತರಾದಂಥ ಇವರು ಯಾವ ಉದ್ಯೋಗಕ್ಕೂ ತೊಡಗದೆ ಶೇಕಡ ತೊಂಭತ್ತರಷ್ಟು ರಕ್ಷಣಾ ಕಾರ್ಯದಲ್ಲೇ ತೊಡಗಿ ಯೋಧರಾಗಿ ನಿಂತರು. ಈ ಕಸುಬಿನಿಂದ ಈ ವಂಶದವರಿಗೆ ನಾಗರೀಕ ಚಟುವಟಿಕೆ ಗಳೇ ಬೇರೆ ಬೇರೆ ಆಗಿ ಜೀವನ ವೃತ್ತಿಯ ಸಂಬಂಧವೇ ಬೆಳೆಯಲಿಲ್ಲ. ಮುಸಲ್ಮಾನರಿಂದಲೂ, ಬಿಳಿಯರಿಂದಲೂ ಹಾನಿಯಾದ ಇವರ ಕೋಟೆ ಕೊತ್ತಲಗಳ ಜೊತೆಗೆ ಲಕ್ಷೋಪಲಕ್ಷ ಯೋಧರು ಯುದ್ಧದಲ್ಲಿ ಮಡಿದರು. ಯುದ್ಧದಲ್ಲಿ ಮಡಿದ ಯೋಧರ ಅರ್ಧಾಂಗಿನಿಯರು ತಮ್ಮ ಗಂಡಂದಿರು ಯುದ್ಧದಲ್ಲಿ ಸಾವನ್ನಪ್ಪಿದ ಮೇಲೆ ಅನಾಥರಾದರು. ಯಾರಿಂದಲೂ ಇವರಿಗೆ ಆಶ್ರಯ ದೊರೆಯಲಿಲ್ಲ. ಇವರ ಜೀವನವು ಅಧೋಗತಿಗೆ ಇಳಿಯಿತು. ಅನೇಕರು ಪ್ರಾಣಹತ್ಯೆ ಮಾಡಿಕೊಂಡರು. ಇವರ ಮಕ್ಕಳು ಅನಾಥರಾಗಿ ಬೇಡಿ ಜೀವನ ಮಾಡ ತೊಡಗಿದರು. ಇನ್ನೂ ಅನೇಕ ಹೆಣ್ಣು ಮಕ್ಕಳು ಜೀವನಕ್ಕೆ ಗತಿಯಿಲ್ಲದೆ ಬಲವಂತವಾಗಿ ಸಮಾಜದ ಬಲಿಷ್ಟರ ಭೋಗಜೀವನಕ್ಕೆ ತುತ್ತಾದರು. (ಬಳ್ಳಾರಿ ಜಿಲ್ಲೆಯ ಕೂಡ್ಲಿಗಿ ಟೌನಿನಲ್ಲಿ ಇಂದು ಜೀವಿಸಿರುವ ಬಹುಪಾಲು ಸಂಸಾರಗಳು ಜೀವನಕ್ಕಾಗಿ ವೇಶ್ಯಾವೃತ್ತಿಯನ್ನು ಅವಲಂಬಿಸಿವೆ. ಆ ಕುಟುಂಬಗಳೆಲ್ಲ ಮೂಲತಃ ವಿಜಯನಗರ ಮತ್ತು ಬಹುಮನಿ ಸುಲ್ತಾನರ ನಡುವೆ ರಕ್ಕಸ-ತಂಗಡಿಗಿ ಯುದ್ಧದ ನಂತರ ಮಡಿದ ಯೋಧರ ಕುಟುಂಬಗಳೇ ಎಂದು ಲೇಖಕರು ಹೇಳುತ್ತಾರೆ. ಯುದ್ಧದಲ್ಲಿ ವಿಜಯನಗರಕ್ಕೆ ಅಧೀನವಾದ ನಾಯಕರ ಪಾಳೆಯ ಪಟ್ಟುಗಳೆಲ್ಲ ಬಹುಮಟ್ಟಿಗೆ ಭಾಗವಹಿಸಿ ಅದರಲ್ಲಿ ಮಡಿದವರೆಲ್ಲರೂ ಬೇಡರೇ ಆಗಿದ್ದರು. ಹಾಗೆ ಮಡಿದವರ ಕುಟುಂಬಗಳು ದಿಕ್ಕಿಲ್ಲದೆ ಓಡಿ ಬಂದು ಕೂಡ್ಲಿಗಿಯ ಕಡೆ ನೆಲೆಸಿ ಮತ್ತೆ ಅವರನ್ನು ಸಲಹುವವರು ಯಾರೂ ಇಲ್ಲದೆ ಉದರ ಪೋಷಣೆಗಾಗಿ ವೇಶ್ಯಾವೃತ್ತಿಯನ್ನು ಕೈಕೊಂಡರು. ಒಮ್ಮೆ ಆರಂಭವಾದ ಕುಟುಂಬ ವೃತ್ತಿ ಹಾಗೆಯೇ ಮುಂದುವರೆಯಿತು. ಲೇಖಕರ ಈ ಅಭಿಪ್ರಾಯದಲ್ಲಿ ಸತ್ಯಾಂಶವಿರುವಂತೆ ಕಾಣುತ್ತದೆ) ಯುದ್ಧದ ಪರಿಣಾಮವನ್ನು ಕುರಿತು ಲೇಖಕರು ಕೊಟ್ಟಿರುವ ವಿವರಗಳು ಸತ್ಯವಾದುದಾಗಿವೆ. ತದನಂತರ ರಾಜಣ್ಣನವರು ಮ್ಯಾಸಬೇಡರ ಉದ್ಧಾರಕ್ಕಾಗಿ ಕಲಿತವರು, ಅಧಿಕಾರಿಗಳು, ರಾಜಕಾರಣಿಗಳು ಏನೇನು ಮಾಡಬೇಕೆಂಬ ಸಲಹೆ ಕೊಡುತ್ತ ಬರವಣಿಗೆಯನ್ನು ಮುಗಿಸಿದ್ದಾರೆ.
ಕೃತಿಯಲ್ಲಿ ಪೌರಾಣಿಕ ವ್ಯಕ್ತಿಗಳನ್ನು ಕುರಿತು ಹೇಳಿರುವುದು ಬಿಟ್ಟರೆ ಉಳಿದಂತೆ ಬೇಡನಾಯಕರ ಬಗ್ಗೆ ಲೇಖಕರು ಮಾಡಿರುವ ಚಿಂತನೆ ಗಮನಾರ್ಹವಾಗಿದೆ. ಆರ್. ರಾಜಣ್ಣನವರ ನಾಯಕ ಜನಾಂಗದ ಇತಿಹಾಸ ಕೃತಿಯ ನಂತರ ಬೇಡರ ಬಗ್ಗೆ ಇನ್ನಷ್ಟು ಮಾಹಿತಿ ಒದಗಿಸುವ ಪುಸ್ತಕ ಚಿತ್ರದುರ್ಗದ ಗೆಜೆಟಿಯರ್. ಚಿತ್ರದುರ್ಗದ ನೆಲದ ಎಲ್ಲ ವಿವರಗಳನ್ನು ಒದಗಿಸುತ್ತ ಮ್ಯಾಸಬೇಡರ ಬಗೆಗೂ ಸಮಯಾನುಸಾರ ಅಷ್ಟಿಷ್ಟು ಹೇಳಲಾಗಿದೆ. ಜಿಲ್ಲೆಯ ಪ್ರೇಕ್ಷಣೀಯ ಸ್ಥಳಗಳನ್ನು ಹೇಳುತ್ತ ನಾಯಕನಹಟ್ಟಿಯ ಬಗೆಗೂ ಅಲ್ಲಿಯ ಶಿವಶರಣ ತಿಪ್ಪೇಸ್ವಾಮಿ ಮತ್ತು ಆತನ ಆದೇಶದ ಮೇರೆಗೆ ನಿರ್ಮಾಣವಾದ ಹಿರೇಕೆರೆ ಬಗೆಗೂ ಉಲ್ಲೇಖವಿದೆ.
ಮೇಲೆ ಹೇಳಿದ ಎಲ್ಲ ಕೃತಿಗಳೂ ಬಹುಮಟ್ಟಿಗೆ ಬೇಡನಾಯಕರನ್ನು ಕುರಿತ ಪರಿಚಯಾತ್ಮಕ ಬರವಣಿಗೆಗಳು ಸ್ವತಂತ್ರ ಕೃತಿಗಳಾದರೆ, ನಾಯಕನಹಟ್ಟಿ ಧಾರ್ಮಿಕ ಕ್ಷೇತ್ರ ವಾಗಿ ಹೇಗೆ ಪುರೋಭಿವೃದ್ದಿಗೆ ಬಂದಿದೆ ಎಂಬುದನ್ನು ಹಿಂದೆ ತಿಪ್ಪೇಸ್ವಾಮಿ ಮಾಡಿದನೆನ್ನಲಾದ ಪವಾಡ ವಿವರಗಳೊಂದಿಗೆ ಬರೆದ ಹಲವಾರು ಕ್ಷೇತ್ರ ಪರಿಚಯ ಪುಸ್ತಕಗಳೂ ಪ್ರಕಟವಾಗಿವೆ. ಅವುಗಳ ಪ್ರಸ್ತಾಪ ಇಲ್ಲಿ ಅನಗತ್ಯ. ನಾಯಕನಹಟ್ಟಿ ಪಾಳೆಯಗಾರರನ್ನು ಕುರಿತಂತೆ ನಾಯಕನಹಟ್ಟಿಯಲ್ಲೇ ದೊರೆತ ಬಖೈರನ್ನು ಅಭ್ಯಾಸಮಾಡಿ ಎಂ.ಎನ್. ಪ್ರಭಾಕರ್ ಅವರು ೧೯೭೬ರಲ್ಲಿ ಹೊರತಂದ ‘ಚಂದ್ರವಳ್ಳಿ’ ಕೃತಿಯಲ್ಲಿ ಪ್ರಕಟಿಸಿದ್ದಾರೆ. ಪ್ರಭಾಕರ್ ಅವರು ಬಖೈರನ್ನು ಅಮೂಲಾಗ್ರವಾಗಿ ಓದಿ ನಾಯಕನಹಟ್ಟಿ ಪಾಳೆಯಗಾರರ ಇತಿಹಾಸವನ್ನೂ ಕರ್ನಾಟಕಕ್ಕೆ ಅವರು ಆಗಮಿಸಿದ ಕಾಲವನ್ನೂ ಗುರುತಿಸುವ ಪ್ರಯತ್ನ ಮಾಡಿದ್ದಾರೆ. ತಾವು ಬರೆದ ಲೇಖನದೊಂದಿಗೆ ಬಖೈರಿನಲ್ಲಿ ಪಾಳೆಯಗಾರರ ಆಳ್ವಿಕೆಯ ಕ್ರಮವನ್ನನುಸರಿಸಿ ಪಾಳೆಯಗಾರರ ಒಂದು ಪಟ್ಟಿಯನ್ನು ಅದರ ಕೊನೆಗೆ ಪೂರ್ಣ ಬಖೈರಿನ ಪಾಠವನ್ನೂ ಅನುಬಂಧವಾಗಿ ಕೊಟ್ಟಿದ್ದಾರೆ.
ನಂತರ ಎಂ.ವಿ. ಚಿತ್ರಲಿಂಗಯ್ಯಅವರು ೧೯೮೭ರ ‘ವಾಲ್ಮೀಕಿ ಸಂದೇಶ’ ಎಂಬ ಮಾಸ ಪತ್ರಿಕೆ(ಜುಲೈ, ಆಗಸ್ಟ್, ಸೆಪ್ಟೆಂಬರ್ ತಿಂಗಳ ಸಂಚಿಕೆಗಳ)ಯಲ್ಲಿ ‘ನಾಯಕನಹಟ್ಟಿ ಬಖೈರು- ಕೆಲವು ಟಿಪ್ಪಣಿಗಳು’ ಎಂಬ ಲೇಖನ ಬರೆದು ಚಂದ್ರವಳ್ಳಿ ಕೃತಿಯಲ್ಲಿ ಪ್ರಭಾಕರ್ ಅವರು ಬರೆದಿರುವ ಲೇಖನದ ಕೆಲವು ಲೋಪದೋಷಗಳನ್ನು ಹೇಳಿದ್ದಾರೆ. ಪ್ರಭಾಕರ್ ಅವರು ಬಖೈರಿನಲ್ಲಿ ಪ್ರಸ್ತಾಪವಾದ ಕಾಲಮಾನವನ್ನೇ ನಂಬಿ ಅದನ್ನೇ ಅನುಸರಿಸಿ ಕರ್ನಾಟಕಕ್ಕೆ ಬೇಡನಾಯಕರ ಆಗಮನ ೧೩೪೦ ಎಂದಿದ್ದರೆ, ಎಂ.ವಿ. ಚಿತ್ರಲಿಂಗಯ್ಯನವರು ಬೇಡರು ಕರ್ನಾಟಕಕ್ಕೆ ೧೫೩೦ರ ನಂತರ ಬಂದರೆಂದು ಹೇಳುತ್ತಾರೆ. ಹೀಗೆ ಬೇಡನಾಯಕರು ಮತ್ತು ಬೇಡನಾಯಕ ಪಾಳೆಯಗಾರರನ್ನು ಕುರಿತಂತೆ ಅಲ್ಲಲ್ಲಿ ಪ್ರಸ್ತಾಪ, ಲೇಖನಗಳು ಸಣ್ಣಪುಟ್ಟ ಕೃತಿಗಳು ಈವರೆಗೆ ಪ್ರಕಟವಾಗಿವೆ.
ಕೃಪೆ : ವಾಲ್ಮೀಕಿ ಸಂಪದ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೦. ಭವಿಷ್ಯತ್ ಮಸುಕಾದವರ ವರ್ತಮಾನ ಭೂತ
“ರಗಚ್ಛೆ, ಕಾವಿ ಅಥವಾ ಅರ್ಧತೋಳಿನ ಕರಿಯ ಕುಪ್ಪಸ ಇವರ ಸಾಂಪ್ರ ದಾಯಿಕ ಉಡುಪು. ಸೊಂಟಕ್ಕೆ ಕವಡೆಗಳಿಂದ ಅಲಂಕರಿಸಿದ ಕಪ್ಪು ಬಟ್ಟೆ ಅಥವಾ ಚರ್ಮದ ನಡುಪಟ್ಟಿಯನ್ನು ಧರಿಸುತ್ತಾರೆ. ಕೈ ಕಾಲುಗಳಿಗೆ ಬಿಳಿ ಎಕ್ಕದ ಬೇರಿನ ಬಳೆ, ಎತ್ತಿ ಕಟ್ಟಿದ ಮುಡುಗೆ ‘ಮಂತ್ರದ ಬಳ್ಳಿಯಿಂದ’ ಮಾಡಿದ ಸಿಂಬಿ ಮತ್ತು ತಾಮ್ರದ ಬಳೆ ಇರುತ್ತದೆ. ಬಳೆಯ ಆಕಾರದ ಹುಲಿಯ ಚರ್ಮವನ್ನು ಮುಡಿಗೆ ಕಟ್ಟುತ್ತಾರೆ. ಹಣೆಗೆ ಬಿಳಿಯ ನಾಮ ಬಳಿದು ಅದರ ಮೇಲೆ ಚಂದ್ರಾಕಾರದ ಕೆಂಪು ಕುಂಕುಮ ಇಡುತ್ತಾರೆ. ಕುತ್ತಿಗೆಗೆ ಬೆಳ್ಳಿನಾಣ್ಯ ಗಳನ್ನು ಸರವಾಗಿ ಹಾಕಿಕೊಂಡಿರುತ್ತಾರೆ. ಒಂದು ಕೈಯಲ್ಲಿ ಏಕನಾದ, ಮತ್ತೊಂದರಲ್ಲಿ ಮರದ ಚಿಟಿಕೆಗಳನ್ನು ಹಿಡಿದಿರುತ್ತಾರೆ. ಕಿವಿಗೆ ಅರ್ಧ ಚಂದ್ರಾಕಾರದ ದಗ್‌ಪೋಗಲು ಅಥವಾ ಚಂದ್ರಮುಡಿ ಇರುತ್ತದೆ. ಈಚಿನ ದಿನಗಳಲ್ಲಿ ಒಂಟಿಯನ್ನು ಹೆಚ್ಚಾಗಿ ಕಿವಿಯಲ್ಲಿ ಧರಿಸುವುದು ಕಾಣಿಸುತ್ತದೆ. ಪ್ರಾಚೀನ ದಿನಗಳಲ್ಲಿ ಸಂಪ್ರದಾಯಸ್ಥರು ಬೆನ್ನ ಮೇಲೆ ಬಾಣ ಬತ್ತಳಿಕೆಗಳನ್ನು ಧರಿಸುತ್ತಾರೆ” (ಶ್ರೀಕಂಠಕೂಡಿಗೆ; ೧೯೮೨: ೩೫-೩೬). ಈ ರೀತಿಯಲ್ಲಿ ವೇಷಹಾಕಿಕೊಂಡು;
ರಾಮನಂದಂ ರಾಮನಂದಂ ಮಸ್ತಾನನ್ನ ಗುರುನಾದನ್ನ
ಕೊಂಡದೇವತೆ ಜಗ್ನಾಥುಡು ವೆಗಡುಂಡಾವು
ಮಂಜುನಾಥಡು ವೆಗಡುಂಡಾವು
ಶ್ರೀಶೈಲಡ ವೆಗಡುಂಡಾವು ರಾಮನಂದುಡ ವೆಗಡುಂಡಾವು

ಮುಂದೆ ಒಂದು ನಾಲ್ಕು ಜನಕೆ ಅಧಿಕಾರವಾಗಿ
ನಡೆಯೋ ಉದ್ಯೋಗ ನಿನಗೆ ಮಾತ್ರ ಖಂಡಿತಾ ಉಂಟು ಮಾಮ
ನಾಳೆ ಬರುವಂಥ ದೀಪಾವಳಿ ಕಳೆದ ಮೈಮೇಲೆ
ಮಾಡೋ ಕೆಲ್ಸ ನಿನ್ನಂತೆ ಮುಂದು
ಜಯವುಂಟು ರಾಮ ನಿನಗೆ…….ಕುರ್‌ರ್….ಮಾಮ
ಹೀಗೆ ಶಾಸ್ತ್ರ ಹೇಳುತ್ತಾ ಹಳ್ಳಿಗಳ ಪ್ರತಿ ಬೀದಿ, ಪಟ್ಟಣಗಳ ಸಂತೆ ಹಾಗೂ ಪ್ರಮುಖ ಸ್ಥಳಗಳಲ್ಲಿ ತಮ್ಮ ಜೀವನೋಪಾದಿಯನ್ನು ಕಳೆಯುವ ಸಮುದಾಯವಿದೆ. ಆ ಸಮುದಾಯವೇ ‘ಕೊಂಡಮಾಮ’ ಅಥವಾ ‘ಕುರುಮಾಮ’ ಅಥವಾ ‘ಕುರುಕೊಂಡಯ್ಯ’ ಅಥವಾ ‘ಕೊಂಡ ದೊರ’ ಅಥವಾ ‘ಕೋಯದೊರ’ ಅಥವಾ ‘ರಾಮಕುಂಡೆಡಾರು’ ಇತ್ಯಾದಿ ಹೆಸರುಗಳಿಂದ ಇವರನ್ನು ಕರೆಯುವುದುಂಟು. ಕರ್ನಾಟಕ ಸರಕಾರದ ಮೀಸಲಾತಿ ಪಟ್ಟಿಯಲ್ಲಿ ಪರಿಶಿಷ್ಟ ಪಂಗಡಗಳ ಪಟ್ಟಿಯಲ್ಲಿ ಬೆರೆತ ‘ಕೊಂಡ ಕಾಪು’ ಮತ್ತು ‘ಕುರುಮನ್ಸ್’ ಎಂಬ ಹೆಸರುಗಳಲ್ಲಿ ಇವರನ್ನು ಸಂಬೋಧಿಸಿದ್ದಾರೆ. ‘ಕೊಂಡಮಾಮ’ ಹೆಸರು ಬರುವುದಕ್ಕೆ ಡಾ. ಶ್ರೀಕಂಠಕೂಡಿಗೆಯವರು ಈ ರೀತಿ ಹೇಳುತ್ತಾರೆ. “ತಮ್ಮ ಶಾಸ್ತ್ರಕ್ಕೆ ಅಧಿದೈವವಾದ ಶ್ರೀರಾಮ ಅಥವಾ ಕೊಂಡ ದೇವತೆಯನ್ನು ಇವರು ಸ್ತುತಿಸುವುದರಿಂದ ‘ಕೊಂಡಮಾಮ’ರೆಂಬ ಹೆಸರು ಬಂದಿರಬಹುದು. ಕುರುಮಾಮ ಎಂಬ ಹೆಸರು ಕುರು-ಕುರುಹು (ಹೇಳುವ) ಮಾಮ-ದೊಡ್ಡವನು ಎಂಬುದರಿಂದ ಬಂದಿದೆ. ವ್ಯಕ್ತಿಯೊಬ್ಬನ ಮನಸ್ಸಿನಲ್ಲಿ ಏನಿದೆ ಎಂಬುದನ್ನೂ ಬಿಡಿಸಿ ಹೇಳುವ ಶಾಸ್ತ್ರಕಾರನಾಗಿರುವುದರಿಂದ ಆ ಮಾತು ಚೆನ್ನಾಗಿ ಒಪ್ಪುತ್ತದೆ” (ಶ್ರೀಕಂಠಕೂಡಿಗೆ; ೧೯೮೨:೬). ಹೀಗೆ ಕುರುಮಾಮ ಅಥವಾ ಕೊಂಡಮಾಮ ಎಂಬ ಹೆಸರು ಬಂದಿದೆ. ಇವರು ಶಾಸ್ತ್ರ ಹೇಳುವಾಗ ಪ್ರತಿಯೊಂದು ಸಾಲಿನ ಕೊನೆಯಲ್ಲೂ ‘ಕುರ್ರಮಾಮ’ ಎಂದು ಹೇಳುವುದರಿಂದ ‘ಕುರುಮಾಮ’, ‘ಕುರ್ರಮಾಮ’, ‘ಕುರುಕುರು ಮಾಮ’ಗಳೆಂದೂ ಕರೆಯುವರು.
ಆಂಧ್ರಪ್ರದೇಶದ ಶ್ರೀಶೈಲ ಮೂಲದವರು ಎಂದು ಹೇಳುವ ಇವರು ತಮ್ಮ ‘ಭವಿಷ್ಯ’ ಹೇಳುವ ಕುರಿತಂತೆ ಅವರಿಗೆ ಸ್ಪಷ್ಟ ಕಲ್ಪನೆಯಿಲ್ಲ. ಇವರ ಮೂಲದ ಬಗೆಗೆ ಎಡ್ಗರ್ ಥರ್ಸ್‌ಟನ್ ತಮ್ಮ ‘ಕ್ಯಾಸ್ಟ್ ಅಂಡ್ ಟ್ರೈಬ್ಸ್ ಆಫ್ ಸದರನ್ ಇಂಡಿಯಾ’ ಗ್ರಂಥದಲ್ಲಿ ಹೇಳಿರುವ ಅಂಶಗಳನ್ನು ಕ್ರೋಢೀಕರಿಸಿದರೆ ಈ ಅಂಶಗಳು ಗೋಚರಿಸುತ್ತವೆ.
೧. ಭಾರತದ ಪೂರ್ವ ಘಟ್ಟಗಳ ಇಳಿಜಾರುಗಳಲ್ಲಿ ವಾಸ ಮಾಡುತ್ತಿದ್ದ ಹಲವು ಬುಡಕಟ್ಟುಗಳಲ್ಲಿ ಕುರುಮಾಮರದು ಒಂದು. ಒರಿಯಾ ಮತ್ತು ತೆಲುಗು ಭಾಷೆಯ ಪ್ರಭಾವಕ್ಕೊಳಗಾದಂತಿದ್ದ ‘ಕೊಂಡ’ ಎನ್ನುವುದು ಇವರ ನಿತ್ಯ ಬಳಕೆಯ ಭಾಷೆಯಾಗಿತ್ತು. ಇವರ ನಂತರ ಬಂದ ವಲಸಿಗರಿಂದಾಗಿ ತಮ್ಮ ಭೂಮಿಯ ಮೇಲಿನ ಎಲ್ಲ ಹಕ್ಕು ಬಾಧ್ಯತೆಗಳನ್ನು ಕಳೆದುಕೊಂಡು ಅವರ ಕೃಪೆಯಲ್ಲಿ ಬದುಕುವಂಥ ನಿರಾಶ್ರಿತರಾದರು.
೨. ಕುರುಮಾಮರು ತೆಲುಗು ಭಾಷೆಯನ್ನು ಸ್ಪಷ್ಟವಾಗಿ ಮಾತನಾಡುತ್ತಾರೆ. ಆದರೆ ಇವರಲ್ಲಿ ಬಹುಪಾಲು ಜನರಲ್ಲಿ ಅವರ ಮೂಲ ಭಾಷೆಯ ಪದಸಂಪತ್ತನ್ನೂ ಕಾಣ ಬಹುದಾಗಿದೆ. ಇದರಿಂದಾಗಿ ‘ಕೊಂಡ’ ಭಾಷೆಯ ಉಪಭಾಷೆಯೇ ಅವರ ನಿಜವಾದ ಆಡುನುಡಿಯ ಭಾಷೆಯಾಗಿತ್ತೆನ್ನಬಹುದಾಗಿದೆ. ಕೊಂಡ ಸಮುದಾಯಕ್ಕೂ ಮತ್ತು ಕುರುಮಾಮರಿಗೂ ಸಮಾನ ಸಂಸ್ಕೃತಿ ಸಂಬಂಧಗಳಿದ್ದಂತೆ ಕಾಣುತ್ತದೆ.
೩. ಕುರುಮಾಮರು ‘ಕೊಂಡ’ ಸಮುದಾಯದ ಒಂದು ಭಾಗವಾಗಿದ್ದಂತೆ ಕಾಣುತ್ತದೆ ಮತ್ತು ಇವರಲ್ಲಿ ಬಹುಪಾಲು ತೆಲುಗನ್ನೇ ಮಾತನಾಡುತ್ತಾರೆ. ಪ್ರಾಣಿಗಳ ಸಮಸ್ತ ವ್ಯಾಪಾರವೂ ಅಶರೀರ ಚೇತನವೊಂದರಿಂದ ನಡೆಯುತ್ತದೆಂದು ನಂಬಿದ ಕಾಲ ಮತ್ತು ಹಿಂದೂ ಧರ್ಮದ ನಡುವಿನ ಅವಸ್ಥಾಂತರದ ಕಾಲಕ್ಕೂ ಇವರ ಮೂಲವನ್ನು ಗುರುತಿಸ ಬಹುದು. ಇವರು ಅದೇ ಕಾಲದಲ್ಲಿ ತೆಲುಗಿನ ಜನರ ಅನೇಕ ಆಚರಣೆ, ಪದ್ಧತಿಗಳನ್ನು ಅಳವಡಿಸಿಕೊಂಡಿದ್ದರು ಮತ್ತು ತಮ್ಮನ್ನು ‘ಹಿಂದೂ’ಗಳೆಂದು ಕರೆದುಕೊಳ್ಳುತ್ತಿದ್ದರು. ‘ಪಾಂಡವರನ್ನು’ ದೇವತೆಗಳೆಂದು ಆರಾಧಿಸುತ್ತಿದ್ದರು. ‘ತಾಲು ಪುಲಮ್ಮ’ ಎನ್ನುವುದು ಇವರ ದೇವತೆಯಾಗಿದ್ದಿತು. ಜನಗಣತಿಯ ಸಂದರ್ಭ (೧೯೦೧)ದಲ್ಲಿ ಕುರುಮಾಮರ ಸಮುದಾಯಕ್ಕೆ ‘ಪಾಂಡವ ಕುಲ’ ಎನ್ನುವ ಹೆಸರೂ ಬಂದುಬಿಟ್ಟಿತು.
ಸಿ. ಹಯವದನರಾವ್ ಅವರು ಮೈಸೂರು ಗೆಜೆಟಿಯರ್‌ನಲ್ಲಿ ಈ ರೀತಿ ಅಭಿಪ್ರಾಯ ಪಡುತ್ತಾರೆ. ಕೊಂಡಮಾಮರ ಮೂಲವನ್ನು ತೆಲುಗುನಾಡಿನ ಶ್ರೀಶೈಲ, ಭೀಮನಕೊಲ್ಲಿಗಳಲ್ಲಿ ಗುರುತಿಸುತ್ತಾರೆ. ಚಿನ್ನಕೊಂಡಾಲು ಜನರು ತೆಲುಗು ಪದ್ಧತಿಯಾದ ‘ಇಂಟಿ ಪೇರುಲು’ವನ್ನು ಅಳವಡಿಸಿಕೊಂಡು ‘ಭಕ್ತ’ ಸಮುದಾಯದ ಜೊತೆಗಿನ ಸಂಬಂಧದಲ್ಲಿರುತ್ತಿದ್ದರು. ಇವರು ‘ಭಿನ್ನಗೋತ್ರ’ ವಿವಾಹದಲ್ಲಿ ನಂಬಿಕೆಯುಳ್ಳವರಾಗಿದ್ದರು. ಆದರೆ ಪೆದ್ದಕೊಂಡಾಲು ಅವರ ಕುಲ ವಿಭಾಗಗಳು ಕಾಡುಜಾತಿಗಳಾದ ನಾಗ, ಭಾಗ್ ಮತ್ತು ಕೊಚ್ಚಿಮೊ ಸಮುದಾಯ ಗಳೊಂದಿಗೆ ತಮ್ಮ ಸಂಬಂಧ ಬೆಳೆಸುತ್ತಿದ್ದರು.
ಅವರು ಮೂಲದ ಬಗೆಗೆ ಅವರ ಸ್ಮೃತಿಯಲ್ಲಿಯ ಅಂಶಗಳನ್ನು ಕೆದಕಿದಾಗ ಈ ಮಾಹಿತಿಗಳು ಲಭ್ಯವಾಗುತ್ತವೆ. “ಕೊಂಡಮಾಮರ ಮೂಲ ಪುರುಷರು ಕಾಡಿನಲ್ಲಿ ವಾಸಿ ಸುತ್ತಿದ್ದರು. ಕೊಂಡಮಾಮ ಅಥವಾ ಕುರುಮಾಮ ಎಂಬ ಹೆಸರು ಬರುವ ಮುಂಚೆ ಈ ಸಮುದಾಯವನ್ನು ‘ಶ್ರೀ ಜಂಗಾಲು’ ಎಂಬ ಹೆಸರಿನಿಂದ ಕರೆಯುತ್ತಿದ್ದರಂತೆ. ಅರಣ್ಯ ವಾಸಿಗಳಾಗಿದ್ದ ಅಂದಿನ ದಿನಗಳಲ್ಲಿ ಅವರು ಬಟ್ಟೆ ಬರೆಗಳನ್ನು ಬಳಸುತ್ತಿರಲಿಲ್ಲ. ಮರ ಗಿಡಗಳ ಸೊಪ್ಪೇ ಅವರ ಉಡುಗೆಯಾಗಿದ್ದಿತು. ಅಡವಿಯ ಪ್ರಾಣಿಗಳನ್ನು ಬಾಣಗಳಿಂದ ಬೇಟೆಯಾಡಿ ತಿನ್ನುತ್ತಿದ್ದರು. ಮಾಂಸಾಹಾರ ದೊರೆಯದಿದ್ದಾಗ ಗೆಡ್ಡೆಗೆಣಸುಗಳನ್ನು ಬಳಸುತ್ತಿದ್ದರು. ಬಿಲ್ಲು, ಬಾಣ, ಬತ್ತಳಿಕೆಗಳನ್ನು ಧರಿಸುತ್ತಿದ್ದು, ಇವರ ಬದುಕು ಬೇಟೆ ಯಲ್ಲಿಯೇ ಸಾಗುತ್ತಿತ್ತು. ಹೀಗಿರುವಾಗ ಒಮ್ಮೆ ಇವರ ಆದಿದೈವದ ಶ್ರೀಶೈಲದ ಮಲ್ಲಿಕಾರ್ಜುನ ವೇಷ ಮರೆಸಿಕೊಂಡು ನಾರದನ ರೂಪಿನಲ್ಲಿ ‘ಶ್ರೀ ಜಂಗಾಲು’ ವಂಶಸ್ಥರನ್ನು ನೋಡಲು ಬಂದನಂತೆ. ತನ್ನ ಭಕ್ತರು ಬಟ್ಟೆ ಧರಿಸದೆ ಅನ್ನ ಊಟ ಮಾಡದೆ ಅನಾಗರಿಕ ಸ್ಥಿತಿಯಲ್ಲಿ ಇರುವುದನ್ನು ಕಂಡು ಮರುಗಿದನಂತೆ. ಇವರನ್ನು ಈ ಸ್ಥಿತಿಯಲ್ಲೇ ಬಿಟ್ಟರೆ ತನ್ನ ಶಿಷ್ಯರಾಗಿ ಬಹಳ ಕಾಲ ಇರಲಾರರೆಂದು ಭಾವಿಸಿ ಇನ್ನು ಮುಂದೆ ತಪ್ಪದೇ ತನ್ನ ಧ್ಯಾನ ಮಾಡಬೇಕೆಂದು ಅಪ್ಪಣೆ ಕೊಟ್ಟು ‘ಏಕನಾದ’ವನ್ನು ಅನುಗ್ರಹಿಸಿದನೆಂದು ಹೇಳುತ್ತಾರೆ (ಶ್ರೀಕಂಠಕೂಡಿಗೆ; ೧೯೮೨: ೩-೪).
ಕುರುಮಾಮರು ತಮ್ಮನ್ನು ಕುರಿತಂತೆ ತಮ್ಮ ಸ್ಮೃತಿಯಲ್ಲಿರುವ ನಂಬಿಕೆಯ ಪ್ರಕಾರ “ಈ ವಂಶದವರ ಮೂಲ ಗುರು ಶ್ರೀಶೈಲದವರು. ಶ್ರೀ ಮಲ್ಲಿಕಾರ್ಜುನನ ಪರಮಭಕ್ತರಾದ ಇವರು ತಮ್ಮವರೊಂದಿಗೆ ಒಮ್ಮೆ ಭದ್ರಾಚಲಕ್ಕೆ ಭೇಟಿ ನೀಡಿದರೆಂದೂ, ಆಗ ಶ್ರೀರಾಮಚಂದ್ರನ ದರ್ಶನವಾಯಿತೆಂದೂ ಹೇಳುತ್ತಾರೆ. ಅವನಿಂದ ಆಶೀರ್ವಾದ ಪಡೆದಿದ್ದರ ಫಲವಾಗಿ ಶ್ರೀರಾಮನ ಭಕ್ತರಾದರೆಂತಲೂ ನಂಬುತ್ತಾರೆ. ಅಂದಿನಿಂದಲೂ ಕ್ಷೌರ ಮಾಡಿಸದೆ ಶ್ರೀರಾಮನ ಹೆಸರಿನಲ್ಲಿ ಮುಡಿಕಟ್ಟಿ, ಆತನ ಧ್ಯಾನ ಮಾಡುತ್ತಾ ಭವಿಷ್ಯ ಹೇಳುವ ವೃತ್ತಿಯನ್ನು ಹಿಡಿದೆವೆಂದೂ, ತಮ್ಮ ಕುಲದವರಿಗೆ ‘ರಾಮಕ್ಷತ್ರಿಯ’ರೆಂಬ ಹೆಸರು ಬಂದಿತೆಂದೂ ಕೊಂಡಮಾಮ ಜನಾಂಗದ ಹಿರಿಯರು ಹೇಳುತ್ತಾರೆ” (ಶ್ರೀಕಂಠಕೂಡಿಗೆ; ೧೯೮೨:೪-೫).
ಕೋಲಾರದಲ್ಲಿ ಪ್ರಚಲಿತವಾಗಿರುವ ಐತಿಹ್ಯದ ಪ್ರಕಾರ “ಈ ಸಮುದಾಯದ ಮೂಲ ಗುರುಗಳು ಶ್ರೀಶೈಲದ ಮಲ್ಲಿಕಾರ್ಜುನನ ಆರಾಧಕರು. ಇವರ ಮೂಲ ಪುರುಷರು ಒಮ್ಮೆ ಭದ್ರಾಚಲಕ್ಕೆ ಭೇಟಿಕೊಟ್ಟು ರಾಮದಾಸರನ್ನು ಕಂಡರಂತೆ. ಅದರ ಫಲವಾಗಿ ರಾಮನ ಭಕ್ತರಾಗಿ ಪರಿವರ್ತನೆಯಾದರೆಂದು ಹೇಳುತ್ತಾರೆ. ಅಂದಿನಿಂದ ರಾಮನನ್ನು ಧ್ಯಾನಿಸುತ್ತ ಆತನಂತೆಯೇ ಮುಡಿಕಟ್ಟಿ ಏಕನಾದವನ್ನು ಹಿಡಿದು ಭವಿಷ್ಯ ಹೇಳಲು ಹೊರಟರಂತೆ”. ಇವರು ನವಿಲು, ಗಿಳಿ, ಪಾರಿವಾಳ, ಗರುಡ ಮುಂತಾದ ಪಕ್ಷಿಗಳ ಮಾಂಸವನ್ನು ತಿನ್ನುವುದಿಲ್ಲ.
ಇವರ ಮೂಲದ ಬಗೆಗಿರುವ ಇನ್ನೊಂದು ಹೇಳಿಕೆಯು ಈ ತೆರನಾಗಿದೆ. “ಕಾಡಿನಲ್ಲಿ ವಾಸಿಸುತ್ತಿದ್ದ ಇವರು ಅನಿವಾರ್ಯವಾಗಿ ಬೇಟೆಯಾಡುತ್ತಿದ್ದರು. ಬೇಟೆ ಸಿಗದಿದ್ದಾಗ ಕಳ್ಳತನ, ದರೋಡೆ ಮೊದಲಾದ ಮಾರ್ಗಗಳಿಂದ ಬದುಕಿಗೆ ಬೇಕಾದ ದೈನಂದಿನ ಅವಶ್ಯಕತೆ ಗಳನ್ನು ಪೂರೈಸಿಕೊಳ್ಳುತ್ತಿದ್ದರು. ಬರುಬರುತ್ತಾ ಇದು ಅತಿಯಾಗಿ ಕೊಲೆ ಸುಲಿಗೆಗಳೇ ಇವರ ನಿತ್ಯದ ಕಾಯಕವಾಗಿ ಬಿಟ್ಟಿತು. ಇದನ್ನು ತಿಳಿದ ಶಿವನು (ಕೆಲವರು ‘ಮಲ್ಲಿಕಾರ್ಜುನ’ ಎನ್ನುವುದುಂಟು) ಸನ್ಯಾಸಿಯ ವೇಷದಲ್ಲಿ ಬರುತ್ತಿರುವಾಗ ಕುರುಮಾಮರ ಪುರುಷನೊಬ್ಬ ಈ ಸನ್ಯಾಸಿಯನ್ನೇ ಹೆದರಿಸಿ ದರೋಡೆ ಮಾಡುವ ಭೀತಿ ಹುಟ್ಟಿಸಿದನಂತೆ. ಸನ್ಯಾಸಿ ಹೆದರದೆ ‘ಅಯ್ಯಾ ನನ್ನಲ್ಲಿರುವ ಆಹಾರ ಧಾನ್ಯಾದಿಗಳನ್ನೆಲ್ಲಾ ಕೊಟ್ಟು ಬಿಡುತ್ತೇನೆ. ಆದರೆ ನನ್ನ ಪ್ರಶ್ನೆಗೆ ಉತ್ತರ ಹೇಳು’ ಎಂದನಂತೆ. ಇವನು ಒಪ್ಪಿದಾಗ ಸನ್ಯಾಸಿ ‘ಅಯ್ಯಾ, ನೀನು ಹೀಗೆ ಕೊಲೆ, ದರೋಡೆ ಮಾಡಿ ನಿನ್ನ ಹೆಂಡತಿ ಮಕ್ಕಳನ್ನು ಪೊರೆಯುತ್ತೀಯಲ್ಲಾ, ಈ ಕೆಟ್ಟ ಕೆಲಸಗಳಿಂದ ಬರುವ ಪಾಪದ ಭಾರವನ್ನು ನಿನ್ನ ಹೆಂಡತಿ ಮಕ್ಕಳು ಹೊರುತ್ತಾರಾ?’ ಎಂದು ಕೇಳಿದನಂತೆ, ಅದಕ್ಕೆ ಈ ಕುರುಮಾಮ ಪುರುಷ ‘ಯಾಕೆ ಹೊರುವುದಿಲ್ಲ ದುಡಿದು ಹಾಕುವವನು ನಾನು’ ಎಂದು ಕಿರುಚಿದನಂತೆ. ಸನ್ಯಾಸಿ ಗಂಭೀರವಾಗಿ ಮುಗುಳ್ನಗುತ್ತಾ ‘ಆಯಿತು, ನೋಡು, ಇಲ್ಲಿ ಒಂದು ಗೆರೆಯನ್ನು ಎಳೆಯುತ್ತೇನೆ’ ಎಂದು ಗೆರೆ ಎಳೆದು ನಂತರ ‘ನೀನು ಹೋಗಿ ನಿನ್ನ ಹೆಂಡತಿ ಮಕ್ಕಳನ್ನು ಈ ಬಗ್ಗೆ ವಿಚಾರಿಸಿಕೊಂಡು ಬಾ, ಅಲ್ಲಿಯವರೆಗೂ ನಾನು ಈ ಗೆರೆ ದಾಟಿ ಕಾಲಿಡುವುದಿಲ್ಲ’ ಎಂದು ಕಳಿಸಿದನಂತೆ. ಇವನು ಓಡಿಹೋಗಿ ಮನೆಯಲ್ಲಿದ್ದ ಹೆಂಡತಿ ಮಕ್ಕಳನ್ನು ವಿಚಾರಿಸಿದಾಗಿ ಅವರೆಲ್ಲಾ ‘ನೀನು ಏನೇನು ಪಾಪದ ಕೆಲಸ ಮಾಡುತ್ತೀಯೆಂದು ನಮಗೇನು ಗೊತ್ತು. ಅಲ್ಲದೆ ನಿನಗೆ ಬರುವ ಪಾಪವನ್ನು ನಾವು ಹೊರುವುದು ಹೇಗೆ ಸಾಧ್ಯ ಅದನ್ನೆಲ್ಲಾ ನೀನೇ ಅನುಭವಿಸಬೇಕು’ ಎಂದರಂತೆ. ಇವನು ಮತ್ತೆ ಸಂನ್ಯಾಸಿ ಇರುವಲ್ಲಿಗೆ ಓಡೋಡಿ ಬಂದು, ಸಂನ್ಯಾಸಿ ಆ ಗೆರೆಯನ್ನು ದಾಟದೆ ನಿಂತಿರುವುದನ್ನು ಕಂಡು ಗಟ್ಟಿಯಾಗಿ ಕಾಲು ಹಿಡಿದು ಅತ್ತನಂತೆ. ಸಂನ್ಯಾಸಿ ಈತನನ್ನು ಸಂತೈಸಿ, “ಯಾರು ಪಾಪ ಮಾಡುತ್ತಾರೋ ಅವರೇ ಅದನ್ನು ಅನುಭವಿಸಬೇಕು. ಅದು ದೈವ ನಿಯಮ ‘ಭಿಕ್ಷೆ’ ಬೇಡಿ ಬದುಕಿದರೂ ತಪ್ಪಲ್ಲ. ಇಂಥ ಕೆಟ್ಟ ಮಾರ್ಗದಲ್ಲಿ ನಡೆಯ ಬೇಡ” ಎಂದು ತಿಳಿ ಹೇಳಿ ಮಾಯವಾದನಂತೆ. ಇನ್ನೂ ಕೆಲವರು ತಮ್ಮ ಮೂಲವನ್ನು ‘ವಾಲ್ಮೀಕಿ’ಯಲ್ಲಿ ಮತ್ತೆ ಕೆಲವರು ‘ಬೇಡರ ಕಣ್ಣಪ್ಪ’ನಲ್ಲೂ ಗುರುತಿಸುವುದು ಕಂಡು ಬರುತ್ತದೆ. ಇದು ಇಷ್ಟಕ್ಕೆ ನಿಲ್ಲದೆ ಮೇಲೆ ಹೇಳಿದ ಕೊಲೆ ಸುಲಿಗೆ ಮಾಡುತ್ತಿದ್ದ ಕುರಮಾಮರ ಪುರುಷ ಬೇರೆ ಯಾರೂ ಅಲ್ಲ, ವಾಲ್ಮೀಕಿಯೇ. ಆ ಸನ್ಯಾಸಿಯ ಮಾತಿನಿಂದ ಪ್ರಭಾವಿತನಾಗಿ ‘ನಾನು ಈವರೆಗೆ ಕಲಿತದ್ದು ಬೇಟೆ ಮತ್ತು ಕಳ್ಳತನ, ದರೋಡೆಗಳನ್ನೇ, ನಾನು ಬದುಕುವುದಕ್ಕೆ ಬೇರೆ ದಾರಿ ತೋರಿಸಿ’ ಎಂದು ಬೇಡಿದನಂತೆ. ಆ ಸಂನ್ಯಾಸಿ ತಾನು ಗೆರೆ ಎಳೆದ ಜಾಗದಲ್ಲೆ ವಾಲ್ಮೀಕಿಯನ್ನು ಕೂರಿಸಿ ‘ರಾಮ’ ಎಂದು ನುಡಿಯಲು ಹೇಳಿದನಂತೆ. ಹಾಗೆ ಹೇಳಲು ಬರದೇ ಹೋದುದರಿಂದ ‘ಮರ-ಮರ’ ಎಂದು ಧ್ಯಾನ ಮಾಡಲು ಹೇಳಿ ಹೋದನಂತೆ. ಆ ನಂತರವೇ ‘ಮರ’ ರಾಮನಾಗಿ ವಾಲ್ಮೀಕಿ ಮಹಾಕವಿಯಾಗಿ ‘ರಾಮಾಯಣ’ ಬರೆದನಂತೆ” (ಬಿ.ಸಿ. ದಾದಾಪೀರ್; ೨೦೦೦:೩೯೨-೩೯೩).
ಇವರು ಭವಿಷ್ಯ ಹೇಳುವ ಕಲೆಯನ್ನು ರೂಢಿಸಿಕೊಂಡಿದ್ದಕ್ಕಾಗಿ ಪುರಾಣ ಮೂಲದ ಐತಿಹ್ಯವೊಂದು ಪ್ರಚಲಿತದಲ್ಲಿದೆ. ಅದೇನೆಂದರೆ; ಕೈಲಾಸದಲ್ಲಿ ಒಂದು ದಿನ ಹೆಂಗಸರು ಅಡಿಗೆ ಮಾಡಲಿಲ್ಲ. ಆದ್ದರಿಂದ ಗಂಡಸರೇ ಅಡಿಗೆ ಮಾಡಿಕೊಂಡರು. ಈ ಸುದ್ದಿಯು ಪಾರ್ವತಿಗೆ ತಿಳಿಯಿತು. ಅವಳು ಕೋಪಗೊಂಡು ಕೈಲಾಸವಾಸಿಗಳಿಗೆ ಅಪಮಾನವಾಗುವಂತೆ ವರ್ತಿಸಿ ಅಡುಗೆ ಮಾಡದ ಹೆಂಗಸರನ್ನು ಭೂಲೋಕದಲ್ಲಿ ಬದುಕುವಂತೆ ಶಪಿಸಿದಳು. ಅವಳ ಶಾಪದಂತೆ ಅವರು ಭೂಲೋಕದಲ್ಲಿ ಕೊಂಡರಾಜರಾಗಿ ಹುಟ್ಟಿದರು. ಅಲೆಮಾರಿ ಗಳಾಗಿ ಒಂದೊಂದು ಊರಿನಲ್ಲೂ ಮೂರು ಮೂರು ಕಲ್ಲುಗಳ ಒಲೆಗಳನ್ನು ಇಟ್ಟುಕೊಂಡು ಅವುಗಳ ಮೇಲೆ ಅಡಿಗೆ ಮಾಡಿಕೊಂಡು ಮುಂದೆ ಸಾಗುವುದನ್ನು ರೂಢಿಸಿಕೊಂಡರು. ತಮ್ಮ ವೃತ್ತಿಗೆ ಸಂಬಂಧಿಸಿದಂತೆ ಇವರು ಒದಗಿಸುವ ಕಾರಣವನ್ನು  ನಂಬಲು ಆಧಾರಗಳಿಲ್ಲ ವಾದರೂ ಸ್ತ್ರೀಮೂಲದಿಂದ ತಮ್ಮ ಸಂಸ್ಕೃತಿಯ ಆರಂಭವನ್ನು ಗುರುತಿಸಿಕೊಂಡಿರುವುದು ಸ್ಪಷ್ಟವಾಗುತ್ತದೆ.
ಶತಶತಮಾನಗಳಿಂದಲೂ ಕುರುಮಾಮರು ತಮ್ಮ ವೃತ್ತಿಯಾದ ಭವಿಷ್ಯ ಹೇಳುವುದನ್ನು ನಿಷ್ಠೆಯಿಂದ ಮಾಡಿಕೊಂಡು ಬಂದಿದ್ದಾರೆ. ಅಲೆಮಾರಿ ಸ್ವಭಾವದ ವೃತ್ತಿಯಾಗಿರುವುದರಿಂದ ಅವರು ನಿರ್ಧಿಷ್ಟವಾದ ಪ್ರದೇಶದಲ್ಲಿ ಒಂದೆರಡು ದಿನ ಇದ್ದು ಮುಂದಿನ ಊರುಗಳಿಗೆ ಹೋಗುತ್ತಾರೆ. ಹೀಗೆ ಅಲೆಮಾರಿ ಜೀವನ ಸಾಗಿಸುತ್ತಿರುವಾಗಲೇ ಕರ್ನಾಟಕದ ಕೆಲವೆಡೆ ನೆಲೆ ನಿಂತಿರುವುದನ್ನು ಕಾಣಬಹುದು. ಕುರುಮಾಮರು ಕರ್ನಾಟಕದ ಬಳ್ಳಾರಿ, ಚಳ್ಳಕೆರೆ, ನಾಯ್ಕನಹಟ್ಟಿ, ದೇವರಹಳ್ಳಿ, ಚನ್ನಗಿರಿ, ನಲ್ಲೂರು, ಹೊಸದುರ್ಗ, ಶಿವಮೊಗ್ಗ, ಸೊರಬ, ಸಾಗರ, ಆನಂದಪುರ, ಶಿಕಾರಿಪುರ, ಶಿರಾಳಕೊಪ್ಪ, ಧಾರವಾಡ, ಗದಗ, ಮೈಸೂರು, ಹಾಸನ, ಕೊಳ್ಳೇಗಾಲ, ಕಡದರಹಳ್ಳಿ, ರಂಗವ್ವನಹಳ್ಳಿ ಮುಂತಾದ ಊರುಗಳಲ್ಲಿ ವಾಸಿಸುತ್ತಿದ್ದಾರೆ. ಇವರ ಮನೆ ಮಾತು ತೆಲುಗು ಆಗಿದ್ದು, ಕನ್ನಡವನ್ನು ಮಾತನಾಡುವರು. ವ್ಯವಸಾಯದಲ್ಲಿ ಆಸಕ್ತಿ ಇಲ್ಲದ ಕುರುಮಾಮರು ತಮ್ಮ ಜೀವನಕ್ಕಾಗಿ ಭವಿಷ್ಯ ಹೇಳುವುದನ್ನೇ ವೃತ್ತಿಯಾಗಿಸಿ ಕೊಂಡಿದ್ದಾರೆ. ತಮ್ಮ ಹಸಿವೆಯನ್ನು ಹಿಂಗಿಸಲು ಊರೂರು ಅಲೆಯುವುದನ್ನು ಇನ್ನೂ ನಿಲ್ಲಿಸಿಲ್ಲ. ಈಗಲೂ ಅಲೆಮಾರಿಗಳಾಗಿರುವ ಇವರು ಯಾವ ಊರಿನಲ್ಲಿ ತಮ್ಮ ನೆಲೆಯನ್ನು ಊರುವರೋ ಅಲ್ಲಿಯ ಭಾಷೆ, ರೀತಿ ರಿವಾಜುಗಳನ್ನು ಕಲಿತು ಅನುಸರಿಸುತ್ತಾ ಸಾಗುತ್ತಿದ್ದಾರೆ. ತಮ್ಮ ಜೊತೆಗೇನೆ ದನಕರು, ಕೋಳಿ, ಕುರಿ, ಮೇಕೆ ಮುಂತಾದ ಪ್ರಾಣಿಗಳನ್ನು ಸಾಕುತ್ತಾರೆ.
ಇತರ ಜಾತಿಗಳಲ್ಲಿ ಇರುವಂತೆ ಕುರುಮಾಮ ಸಮುದಾಯದಲ್ಲೂ ‘ಬೆಡಗು’ಗಳಿವೆ. ಮದುವೆ ಸಂದರ್ಭದಲ್ಲಿ ಈ ಬೆಡಗುಗಳು ಪ್ರಾಮುಖ್ಯತೆಯನ್ನು ಪಡೆಯುವುದುಂಟು. ಉಳಿದಂತೆ ಇವರು ‘ರಾಮಕ್ಷತ್ರಿ’ಯರು ಎಂದು ತಮ್ಮ ಬಗೆಗೆ ಹೇಳಿಕೊಳ್ಳುವರು. ಶ್ರೀಕಂಠಕೂಡಿಗೆ ಅವರು ಇವರಲ್ಲಿರುವ ಬೆಡಗುಗಳನ್ನು ಈ ರೀತಿ ಗುರುತಿಸಿದ್ದಾರೆ. ‘ಸಂಕೋರು, ನ್ಯೂಮೋರು, ಮುಗ್ಗೋರು, ಪಾದಗಂಟೋರು, ಕೊಡಗುಂಳೋರು, ಬಾದಿಗೋರು, ಕೊಮಾರರು, ತಿರುಪತೀರು, ಕುಂದಕರೋರು, ಕರ್ನೋಳು, ತಿರುಪಾತ ಮೋಳು, ಬುದ್ದಿವಂತರು, ಸಾಲಿನ್‌ಕೋರ್ ಇತ್ಯಾದಿ’ (ಶ್ರೀಕಂಠಕೂಡಿಗೆ; ೧೯೮೨:೯).
ಕುರುಮಾಮರು ತಮ್ಮ ವೃತ್ತಿಗೆ ಹೊಸದಾಗಿ ಬರುವ ತಮ್ಮ ಮಕ್ಕಳಿಗೆ ಶ್ರೀಶೈಲಕ್ಕೆ ಕರೆದುಕೊಂಡು ಹೋಗಿ ಮಲ್ಲಿಕಾರ್ಜುನನ ದರ್ಶನ ಪಡೆದು ಗುರುವಿನಿಂದ ದೀಕ್ಷೆ ಕೊಡಿಸುತ್ತಾರೆ. ಕೆಲವರು ಅಂದರೆ ಶ್ರೀಶೈಲಕ್ಕೆ ಹೋಗಲು ಸಾಧ್ಯವಾಗದವರು ಈಗಾಗಲೇ ಗುರುವಿನಿಂದ ದೀಕ್ಷೆ ಪಡೆದು ವೃತ್ತಿ ಮಾಡುತ್ತಿರುವ ಹಿರಿಯರಿಂದಲೇ ದೀಕ್ಷೆ ಕೊಡಿಸು ವುದುಂಟು. ಕನಿಷ್ಟ ಹತ್ತು ಹನ್ನೆರಡು ವರ್ಷವಾಗಿರುವ ಹುಡುಗರಿಗೆ ಗುರುವು ವೃತ್ತಿಗೆ ಅನುಕೂಲವಾಗುವಂತಹ ‘ಚಿಂತಾಮಣಿ’ ಎಂದು ಕರೆಯುವ ಶಾಸ್ತ್ರದ ಕಟ್ಟು, ವಿಭೂತಿ, ರುದ್ರಾಕ್ಷಿಸರ ಮೊದಲಾದವುಗಳನ್ನು ಆರ್ಶೀವಾದ ಮೂಲಕ ಕೊಟ್ಟು, ‘ನಿಯತ್ತಿನಿಂದ ನಿನ್ನ ವೃತ್ತಿಯನ್ನು ನಡೆಸಿಕೊಂಡು ಹೋಗೆಂದು’ ಹರಸುತ್ತಾರೆ. ಈ ದೀಕ್ಷೆ ಪಡೆದ ನಂತರವೇ ಕುರುಮಾಮರ ಹುಡುಗ ಭವಿಷ್ಯ ಹೇಳುತ್ತಾ ಭಿಕ್ಷಾಟನೆಗೆ ಹೊರಡುವ ಅರ್ಹತೆ ಪಡೆಯುತ್ತಾರೆ.
ಕುರುಮಾಮರು ಸಾಮಾನ್ಯವಾಗಿ ಬೆಳಿಗ್ಗೆ ೮ ರಿಂದ ಸಾಯಂಕಾಲ ೯ರವರೆಗೆ ತಮ್ಮ ಭವಿಷ್ಯ ಹೇಳುವ ಕಾಯಕವನ್ನು ನೆರವೇರಿಸುತ್ತಾರೆ. ಸುಮಾರು ೩-೪ ಅಂಗುಲ ಉದ್ದದ ಮತ್ತು ಎರಡೂವರೆ ಅಂಗುಲ ಅಗಲದ ಒಟ್ಟು ೨೫ ರಿಂದ ೩೦ ತಾಳೆ ಗರಿಗಳಿರುವ ಕಟ್ಟನ್ನು ಚಿಂತಾಮಣಿ ಕಟ್ಟು ಎನ್ನುತ್ತಾರೆ. ಈ ಗರಿಗಳನ್ನು ಎರಡು ಬದಿಯಲ್ಲಿ ರಕ್ಷಿಸುವ ತೆಳುವಾದ ಹಲಗೆಯ ಪಟ್ಟಿಗಳಿರುತ್ತವೆ. ಈ ಪಟ್ಟಿ ಮತ್ತು ಗರಿಗಳಿಗೆ ಉದ್ದಕ್ಕಿರುವ ಕಡೆಯ ಒಂದು ಬದಿಯಲ್ಲಿ ಎರಡು ತೂತುಗಳನ್ನು ಮಾಡಿ ದಾರ ಸೇರಿಸಿ ಅವು ಕದಲದಂತೆ ಆದರೆ ಸಡಿಲವಾಗಿ ತೆರೆಯುವಂತೆ ಹೊಲೆದಿರುತ್ತಾರೆ. ಈ ಗರಿಗಳ ಎರಡೂ ಮುಖಗಳಲ್ಲಿ ತೆಲುಗನ್ನು ಹೋಲುವ ಲಿಪಿಯಲ್ಲಿ ಬರಹವನ್ನೂ, ರಾಮಾಯಣ ಮಹಾಭಾರತದ ಪತ್ರಗಳನ್ನು ನೆನಪಿಗೆ ತರುವ ಚಿತ್ರಗಳನ್ನು ಚೂಪಾದ ಕಬ್ಬಿಣದ ಕಂಠ ದಬ್ಬಳದಂತಹ ಸಾಧನದಿಂದ ಕೊರೆದಿರುತ್ತಾರೆ. ಭವಿಷ್ಯ ಕೇಳುವ ಕುತೂಹಲದಿಂದ ಬಂದ ವ್ಯಕ್ತಿಗೆ ನಿಗದಿತ ಕಾಣಿಕೆಯನ್ನು ಏಕನಾದದ ಬುರುಡೆಯಲ್ಲಿ ಹಾಕುವಂತೆ ಸೂಚಿಸುತ್ತಾರೆ. ಯಾವ ಕುರುಮಾಮರು ಕಾಣಿಕೆ ಯನ್ನು ಕೈಯಲ್ಲಿ ಮುಟ್ಟಿ ಪಡೆಯುವುದಿಲ್ಲ.
ವೃತ್ತಿನಿರತ ಕುರುಮಾಮರು ಊರೂರು ಅಲೆಯುವಾಗ ಗುಂಪಾಗಿ ಹೊರಟರೂ ಊರೊಳಗೆ ಮಾತ್ರ ಒಂಟಿಯಾಗಿರುತ್ತಾರೆ. ಕುರುಮಾಮರ ಚಿಟಿಕೆ ಶಬ್ದ ಮತ್ತು ಏಕನಾದದ ಜೊತೆಗೆ ಲಯಬದ್ಧವಾಗಿ ಹೊರಡುವ ಮಾತುಗಳು ಈ ತೆರನಾಗಿರುತ್ತವೆ;
ರಾಮನಂದಂ ರಾಮನಂದಂ ಮಸ್ತಾನನ್ನ ಗುರುನಾದನ್ನ
ಕೊಂಡದೇವತೆ ಜಗನ್ನಾಥುಡು ವೆಗಡುಂಡಾವು
ಮಂಜುನಾಥುಡು ವೆಗಡುಂಡಾವು
ಶ್ರೀಶೈಲಡ ವೆಗಡುಂಡಾವು ರಾಮನಂದುಡ ವೆಗಡುಂಡಾವು
ಹೆಸರು ಯಾವುದು? ಮಾಮ ನಿನ್ನದು
ಎಂದು ಹೇಳಿದಾಗ ವ್ಯಕ್ತಿ ಹೆಸರು ಹೇಳುತ್ತಾನೆ, ನಂತರ ಕುರುಮಾಮನ ಮಾತುಗಳು ಮುಂದುವರೆಯುತ್ತವೆ.
ಹುಟ್ಟಿದ ಗಳಿಗೆ ರೈಟುಂ ಉಂಟು
ಕಟ್ಟಿದ ಹೆಸರು ಕರಟ್ಟು ಉಂಟು
ಬಾಬು ನಿಂದು,
ಹುಟ್ಟಿದು ನಿಂದು ದೇವಗಣಮು
ಬೆಳೆದದ್ದು ನಿಂದು ಹಾರುಗಳಿಗಿ
ಬಾಬು ನಿಂದು
ಹುಟ್ಟಿದೆ ಒಂದು ದೊಡ್ಡ ಸಂಸಾರ
ಬಾಬು ನಿಂದು
ಮಲ್ಲಿಕಾರ್ಜುನ ಯಾಡುಂಡಾವು
ಸಂತಾನನ್ನ ಯಾಡುಂಡಾವು
ಶ್ರೀರಾಮುಡು ಯಾಡುಂಡಾವು
ಚಿಂತಲ ಚೆಟ್ಟಿಗೆ ಚಿಂತಲಕಟ್ಟಿ
ಯಾಪಮಾನಕ್ಕೆ ತಾಳಿಲಕಟ್ಟಿ
ಯಗುಡುಂಡಾವು ರಾಮಚಂದ್ರುಡು ಯಗುಡುಂಡಾವು
ಮಂಜುನಾಥುಡು ಯಗಡುಂಡಾವು
ಮನಸುಲು ಪ್ರಶ್ನೆ ಅಡುಗುರಾ ಮಾಮ
ರೈಟು ಬಂದರೆ ರೈಟುಂ ಅನ್ನು
ಡೊಂಕು ಬಂದರೆ ಡೊಂಕುಂ ಅನ್ನುಬಾಯಿ
ಅರ್ಥ ಮಾಡಿರಾ ಕೇಳು ಬಾಬು
ಮಾಡೊ ಲೆಕ್ಕ ಕೂಡೋ ಲೆಕ್ಕ
ಮುಂದೆ ಮಾಡುವ ವಿಚಾರ ಲೆಕ್ಕ ಕೇಳು ಬಾಬು
ಒಂದು ವರ್ಷದ ಮೂರು ತಿಂಗಳು ಆಯಿತು ಬಾಬು
ಮನದಲಿ ಮಾಡಿದ ಲೆಕ್ಕಮು ನಿನಗೆ ರೈಟುಂ ಇಲ್ಲ
ಮುಂದ ಬರುವ ದೀಪಾಳಿ ಬೆಳಿಗ್ಗೆ
ಮಾಡೋ ಲೆಕ್ಕ ಕೂಡೊ ಲೆಕ್ಕ
ನಡೆಸುವ ಉದ್ಯೋಗಮು
ಮುಂದೆ ನಿನ್ನಂತೆ ಜಯಮು ಉಂಟು ಬಾಬು
ಮನೋಲೆಕ್ಕದಲಿ ಮಧ್ಯೆ ನಿಲ್ಲುವ ಮುಂದೆ ಹೋಗುವ ದಾರಿ ಒಳಗೆ
ಅಡ್ಡ ವಿರೋದ ನಿನಗು ಮಾತ್ರ ಜಾಸ್ತಿ ಉಂಟು ಬಾಬು
ಇಲ್ಲಿಗೆ ಒಂದು ವರ್ಷ ಮೂರು ತಿಂಗಳು ದಿನದಲಿ ನಿನಗೆ
ಕೆಟ್ಟದಾಗಿ ನಿಂತೈತೆ ಬಾಬು
ಮನಿಯೊಳಕೆ ಒಂದಕ್ಕೊಂದು ಒಕ್ಕಟ್ಟಿಲ್ಲ
ಮಾಡೊಲೆಕ್ಕ ಸಮಕಟ್ಟಿಲ್ಲ
ಹೋಗೋ ಲೈನು ರೈಟುಂ ಇಲ್ಲ
ಉದ್ಯೋಗ ಮಾರ್ಗ ಕಟ್ಟಾಗಿ ನಡೆಯುತ್ತಾ ಉಂಟು ಮಾಮಾ
ನಿನಗೆ
ಈಗ ಮುಂದೆ ಮಾಡೊಂತ ಲೆಕ್ಕದ ಒಳಗೆ
ಇನ್ನು ಒಂದು ಜಾಗ ಪ್ರವೇಶ ಮಾಡಬೇಕು ಅನ್ನೋದು ಮಾತ್ರ
ಮನಸೀಲಿ ಇಟ್ಟೀಯ ಮಾಮ
ಎರಡನೆಯ ಒಂದು ಲಕ್ಷ್ಮೀ ವಿಚಾರ
ಕೆಲಸ ಮಾಡ್ಬೇಕು ಅನ್ನೋದು ವೇಚನೆ ಉಂಟು
ಮಧ್ಯೆ ಒಂದು ಅಧಿಕಾರ ಜನಮು ಸಹಾಯಮು ಉಂಟು ಮಾಮ
ಮುಂದೆ ಒಂದು ನಾಲ್ಕು ಜನಕೆ ಅಧಿಕಾರವಾಗಿ
ನಡೆಯೋ ಉದ್ಯೋಗ ನಿನಗೆ ಮಾತ್ರ ಖಂಡಿತಾ ಉಂಟು ಮಾಮ
ನಾಳೆ ಬರುವಂಥ ದೀಪಾವಳಿ ಕಳೆದ ಮೈಮೇಲೆ
ಮಾಡೊ ಕೆಲ್ಸ ನಿನ್ನಂತೆ ಮುಂದು
ಜಯವುಂಟು ರಾಮ ನಿನಗೆ……ಕುರ್‌ರ್…..ಮಾಮ
ಆದರೂ ಅಣ್ಣ ಇಲ್ಲಿಗೆ ನಿಮಗೂ
ಹುಟ್ಟಿದ ಯೋಗ ರೈಟುಗೆ ಉಂಟು
ಬೆಳೆದ ಯೋಗ ರೈಟುಗೆ ಉಂಟು
ಅದುರುಷ್ಟೆಂಬುದು ಆರು ಉಂಟು
ಗುಣಾ ಎಂಬುದು ನಾಲ್ಕುಂಟು
ನಸೀಪು ಎಂಬುದು ಒಂಭತ್ತೈತೆ
ಚಂದ್ರನ ಬೆಳಕು – ಸೂರ‍್ಯನ ರವಸು
ಗುಂಡುವಾರದ ಯೋಗದಲಿ ನೀವು ಹುಟ್ಟಿದ್ದೀರಿ
ಇಲ್ಲಿಗೂ ನಿಮಗೂ ವಿದ್ಯೆಯಲಿ ಒಂಭತ್ತು ವಾಸಿ
ಅನ್ನರೇಕದಲಿ ತೊಂದರೆ ಇಲ್ಲ
ಪುತ್ರರೇಕದಲಿ ತೊಂದರೆ ಇಲ್ಲ
ಬಲುಭಾಗದ ಮರ್ಮಸ್ಥಾನದಲಿ ಮಚ್ಚಿಯ ಉಂಟು
ಅಯುಷ್ಯ ಏಕ ಎಂಬತ್ತೆರಡು ವರ್ಷ ಪ್ರಯಾಣ ಉಂಟು
ನೀವು ಹುಟ್ಟಿದ ಹದಿನಾಲ್ಕು ವರ್ಷ ವಯಸ್ಸುವರೆಗೆ
ಪ್ರಯೋಜನವಿಲ್ಲ
ಹದಿನಾಲ್ಕು ವರ್ಷದ ಮೇಲೆ ಸ್ವತಂತ್ರ ಕಣ್ಣ ಗ್ರೇಡುವೆ ನೀನು
ಹತ್ತಿದ್ದೀರಾ
ಕೃಷ್ಣನಾಗಿ ನೀ ತಿರುಗಿದ್ದೀಯ
ಕಾಮನಾಗಿ ನೀ ಮೆರೆದಿದ್ದೀಯ
ಮೆರೆದರು ಅಣ್ಣ ನಿನ್ನ ರಾಶಿಯಲಿ
ಮೊನ್ನೆ ಹೋದ ಅಮವಾಸ್ಯೆಗಣ್ಣ
ನಿಮ್ಮ ಕಷ್ಟ ಬಿಡುಗಡೆಯಾಯಿತು ಅಣ್ಣ
ಮುಂದು ಭವಿಷ್ಯ ಭರಾಬ್ಬರಿ ಉಂಟು
ಮಿಸ್ಟೀಕಿಲ್ಲ ಕೇಳಲು ಬೇಡ ಕುರ್‌ರ್‌ರ್……..ಮಾಮ……
ಕುರುಮಾಮರು ಮನೆಮನೆಗೆ ಬಂದು ಭಿಕ್ಷೆ ಬೇಡುವ ಸಂದರ್ಭದಲ್ಲಿ ಹಾಡುವ ಪದ ಸಾಮಾನ್ಯವಾಗಿ ಶ್ರೀರಾಮನಾಸ್ಮರಣೆಯಿಂದ ಶುರುವಾಗುತ್ತದೆ.
ಶ್ರೀರಾಮಕೊಂಡನ್ನ ರಾಮಕೊಂಡನ್ನ
ದೇಶವೊಂದನ್ನು ಬೇಡಿಕೊಂಡನ್ನ
ವಡಗಲುನಾಥ ಭಿಕ್ಷೆಯ ಮಡಗು
ವಡಗಲು ಸೀತ ಭಿಕ್ಷೆಯ ಮಡಗು
ಶ್ರೀರಾಮಕೊಂಡನ್ನ ರಾಮಕೊಂಡನ್ನ
ವಡಗಲುನಾಥ ಏಮು ಚಂದ್ರನ್ನ….. ಹೀಗೆ ಮುಂದುವರಿಯುತ್ತದೆ.
ಕುರುಮಾಮರು ಹಿಡಿದಿರುವ ಚಿಂತಾಮಣಿ ಕಟ್ಟಿನ ತಾಳೇಗರಿಗಳಲ್ಲಿನ ತೆಲುಗು ಲಿಪಿಯ ಬರಹದ ಒಂದು ಮಾದರಿ :
ಧನಬಲಮು ಧಾನ್ಯ ಬಲಮು ಕನ್ಯಾಕರ್ಕಾಟಕಮು
ಸೂರ‍್ಯನಕ್ಷತ್ರಂ ರವಿ ಫಾಲ್ಗುಣಂ
ಹುಟ್ಟಿದ ಗಳಿಗೆ ಮಂಚಿದಿ ಪಿರಿಯದಿ ಗಳಿಗೆ ಮಂಚಿದಿ
ಪುಟ್ಟಿಂದಿ ಪೆದ್ದಗುಂಪು, ಪೆರಿಗಿಂದಿ ಪೆದ್ದಗುಂಪು…..
ಕುರುಮಾಮರು ಜನಪದ ವೈದ್ಯರು ಆಗಿರುವುದುಂಟು.
ಇವರಲ್ಲಿ ಸದಾ ಒಂದು ನಾಲ್ಕು ಮೂಲೆಯ ಕಾವಿಬಟ್ಟೆಯ ಚೀಲವಿರುತ್ತದೆ. ಇದನ್ನು ‘ಸಂಚಿ’ ಎಂದು ಕರೆಯಲಾಗುತ್ತದೆ. ಭವಿಷ್ಯವಾಚನಕ್ಕೆ ಸಹಾಯಕವಾಗುವ ಯಕ್ಷಿಭಜನ್ ಎಂಬ ಸಚಿತ್ರ ಪುಸ್ತಕ, ಕವಡೆ, ಚಿಂತಾಮಣಿ, ಅರಪೆಟ್ಟಿಗೆ, ಬಳೆ, ನವಿಲುಗರಿ, ಕರಿಬಂಟನಬಳ್ಳಿ (ಇದನ್ನು ಮಂತ್ರದ ಅಥವಾ ಮೋಡಿಯ ಬಳ್ಳಿ ಎಂದೂ ಕರೆಯುತ್ತಾರೆ.) ತಾಯತ, ತಗಡು, ಕಬ್ಬಿಣದ ಕಂಠ ಇತ್ಯಾದಿ ಸಾಮಗ್ರಿಗಳು ಅದರಲ್ಲಿರುತ್ತವೆ. ದುಂಡಾಗಿ ಸುತ್ತಿದ ಎಕ್ಕದ ಬಿಳಿಬೇರು, ಕರಡಿಕಾಲಿನ ಪಂಜ, ಮೈವದನಿಕೆ, ತಮಸಖಿ, ಜಡಮೂಲಕಿ ಮುಂತಾದ ಅಪರೂಪದ ಗಿಡಮೂಲಿಕೆಗಳು ಇರುತ್ತವೆ. ಮಕ್ಕಳ ಬಾಲಗ್ರಹ, ನೆಲಗ್ರಹ ಭೀತಿ, ಹಲ್ಲು ಕಡಿಯುವಿಕೆ ಮುಂತಾದವುಗಳನ್ನೂ ಇವುಗಳ ಸಹಾಯದಿಂದ ನಿವಾರಿಸುತ್ತಾರೆ. ಗಿಡಮೂಲಿಕೆಗಳ ಜೊತೆಗೆ ಭಂಗಿ ಸೊಪ್ಪಿನ ಚಿಲುಮೆ, ಅಡಿಕೆ ಚೀಲ, ಬಾಚಣಿಗೆ ಇತ್ಯಾದಿ ವಸ್ತುಗಳು ಸಹ ಸಂಚಿಯಲ್ಲಿ ಸೇರಿಕೊಂಡಿರುತ್ತವೆ. ಗುಡ್ಡಗಾಡುವಾಸಿಗಳಾಗಿದ್ದ ಇವರ ಪೂರ್ವಜರು ವೈದ್ಯರಾಗಿದ್ದುಕೊಂಡು ಪ್ರಾಣಾಂತಿಕ ಗಳಿಗೆಗಳಲ್ಲಿ ಚಿಕಿತ್ಸೆ ಮಾಡಿಕೊಳ್ಳ ಬೇಕಾಗುತ್ತಿದ್ದರಿಂದ ಈ ಸಮುದಾಯದ ವೈದ್ಯ ತೀರಾ ಪ್ರಾಚೀನವಾದುದೆಂದು ತಿಳಿಯ ಬಹುದಾಗಿದೆ. ತೀರಾ ವಯಸ್ಸಾದ ಕೊಂಡಮಾಮ ಹೆಂಗಸರಲ್ಲಿ ಕೆಲವರು ಗರ್ಭಚವಿ, ಗರ್ಭಸುಲೆ, ಕಿವಿಸೋರುವುದು, ದೃಷ್ಟಿದೋಷ, ವಾಂತಿ ಮುಂತಾದ ರೋಗಗಳಿಗೆ ಔಷಧಿ ಮಾಡುತ್ತಾರೆ. ಕೊಂಡಮಾಮಗಳು ಏಕನಾದದ ತಂತಿ ಮೀಟುತ್ತಾ ಮನೆಯಿಂದ ಮನೆಗೆ ಭಿಕ್ಷಾಟನೆ ಮಾಡುವಾಗ ಕಾಯಿಲೆ ಆದವರ ಗಮನ ಸೆಳೆಯುತ್ತಾರೆ.
ಹರಿಯೋ ಕಾಲ್ದಲ್ಲಿ ಒಂದು ಅಂಚಿಕಡ್ಡಿ
ಕಳೆಯೋ ಕಾಲ್ದಲ್ಲಿ ಒಂದು ಹುಲ್ಲುಕಡ್ಡಿ
ಮಾಡ್ತೀನಿ
ಮಂಡಿಬಾದಿನಿ
ಕೀಲುಬಾದಿನಿ
ಮುಂಗೈಬಾದಿನಿ
ತಲಬಾದಿನಿ ಮೂಗಿಲಿಪಡಿಸು
ನೆಗಡಿ ಕೆಮ್ಮುಲು
ಏನಾರ ಇರಲಿ
ಜೀವಸ್ಥಾನ ಜನ್ಮಸ್ಥಾನ ಹಿಡಿದು
ಕಳಿತೀನಿ ಹೊಟ್ಟೇಲಿ ಬಾಧಿ
ಸುಸ್ತಿ ಸಂಕಟ
ತಲೀಲಿ ಮಂಕು
ಕಣ್ಣಲ್ಲಿ ಮಂಜು ಏನಿದ್ದರೂ ಪರಿಹಾರ ಆಗ್ತದೆ
ಹಿಂದಿದ್ದ ಬಲಹೋಯ್ತು
ಮುಂದಿದ್ದ ಸಿಂಗಾರ ಹೋಯ್ತು
ಅದರಿಂದ ಕೊಂಚ ಕಷ್ಟ ಅದೆ ಕಳ್ಕೊಳಿ
ನೂರೊಂದು ಮೂಲಿಕೆ ಬೆರೆಸಿ
ಅರಸಿನದ ಪುಡಿ ಆಗದೆ
ಗಿಂಡಿ ನೀರಿಗೆ ಬೆರಸಿ ಎಂಟು ದಿನ ಕಡಿಯಲು ಹರಿದೊಯ್ತದೆ
(ಶ್ರೀಕಂಠಕೂಡಿಗೆ; ೧೯೮೮: ೪೪-೪೫).
ಇವತ್ತು ಊರೂರು ಅಲೆದಾಡುವ ಕುರುಮಾಮರು ಈ ತೆರನ ವೈದ್ಯ ತಿಳಿದವರಲ್ಲ ವಾದ್ದರಿಂದ ಈ ಕುರಿತು ವಿವರಗಳೂ ಅವರಿಂದ ಅಷ್ಟಾಗಿ ದೊರೆಯುವುದಿಲ್ಲ. ಈಗ ಹೆಚ್ಚು ಕಡಿಮೆ ಸಣ್ಣಪುಟ್ಟ ಹಳ್ಳಿಗಳಲ್ಲಿ ಆಧುನಿಕ ವೈದ್ಯರು ಲಭ್ಯವಾಗುವುದರಿಂದ ಕುರು ಮಾಮರೂ ಕೂಡ ತಮ್ಮ ಕಾಯಿಲೆ ಕಸಾಲೆಗಳಿಗೆ ಅವರನ್ನೇ ಅವಲಂಬಿಸುತ್ತಾರೆ.
ಕೊಂಡಮಾಮರು ಕನ್ನಡದಲ್ಲಿ ಬಳಸುವ ವ್ಯವಹಾರಿಕ ಭಾಷೆ ಮತ್ತು ಅವರ ಭವಿಷ್ಯ ಹೇಳುವ ಸಾಹಿತ್ಯ ಹಾಡುಗಳಲ್ಲಿನ ಭಾಷೆ ಆಸಕ್ತಿಕರವಾಗಿದೆ. ಅದೆಷ್ಟೋ ಕನ್ನಡದ ಪದಗಳಿಗೆ ತೆಲುಗು ಪ್ರತ್ಯಯಗಳನ್ನು ಹಚ್ಚಲಾಗುತ್ತದೆ.
ಉದಾಹರಣೆಗೆ;
ಮಾಡೋ ಲೆಕ್ಕ ಕೂಡೊ ಲೆಕ್ಕ
ನಡೆಸುವ ಉದ್ಯೋಗಮು
ಮುಂದೆ ನಿನ್ನಂತೆ ಜಯಮು ಉಂಟು ಬಾಬು
ಮತ್ತೊಂದೆಡೆ ಇಡಿಯಾಗಿ ತೆಲುಗು ನುಡಿಗಟ್ಟುಗಳನ್ನು ಬಳಸಲಾಗಿರುತ್ತದೆ. ಅಲ್ಲಿಯೂ ಕೂಡ ತೆಲುಗಿನ ಲಯವನ್ನು ಕನ್ನಡಕ್ಕೆ ಒಗ್ಗಿಸಲು ತಾಪತ್ರಯ ಪಡಲಾಗಿದೆ. ಕೆಳಗಿನ ಹಾಡಿನಲ್ಲಿ ಶ್ರೀರಾಮನನ್ನು ಎಲ್ಲಿರುವೆಯೆಂದು ಪ್ರಾರ್ಥಿಸುತ್ತಾ ಹುಣಿಸೆ ಮರಕ್ಕೆ ಚಿಂತೆಗಳನ್ನು ಕಟ್ಟಿಹಾಕಿ, (ಹುಣಿಸೆ ಮರ-ಚಿಂತಚೆಟ್ಟು, ಅದು ತೆಲುಗಲ್ಲಿ ಚಿಂತಚೆಟ್ಟುಕು ಚಿಂತಲಕಟ್ಟಿ ಎಂದಾಗಿರಬೇಕು, ಆದರೆ ಚೆಟ್ಟುಕು ‘ಗೆ’ ಪ್ರತ್ಯಯ ಹಚ್ಚಲಾಗಿದೆ.) ಬೇವಿನಮರಕ್ಕೆ ತಾಳಿಯ ಕಟ್ಟಿ ಎಲ್ಲಿರುವೆ ಶ್ರೀರಾಮಚಂದ್ರನೇ ಎಂದು ಕೇಳುವಲ್ಲಿ ಇದನ್ನು ಗಮನಿಸಬಹುದು.
ಶ್ರೀರಾಮುಡು ಯಾಡುಂಡಾವು
ಚಿಂತಲ ಚೆಟ್ಟಿಗೆ ಚಿಂತಲಕಟ್ಟಿ
ಯಾಪಮಾನಕೆ ತಾಳಿಲಕಟ್ಟಿ
ಯಗುಡುಂಡಾವು ರಾಮಚಂದ್ರುಡು ಯಗುಡುಂಡಾವು
ಮಂಜುನಾಥುಡು ಯಗಡುಂಡಾವು
ಮನಸುಲು ಪ್ರಶ್ನೆ ಅಡುಗುರಾ ಮಾಮ
ರೈಟು ಬಂದರೆ ರೈಟುಂ ಅನ್ನು
ಡೊಂಕು ಬಂದರೆ ಡೊಂಕುಂ ಅನ್ನುಬಾಯಿ
ಕೊಂಡಮಾಮರ ಕನ್ನಡದ ವ್ಯವಹಾರಿಕ ಭಾಷೆ ಮತ್ತು ಅವರ ಸಾಹಿತ್ಯ ಭಾಷಾಶಾಸ್ತ್ರೀಯ (ದ್ವಿಭಾಷಿಕ ನೆಲೆಯಲ್ಲಿ) ಅಧ್ಯಯನಕ್ಕೆ ಅದೆಷ್ಟೋ ವಿಷಯಗಳನ್ನು ಒದಗಿಸಿಕೊಡಬಲ್ಲದು.
ಇಡೀ ಜಗತ್ತೇ ಇಂದು ಮಾಹಿತಿ ತಂತ್ರಜ್ಞಾನದಿಂದಾಗಿ ಗ್ಲೋಬಲ್‌ವಿಲೇಜ್‌ನ ಪರಿಕಲ್ಪನೆ ಯಲ್ಲಿದೆ. ವೈದಿಕರ ಸಾಂಪ್ರದಾಯಿಕ ಜೋತಿಷ್ಯವು ಅಂತರ್ಜಾಲದ ಮೂಲಕ ಭವಿಷ್ಯ ಹೇಳಿಕೊಂಡು ಹಣ ಬಾಚುತ್ತಿದೆ. ಅಲ್ಲದೆ ಅದನ್ನು ಪಠ್ಯಕ್ರಮವನ್ನಾಗಿಸುವುದರ ಮೂಲಕ ಅಕಾಡೆಮಿಕ್ ಆದಂತಹ ವೇಷತೊಡಿಸಿ ವಿಶ್ವವಿದ್ಯಾಲಯಗಳ ಪೀಠಗಳಲ್ಲಿ ಕೂರಿಸಲಾಗುತ್ತಿದೆ. ಆದರೆ ಕೊಂಡಮಾಮ ಮಾತ್ರ ಆಧುನಿಕ ಜಗತ್ತಿನ ಹುನ್ನಾರಗಳೊಂದನ್ನೂ ಅರ್ಥ ಮಾಡಿ ಕೊಳ್ಳದೆ ಸಂತೆಯ ಜನಜಂಗುಳಿಯಲ್ಲಿ ಎಲ್ಲೋ ಒಂದು ಮೂಲೆಯಲ್ಲಿ ದಿಗ್ಮೂಢನಾಗಿ ಕುಳಿತಿದ್ದಾನೆ. ತನ್ನ ಪರಂಪರಾಗತ ಜ್ಞಾನ ತಿಳುವಳಿಕೆಯನ್ನು ಎನ್‌ಕ್ಯಾಷ್ ಮಾಡಿಕೊಳ್ಳಲಾಗದ ಜಾಣ್ಮೆ ಅವನಿಗಿಲ್ಲದಾಗಿದೆ ಅಥವಾ ಆಧುನಿಕ ಜಗತ್ತು ಅಂತಹ ಜಾಣ್ಮೆಯನ್ನು ಅವನಿಂದ ಕಸಿದುಕೊಂಡಂತಿದೆ. ಒಂದೆಡೆ ಯಾವ ನೆಲೆಯೂ ಇಲ್ಲದ, ಭವಿಷ್ಯವೂ ಇಲ್ಲದ ಅವನು ಇನ್ನೂ ಭವಿಷ್ಯ ಹೇಳುವ ಗುಂಗಿನಲ್ಲೇ ಇರುವುದು ಮಾತ್ರ ಆಧುನಿಕ ಜಗತ್ತಿನ ವ್ಯಂಗವೆಂದೇ ಹೇಳಬೇಕಾಗುತ್ತದೆ. ಬಹುಶಃ ಇದು ನಮ್ಮ ಬುಡಕಟ್ಟುಗಳೆಲ್ಲಕ್ಕೂ ಅನ್ವಯವಾಗುವ ವೈರುಧ್ಯವೆಂಬುದರಲ್ಲಿ ಎರಡು ಮಾತಿಲ್ಲ.
ಕುರುಮಾಮ ಸಮುದಾಯ ನಾಗರೀಕತೆಯ ಪ್ರಭಾವಕ್ಕೆ ಒಳಗಾಗುತ್ತಾ ಬಂದಂತೆಲ್ಲಾ ತನ್ನ ಮೂಲ ನಂಬಿಕೆ, ಬದುಕಿನ ಸ್ಥಿತಿಗತಿಗಳಲ್ಲಿ ಬದಲಾವಣೆಗೆ ಒಳಗಾಗುತ್ತಾ ನಡೆದಿದೆ. ಬದಲಾವಣೆ ಅನಿವಾರ‍್ಯ ಎಂಬ ಸ್ಥಿತಿಗೆ ಬಂದುದರಿಂದಾಗಿ ಆ ಬದಲಾವಣೆಗೆ ಒಗ್ಗಿಕೊಳ್ಳುತ್ತಾ ಬಂದಿದೆ. ತಮ್ಮ ಸಾಮುದಾಯಿಕ ಕಟ್ಟುಪಾಡು ಆಚರಣೆಗಳನ್ನು ಮೀರಬೇಕಾದ ಸಂದರ್ಭಗಳು ಅವರಿಗೆ ಬಂದೊಂದಗುತ್ತಿವೆ. ಒಂದು ಕಾಲದಲ್ಲಿ ಗಡ್ಡಮೀಸೆ ಬೋಳಿಸಿದುದಕ್ಕೆ ದಂಡ ತೆರಬೇಕಾಗಿದ್ದ ವೃತ್ತಿನಿರತ ಕುರುಮಾಮರು, ಇಂದು ಆ ಕಟ್ಟಳೆಯನ್ನು ಅಲ್ಲಲ್ಲಿ ಮೀರುತ್ತಿದ್ದಾರೆ.
ಮೂಲನೆಲೆಯ ಸಂಸ್ಕೃತಿಯಿಂದ ಸಂಬಂಧಪಟ್ಟ ಸಮುದಾಯಗಳು ದೂರವಾಗುತ್ತಿವೆ. ಈ ದೂರವಾಗುವಿಕೆಯು ಅವರ ಆರ್ಥಿಕ, ಸಾಮಾಜಿಕ, ಉನ್ನತಿ ಸಾಧ್ಯವೆಂಬ ಗ್ರಹಿಕೆಯನ್ನೇ ಮುಖ್ಯ ಪ್ರವಾಹದ ಆಕ್ರಮಣಶೀಲ ಸಂಸ್ಕೃತಿ ಪದೇ ಪದೇ ಹೇಳುವ ಮುಖಾಂತರ ಆದಿಮ ಸಮುದಾಯಗಳನ್ನು ಒಪ್ಪಿಸುತ್ತಿದೆ. ಇಂತಹ ಗ್ರಹಿಕೆಯನ್ನು ಕುರುಮಾಮರಂತಹ ಮುಗ್ಧ ಸಮುದಾಯದವರಿಗೆ ತಲುಪಿಸುವ ಮೂಲಕ ತನ್ನ ಸಾಂಸ್ಕೃತಿಕ ಆಕ್ರಮಣಗಳನ್ನು ಮುಂದು ವರೆಸುತ್ತಿದೆ. ಈ ಆಕ್ರಮಣದಿಂದಾಗಿ ಅವರುಗಳೂ ಸಹ ಅದೇ ಆಲೋಚನೆಯೊಳಗೆ ತಮ್ಮನ್ನು ತೊಡಗಿಸಿಕೊಳ್ಳುತ್ತಿದ್ದಾರೆ. ಹೀಗೆ ಮಾಡುವ ಮೂಲಕ ಕುರುಮಾಮರಂತಹ ಸಮುದಾಯಗಳನ್ನು ದಾಸ್ಯದ ಮನೋಭಾವಕ್ಕೆ ತಳ್ಳುತ್ತದೆ. ಅದನ್ನೇ ಸಮುದಾಯದಿಂದ ಸಮುದಾಯಕ್ಕೆ ದಾಟಿಸುತ್ತಿರುವ ಯಜಮಾನ ಸಂಸ್ಕೃತಿಯ ಆಕ್ರಮಣಶೀಲತೆಯಿಂದ ಕುರುಮಾಮರಂತಹ ಹಲವಾರು ಸಮುದಾಯಗಳನ್ನು ಉಳಿಸಿಕೊಳ್ಳಬೇಕಾಗಿದೆ.
ಆಧುನಿಕತೆಯಿಂದಾಗಿ ಕಾಡುಗಳು ಕಾಂಕ್ರಿಟ್ ಆಗುವ ಈ ಸಂದರ್ಭದಲ್ಲಿ ಕಾಡಿನಲ್ಲಿ ವಾಸಿಸುತ್ತಿದ್ದ ಸಮುದಾಯಗಳು ಕಾಡು ಇಲ್ಲದೇ ನಾಡು ಇಲ್ಲದೆ ಅತಂತ್ರರಾಗುತ್ತಿದ್ದಾರೆ. ಕುರುಮಾಮ ಸಮುದಾಯದವರ ಸ್ಥಿತಿಯೂ ಇದಕ್ಕಿಂತ ಭಿನ್ನವಾಗಿಲ್ಲ. ಮೂಲತಹ ಕುರು ಮಾಮರು ಶತಮಾನಗಳಷ್ಟು ಹಿಂದೆ ಸಮೃದ್ಧವಾದ ಕಾಡು, ಅಸಂಖ್ಯಾತ ಅರಣ್ಯ ಮೃಗಗಳ ನಡುವೆ ವಾಸ ಮಾಡುತ್ತಿದ್ದರು. ಕುರುಮಾಮರು ನಿಸರ್ಗದ ಅಂಗುಲಂಗುಲವನ್ನೂ ಬಲ್ಲ ವರಾಗಿದ್ದರು. ಪ್ರಕೃತಿಯ ಗಿಡಮರಗಳ ಜಾತಿ, ಲಕ್ಷಣ, ಸ್ವರೂಪವನ್ನು ಅರಿತ ಹಾಗೆಯೇ ಪ್ರಾಣಿಗಳ ಚಲನವಲನಗಳ ಸೂಕ್ಷ್ಮಗಳನ್ನು ಗ್ರಹಿಸಬಲ್ಲವರಾಗಿದ್ದರು. ಅಲೆದಾಡುವಾಗ ಆಗುವ ಸಣ್ಣಪುಟ್ಟ ಅನಾಹುತಗಳಿಗೆ ತಾವೇ ಔಷಧೋಪಚಾರ ಮಾಡಿಕೊಳ್ಳುವವರಾಗಿದ್ದರು. ಆದರೆ ಇಂದು ಕಾಡು ನಶಿಸುತ್ತಿರುವುದರಿಂದಾಗಿ ಅಂತಹ ಅನಾಹುತಗಳಿಂದ ಜೀವ ರಕ್ಷಿಸಿಕೊಳ್ಳಲು ಅನಿವಾರ‍್ಯವಾಗಿ ಆಧುನಿಕ ಔಷದೋಪಚಾರಗಳಿಗೆ ಹೋಗುವ ಸ್ಥಿತಿ ಬಂದಿದೆ. ಜೊತೆಗೆ ಆಗಿನ ಕಾಡೂ, ಗಿಡಮರಗಳೂ, ಪ್ರಾಣಿಗಳೂ ಇಲ್ಲ, ಅಂತಹ ಕುರುಮಾಮ ವ್ಯಕ್ತಿಗಳೂ ಇಲ್ಲವೆಂದರೆ ತಪ್ಪಾಗಲಾರದು.
ಕುರುಮಾಮರಿಗಿದ್ದ ಕುಶಲ ವಿದ್ಯೆಯು ಆಧುನಿಕತೆಯಿಂದಾಗಿ ಇನ್ನಿಲ್ಲದಂತಾಗಿದೆ. ಪರಂಪರೆಯಲ್ಲಿ ತಮ್ಮ ಪೀಳಿಗೆಯಿಂದ ಪೀಳಿಗೆಗಳವರೆಗೆ ರೂಢಿಸಿಕೊಂಡು ಬಂದಿದ್ದ ಆಚಾರ, ವಿಚಾರ, ನಂಬಿಕೆ, ಆಚರಣೆ, ಸಂಪ್ರದಾಯ, ಪದ್ಧತಿಗಳನ್ನು ಕೈಬಿಡುವ ಸ್ಥಿತಿಯಲ್ಲಿದ್ದಾರೆ. ಜೊತೆಗೆ ಅವರ ಮೂಲದವುಗಳೊಂದಿಗೆ ಆಧುನಿಕತೆಯ ಹಲವು ಸಾಂಸ್ಕೃತಿಕ ಅಂಶಗಳೂ ಸೇರಿ ಅವರ ಜೀವನ ಪದ್ಧತಿಯೇ ಕಲಸುಮೇಲೋಗರವಾಗಿದೆ.
ಆಧುನಿಕತೆಯ ಪ್ರಭಾವ ಈ ತರಹದ ಹಲವಾರು ಸಮುದಾಯಗಳಿಗೆ ಸಾಂಸ್ಕೃತಿಕ ಬಿಕ್ಕಟ್ಟನ್ನು ಸೃಷ್ಟಿಸಿದೆ. ಆಧುನಿಕತೆಯ ಹೊಸ ಹೊಸ ಆವಿಷ್ಕಾರಗಳು ಮನುಷ್ಯನ ಸಂವೇದನೆ ಗಳನ್ನು ತನ್ನ ಹಿಡಿತದಲ್ಲಿಟ್ಟುಕೊಂಡಿದೆ. ಹಾಗಾಗಿ ಆಧುನಿಕತೆ ಎಂಬುದೊಂದು ಇವತ್ತು ಸಂವೇದನೆಗಳನ್ನು ರೂಪಿಸುವ ಮತ್ತು ನಿಯಂತ್ರಿಸುವ ವೇಗವರ್ಧಕವಾಗಿದೆ. ಇದರಿಂದಾಗಿ ತನಗೆ ಬೇಕಾದ ಸಂವೇದನೆಗೆ ಮನುಷ್ಯನನ್ನು ಒಳಪಡಿಸಿ ಆ ಮುಖಾಂತರ ಅವನ ಪ್ರಾಚೀನತೆ ಯನ್ನು ವಿಸ್ಮೃತಿಗೊಳಪಡಿಸುತ್ತದೆ. ಜೊತೆಗೆ ದೇಸೀ ಪರಿಸರದಲ್ಲಿರುವ ನಮ್ಮಂತಹವರು ಬೇಗ ಬೇಗನೇ ಅಗ್ಗವಾಗಿ ಎಲ್ಲವನ್ನೂ ಸಾಧಿಸಬೇಕೆನ್ನುವ ಅತಿ ಆಸೆಯಿಂದಾಗಿ ಹಲವಾರು ಅವಘಡಗಳನ್ನು ಸೃಷ್ಟಿಸಿಕೊಳ್ಳುತ್ತೇವೆ. ಇಂತಹ ಪರಿಸ್ಥಿತಿ ಸಮುದಾಯಗಳನ್ನು ಸಾಂಸ್ಕೃತಿಕ ವಿಮುಖತೆಗೆ ಒಯ್ಯುತ್ತದೆ. ಕುರುಮಾಮ ಸಮುದಾಯವೂ ಸಹ ಇದರಿಂದ ಭಿನ್ನವಾಗಿಲ್ಲ. ಜೊತೆಗೆ ಈ ತರಹದ ನೂರಾರು ಅಮಾಯಕ ಸಮುದಾಯಗಳ ಸಾಂಸ್ಕೃತಿಕ ದಿವಾಳಿಗೆ ಕಾರಣವಾಗಿದೆ.
ಕುರುಮಾಮ ಯುವ ಸಮುದಾಯ ಸಾಂಸ್ಕೃತಿಕವಾಗಿ ನೆಲೆಹೀನವಾಗುತ್ತಿರುವುದರ ಜೊತೆಗೆ ಶಿಕ್ಷಣದ ಸ್ಪರ್ಶವೂ ಇಲ್ಲದಂತೆ ಹಿಂದುಳಿಯುತ್ತಿದ್ದಾರೆ. ಈUಗ ಹುಟ್ಟಿಬರುತ್ತಿರುವ ಮಕ್ಕಳಲ್ಲಿಯೂ ಕೆಲವರು ಮಾತ್ರ ಹತ್ತಿರದ ಶಾಲೆಗಳಿಗೆ ಹೋಗುತ್ತಿದ್ದರಾದರೂ ಅವರಲ್ಲಿ ಅನೇಕರು ಮಧ್ಯದಲ್ಲಿಯೇ ಶಾಲೆ ಬಿಡುವ ಸಂದರ್ಭಗಳೇ ಹೆಚ್ಚಿವೆ. ಕುರುಮಾಮರಿಗೆ ಸಾಕ್ಷರತೆ ಕುರಿತು ಗೊತ್ತಿಲ್ಲದಿರುವಂತೆಯೇ ಬಹುಶಃ ಸಾಕ್ಷರತೆಗೂ ಕುರುಮಾಮರಂತಹವರ ಬಗ್ಗೆ ಏನೇನೂ ಗೊತ್ತಿದ್ದಂತಿಲ್ಲ.
ಆಧುನಿಕತೆಯ ಪ್ರಭಾವ ಅವರ ಸಾಮಾಜಿಕ, ಆರ್ಥಿಕ ಸ್ಥಿತಿಗತಿಗಳನ್ನು ಸೂಚಿಸುವಂತಿದ್ದರೆ ಸಾಂಸ್ಕೃತಿಕವಾಗಿ ಅವರು ಆಕ್ರಮಣಶೀಲ ಸಂಸ್ಕೃತಿಯನ್ನೇ ಅನುಕರಿಸುವ ದುರಂತಕ್ಕಿಳಿಯುತ್ತಿದ್ದಾರೆ.
ಈ ಆಧುನಿಕತೆಯ ಕೆಟ್ಟ ಪರಿಣಾಮದಿಂದಾಗಿ ಇಂದು ದುಡಿವ ವರ್ಗದ ಜನ ತಮ್ಮ ವೃತ್ತಿಗಳನ್ನು ಬಿಟ್ಟುಕೊಡಲು ಯೋಚಿಸುತ್ತಿದ್ದಾರೆ. ಕೃಷಿಕರಲ್ಲದ ಸಾಮಾಜಿಕವಾಗಿ ‘ಹೀನ’ ವೃತ್ತಿಗಳನ್ನು ಅವಲಂಬಿಸಿರುವ ಬಹುತೇಕ ಎಲ್ಲಾ ಸಮುದಾಯಗಳು ಸಾಮಾಜಿಕ ಅವಮಾನ ವನ್ನು ಮೀರಿನಿಲ್ಲಲು ತಮ್ಮ ವೃತ್ತಿಗಳನ್ನು ಬಿಟ್ಟುಕೊಡಲೇಬೇಕಾದ ಅನಿವಾರ್ಯತೆ ಸೃಷ್ಟಿ ಯಾಗಿದೆ. ಈ ಸಮುದಾಯಗಳು, ಇಂಡಿಯಾವೆಂಬ ದೇಶವೊಂದಿದೆಯೋ ಇಲ್ಲವೋ, ಅದರ ಸಾಂಸ್ಕೃತಿಕ ಬಹುತ್ವ ಇರಬೇಕೋ, ನಾಶವಾಗಬೇಕೋ ಎಂಬುದಕ್ಕಿಂತ ಒಂದು ಹೊತ್ತಿನ ಊಟದ ಕುರಿತು, ತಲೆ ಎತ್ತಿ ನಿಲ್ಲಿಸುವ ಆತ್ಮಪ್ರತ್ಯಯದ ಕುರಿತು ಯೋಚಿಸುತ್ತಿವೆ. ಆಧುನಿಕ ಜಗತ್ತಿನಲ್ಲಿ ಬಿಡಿಗಾಸನ್ನೂ ತರದ ಮತ್ತು ಹಿಂಸಾತ್ಮಕ ಸಾಮಾಜಿಕ ಅವಮಾನಕ್ಕೆ ಕಾರಣವಾಗುವ ಪಾರಂಪರಿಕ ವೃತ್ತಿಗಳನ್ನು  ಅವರು ಬಿಟ್ಟುಕೊಡುತ್ತಿದ್ದಾರೆ. ಆದರೆ ಅಲೆಮಾರಿ ಗಳಿಗೆ ಈ ಅನುಕೂಲತೆಯೂ ಇಲ್ಲ. ಈ ಸಮುದಾಯಗಳು ಒಪ್ಪತ್ತಿನ ಊಟಕ್ಕೆ ತಮ್ಮ ವೃತ್ತಿಗಳನ್ನು ಇನ್ನೂ ಅನುಸರಿಸುತ್ತಲೇ ಇರಬೇಕಾದ ಕ್ರೂರ ಅನಿವಾರ‍್ಯತೆಯ ಮುಂದೆ ಮಂಡಿಯೂರಿಬಿಟ್ಟಿವೆ.
ಈ ತರಹದ ಸಮುದಾಯಗಳು ತಮ್ಮ ಚಾರಿತ್ರಿಕ ಬೆಳವಣಿಗೆಯಲ್ಲಿ, ಸಮಾಜದ ಯಾವುದೋ ಒಂದು ಹಂತದಲ್ಲಿ ನಿಶ್ಚಿತ ಆರ್ಥಿಕ ಸಂಪನ್ಮೂಲಗಳನ್ನು ಕಳೆದುಕೊಂಡು ಶಾಶ್ವತವಾಗಿ ಅಲೆಮಾರಿಗಳಾಗಿದ್ದಾರೆ. ದಿನದಿಂದ ದಿನಕ್ಕೆ ಇವರ ಬದುಕು ಜಟಿಲವಾಗಿದ್ದು ಅನೇಕ ಸಮಸ್ಯೆಗಳಿಗೆ ಕಾರಣವಾಗಿದೆ. ಬಡತನ, ಹಸಿವು, ದಾರಿದ್ರ್ಯ, ಅನಕ್ಷರತೆ, ಮೂಢ ನಂಬಿಕೆ, ವಸತಿ ಸಮಸ್ಯೆ ಹೀಗೆ ಹತ್ತಾರು ಸಮಸ್ಯೆಗಳು ಇವರನ್ನು ಕಿತ್ತು ತಿನ್ನುತ್ತಿವೆ. ಇಂತಹವರ ಬಗೆಗಿನ ಅಭಿವೃದ್ದಿ ಯೋಜನೆಗಳೂ ಸಹ ಸರಕಾರದ ರಾಜಕೀಯ, ಅಧಿಕಾರಿಗಳ ಭ್ರಷ್ಟಾಚಾರದಿಂದಾಗಿ ಇವರಿಗೆ ತಲುಪುತ್ತಿಲ್ಲ. ಕೆಲವೆಡೆ ಅಭಿವೃದ್ದಿ ಯೋಜನೆಗಳಿವೆ ಎಂಬುದರ ಪರಿಜ್ಞಾನವು ಇವರಲ್ಲಿ ಇಲ್ಲ.
ಪರಾಮರ್ಶನಗ್ರಂಥಗಳು
೧. ದಾದಾಪೀರ್, ೨೦೦೦, ಕುರುಮಾಮ (ಇದರಲ್ಲಿ ಕರ್ನಾಟಕದ ಬುಡಕಟ್ಟುಗಳು ಸಂ. ೨, ಸಂ. ಪ್ರೊ. ಎಚ್.ಜೆ. ಲಕ್ಕಪ್ಪಗೌಡ), ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು.
೨. ಪ್ರೊ. ಬೋರಲಿಂಗಯ್ಯ ಹಿ.ಚಿ., ೧೯೯೭, ಕರ್ನಾಟಕ ಜನಪದ ಕಲೆಗಳ ಕೋಶ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೩. ಡಾ. ಶ್ರೀಕಂಠಕೂಡಿಗೆ, ೧೯೮೯, ಕೊಂಡಮಾಮ, ಐ.ಬಿ.ಎಚ್. ಪ್ರಕಾಶನ, ಬೆಂಗಳೂರು.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೧. ಬ್ಯಾಡ ಬ್ಯಾಡಂದರೂ ಬೇಡರ ಬೆನ್ನಿಗೆ ಬಿದ್ದ ದುರುಗ ಮುರುಗಿ
“ಬ್ಯಾಡ ಬ್ಯಾಡಂದ್ರ ಕೇಳದಲೇ
ಬ್ಯಾಡರ ಬೆನ್ನಿಗೆ ಬಿದ್ದಾಳ”
ಬೇಡವೆಂದರೂ ದುರುಗವ್ವನು ಬೇಡರ ಹಿಂದೆ ಬಿದ್ದಳಂತೆ. ಬೆನ್ನಿಗೆ ಬಿದ್ದ ದೈವವು ಬೇಡರಿಗೆ ಗೃಹದೇವತೆಯೂ ಅಹುದು, ಕೇರಿಯ ದೇವತೆಯೂ ಅಹುದು; ಸಮೂಹದ  ದೇವತೆಯೂ ಅಹುದು. ಹೀಗೆ ಬೆನ್ನು ಬಿದ್ದ ದೈವವನ್ನೇ ಕೆಲವರು ಬುಟ್ಟಿಯಲ್ಲಿ, ಕೆಲವರು ಮೊರದಲ್ಲಿ, ಕೆಲವರು ನಾಲ್ಕು ಅಡಿ ಎತ್ತರದ ಗುಡಿ ಆಕಾರದ ಕಪಾಟಿನಲ್ಲಿ ಇಟ್ಟುಕೊಂಡು ದೇಶಾದ್ಯಂತ ಭಿಕ್ಷೆ ಬೇಡುತ್ತಾ ಅಲೆಮಾರಿಗಳಾಗಿ ತಮ್ಮ ಜೀವನವನ್ನು ನಡೆಸುತ್ತಾ ಇರುವ ಪಂಗಡವೊಂದು ಬೇಡನಾಯಕರ ಸಮುದಾಯದಲ್ಲಿದೆ. ಇವರನ್ನೇ ‘ದುರುಗ ಮುರುಗಿ’ ಅಥವಾ ‘ಮರಗಮ್ಮದವರು’ ಅಥವಾ ‘ಬುರ್‌ಬುರ್‌ಪೋಚಮ್ಮ’ ಅಥವಾ ‘ಬೂರ್ ಬೂರ್ ಮಾರಮ್ಮ’ ಎಂದು ಕರೆಯುವರು. ಕೆಲವೆಡೆ ದುರುಗಮ್ಮನಾಡಿಸುವವರು ಎನ್ನುವರು. ದುರುಗಮ್ಮನಾಡಿಸುವುದು ಎಂದರೆ; ಈ ಆಟದಲ್ಲಿ ದುರುಗ ಮುರಗಿಯರ ಪೂಜಾರಿ ಮತ್ತು ಆತನಿಗೆ ಸಾಥಿಯಾಗಿ ಹೆಣ್ಣುಮಗಳು ಉರಿಮೆ ಬಾರಿಸುತ್ತಾ ಸಹಕರಿಸುತ್ತಾಳೆ. ಪೂಜಾರಿ ಲಡ್ಡಿನಿಂದ ತನ್ನ ದೇಹ ದಂಡಿಸಿಕೊಳ್ಳುವುದು ನುಡಿಗಟ್ಟಾಗಿಯೂ ಪರಿಣಮಿಸಿದೆ. ಇನ್ನೊಬ್ಬರನ್ನು ಚೆನ್ನಾಗಿ ಥಳಿಸುವುದು, ಹಿಂಸಿಸುವುದು ಎಂತಲೂ ಅರ್ಥ. ಹೀಗೆ ಬೆನ್ನಿಗೆ ಬಿದ್ದ ದೈವವನ್ನೇ ನಾಡಿನಾದ್ಯಂತ ಸುತ್ತಾಡಿಸುವ ಮೂಲಕ ತಮ್ಮ ಜೀವನ ನಿರ್ವಹಣೆಯನ್ನು ನೆರವೇರಿಸಿಕೊಳ್ಳುವ ಸಮೂಹವೇ ದುರುಗಮುರುಗಿಯರು. ಊರಾಡುವ ಸಂದರ್ಭದಲ್ಲಿ ಪೆಟ್ಟಿಗೆಯನ್ನು ಹೊತ್ತು ‘ಉರುಮೆ’ ಅಥವಾ ‘ಅರೆ’ ವಾದ್ಯದ ಬಡಿತಕ್ಕೆ ತಕ್ಕಂತೆ ಕುಣಿಯು ವುದಲ್ಲದೆ, ಪೋತುರಾಜನ ವೇಷ ಹಾಗೂ ಸೋಮನ ಮುಖವಾಡದ ಪ್ರದರ್ಶನ ಕೂಡಾ ನೀಡುತ್ತಾರೆ. ಇವರಲ್ಲಿ ಪೆಟ್ಟಿಗೆ ದುರುಗ ಮುರುಗಿಯವರು ಹಾಗೂ ಬುಟ್ಟಿದುರುಗ ಮುರುಗಿಯವರೆಂದು ಎರಡು ವಿಧ. ಬುಟ್ಟಿ ದುರುಗ ಮುರುಗಿಯರು ಬುಟ್ಟಿಯಲ್ಲಿ ತಮ್ಮ ದೇವರನ್ನಿಟ್ಟು ಹೊತ್ತು ಊರಾಡುತ್ತಾರೆ.
ಸುಪ್ರಸಿದ್ಧ ವಚನಕಾರನಾದ ಢಕ್ಕೆಯ ಮಾರಯ್ಯ ದುರಗಮುರುಗಿಯ ಕಾಯಕವನ್ನು ಮಾಡುತ್ತಿದ್ದನಂತೆ. ಢಕ್ಕೆಯ ಮಾರಯ್ಯ ಕಂದಗಲ್ಲ ಸಮೀಪದ ನವಿಲೆ ಹಳ್ಳಿಯ ಶಂಕರ ದಾಸಿಮಯ್ಯನ ಓಣಿಯಲ್ಲಿ ಕಾಯಕ ಮಾಡುತ್ತಿರುವಾಗ ಅವರಿಬ್ಬರ ನಡುವೆ ವಾದ ವಿವಾದಗಳು ನಡೆದಾಗ, ದುರ್ಗಾದೇವಿಯು ಢಕ್ಕೆಯ ಮಾರಯ್ಯನ ಕರತಲಲಿಂಗವಾಗಿ ಶಂಕರದಾಸಿಮಯ್ಯನನ್ನು ಕಾಡಿದಳು ಎಂಬ ಪ್ರತೀತಿ ಇದೆ. ದುರುಗಮುರುಗಿಯ ವಚನಗಳಳ್ಲಿ ಬರುವ “ಶರಣ ಶರಣರನ್ನು ಕಾಡಿದಿ” ಎಂಬ ಮಾತು ಮೇಲಿನ ಘಟನೆಗೆ ಒತ್ತನ್ನು ನೀಡುತ್ತದೆ. ಢಕ್ಕೆಯ ಮಾರಯ್ಯನು ತನ್ನ ವಚನಗಳಲ್ಲಿ ತನ್ನ ಕಾಯಕದ ಬಗ್ಗೆ ಹೇಳಿರುವುದನ್ನು ನೋಡಿದರೆ ಅವನು ದುರುಗಮುರುಗಿಯನ್ನು ಹೊತ್ತುಕೊಂಡು ಅಲೆದಾಡುವುದು ಜನರಿಗೆ ಗೊತ್ತಾಗದಿರದು. “ಅರಿವುಳ್ಳವರಿಗೆ ಅರಿವನರಿದಿಹೆನೆಂಬುದೇ ಮಾಯೆ. ಮಾರಮರೆದು ಬೇರೊಂದುವ ಕಂಡೆನೆಂಬುದೇ ಮಾಯೆ. ನುಡಿಯ ನುಡಿವವರಲ್ಲಿ ಎಡಮಾತನಾಡಿ ವಾದಿಸುವುದೇ ಮಾಯೆ. ಘಟಮಟವೆಂಬ ಮಾರಿಯ ಹೊತ್ತು ಭವವೆಂಬ ಬಾಗಿಲಲ್ಲಿ ತಿರುಗಾಡುತ್ತಿದ್ದೇನೆ. ಢಕ್ಕೆಯ ದಾವರಕ್ಕೆ ಸಿಕ್ಕಿ ನೊಂದೆನು. ಇದರಚ್ಚುಗವ ಬಿಡಿಸ ಕಾಲಾಂತರ ಭೀಮಲಿಂಗೇಶ್ವರ”.
“ಕಾಯಕವೆಂಬ ಢಕ್ಕೆಯ ಮೇಲೆ ಜೀವವೆಂಬ ಹಿಡಿಚೆಂಡು ಬೀಳೆ ತ್ರಿವಿಧವ ತಾ, ತಾ, ಎಂಬಾಳಿ ಹಿಂ, ಡಿ, ಡಿಂ ಡಿ, ಎನ್ನುತ್ತಿದೆ. ಇಂತೀ ಎಲುಹಿನ ಭೇದದಲ್ಲಿ ಹೊಲಬುದಪ್ಪದೆ ಗೆಲಬೇಕು ಕಾಲವೆಂಬ ಮಾರಿಯ ಕಾಲಾಂತರ ಭೀಮೇಶ್ವರ ಲಿಂಗವನರಿಯ ಬಲ್ಲೊಡೆ”. ಹೀಗೆ ದುರುಗಮುರಗಿಯ ಪರಂಪರೆಯನ್ನು ಬಲು ಅನಾದಿಯಿಂದಲೂ ಕರ್ನಾಟಕದಲ್ಲಿ ಕಾಣಬಹುದಾಗಿದೆ.
ಡಾ. ಬಿ.ಎಸ್. ಗದ್ದಗಿಮಠರು ದುರ್ಗಾ ದೇವತೆ ಹಾಗೂ ಬೇಡನಾಯಕರ ಸಂಬಂಧದ ಕುರಿತು ಈ ರೀತಿ ಹೇಳುತ್ತಾರೆ. “ದುರ್ಗಾ ಪೂಜೆಯು ಭರತಖಂಡದಲ್ಲಿ ಬಲು ಅನಾದಿ ಯಿಂದಲೂ ಬಂದಿದೆ. ದುರ್ಗಾದೇವಿಯು ಶಕ್ತಿಯ ಅವತಾರವೆಂದು ಭಾರತೀಯರು ನಂಬುತ್ತಾರೆ. ಬಹುತರವಾಗಿ ಉತ್ತರ ಹಿಂದೂಸ್ಥಾನದಲ್ಲಿ. ಈ ದೇವಿಯ ಪೂಜೆ ಪುನಸ್ಕಾರಗಳನ್ನು ಬಲು ವಿಜೃಂಭಣೆಯಿಂದ ಬ್ರಾಹ್ಮಣರೇ ಮಾಡುವರು. ಕರ್ನಾಟಕದಲ್ಲಿ ಈ ದೇವಿಯ ಅರ್ಚಕರೇ ಬೇರೆ. ಈ ದೇವಿಯ ಪೂಜಾರಿಗಳು ಬೇಡರು. ಬ್ರಾಹ್ಮಣರು ಈ ದೇವಿಯ ಪೂಜಾರಿಗಳಾಗಿರುವುದು ಕಂಡು ಬರುವುದಿಲ್ಲ. ಅಲ್ಲದೆ ಉತ್ತರದಲ್ಲಿರುವಂತೆ ದಕ್ಷಿಣದಲ್ಲಿ ವಿಶೇಷವಾಗಿ ಕರ್ನಾಟಕದಲ್ಲಿ ಸುಪ್ರಸಿದ್ಧ ದುರ್ಗಾದೇವತೆಯ ದೇಗುಲಗಳು ಕಡಿಮೆ. ಇಲ್ಲವೆಂದರೂ ಸಲ್ಲುವುದು. ಕರ್ನಾಟಕದಲ್ಲಿ ದ್ಯಾಮವ್ವ, ದುರುಗವ್ವ ದೇವತೆಗಳು ದೇವತೆಗಳಾಗಿ ಅಕ್ಕಸಾಲಿಗ ಹಾಗೂ ಬೇಡರ ಕೈವಶವಾದುದೆಂತು? ಎಂಬುದು ಎಲ್ಲರಿಗೂ ಬಗೆಹರಿಯದ ಸಮಸ್ಯೆಯಾಗದಿರದು. ಉತ್ತರ ಹಿಂದೂಸ್ಥಾನದಲ್ಲಿ ದುರ್ಗಾದೇವಿಗೆ ಆಗುವ ಪೂಜಾ ವಿಧಾನಕ್ಕೂ ಕರ್ನಾಟಕದಲ್ಲಿ ಈ ದೇವತೆಗೆ ದುರುಗಮುರುಗಿಯರು ಮಾಡುವ ಪೂಜಾ ವಿಧಾನಕ್ಕೂ ಮಹದಂತರವಿದೆ. ಒಂದು ಶಾಸ್ತ್ರೋಕ್ತ ವೈದಿಕ ಪದ್ಧತಿಯಲ್ಲಿ ಇನ್ನೊಂದು ಕಾಡು ಬೇಡರ ಬೆಡಗಿನಲ್ಲಿ.
ಬ್ಯಾಡ ಬ್ಯಾಡಂದ್ರ ಕೇಳದಲೇ
ಬ್ಯಾಡರ ಬೆನ್ನ ಬಿದ್ದಾಳ್ರೀ
ಎಂಬ ಮಾತಿನಲ್ಲಿ ಕರ್ನಾಟಕದಲ್ಲಿ ದುರುಗಮ್ಮನ ಮೇಲೆ ದಾಳಿ ಹಾವಳಿಗಳಾಗಿರ ಬಹುದೆಂದು ಅನುಮಾನ ಹೊರಡುವುದು. ಸಂಶೋಧನ ದೃಷ್ಟಿಯಿಂದ ಇದನ್ನು ಹಿಂಜಿ ನೋಡಲು ಇವೆಲ್ಲವುಗಳು ವಿಧಿತವಾಗದರಿವು. ಹನ್ನೆರಡನೆ ಶತಮಾನವು ಕರ್ನಾಟಕದಲ್ಲಿ ಎಲ್ಲ ಕ್ಷೇತ್ರಗಳಲ್ಲಿಯೂ ಕ್ರಾಂತಿಯ ಕಾಲ. ಅನುಭಾವದೊಡನೆ ಕಾಯಕ ಮಾಹಿತಿಯನ್ನು ಜಗತ್ತಿಗೆ ಬಿತ್ತಿದ ಕಾಲ. ಇದನ್ನರಿತ ಜನರು ಕಾಯಕದೊಡನೆ ಅನುಭಾವಕ್ಕಿಳಿದರು. ಕಾಯಕವೇ ಕೈಲಾಸವಾಗಲು ಜನತೆಯಲ್ಲಿ ಮೂಢನಂಬಿಕೆಗಳು ಮಾಯವಾಗ ಹತ್ತಿದವು. ಆದರೂ ಜನರ ಮೋಹವು ಜ್ಯೋತಿರ್ಲಿಂಗಾದಿಗಳ ಮೇಲೆ ಕಡಿಮೆಯಾಗಲಿಲ್ಲ. ಪುಣ್ಯಕ್ಷೇತ್ರ, ನಿದರ್ಶನವು ಆಗಿನ ಕಾಲದ ಆಯುಷ್ಯದ ಬಹುಭಾಗವನ್ನೇ ನುಂಗುತ್ತಿದ್ದುದರಿಂದ ಕಾಯಕಕ್ಕೆ ತೊಂದರೆಯಾಗಹತ್ತಿತು. ಇದನ್ನರಿತು ಅನುಭಾವಿಯಾದ ಬಸವಣ್ಣನು ಜ್ಯೋತಿರ್ಲಿಂಗ-ಸ್ಥಾವರ ಲಿಂಗಾದಿಗಳು ದ್ಯೋತಕವೆಂದು ಇಷ್ಟಲಿಂಗ ದರ್ಶನವು ಮೋಕ್ಷಕ್ಕೆ ಕಾರಣವಾಗ ಲಾರದೆಂದು ಬೋಧಿಸಿದನು. ಇಷ್ಟಲಿಂಗದೊಡನೆ ಕಾಯಕವೇ ಮೋಕ್ಷವಾಗುವುದೆಂದು ತಿಳಿಸಿ ಹೇಳಲು ಜನರು ಕಾಯಕವನ್ನು ನಂಬಿ ಕಾಯಕ ನಿರತರಾದರು. ಅನುಭಾವಿಗಳಾದರು. ದೇಶವು ಉದ್ಧಾರವಾಗಿ ಜೀವನವು ಸುಖಮಯವಾಯಿತು. ಹೀಗಾಗಬೇಕಾದರೆ ಮಾರಿ, ಮಸಣಿ, ಮರಗಿ, ಜ್ಯೋತಿಷ್ಯ, ಶಕುನಾದಿ ಮೂಢ ಅಪನಂಬಿಕೆಗಳನ್ನು ತಮ್ಮ ವಚನಗಳಲ್ಲಿ ಚರ್ಚಿಸಿ ಜನರಿಗೆ ಬೋಧಿಸುತ್ತಿದ್ದರು. ಇದನ್ನರಿತು ಅನೇಕ ಕಾಡುಜನರೂ ಸಹ ಶಿವಶರಣರ ವಚನಗಳನ್ನೇ ನಂಬಿ ಕಾಯಕದ ಕಡೆಗೆ ತಮ್ಮ ಮನಸ್ಸನ್ನು ಹಾಕಿ ಮಹಾಶಿವಾನುಭವಿ ಗಳಾದರು. ಹೀಗೆ ಬರಬರುತ್ತ ಈ ದೇವತೆಗೆ ಭಕ್ತರು ಕಡಿಮೆಯಾಗಲು ಬ್ರಾಹ್ಮಣರು ಈ ದೇವಿಯ ಅರ್ಚನೆಯನ್ನು ಬಿಟ್ಟಿರಬಹುದೇ? ಆಗ ಅವಳು ಕರ್ನಾಟಕದ ಕಾಡಾಡಿಗಳಾದ ಬೇಡರ ಬೆನ್ನು ಬಿದ್ದಿರಬಹುದೇ? ಮುಂದೆ ಬೇಡರಲ್ಲಿಯೂ ಕೆಲವರು ಶಿವಶರಣರಾಗಿ ಈ ದುರುಗ ಮುರಗಿಯೇ ಇಷ್ಟಲಿಂಗವೆಂದು ಅರುಹಿದ್ದಾರೆ. ದುರುಗಮುರಗಿಯ ಕಾಯಕ ಮಾಡಿ ಇಷ್ಟಲಿಂಗದ ಮಾಹಿತಿಯನ್ನು ಕಾಡು ಜನರಲ್ಲಿ ವಚನರೂಪದಿಂದ ತಿಳಿಸಿದ್ದಾರೆ. ಆದುದರಿಂದ ಇಂದಿನವರೆಗೆ ದುರಗಮುರಗಿಯ ಪೂಜಾ ವಿಧಾನ ಸ್ತೋತ್ರದ ಬಹುಭಾಗವು ವಚನರೂಪದಲ್ಲಿಯೇ ಇರುವುದು” (ಬಿ.ಎಸ್. ಗದ್ದಿಗಿಮಠ, ೧೯೮೮-೯೨).
ಡಾ. ಬಿ.ಎಸ್. ಗದ್ದಗಿಮಠರು ಹೇಳುವ ಹಾಗೆ ಕರ್ನಾಟಕದಲ್ಲಿ ದುರಗಮ್ಮನ ಮೇಲೆ ಹಾವಳಿ ಆಗಿರಬಹುದೆಂಬ ಅನುಮಾನ ಸಮಂಜಸವಲ್ಲ ಎನಿಸುತ್ತದೆ. ಏಕೆಂದರೆ ದುರ್ಗಾದೇವತೆಯ ಮೂಲ ಬಂಗಾಳದ ಕಾಲಘಾಟ್ ಪ್ರದೇಶ, ಇದೊಂದು ಮೂಲದಲ್ಲಿ ಶಕ್ತಿ ಆರಾಧನೆಯ ಕೇಂದ್ರ. ಬಂಗಾಳ ಹಾಗೂ ಪೂರ್ವ ಭಾರತದಲ್ಲಿ ಅತೀ ಪ್ರಾಚೀನವಾದ ಸಮುದಾಯಗಳು ವಾಸಿಸುವ ಪ್ರದೇಶವಾಗಿದೆ. ಆರ್ಯರು ಬರುವ ಪೂರ್ವದಲ್ಲಿಯೇ ಮಾತೃ ಆರಾಧನೆಯ ಸಮುದಾಯಗಳು ಅಲ್ಲಿ ವಾಸಿಸುತ್ತಿದ್ದ ಬಗೆಗೆ ಸಂಶೋಧನೆಗಳು ಸಾಬೀತುಪಡಿಸಿವೆ. ಈ ಕಾರಣದಿಂದ ದುರ್ಗಾ ಆರಾಧನೆ ಪ್ರಾಚೀನ ಕಾಲದಿಂದಲೂ ನಡೆದುಕೊಂಡು ಬಂದಿದೆ. ಈ ಕಾರಣದಿಂದಲೇ ಈ ಕೇಂದ್ರಕ್ಕೆ ಹಲವಾರು ಸಮುದಾಯಗಳು ಆಗಾಗ್ಗೆ ಬಂದು ಹೋಗುವ ಪರಂಪರೆ ಮೊದಲಿನಿಂದಲೂ ನಡೆಯುತ್ತಾ ಇದೆ. ಹಾಗೆಯೇ ಒರಿಸ್ಸಾ ಹಾಗೂ ಆಂಧ್ರಪ್ರದೇಶದಲ್ಲಿ ವಾಸಿಸುತ್ತಿದ್ದ ಬೇಡ ನಾಯಕ ಸಮುದಾಯವು ಅಲ್ಲಿಗೆ ಹೋಗಿ ಬರುವ ಸಂಪ್ರದಾಯವನ್ನು ಇಟ್ಟುಕೊಂಡಿರುತ್ತಾರೆ. ದುರ್ಗಾ ಮೂಲತಃ ಶಕ್ತಿದೇವತೆ. ಇವರು ಶಕ್ತಿದೇವತೆಯ ಆರಾಧಕರು. ಹಾಗಾಗಿ ಒರಿಸ್ಸಾ ಹಾಗೂ ಆಂಧ್ರ ಪ್ರದೇಶದ ಕಡೆಯಿಂದ ವಲಸೆ ಬಂದ ಬೇಡನಾಯಕ ಸಮುದಾಯದವರು ದುರ್ಗಾ ದೇವತೆಯ ಆರಾಧಕರಾಗಿರುವುದು ಸಹಜವಾಗಿದೆ. ದುರುಗಮುರುಗಿ ಕಾಯಕ ಮಾಡಿಕೊಳ್ಳಲು ಇದ್ದಿರಬಹುದಾದ ಕಾರಣಗಳು ಮುಖ್ಯವಾಗಿ ಇವರು ಮೂಲತಃ ಬೇಟೆ ಹಾಗೂ ಪಶುಪಾಲಕ ರಾಗಿರುವುದು. ಇವುಗಳು ಇವರನ್ನು ವಲಸೆಗಾರರನ್ನಾಗಿ ಮಾಡಿದ ಕಸುಬುಗಳು. ಹಾಗಾಗಿ ತಾವು ವಲಸೆ ಹೋದ ಜಾಗಗಳಿಗೆಲ್ಲಾ ತಮ್ಮ ದೈವವನ್ನು ಹೊತ್ತುಕೊಂಡು ಹೋಗುವರಾರು. ಹೊತ್ತುಕೊಂಡು ಹೋಗುವಾಗ ದೈವವನ್ನು ಪೆಟ್ಟಿಗೆ ಅಥವಾ ಬುಟ್ಟಿಯಲ್ಲಿ ಇಟ್ಟುಕೊಂಡು ಒಂದು ಕಡೆಯಿಂದ ಇನ್ನೊಂದು ಕಡೆಗೆ ವಲಸೆ ಹೋಗಿದ್ದಿರಬಹುದಾದ ಸಾಧ್ಯತೆ ಇದೆ. ಪಶುಪಾಲನಾ ಹಂತದ ಹಲವು ಜನಸಮುದಾಯಗಳು ತಾವು ಒಂದು ಕಡೆ ಖಾಯಂ ಆಗಿ ನೆಲೆ ನಿಲ್ಲುವುದಕ್ಕೆ ಮೊದಲು ಅಲೆಮಾರಿಗಳಾಗಿದ್ದರು. ಅಂಥ ಸಂದರ್ಭಗಳಲ್ಲಿ ತಾವು ನಂಬಿದ ದೈವದ ಪ್ರತಿರೂಪವನ್ನು ಪೆಟ್ಟಿಗೆಯಲ್ಲಿಟ್ಟು ತಮ್ಮ ಜೊತೆಹೊತ್ತು ಹೋಗುತ್ತಿದ್ದರು. ಅನೇಕ ಅಲೆಮಾರಿ ಜನವರ್ಗ ಒಂದಾನೊಂದು ಕಾಲಕ್ಕೆ ಈ ಪದ್ಧತಿ ಅನುಸರಿಸಿರುವುದನ್ನು ಕೆಲವು ವಿದ್ವಾಂಸರು ಧೃಡಪಡಿಸಿದ್ದಾರೆ. ಆದರೆ ಈಗ ಅಂಥ ವಲಸೆ ಜನವರ್ಗ ಕೂಡ ಖಾಯಂವಾಸಿಗಳಾಗಿ ಮಾರ್ಪಟ್ಟಿರುವುದರಿಂದ ಹೊತ್ತು ತಿರುಗುವ ಪೆಟ್ಟಿಗೆ ದೇವತೆಗಳನ್ನು ನಾವು ಕಾಣಲಾಗುತ್ತಿಲ್ಲ. ಆದರೆ ಕಾಡುಗೊಲ್ಲರು ಹಾಗೂ ಬೇಡನಾಯಕ ಸಮುದಾಯದ ಇನ್ನೊಂದು ಪಂಗಡವಾದ ಮ್ಯಾಸಬೇಡರಲ್ಲಿ ಈಗಲೂ ನೆಲೆಗೊಂಡ ಆದರೆ ಪೆಟ್ಟಿಗೆಯಲ್ಲೇ ಇಟ್ಟು ಪೂಜಿಸುವ ದೇವತೆಗಳನ್ನು ಕಾಣಬಹುದು. ಅಂಥ ಜನವರ್ಗದ ಕವಲುಗಳಾಗಿ ಪೆಟ್ಟಿಗೆ ದೇವರನ್ನು ಹೊತ್ತು ಜನವಿರುವ ಕಡೆಗೇ ಹೋಗಿ ಆರಾಧನೆಗೆ ಒಳಪಡಿಸುತ್ತಿದ್ದ ಒಂದು ಗುಂಪು ದುರುಗಮುರುಗಿಯರಾಗಿರುವ ಸಾಧ್ಯತೆ ಇದೆ.
ದುರುಗಮುರುಗಿಯ ಮೂಲದ ಕುರಿತು ಕನ್ನಡ ಜಾನಪದ ವಿಶ್ವಕೋಶ (ಸಂಪುಟ ೨)ದಲ್ಲಿ “ದುರುಗಮುರುಗಿಯರು ಉತ್ತರದಿಂದ ಬಂದವರೆಂದೂ ದ್ರಾವಿಡರ ಗುಂಪಿಗೆ ಸೇರಿದವರೆಂದೂ ಅಭಿಪ್ರಾಯಗಳಿವೆ. ಇವರು ದ್ರಾವಿಡರ ಗುಂಪಿಗೆ ಸೇರಿದವರಾದ್ದರಿಂದ ದಕ್ಷಿಣದವರಿರಬೇಕೆಂಬ ವಾದವೂ ಇದೆ. ಇವರನ್ನು ‘ಕುರುಬ’ ಜನಾಂಗಕ್ಕೆ ಸೇರಿದವರೆಂತಲೂ  ಹೇಳುತ್ತಾರೆ. ಕುರುಬರಲ್ಲಿ ಊರು ಕುರುಬ, ಅಡವಿಕುರುಬ ಎಂಬೆರಡು ಪಂಗಡಗಳಿವೆ. ಅಡವಿಕುರುಬರಲ್ಲಿ ಶಾಸ್ತ್ರ ಹೇಳುವವರೂ, ಕವಲೆತ್ತಿನವರೂ, ಬಾಳ ಸಂತೋಷರೂ, ದುರುಗಮುರುಗಿಯವರು ಎಂಬ ಪಂಗಡಗಳಾಗಿ ವಿಂಗಡಿಸಿ ಬೇರೆ ಬೇರೆ ವೃತ್ತಿಗಳನ್ನೂ ಕೈಗೊಂಡರೆಂದೇ ಹೇಳುವುದುಂಟು. ಇನ್ನೊಂದು ವಾದದಂತೆ ದುರ್ಗಮ್ಮ ಮರ್ಗಮ್ಮನನ್ನು ಕೆಳವರ್ಗದವರು ಬುಟ್ಟಿಯಲ್ಲಿಟ್ಟುಕೊಂಡು ಬೀದಿಬೀದಿಗೂ ಹೋಗಿ ಈ ದೇವತೆ ಶಾಪ ಹಾಕುತ್ತಾಳೆಂದು ಜನರಲ್ಲಿ ಭಯ ಹುಟ್ಟಿಸಿ ಅವರಿಂದ ದವಸ ಧಾನ್ಯಗಳನ್ನು ಪಡೆದು ಜೀವನ ಸಾಗಿಸುತ್ತಿದ್ದರೆಂದು ತಿಳಿದು ಬರುತ್ತದೆ” (ಡಾ. ಚಂದ್ರಶೇಖರ ಕಂಬಾರ; ೧೯-೧೦೩೪). ಗೀತಾನಾಗಭೂಷಣ ಅವರು ಮೇಲಿನ ಅಭಿಪ್ರಾಯದ ಜೊತೆ ಏಕೀಭವಿಸಿ ಕುರುಬರಲ್ಲಿ ಊರು ಕುರುಬರು, ಅಡವಿ ಕುರುಬರು ಎಂಬ ಎರಡು ವಿಧದ ಜನಾಂಗಗಳಿ ರುವುದರಿಂದ ದುರುಗಮುರುಗಿಯರು ಅಡವಿ ಕುರುಬರ ಜಾತಿಗೆ ಸೇರಿದವರೆಂದು ಹೇಳುತ್ತಾರೆ.
ಡಾ. ಕೆ. ದುರ್ಗಾದಾಸ್ ಅವರು ತಮ್ಮ ಕ್ಷೇತ್ರಕಾರ್ಯ ಮಾಹಿತಿಗಳ ಆಧಾರದ ಮೇಲೆ ದುರುಗಮುರುಗಿಯರು “ಬೇಡ ಜಾತಿಗೆ ಸೇರಿದವರೆಂಬುದು ತಿಳಿದು ಬರುತ್ತದೆ. ಬೇಡರಲ್ಲೂ ಊರ ಬೇಡರು ಮತ್ತು ಅಡವಿ ಬೇಡರೆಂದು ಎರಡು ಪಂಗಡಗಳಿವೆ. ದುರುಗಮುರುಗಿಯರು ತಾವು ಗಂಗಾಮತಸ್ಥರೆಂದೂ, ಮೂಲವೃತ್ತಿ ಮೀನುಗಾರಿಕೆಯಾಗಿತ್ತೆಂದೂ ಹೇಳುವುದನ್ನು ನೋಡಿದರೆ ಇವರು ಮೂಲದಲ್ಲಿ ಬೇಡ ಜಾತಿಯವರಿರಬೇಕೆಂಬ ಮಾತಿಗೆ ಪುಷ್ಟಿ ದೊರೆಯುತ್ತದೆ. ಆದರೆ ಊರ ಬೇಡರ ಜೊತೆ ಕೊಡುಕೊಳೆ ಯಾವುದೂ ಇಲ್ಲ. ಇದಕ್ಕೆ ಕಾರಣವೆಂದರೆ ಬಹುಶಃ ಇವರಿಗೆ ನಿರ್ದಿಷ್ಟ ನೆಲೆಯಿಲ್ಲದಿರುವುದು ಎಂದು ಹೇಳುತ್ತಾರೆ (ಡಾ. ಕೆ. ದುರ್ಗಾದಾಸ್; ೨೦೦೦, ೪೪೮).
ದುರುಗಮುರುಗಿಯರು ತಾವು ಈ ರೀತಿಯ ಕಾರ್ಯದಲ್ಲಿ ತೊಡಗಲು ಕಾರಣವನ್ನು ಪುರಾಣ ಮೂಲದ ಮುಖಾಂತರ ಹೇಳುತ್ತಾರೆ. ಅದೇನೆಂದರೆ, ದುರ್ಗನೆಂಬ ರಾಕ್ಷಸ ಯಾರಿಂದಲೂ ಸಾಯದಂತಹ ವರ ಪಡೆದು ಲೋಕ ಕಂಟಕನಾಗಿರುತ್ತಾನೆ. ದುರ್ಗೆಯು ಬ್ರಹ್ಮನು ಹೇಳಿದಂತೆ ಕಾಳರಾತ್ರಿ ಅವನೊಂದಿಗೆ ಯುದ್ಧಮಾಡಿ ಕೊಂದು ಹಾಕುತ್ತಾಳೆ ಎಂಬುದು ಪುರಾಣ ಪ್ರಸಿದ್ಧವಾದ ಕಥೆ. ಹೀಗೆ ಕೊಂದು ಹಾಕುವಾಗ ದುರ್ಗೆಯು ಆದಿಶಕ್ತಿಯ ರೂಪತಾಳಿದ್ದಳಂತೆ. ಇದರ ಹಿನ್ನೆಲೆಯಿಂದಾಗಿ ದುರುಗ ಮುರುಗಿಯರನ್ನಾಡಿಸುವ ಗಂಡಸು ಪೂಜಾರಿ ಲಡ್ಡಿನಿಂದ ತನ್ನ ದೇಹ ದಂಡಿಸಿಕೊಳ್ಳುತ್ತಾ ದೇವಿ ಆರಾಧನೆಗೆ ಚಾಲನೆ ಸಿಕ್ಕಿರಬಹುದು. ಜೊತೆಗೆ ಮುಂಗೈಯಲ್ಲಿ ಕತ್ತಿಯಿಂದ ರಕ್ತ ಬರಿಸಿಕೊಳ್ಳುವ ಕ್ರಿಯೆಯಿಂದ ತೃಪ್ತಳಾಗುವಳು ಎಂದು ನಂಬುತ್ತಾರೆ. ದೇಹ ದಂಡನೆಯ ಮೂಲಕ ದೇವಿಯನ್ನು ಒಲಿಸಿ ಕೊಳ್ಳುವ ಈ ಕ್ರಿಯೆಯಿಂದ ದೇಹಕ್ಕೆ ನೋವಾಗುವುದಿಲ್ಲ ಎಂದು ನಂಬುತ್ತಾರೆ. ಪ್ರಾಚೀನ ಕಾಲದ ಈ ದೇಹದಂಡನೆಯ ಮುಖಾಂತರ ದೇವರನ್ನು ಒಲಿಸಿಕೊಳ್ಳಬಹುದೆಂಬುದು, ಕೆಂಡ ತುಳಿತ, ಪಾದುಕೆಗಳ ಮೇಲೆ ನಿಲ್ಲುವುದು, ಸಿಡಿ ಮುಂತಾದ ಆಚರಣೆಗಳ ಹಿನ್ನೆಲೆಗೆ ಕಾರಣವಾಗಿದೆ.
ದುರುಗಮುರುಗಿಯವರು ತಮ್ಮ ಅಲೆಮಾರಿತನದ ಸ್ವಭಾವದಿಂದಾಗಿ ಭಾರತದಾದ್ಯಂತ ಸಂಚರಿಸಿ ಬರುವುದುಂಟು. ಮಹಾರಾಷ್ಟ್ರ ಹಾಗೂ ಆಂಧ್ರಪ್ರದೇಶ, ಕರ್ನಾಟಕದ ಕಿನ್ನಾಳ, ಕೊಪ್ಪಳ, ಬಳ್ಳಾರಿ, ಹೊಸಪೇಟೆ, ಸುರಪುರ, ಹುಬ್ಬಳ್ಳಿ, ವಿಜಾಪುರ, ಸಿಂದಗಿ, ಚಾಲಾಪುರ, ಬಂಕಾಪುರ, ವಾತನಹಳ್ಳಿ, ಅಕ್ಕಿ ಆಲೂರ, ನರೇಗಲ್ಲ, ಗೋಕಾವಿ, ರಾಯದುರ್ಗ, ಸೊಲ್ಲಾಪುರ, ಚಾಮರಾಜನಗರ ಜಿಲ್ಲೆಯ ಹಲವೆಡೆ, ಬಾರ್ಸಿ ಮುಂತಾದ ಅನೇಕ ಸ್ಥಳಗಳಲ್ಲಿ ವಾಸವಾಗಿರುವುದನ್ನು ಕಾಣಬಹುದು. ದುರುಗಮುರುಗಿಯವರು ಕನ್ನಡ, ತೆಲುಗು ಭಾಷೆಗಳನ್ನು ಮುಖ್ಯವಾಗಿ ಮಾತನಾಡುತ್ತಾರೆ. ಭಿಕ್ಷಾಟನೆಗಾಗಿ ಹೊರಗಡೆ ವಲಸೆ ಹೋದಾಗ ಬೇರೆ ಬೇರೆ ಭಾಷೆಯ ಜನರೊಂದಿಗೆ ವ್ಯವಹರಿಸಬೇಕಾಗಿರುವುದರಿಂದ ಮರಾಠಿ, ಹಿಂದಿ, ಉರ್ದು, ಕೊಂಕಣಿ ಮುಂತಾದ ಭಾಷೆಗಳನ್ನು ಸಹ ಮಾತನಾಡುತ್ತಾರೆ.
ದುರುಗ ಮುರಗಿಯವರು ತಮ್ಮ ವೃತ್ತಿಗಾಗಿ ಊರೂರು ಅಲೆಯುವ ಸಂದರ್ಭದಲ್ಲಿ ‘ಕಾಲೂರಿದ್ದೆ ನೆಲೆ’ ಎಂಬಂತೆ ನಿಗದಿತವಾದ ನೆಲೆ ಇಲ್ಲ. ಭಿಕ್ಷಾಟನೆಗಾಗಿ ಯಾವುದಾದರೊಂದು ಊರನ್ನು ಆಯ್ದುಕೊಂಡು ತಮ್ಮ ಸಹ ಪರಿವಾರದೊಂದಿಗೆ ಪ್ರಯಾಣ ಬೆಳೆಸುತ್ತಾರೆ. ಊರ ಹತ್ತಿರದ ಬಯಲಲ್ಲಿ ಬಿಡಾರವನ್ನು ಹೂಡುತ್ತಾರೆ. ಕತ್ತೆಗಳ ಮೇಲೆ ಹೇರಿರುವ ‘ಸಂಚಾರಿ ಬಿಡಾರ’ವನ್ನು ಕೆಳಗಿಳಿಸಿ ಕ್ಷಣಾರ್ಧದಲ್ಲಿ ಬಿಡಾರ ಸಿದ್ಧಗೊಳಿಸುವ ಚತುರರು, ಬಿಡಾರದ ಪಕ್ಕದಲ್ಲಿ ಕತ್ತೆ, ಹಂದಿ, ನಾಯಿಗಳ ಹಟ್ಟಿಯೂ ರೂಪುಗೊಳ್ಳುತ್ತವೆ. ದುರುಗಮ್ಮನ ಸಂಚಾರಿ ಗುಡಿ, ಢಕ್ಕೆಯ ವಾದ್ಯ, ಪಾತ್ರೆ, ಪಡುಗ, ಬಟ್ಟೆ ಬರೆ, ಚಾಪೆ ಇವುಗಳಿಂದ ಬಿಡಾರ ತುಂಬುತ್ತಾರೆ. ಅಂಗಳದಲ್ಲಿ ಕಲ್ಲುಗುಂಡು ಹೂಡಿ ಒಲೆ ಸಿದ್ಧಪಡಿಸುತ್ತಾರೆ. ಅವಕಾಶ ಸಿಕ್ಕರೆ ಗುಡಿಗುಂಡಾರ, ಧರ್ಮಶಾಲೆ, ಚಾವಡಿಗಳಲ್ಲಿಯೂ ತಂಗುವುದುಂಟು.
ಸಮವಾಗಿ ಬಿಸಿಲು ಗಾಳಿಗಳನ್ನುಂಡ ದುರುಗ ಮುರುಗಿಯರ ಮೈಕಟ್ಟು ಚೆನ್ನಾಗಿಯೇ ಇರುತ್ತದೆ. ಇವರ ವೇಷಭೂಷಣಗಳು ವಿಚಿತ್ರವಾಗಿಯೇ ಇರುತ್ತವೆ. ಮುಖಕ್ಕೆ ಅರಿಶಿಣ, ಹಣೆಗೆ ದೊಡ್ಡ ಬೊಟ್ಟಿನಾಕಾರದ ಕುಂಕುಮ, ಭಂಡಾರದ ಲೇಪನ, ಕೈ ರಟ್ಟೆಗೆ ಬೆಳ್ಳಿಯ ಕಡಗ, ನಡುವಿಗೆ ದಪ್ಪ ಗೆಜ್ಜೆಯ ಸರ, ಕಾಲಿಗೆ ಪೊದೆಗೆಜ್ಜೆ ಸಾಮಾನ್ಯವಾಗಿ ಕೆಂಪು ಸೀರೆಯನ್ನೇ ನಿರಿಗೆಯಾಗಿ ಕಚ್ಚೆಯ ರೀತಿ ಕಟ್ಟಿದ ಕಾಸೆ, ಕೈಯಲ್ಲಿ ಚಾವಟಿ ಅಥವಾ ಛಡಿ ಇವು – ಪೆಟ್ಟಿಗೆ ಹೊತ್ತ ಪೂಜಾರಿಯ ವೇಷ. ಅವನ ಜೊತೆಗೆ ಬರುವ ಹೆಣ್ಣಿನದು (ಸಾಮಾನ್ಯವಾಗಿ ಹೆಂಡತಿ) ಬೇರೆಯದೇ ಚಿತ್ರ. ಮಾಮೂಲಿ ಹೆಂಗಸಿನ ವೇಷವಾದರೂ ಕೈಗೆ ಕಡಗ, ನಡುವಿಗೆ ಡಾಬು, ಮೂಗುತಿ ಹಾಗೂ ವಿವಿಧ ಬೆಳ್ಳಿಯ ಒಡವೆಗಳಿರುತ್ತವೆ. ನಡುವಿನ ಒಂದು ಕಡೆ ಬಟ್ಟೆಯಲ್ಲಿ ತೂಗು ಹಾಕಿಕೊಂಡ ಮಗು, ಇನ್ನೊಂದು ಕಡೆ ಭಿಕ್ಷೆ ಸಂಗ್ರಹಿಸುವ ಅಸುಬೆಚೀಲ, ಕುತ್ತಿಗೆಗೆ ನೇತುಹಾಕಿಕೊಂಡ ಅರೆ ಅಥವಾ ಉರುಮೆ ವಾದ್ಯ. ಎರಡೂ ಕಡೆ ತೆಳುವಾದ ಚರ್ಮವನ್ನು ಹೊಂದಿದ ಉರುಮೆ ವಾದ್ಯವನ್ನು ಒಂದು ಕಡೆಯಿಂದ ಬಡಿಯುತ್ತ ಇನ್ನೊಂದು ಕಡೆಯಿಂದ  ಉಜ್ಜುತ್ತಾರೆ. ಉಜ್ಜುವ ಕಡೆಯಿಂದ ‘ದರ್ರಬುರ್ರ’ ಎಂಬ ಶಬ್ದ ಬಂದರೆ ಬಡಿಯುವ ಕಡೆಯಿಂದ ‘ಢಮ್ಮ ಢಮ್ಮಿ ಢಮಢಮ್ಮಿ’ ಎಂಬ ಶಬ್ದ ಬರುತ್ತದೆ.
ದುರುಗ ಮುರಗಿಯರು ಹೊತ್ತೊಯ್ಯುವ ಗುಡಿಗಳು ಮೂರು ಅಡಿ ಎತ್ತರವಿರುವ ಬಿದಿರು ಕಟ್ಟಿಗೆಗಳ ಅಥವಾ ಚಹಾಪುಡಿ ಡಬ್ಬಿಯಿಂದ ತಯಾರಾದ ಪುಟ್ಟ ಕಪಾಟಿನಂತಿರುತ್ತವೆ. ಈ ಕಪಾಟನ್ನು ತೆಗೆದುಕೊಂಡು ಹೋಗುವಾಗ ಮಾಯಕಾರತಿ ದುರುಗಮ್ಮನ ಗುಣಗಾನವನ್ನು ಕೆಲವೊಮ್ಮೆ ವಚನರೂಪದಲ್ಲಿ ಮಾಡುತ್ತಾರೆ.
೧. ಸಾವಿರ ವರುಷ ಬಾಳಿದರೂ ಸಾವು ತಪ್ಪಲಿಲ್ಲ. ನೂರು ವರುಷವಿದ್ದರೂ ಅಣ್ಣ ತಮ್ಮರ ಪಾಲು ತಪ್ಪಲಿಲ್ಲ. ಮಣ್ಣಿನ ಕಾಯ ಮಣ್ಣಿಗೆ. ಏಸುದಿನ ಬಿಟ್ಟರೂ ಕುಂಬಾರಸ್ವಾರಿ ಒಡಿಯಲೇಬೇಕು. ಬೇಡುಂಡ ಬಾಯಿ ನಾಡು ಕಂಡಿತು. ನಿನ್ಹೊತ್ತು ನಾನು ಬೇಡಿ ಉಣ್ಣುವೆನಮ್ಮ ಮಾಯಾಕಾರತಿ ದುರಗಮ್ಮ…….
೨. ಅಗ್ಗಿ ಹೊತ್ತದ ಉರುವಲು. ಬೆಂಕಿ ಇಲ್ಲದ ಕಿಚ್ಚು. ತಡವಿಲ್ಲದೆ ಮಾನವನ ಕೊಲ್ಲಾಕಿ, ಜಗಳದಾಗ ಜಳ. ತಾಸಿನಲ್ಲಿ ಊರಾಗ ಹೊಕ್ಕು ಬೆಳ್ಳಿ ದೇವ್ರನ ಬಂಗಾರ ದೇವ್ರನ, ಅಡ ಸೇರಿಸಿ ಊರಾ ಮಂದಿನ ಕೇಡು ಮಾಡುವ ಮಾಯಕಾರತಿ ಆದಿಶಕ್ತಿ ದುರಗಮ್ಮ….
೩. ಮಂಡಲದಲ್ಲಿ ಮಾಯಕಾರತಿ, ಕಂಡಜನರಿಗೆ ಮಂಡಕಾರತಿ, ಚಂಡಿಯ ಚಿವುಟಿ ಭಂಡಾರ ಚೀಲ ಬೆನ್ನಿಗೆ ಹೊರಸಾಕೆಮ್ಮೆ, ಶರಣಶರಣರನು ಕಾಡಿದಿ ನಿನ್ನ ಮಾಯೆ ಯಾರಿಗೂ ಸಿಕ್ಕಿಲ್ಲ. ಮಾಯಕಾರತಿ ದುರಗಮ್ಮ…..
ಹೀಗೆ ಅನೇಕ ವಚನಗಳನ್ನು ಹೇಳುತ್ತ ಪೆಟ್ಟಿಗೆಯ ಗುಡಿಯ ಬಾಗಿಲ ಪರದೆಯನ್ನೂ ಹೋಳು ಮಾಡಲು ದೇವಿಯ ಭವ್ಯ ಮೂರ್ತಿಯು ಎಲ್ಲರ ಕಣ್ಣಿಗೆ ಬೀಳುವುದು. ಮೂರ್ತಿಗೆ ನಾಲ್ಕು ಕೈಗಳಿರುವವು. ಮುಂದಿನ ಬಲಗೈಯಲ್ಲಿ ಖಡ್ಗವಿದ್ದು ಅದಕ್ಕೆ ಯಾವಾಗಲೂ ಹಸಿರು ಬಳೆಗಳನ್ನು ಹಾಕಿರುತ್ತಾರೆ. ಎಡಗೈಯಲ್ಲಿ ಕುಂಕುಮ ಕರಣಕಿ ಇರುವುದು. ಹಿಂದಿನ ಎಡಬಲ ಎರಡೂ ಕೈಗಳಲ್ಲಿ ಹೆಡೆನಾಗಗಳಿರುವವು. ಕಿವಿಯಲ್ಲಿ ವಾಲಿ, ಮೂಗಿನಲ್ಲಿ ಮೂಗುತಿ ಹಾಗೂ ಮೂಗಿನ ಸೆಂಜಿಯ ಬುಡದಲ್ಲಿ ಕೋರೆ ಮೀಸೆಯಿಂದ ನೆತ್ತರ ಬಣ್ಣ ತುಂಬಿದ ದೇವಿಯ ಮುಖವು ರೌದ್ರವಾಗಿ ತೋರುವುದು. ಕೊರಳಲ್ಲಿ ಚಿಂತಾಕ ಪದಕ-ತಾಳಿಯನ್ನು ಹಾಕಿ, ಚೆಂದರಕಾಳಿಯ ಸೀರಿ, ಹಸಿರುಗುಪ್ಪಸವನ್ನು ತೊಡಿಸಿರುತ್ತಾರೆ.
ದುರುಗಮ್ಮ ಬಂದಾಳ್ರೇ ಯೆವ್ವಾ
ದುರಗಮ್ಮ ಬಂದಾಳ್ರೇ ಯೆವ್ವಾ
ತಾಯಿ ಬಂದಾಳ ಬರ್ರೆ ಯೆವ್ವಾ
ಬರ್ರೆ ತಾಯಿ ಬರ್ರೇ ತಾಯಿ
ಬುರುಬುರು ಪೋಚಮ್ಮ ಬಂದಾಳ ಬರ್ರೇ ಯವ್ವಾ
ಕಂವಟಿಗಿ ಮರಗಮ್ಮ ಆವ್ಲಾರ ದುರ‍್ಗಮ್ಮ ಬಂದಾಳ
ಆಲಳ್ಳಿ ದುರುಗಮ್ಮ ಬಂದಾಳ ಬರ್ರೇ ತಾಯೀ
ಬಸವಾಪಟ್ಟಣ ದುರಗಮ್ಮ ಬಂದಾಳ ನೋಡ್ರೇ ಯವ್ವಾ
ಭರಾಭರಾ ಬರ್ರೀ ಮರದಾಗ ಜ್ವಾಳಾ ತಗೊಂಡು ಬರ್ರೇ
ಹೀಗೆ ಸ್ತುತಿ ಮಾಡುತ್ತಾ ಚಾವಟಿ ಏಟು ಹೊಡೆದುಕೊಳ್ಳುವ ಈ ‘ಪೋತರಾಜ’ ತನ್ನ ಪೆಟ್ಟಿಗೆ ಇಟ್ಟಲ್ಲಿಂದ ಆ ಬೀದಿಯ ಅಂತ್ಯದವರೆಗೆ ತನ್ನ ವೇಷವನ್ನು ಮೆರೆಯುತ್ತಾನೆ. ಅಂದರೆ ಉರುಮೆ ವಾದ್ಯದ ಗತಿಗೆ ತಕ್ಕಂತೆ ಹೆಜ್ಜೆ ಹಾಕುತ್ತಾ, ಕೈಲಿ ಹಿಡಿದ ಚಾವಟಿಯನ್ನು ಎತ್ತಿ ತಿರುಗಿಸುತ್ತಾ, ಕೆಲವೊಮ್ಮೆ ಆ ಚಾವಟಿಯನ್ನು ಎರಡೂ ಕೈಯಿಂದ ಹಿಡಿದು ಹಿಂಡುತ್ತಾ ಲಘುವಾಗಿ ನರ್ತಿಸುತ್ತಾನೆ. ಮಧ್ಯೆ ಮಧ್ಯೆ ಆವೇಷ ಬಂದವನಂತೆ ಚಾವಟಿಯಿಂದ ಪಟಪಟನೆ ಮೈಯಿಗೆ ಹೊಡೆದುಕೊಳ್ಳುತ್ತಾನೆ.
ತಲೆಯ ಮೇಲೆ ದುರುಗಮ್ಮಳ ಗುಡಿ ಹೊತ್ತುಕೊಂಡು ಗಂಡ ಹೆಂಡತಿ, ಒಮ್ಮೊಮ್ಮೆ ನಾಲ್ಕೈದು ಜನ ಕೂಡಿಕೊಂಡು ಓಣಿಯಲ್ಲಿ ದೇವಿಯ ಮಹಿಮೆಯನ್ನು ಜನರಿಗೆ ಸಾರಿ ಹೇಳುತ್ತಾರೆ. ಗುಡಿ ಇಳಿಸಿದ ಬಳಿಕ ಹೆಣ್ಣುಮಗಳು ಹಗಲಲ್ಲಿ ಢಕ್ಕೆಯ ವಾದ್ಯ ಹಾಕಿಕೊಂಡು ಬುರ್…ಬುರ್…ಬುರ್…ಢಂ…ಢಂ…ಢಂ… ಎಂದು ಬಾರಿಸುತ್ತ ಓಣಿಯಲ್ಲಿ ಸುತ್ತಾಡಿ ಜನ ಸಮೂಹ ಕೂಡಿಸುತ್ತಾಳೆ. ಈ ಶಬ್ದ ಕೇಳಿದರೆ ಸಾಕು ಮಕ್ಕಳು ಇವರ ಕಡೆಗೆ ಧಾವಿಸಿ ಬರುತ್ತಾರೆ. ಗಂಡಸು ವಿವಿಧ ಬಣ್ಣಗಳ ಬಟ್ಟೆಯಿಂದ ಸಿದ್ಧಪಡಿಸಿರುವ ಲಂಗವನ್ನು ತೊಟ್ಟು ಕೊಂಡು ಕಾಲಿಗೆ ಗೆಜ್ಜೆಸರ ಕಟ್ಟಿ ಮುಖ ಮತ್ತು ತೋಳುಗಳಿಗೆ ಅರಿಷಿಣ ಹಚ್ಚಿಕೊಳ್ಳುತ್ತಾನೆ. ದುರುಗಮ್ಮಳಿಗೆ ಊದಿನಕಡ್ಡಿ ಹಚ್ಚಿ ತಲೆಯ ಜಡೆಯನ್ನು ಬಿಚ್ಚಿಕೊಳ್ಳುತ್ತಾನೆ. ಕಿಕ್ಕಿರಿದ ಜನಸಮೂಹದ ಮಧ್ಯೆ ಅಲಲಲಲ…ಹಾ…ಹಾ…ಹಾ ಎಂದು  ಕೂಗಿ ಹಿಡಿಗಾತ್ರದ ದೀರ್ಘವಾದ ಬಾರಕೋಲಿನಿಂದ ಮೈ ಮೇಲೆ ಚಟಚಟಾರನೆ ಹೊಡೆದುಕೊಳ್ಳುತ್ತ ಜನರಿಗೆ ಅಚ್ಚರಿಯನ್ನುಂಟುಮಾಡುತ್ತಾನೆ. ಆ ಮೇಲೆ ನೆರೆದ ಜನರ ಮಧ್ಯದಲ್ಲಿ ನಿಂತು ದೇವಿಯ ಹೆಸರಲ್ಲಿ ದೀರ್ಘಸ್ತುತಿಯನ್ನು ಸಾರಿ ಹೇಳುತ್ತಾನೆ.
ಅನಂತರ ಹೆಂಡತಿಯ ತಲೆಯ ಮೇಲೆ ಗುಡಿ ಹೊರಿಸಿ ಕೈಯಲ್ಲಿ ಬೇವಿನ ಎಲೆಗಳನ್ನು ಕೊಡುತ್ತಾನೆ. ಗುಡಿ ಹೊತ್ತು ಹೆಣ್ಣುಮಗಳ ಎದುರಿಗೆ ಗಂಡನು ಮುಂಗೈ ಅಥವಾ ಭುಜಕ್ಕೆ ಡಬ್ಬಣದಿಂದ ಚುಚ್ಚಿಕೊಂಡು ರಕ್ತ ಹನಿಸುತ್ತಾನೆ. ಇದನ್ನು ಸಹಿಸದೆ ಹೆಣ್ಣುಮಗಳು ವಿಕಾರರೂಪವಾಗಿ ಬೇವಿನ ಎಲೆಗಳನ್ನು ತಿನ್ನುತ್ತ ತೀವ್ರಗತಿಯಲ್ಲಿ ಇವನ ಕಡೆಗೆ ಧಾವಿಸಿ ಬರುತ್ತಾಳೆ. ಇವನು ತಪ್ಪಿಸಿಕೊಂಡು ಕುಣಿಯುತ್ತಾನೆ. ಹೆಣ್ಣುಮಗಳ ಮೈಯಲ್ಲಿ ‘ಅಮ್ಮ’ ಕಾಣಿಸಿಕೊಂಡಾಗ ಆವೇಶದಿಂದ ಗಂಡನ ಹತ್ತಿರ ಬಂದು ರಕ್ತ ಹರಿಯುತ್ತಿರುವ ಜಾಗಕ್ಕೆ ಬಾಯಿ ಹಚ್ಚಿ ರಕ್ತ ಹೀರುತ್ತಾಳೆ.
ಹೆಂಡತಿಯ ತಲೆಯ ಮೇಲಿನ ಗುಡಿಯನ್ನು ಕೆಳಗಿಳಿಸಿ ಮುಖಕ್ಕೆ ಪೋತರಾಜ ಮುಖವಾಡ ಹಾಕಿ ಕುಣಿಯುತ್ತ ಜನರ ಕಡೆಗೆ ಮೈ…ಕೈ…ಸವರಿಸುತ್ತ ತೋರಿಸುತ್ತಾನೆ. ಹೀಗೆ ತೋರಿಸಿದರೆ ಆ ವರ್ಷ ಮಕ್ಕಳಿಗೆ ಹುರುಕು ಕಜ್ಜಿಯ ಕಾಟ ಜಾಸ್ತಿ ಎಂದು ಜನರ ನಂಬಿಕೆ. ದೇವಿಗೆ ಕಾಣಿಕೆಯಾಗಿ ಕಾಳುಕಡ್ಡಿ ತಂದವರ ಮೊರವನ್ನು ಎತ್ತಿ ಜೋಳಿಗೆಯಲ್ಲಿ ಸುರವಿಕೊಂಡು ಅದರಲ್ಲಿ ಹಿಡಿಕಾಳು ಮತ್ತು ಅಮ್ಮನ ಭಂಡಾರ ಬೇವಿನ ತೊಪ್ಪಲು ಹಾಕಿ ಹಿಂತಿರುಗಿಸುತ್ತಾನೆ. ಭಕ್ತರಿಗೆ ಅಮ್ಮನ ಆಶೀರ್ವಾದ ಪಡೆಯಲು ಗುಡಿಯ ಬಾಗಿಲು ತೆರೆದಿರುತ್ತಾನೆ. ದೇವಿಯ ಆಶೀರ್ವಾದ ಪಡೆದ ಮೇಲೆ ಗುಡಿಯ ಮುಂದಿನ ಬಟ್ಟೆಯ ಪರದೆ ಹಾಕಿಬಿಡುತ್ತಾನೆ. ಭಕ್ತರಿಂದ ಸಂಗ್ರಹಿಸಿದ ಕಾಳು ಕಡಿ, ಅರಿವೆ ಅಂಚಡಿ, ಉಪ್ಪು ಇತರ ವಸ್ತುಗಳನ್ನು ಚೀಲಗಳಲ್ಲಿ ಹಾಕಿಕೊಂಡು ಮತ್ತೊಂದು ಕಡೆಗೆ ಹೊರಡುತ್ತಾರೆ.
ಪ್ರತಿ ಊರಿಗೆ ಹೋದಾಗಲೂ ಇಂತಿಂಥ ಒಡವೆಗಳನ್ನ ಇಂತಿಂಥಾ ಊರವರು ಕೊಟ್ಟರು ಎಂದು ಹೇಳಿ, ಅವರವರಿಗೆ ಒದಗಿದ್ದ ಕಷ್ಟ ಪರಿಹಾರವಾದ ಬಗೆಯನ್ನು ಹೊಗಳುತ್ತಾನೆ.
ಇದು ಗೌಡ್ರ ಮಲ್ಲವ್ವ ಮಾಡಿಸಿಕೊಟ್ಟಾಳ ಬೆಳ್ಳಿ ಬಟ್ಟಾಲ…
ಇದು ಲಕ್ಕವ್ವ ಕೊಟ್ಟಾಳ ಬೆಳ್ಳಿ ಛತ್ರಿಕೀ…
ಇದು ಗಂಗಾಬಾಯಿ ಕೊಟ್ಟಾಳ ಬೆಳ್ಳಿ ಕಣಬಟ್ಟಲಾ…
ಇದು ಗೌರವ್ವ ಮಾಡಿಸಿಕೊಟ್ಟಾಳ ಬೆಳ್ಳಿ ನತ್ತೂ
ಹೀಗೆ ಅವನ ಹೊಗಳಿಕೆ ನಡೆಯುತ್ತದೆ. ಅವನಿಗೆ ಬರುವ ಭಿಕ್ಷೆ, ಹರಕೆ ಬಂದ ಮೇಲೆ ಮತ್ತೆ ಪೆಟ್ಟಿಗೆಯನ್ನು ಹೊತ್ತು ಮುಂದಿನ ಬೀದಿಗೆ ಹೋಗುತ್ತಾನೆ. ಈ ದೇವತೆ ಆಗಾಗ ಊರಿಗೆ ಬಂದು ಹೋಗುವುದರಿಂದ ರೋಗರುಜಿನ ದೂರವಾಗುತ್ತವೆ ಎಂದೇ ಜನ ನಂಬುತ್ತಾರೆ.
ದುರುಗ ಮುರುಗಿಯರು ಹಾಡುವ ಹಾಡುಗಳು ಈ ರೀತಿಯಾಗಿವೆ.
ಪಲ್ಲಾ ಪಲ್ಲಾನೇ |ಪ|
ಹೊರಗ ಬಾರಮ್ಮ ದುರಗಮ್ಮ
ಈಕೀ ಆಳಕಿ ಕೇಳ್ಕೋಳ್ರೀ
ದುರಗವ್ವಂ ಹಾಡತಾರ್ರೀ
ದುರಗವ್ವಲ್ಲ ಮರಗವ್ವ
ಒಳಗಿನ ಮಂದಿ ನುಂಗಾಕೀ
ಹೊರಗಿನ ಮಂದಿ ಹೊರುವಾಕೀ
ಕಟಗಿ ದುರುಗವ್ವಂತಾರ
ಕಟಗೀ ದುರುಗವ್ವೀಕೆಲ್ಲ
ಕಟಗೀ ಮ್ಯಾಲ ಹೆಣಗುರಾಸಾರೇ
ದುರುಗೆಮ್ಮಂದರ ಮಾರೆಮ್ಮ
ದುರುಗಿ ಬ್ಯಾನಿ ತರುವಾಕೀ
ಮಂದೀನೆಲ್ಲ ಒಯ್ಯಾಕೀ
ದುರುಗಮ್ಮ ಮಾರೆಮ್ಮಾಗ್ಯಾಳ
ಮಾರೆಮ್ಮ ಗುದ್ದೆಮ್ಮಾಗ್ಯಾಳ
ಗುದ್ದಮ್ಮ ಒದರಮ್ಮಾಗ್ಯಾಳ
ಬ್ಯಾನಿ ಬ್ಯಾಸರಿಕಿ ಹಾಕಾಕೀ
ಕೀಸರ ಬಾಸರ ಹಿಡಿಸಾಕೀ
ಭಕ್ತಿಯಿಂದ ಬೇಡ್ಕೊಂಡ್ರ
ಚಿತ್ತಕೊಟ್ಟು ನಡಕೊಂಡ್ರ
ಹರಕೀ ಅಕಿ ಕೊಡತಾಳ್ರೀ
ನಂಬಿದ ಭಗುತರ ಕಾಯಾಕೀ
ಓಣಿಗೆ ತನುವ ಕೊಡುವಾಕೀ
ಮಕ್ಕಳ ಮರಿಯ ಸಲುವಾಕೀ
ಮಾಯಕಾರತಿ ದುರಗಮ್ಮ
ಧರುಮ ಎಲ್ಲಿ ದಿನದಾಗ
ಕರಮವು ನಿತ್ಯ ನಡೆದೇತೀ
ಕರಮ ಬಿಟ್ಟು ನಡೆಯರೀ
ಧರಮ ಹಿಡಿದು ನಡೆಯರೀ
ನಿಂತ ಜನರು ಕೇಳ್ರೆವ್ವ
ಈಕೆಯ ಕಂಟಕ ತಿಳಿದಿಲ್ಲ
ಮೋಟ ಜನರಿಗೆ ಬುದ್ದಿಲ್ಲ
ಕುಂತರ ಸಣ್ಣಾಕಿ ದುರಗವ್ವ
ನಿಂತರ ಮುಗಿಲ ಮುಟ್ಟಾಕೀ
ಎದ್ದರ ಗಾಳಿ ಅನಿಸಾಳ
ನಡೆದರ ನವಿಲು ನಡೆದಂಗ
ಓದಿದ್ರ ಗಿಳಿಯು ಅನಿಸ್ಯಾಳ
ಬ್ಯಾಡ ಬ್ಯಾಡಂದ್ರ ಕೇಳದಲೆ
ಬ್ಯಾಡರ ಬೆನ್ನಿಗೆ ಬಿದ್ದಾಳ
ಮಾಯಕಾರತಿ ದುರಗಮ್ಮ
ಮೈಲವ್ವನಹಾಡು
ಬಲ್ಲವ ಬಲ್ಲಾನೆ |ಪ|
ಈಕೆ ನೋಡ್ರಿ ಮೈಲವ್ವ
ತೆಳಗಡಿ ನಾಡಾಗ ಹುಟ್ಟ್ಯಾಳ್ರೀ
ಐದು ಮಂದಿ ಅಕ್ಕತಂಗೇರು
ಮೈಲವ್ವ, ದ್ಯಾಮವ್ವ, ದುರಗವ್ವ
ಗುದ್ದವ್ವ, ಒದರವ್ವ ಎಂಬವರು
ಮೈಲವ್ವ ದ್ಯಾಮವ್ವ ಜೂಜಾಡಿ
ಮೈಲವ್ವ ಜಗಳಕ ಇಳಿದಾಳ್ರೀ
ಮಾಯಕಾರತಿ ಮೈಲವ್ವ
ಅಕ್ಕನ ಮಕ್ಕಳ ಕೊಂದಾಳ್ರೀ
ಅಕ್ಕನ ನಡವ ಮುರದಾಳ್ರೀ
ಸೀಯಾನ ಮೇಲೆ ಕೂಡ್ರಿಸ್ಯಾಳ್ರೀ
ಮಾದೇವ್ರಂತೇಲಿ ಹೋಗ್ಯಾಳ್ರೀ
ವರವ ಬೇಡಿ ಬಂದಾಳ್ರೀ
ಭಕ್ತರನೆಲ್ಲ ಸಲುವಾಕೀ
ಓಣಿಗೆ ತನುವ ಕೊಡುವಾಕಿ
ಮಾಯಕಾರತಿ ಮೈಲವ್ವ
ಬಸವಣ್ಣನಹಾಡು
ಬಲ್ಲವ ಬಲ್ಲಾನೆ |ಪ|
ಜೋಡ ಬಸವಣ್ಣ ಬಾ ಹೊರಗ
ಭಕ್ತರ ನಿಂಗಣ್ಣ ಕೊಟ್ಟಾನ
ನಿಪ್ಪಾಣಿ ನಾಡ ಬಲ್ಲದನ
ದೇವಿ ಕಾಟಕ ಕೊಟ್ಟಾನ
ಭೂಮಿ ಬಿತ್ತಿ ಸಲುಹವಾ
ಲೋಕಕೆ ಅನ್ನ ಹಾಕಾವಾ
ಮ್ಯಾಗಿನ ಶಿವಗಿಂತ ಹಿರಿಯಾವಾ
ಲೋಕಕೆ ಬಂದ ಬಸವಣ್ಣ
ಏರಿಗೆ ಹೆಗಲೂ ಕೊಡತಾನ
ಇಳುವಿಗೆ ಹೆಗಲೂ ಕೊಡತಾನ
ಇವನಿಂದ ಬೆಳೆಸು ಕಂಡೇವ್ರೀ
ಇವನ ಉಪ್ಪು ಉಣತೇವ್ರೀ
ನೆರೆಮನ ಜಗಳ ವರಮನಿಗೆ
ವರಮನಿ ಜಗಳ ನೆರಮನಿಗೆ
ನಾವು ದುಡಿಯುವುದು ದುಡಿತೇವ್ರೀ
ಬಸವನ ಮುಂದೆ ನಾವೇಟೂ
ಜೋಡು ಕೈಗಳ ಮುಗಿದೇವು
ಧರುಮದ ಬೀಜ ಬೆಳೆಯಲೀ
ಕರುಮದ ಬೀಜ ಅಳಿಯಲೀ
ಶಂಬೋ ಶಿವನೆ ಬಸವಣ್ಣ
ಅಂಗದ್ವಸ್ತರ ಇದ್ದವರು
ಲಿಂದ್ವಸ್ತರ ಇದ್ದವರು
ಬಸವಗ ನೆಳ್ಳ ಮಾಡ್ಸ್ಯಾರ
ಬಸವನಿಲ್ಲದ ಲೋಕೇನ್ರೀ
ಬಸವನಿಂದಲೇ ಭೂಲೋಕ
ಶರಣೊ ಶರಣೋ ಶಿವನೆ ಬಸವ
ಹೀಗೆ ಹಾಡುತ್ತಾ ಹಾಡುತ್ತ ಅವನು ನಾಡಿನ ಕಾಲಜ್ಞಾನದಲ್ಲಿ ಇಳಿಯುವನು. ವರುಷದ ಮಳೆ ಬೆಳೆಗಳನ್ನೂ ರೋಗ ರುಜಿನಾದಿಗಳನ್ನೂ ಪೀಡೆ ಪಿಡುಗಗಳನ್ನೂ ಕಲಿಕಾಲವನ್ನೂ ಮನಂಬುಗುವಂತೆ ತನ್ನದಾದ ಒಂದು ಶೈಲಿಯಲ್ಲಿ ಸಾರುವನು. ಹಳ್ಳಿಗರು ಅವನ ಕಾಲಜ್ಞಾ ವನ್ನು ಕೇಳಿ ಪೂರ್ಣ ನಂಬಿ ಭಕ್ತಿಯಿಂದ ಕಾಂಚಾಣ ಕೊಡಲು ಅವನು ಕೊನೆಗೆ ಹೇಳುವುದು ಹರಕೆ :
ಹರಕೆ
ಬಳ್ಳಾರಿ ದುರಗಮ್ಮ, ಚಿಂಚಲಿ ಮಾಯಮ್ಮ ಏಳುಕೊಳ್ಳದ ಎಲ್ಲಮ್ಮ, ಸತ್ಯಮ್ಮ, ಹುಲಿಗೆಮ್ಮ ನಿಮಗೆ ಮುಟ್ಟಲಿ ಹರಕೆ. ಶ್ರೀಶೈಲ ಮಲ್ಲಿಕಾರ್ಜುನ, ಕಲ್ಯಾಣ ಬಸವಣ್ಣ, ಕಲಬುರ್ಗಿ ಬಸವಣ್ಣ, ಉಳವಿ ಬಸವಣ್ಣ, ಬಾಗೋಡಿ ಬಸವಣ್ಣ, ಕೂಡಲ ಸಂಗಮನಾಥ ನಿಮಗೆ ಮುಟ್ಟಲಿ ಹರಕೆ. ಗೂಡೆಚಿ ರಣ್ಣ, ಮುನವಳ್ಳಿ ಪಂಚಲಿಂಗ, ಸೋಗಲದ ಸೋಮಲಿಂಗ, ಲೋಕನಾಥ, ಭೂತನಾಥ, ಪಟ್ಟದಕಲ್ಲಿನ ವಿರೂಪಾಕ್ಷ, ಐಹೊಳೆಯ ಪಂಚಲಿಂಗ, ಹಂಪಿಯ ವಿರೂಪಾಕ್ಷ, ಮಾಕೂಟ ಮಾಕೂಟಲಿಂಗ ನಿಮಗೆ ಮುಟ್ಟಲಿ ಹರಕೆ. ಸರುವ ದೇವರಿಗೆ ಮುಟ್ಟಲಿ ಹರಕೆ…
“ಬಾಳಿಯ ವನದಲ್ಲಿ ತೊಟ್ಟಿಲಾಗಿ, ಲಿಂಬಿಯ ವನದಲ್ಲಿ ತೊಟ್ಟಿಲಾಗಿ, ತೆಂಗಿನ ವನದಲ್ಲಿ  ತೊಟ್ಟಿಲಾಗಿ ಸಂತಾನವಾಗಲಿ ಮಕ್ಕಳ ಸುಖವಿರಲಿ, ಬಳಗದ ಬಳ್ಳಿ ಹಬ್ಬಲಿ. ಹೆಚ್ಚಳಾಗಲಿ,. ಧರುಮದ ಬೀಜ ಬಿತ್ತಲಿ. ಕರುಮದ ಬೀಜ ಅಳಿಯಲಿ…”
“ಅಳ್ಳೆ ಬೆಳ್ಳಿಯಾಗಿ, ಬೆಳ್ಳಿ ಬೆಟ್ಟವಾಗಿ, ಮಕ್ಕಳು ಬಲವಾಗಿ, ರೊಕ್ಕ ಘನವಾಗಿ, ಚಿನ್ನದ ಗಂಡು ಮಕ್ಕಳಾಗಿ, ರನ್ನದ ಹೆಣ್ಣು ಮಕ್ಕಳಾಗಿ, ಸಾಲು ತೊಟ್ಟಿಲದಾಗ, ಸಂತಾನ ತೂಗಲಿ, ಯವನ ಕಾಲಬಂದರ ದೇವನ ಕಾಲ ಕೊಡು, ಬಳ್ಳಾರಿ ದುರಗಮ್ಮ ಸುಖಕೊಡು. ಕೆಂಪಯ್ಯ ಸ್ವಾಮಿ ಬಲಕೊಡು. ಕಾಂಚಾಣ ಕೊಟ್ಟವರಿಗೆ ಸಂರಕ್ಷಣೆ ಕೊಡು. ಮಳಿ ನಿನ್ನದು, ಬೆಳೆ ನಿನ್ನದು. ಬಯಲು ನಿನ್ನದು, ಗಾಳಿ ನಿನ್ನದು, ಬಿತ್ತಿದ್ದು ನಿನ್ನದು, ಉತ್ತಿದ್ದು ನಿನ್ನದು. ಇದ್ದದ್ದೂ ನಿನ್ನದು; ಎಲ್ಲವೂ ನಿನ್ನದು ಮುಕ್ಕಣ್ಣ ಮಹಾದೇವ ಸಂರಕ್ಷಣೆ ಕೊಡು… ಎಂದು ಘಂಟೆಯ ಬಾರಿಸುತ್ತಾ ಹರಕೆಯ ಮುಗಿಸುವನು. ಹರಕೆ ಮುಗಿಯಿತು. ದುರಗಮ್ಮನ ಪೂಜಾವಿಧಾನ ಮುಗಿಯಿತು; ದುರಗಮುರಗಿಯ ಆಟಪಾಟ ಮುಗಿದವು. ಸಂಗಾತಿಯು ಡೊಳ್ಳು ಬಾರಿಸಲು ನಿಲ್ಲಿಸುವಳು. ಹರಕೆ ಮುಗಿಯಲು ದುರಗಮುರಗಿಯು ತನಗೆ ಬಂದ ದಾನ ಮುಡುಪು ಮೊದಲಾದವುಗಳನ್ನು ಕಟ್ಟಿಕೊಂಡು ಸಂಗಾತಿಗೆ ಪೆಟ್ಟಿಗೆಯ ಗುಡಿಯನ್ನು ಹೊರಿಸಿ ಡೊಳ್ಳು ಬಡಿಯುತ್ತ ಸೇರುವುದು ಮುಂದಿನ ಓಣಿ.
ದುರುಗ ಮುರಗಿಯರು ಹೊತ್ತು ತರುವ ದೇವತೆಗಳಿಗೂ ಸಮುದಾಯಕ್ಕೂ ಸಮಾಜಕ್ಕೂ ಆಂತರಿಕ ಸಂಬಂಧವಿದೆ. ಈ ದೇವತೆಗಳು ಸಂಚಾರಿ ದೇವತೆಗಳು ಸದಾ ಉತ್ಸವಮೂರ್ತಿ ಗಳಾಗಿದ್ದು ಮೂಲದಲ್ಲಿ ಪ್ರಾದೇಶಿಕವಾಗಿ ಪ್ರಸಿದ್ಧವಾದ ದೇವಿಯ ಅಕ್ಕತಂಗಿಯರಾಗಿ ರುತ್ತಾರೆ. ಹೊತ್ತು ತಿರುಗುವ ಪೂಜಾರಿಗಳು ಆರಾಧಿಸುವ ಜನವರ್ಗ ದೈವದವರೆಲ್ಲರೂ ಅಮ್ಮನ ಮಕ್ಕಳೆಂದೇ ಪರಿಗಣಿತವಾಗುವುದರ ಮೂಲಕ ಸಮುದಾಯದ ಮಾತೃಪ್ರಾಧಾನ್ಯತೆ ಯನ್ನು ಬಿಂಬಿಸುತ್ತದೆ.
ದುರುಗ ಮುರಗಿಯರ ಮೂಲಸ್ಥಾನವು ಕನ್ನಡ ತೆಲುಗು ನಾಡುಗಳ ಗಡಿಸೀಮೆಯಾಗಿದೆ. ಕಿನ್ನಾಳ, ಕೊಪ್ಪಳ, ಬಳ್ಳಾರಿ, ಹೊಸಪೇಟೆ, ಸುರಪುರಗಳಲ್ಲಿ ಈ ಜನರು ಹೆಚ್ಚಾಗಿರುವರು. ಇವರು ತಮ್ಮ ಪೂರ್ವಜರು ಕನ್ನಡ ನಾಡಿನ ಗುಡೂರು, ಜಾಲಾಪುರವನ್ನು ಬಿಟ್ಟು ಎಂದೋ ಅಲೆದಾಡುತ್ತಾ ಹೊಟ್ಟೆಗಾಗಿ ಗಡಿನಾಡನ್ನು ಸೇರಿದರೆಂದು ಹೇಳುವರು. ಇತ್ತೀಚೆಗೆ ಈ ಜನರಲ್ಲಿ ಕೆಲವರು ಬಂಕಾಪೂರ, ವಾತನಹಳ್ಳಿ, ಅಕ್ಕಿ ಆಲೂರ, ನರೇಗಲ್ಲ ಮೊದಲಾದ ಮಲೆನಾಡ ಹಳ್ಳಿಗಳಲ್ಲಿಯೂ ಕಾಣಸಿಗುತ್ತಾರೆ.
ಅಮಾಯಕರಾದ ದುರುಗ ಮುರುಗಿಯವರು ಮುಗ್ಧರು, ಬೋಳೆ ಸ್ವಭಾವದ ನಿರುಪದ್ರವಿ ಗಳು, ಮೋಸಗಾರರಲ್ಲ, ಕಪಟಿಗಳಲ್ಲ. ಊರ ಮಂದಿಯನ್ನು ರೋಗ ರುಜಿನಗಳಿಂದ ಕಾಯುವವರಾಗಿರುವುದರಿಂದ, ಊರ ಜನರಿಗೆ ಬಲುಬೇಕಾದವರಾಗಿದ್ದು, ಪ್ರಿಯರಾಗುತ್ತಾರೆ. ದುರುಗ ಮುರುಗಿಯರ ಸತ್ವ, ಸಾಹಸ, ಕಲೆ, ಮುಗ್ಧತೆ, ವಿಶ್ವಾಸ, ನಂಬಿಕೆ, ಪ್ರಾಮಾಣಿಕತೆ, ಸಹನೆ ಮೊದಲಾದವುಗಳು ಮಾನವ ಸಮುದಾಯ ಸುಖ ಮತ್ತು ನೆಮ್ಮದಿಯಿಂದ ಬದುಕಲು ಮಾರ್ಗದರ್ಶಿಯಾಗಿವೆ. ದುರುಗ ಮುರುಗಿಯರಲ್ಲಿರುವ ಕೆಲವು ಅನಿಷ್ಟ ಪದ್ಧತಿಗಳನ್ನು ತೊಡೆದುಹಾಕಲು ಸಂಘ, ಸಂಸ್ಥೆ ಹಾಗೂ ಸರಕಾರಗಳು ಪ್ರಯತ್ನಿಸಬೇಕಾಗಿದೆ. ಆ ಮುಖಾಂತರ ಅವರನ್ನು ಆಧುನಿಕ ಜಗತ್ತಿಗೆ ಸಿದ್ಧಗೊಳಿಸುವ ಕ್ರಿಯೆಯಲ್ಲಿ ತೊಡಗಬೇಕಾಗಿದೆ. ದುರುಗ ಮುರುಗಿಯರ ಆರ್ಥಿಕ ಸ್ಥಿತಿ ತುಂಬಾ ಚಿಂತಾಜನಕವಾಗಿದೆ. ಮೊದಲೆಲ್ಲಾ ಅವರಿಗೆ ಸಾಕಷ್ಟು ಕಾಳು ಕಡಿ, ಹಳೆಯ ಬಟ್ಟೆ, ದೇವತೆಗೆ ಬೆಳ್ಳಿಯ ವಸ್ತುಗಳನ್ನು ಹಾಕುತ್ತಿದ್ದರು. ಆ ಮುಖಾಂತರ ಅವರ ಆರ್ಥಿಕ ಸ್ಥಿತಿ ಸುಧಾರಿಸುತ್ತಿತ್ತು. ಇತ್ತೀಚೆಗೆ ಅವುಗಳೆಲ್ಲವು ಕಡಿಮೆಯಾ ಗುತ್ತಿವೆ. ಕೆಲವೆಡೆ ಏನನ್ನೂ ಕಾಣಿಕೆ ಹಾಕದೇ ಕಳುಹಿಸುವ ಸ್ಥಿತಿಗಳಿವೆ. ಹೊಟ್ಟೆ ತುಂಬಿಸಿ ಕೊಳ್ಳುವುದಕ್ಕಾಗಿ ಕಾರ್ಖಾನೆಗಳಲ್ಲಿ ಕೂಲಿಕೆಲಸ, ಕಟ್ಟಡ ಕೆಲಸ, ಸಣ್ಣಪುಟ್ಟ ವ್ಯಾಪಾರ, ಕೂಲಿ, ಹಮಾಲಿ ಕೆಲಸ, ಹೋಟೆಲಿನಲ್ಲಿ ಕಪ್ಪು ಬಸಿ ತೊಳೆಯುವ ಕೆಲಸದಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ.
ಅಲೆಮಾರಿಗಳ ಚಾರಿತ್ರಿಕ ಬೆಳವಣಿಗೆ ಎಷ್ಟು ಸಂಕೀರ್ಣವೋ ಅವುಗಳ ಅಭಿವೃದ್ದಿ ಸಾಧಿಸುವ ಮಾರ್ಗವೂ ಅಷ್ಟೇ ಸಂಕೀರ್ಣವಾಗಿರುತ್ತದೆ. ದುರುಗಮುರುಗಿ ಸಮುದಾಯ ಎದುರಿಸುತ್ತಿರುವ ಸಮಸ್ಯೆಗಳೆಂದರೆ ಬಡತನ, ವಸತಿ, ಮೀಸಲಾತಿ, ಆಹಾರ ಸಮಸ್ಯೆ, ಸರಕಾರದ ಯೋಜನೆಗಳ ಕುರಿತ ಅಜ್ಞಾನ, ಶೈಕ್ಷಣಿಕ ಸಮಸ್ಯೆ ಇತ್ಯಾದಿಗಳು. ಈ ಎಲ್ಲಾ ಸಮಸ್ಯೆಗಳನ್ನು ಹೊಂದಿರುವ ಇವರು ಸಮಾಜದ ಚಾರಿತ್ರಿಕ ವಿಕಾಸದ ಯಾವುದೋ ಹಂತದಲ್ಲಿ ನಿಶ್ಚಿತ ಆರ್ಥಿಕ ಸಂಪನ್ಮೂಲಗಳನ್ನು ಕಳೆದುಕೊಂಡು ಶಾಶ್ವತವಾಗಿ ಅಲೆಮಾರಿ ಗಳಾದ ದುರುಗಮುರುಗಿಯರ ಸಂಕೀರ್ಣ ಬದುಕು ಮೇಲಿನ ಅನೇಕ ಜಟಿಲ ಸಮಸ್ಯೆಗಳಿಗೆ ಕಾರಣವಾಗಿದೆ. ವರ್ತಮಾನದಲ್ಲಿ ಸರಕಾರ ರೂಪಿಸುವ ಯಾವ ಯೋಜನೆಗಳೂ ಸಾರ್ಥಕ ರೀತಿಯಲ್ಲಿ ಇವರಿಗೆ ತಲುಪುತ್ತಿಲ್ಲ. ಇದಕ್ಕೆ ಕಾರಣ ಶಿಕ್ಷಣದ ಕೊರತೆ, ಸರಕಾರ ಹಾಗೂ ಇನ್ನಿತರೆ ಸಾಮಾಜಿಕ ಸಂಘಟನೆಗಳು ಇವರ ವಿಕಾಸ ಯೋಜನೆಯಡಿ ಗಮನಹರಿಸದಿ ರುವುದು. ಜೊತೆಗೆ ಸರಕಾರದ ಯೋಜನೆಗಳು ಪ್ರತಿ ಹಂತದಲ್ಲೂ ರಾಜಕೀಯ ಮಧ್ಯೆ ಪ್ರವೇಶದಿಂದಾಗಿ, ಇಲ್ಲವೆ ಅನುಷ್ಠಾನದಲ್ಲಿರುವ ಲೋಪಗಳಿಂದಾಗಿ ಈ ಬಗೆಯ ಸಮುದಾಯಗಳನ್ನು ತಲುಪುತ್ತಿಲ್ಲ. ಇವರಿಗೆ ಊಟ, ವಸತಿ, ಸೌಲಭ್ಯವುಳ್ಳ ಶಾಲೆಗಳನ್ನು ನಿರ್ಮಿಸಿ, ಅವರ ಶೈಕ್ಷಣಿಕ ಹಾಗೂ ವೃತ್ತಿಗಳ ಮೇಲೆ ಗ್ರಾಮೋದ್ಯೋಗ ಅಭಿವೃದ್ದಿ ಯೋಜನೆಗಳನ್ನು ರೂಪಿಸುವ ಅವಶ್ಯಕತೆಯಿದೆ. ಜೊತೆಗೆ ಸಂಕೀರ್ಣ ಜೀವನ ವಿಧಾನಗಳಿಗೆ ತಲುಪುವಂತಹ ತಜ್ಞಯೋಜನೆಗಳಾಗಿದ್ದು, ಅನುಷ್ಠಾನದ ವಿಧಾನದಲ್ಲಿ ಮಾತೃಹೃದಯದ ಮನಸ್ಸಿರಬೇಕಾಗಿರುತ್ತದೆ. ಏಕೆಂದರೆ ಆಧುನಿಕ ಜಗತ್ತಿಗೆ ಬೇಕಾದ ವೇಗ ಮತ್ತು ಪ್ರತಿಭಟಿಸುವ ಧ್ವನಿಗಳು ಇಂತಹ ಅನೇಕ ಸಮುದಾಯಗಳಿಗಿಲ್ಲ.
ಆಧಾರಗ್ರಂಥಗಳು
೧. ಡಾ. ಬಿ.ಎಸ್. ಗದ್ದಗಿಮಠ, ೧೯೮೮, ಗದ್ದಗಿಮಠರ ಬರಹಗಳು, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು.
೨. ಡಾ. ಗೀತಾನಾಗಭೂಷಣ, ೧೯೯೩, ದುರುಗ ಮುರುಗಿಯರ ಸಂಸ್ಕೃತಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೩. ಡಾ. ಚಂದ್ರಶೇಖರ ಕಂಬಾರ (ಸಂ), ೧೯೯೦, ಕನ್ನಡ ಜಾನಪದ ವಿಶ್ವಕೋಶ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು.
೪. ಡಾ. ಹಿ.ಚಿ. ಬೋರಲಿಂಗಯ್ಯ (ಸಂ), ೧೯೯೭, ಕರ್ನಾಟಕ ಜನಪದ ಕಲೆಗಳ ಕೋಶ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೫. ಪ್ರೊ. ಎಚ್.ಜೆ. ಲಕ್ಕಪ್ಪಗೌಡ (ಸಂ), ೨೦೦೦, ಕರ್ನಾಟಕದ ಬುಡಕಟ್ಟುಗಳು (ಸಂಪುಟ–೨), ಕರ್ನಾಟಕ ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿ, ಬೆಂಗಳೂರು.
೬. ಡಾ. ಹರಿಲಾಲ್.ಕೆ. ಪವಾರ್, ೧೯೯೩, ಪುರಾತನ ಬದುಕಿನ ಪಳೆಯುಳಿಕೆ ದುರುಗ ಮುರುಗಿಯರು, (ಸಂಯುಕ್ತ ಕರ್ನಾಟಕ, ಸಾಪ್ತಾಹಿಕ ಸೌರಭ, ಭಾನುವಾರ ೨೫.೭.೧೯೯೩) ಬೆಂಗಳೂರು.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೨. ಮೊಂಡರು
ಸಂಸ್ಕೃತಿ ಎಂದ ತಕ್ಷಣ ನಾವು ಪುರಾತನವೂ ಉಜ್ವಲವೂ ಭವ್ಯವೂ ವೈಭವೋ ಪೇತವೂ ಆದ ಸನಾತನ ಅಪಾರುಕ್ಷೇಯ ಆರ್ಯ ಸಂಸ್ಕೃತಿಯ ಮೂಲವನ್ನು ಪ್ರತಿಬಿಂಬಿ ಸುತ್ತೇವೆ. ಆದರೆ ನಿಜವಾಗಿಯೂ ಸಂಸ್ಕೃತಿಯೆಂಬುದು ಯಾವುದೇ ಒಂದು ಕಾಲ, ದೇಶ, ಜನಾಂಗದ ನಿರ್ದಿಷ್ಟ ಅಭಿವ್ಯಕ್ತಿಯ ಸ್ಪಷ್ಟ ಸ್ವರೂಪವಷ್ಟೇ ಆಗಿರದೆ ಅಪಾರುಕ್ಷೇಯವಾಗಿ ಪರಂಪರಾನುಗತವಾದ ಮಾನವನ ಎಲ್ಲಾ ಭೌತಿಕ ಮತ್ತು ಬೌದ್ದಿಕ ಸಂಸ್ಕಾರಗಳನ್ನೆಲ್ಲಾ ಒಳಗೊಂಡು, ಅನಾದಿ ಕಾಲದಿಂದ ಇಂದಿನವರೆಗೆ ಕಾಲ, ದೇಶ, ಜನಾಂಗಗಳ ಸಂಪರ್ಕ ಸಮ್ಮಿಲನಗಳಿಂದ ವಿಸ್ತೃತವಾಗುತ್ತಾ ಬರುವಂತಹದೇ ಹೊರತು ಕೊನೆಮುಟ್ಟಿ ನಿಲ್ಲುವಂತ ಹದಲ್ಲ. ಈ ಹಿನ್ನೆಲೆಯಲ್ಲಿ ಭಾರತದ ಇಂದಿನ ಮಿಶ್ರಸಂಸ್ಕೃತಿಯ ಮೂಲ ರೂಪ ‘ಮುಂಡ ಸಂಸ್ಕೃತಿ’ಯೆಂದು ಡಾ. ಗೋಕಾಕ್‌ರು ಗುರುತಿಸಿರುವುದು ಗಮನಾರ್ಹವಾದುದು.
ಗೆಜೆಟಿಯರ್ ಆಫ್ ಸೌತ್ ಇಂಡಿಯಾದ ಎರಡನೇ ಸಂಪುಟದಲ್ಲಿ ತಮಿಳುನಾಡಿನ ಉತ್ತರ ಆರ್ಕಾಟ್ ಜಿಲ್ಲೆಯಲ್ಲಿ ಮೊಂಡಿ ಜನರಿರುವುದಾಗಿ ಬರೆಯುತ್ತಾ “Mondas are a body of particularly pertinacious beggers. Whose methods of extracting alms from the reluctant include cutting themselves with knives and other unplesent performance ಎಂದಿದ್ದಾರೆ.
೧೯೧೧ರ ಜನಗಣತಿಯ ಸಂಪುಟ XXI ಮೈಸೂರು ಭಾಗ ೧ರ ವರದಿಯಲ್ಲಿ ಶ್ರೀ ಯು.ಆರ್. ತ್ಯಾಗರಾಜ ಅಯ್ಯರ್‌ರವರು ಪುಟ ೧೬೨ರಲ್ಲಿ ಬೇಡ ಜಾತಿಯ ಬಗ್ಗೆ ಬರೆಯುತ್ತಾ “Monda bedas a wondering tribe who are beggers by proffession” ಎಂದು ಬರೆದಿದ್ದಾರೆ.
ಮೈಸೂರು ಗೆಜೆಟಿಯರಲ್ಲಿ ಸಂಪುಟ ಒಂದು ಪುಟ ೨೫೫ರಲ್ಲಿ B. Lewis and Riceರು ಸಹ ಬೇಡರ ಒಳಪಂಗಡಗಳಲ್ಲಿ Mondayavaru ಎಂದು ಬರೆದಿರುವುದು Mondivaru ಎಂಬ ತೆಲುಗು ಉಚ್ಚಾರದ ಕನ್ನಡ ರೂಪವೆಂದು ಕಾಣುತ್ತದೆ.
ಡಾ. ಚಂದ್ರಶೇಖರ ಕಂಬಾರರು ‘ಕನ್ನಡ ಜಾನಪದ ವಿಶ್ವಕೋಶ, ಸಂಪುಟ ೨, ಪುಟ ೧೩೬೨ರಲ್ಲಿ ಬಂಡೆ ಪದವನ್ನು ವಿವರಿಸುತ್ತಾ ಮೊಂಡಿ ಭಿಕ್ಷುಕ ವರ್ಗಕ್ಕೆ ಬಂಡರೆಂದು ಕರೆಯುತ್ತಿದ್ದರು. ಹಟಮಾರಿ ಎಂಬ ಅರ್ಥದಲ್ಲಿ ಇದನ್ನು ಬಳಸುವಂತೆ ತೋರುತ್ತದೆ. ಭಿಕ್ಷೆ ಬೇಡಲು ಹೋಗುವವನು ಜೊತೆಯಲ್ಲಿಯ ಕಲ್ಲನ್ನು ತೆಗೆದುಕೊಂಡು ಹೋಗಿ ಭಿಕ್ಷೆ ನೀಡದಿದ್ದರೆ ತಲೆ ಚಚ್ಚಿಕೊಳ್ಳುವೆನೆಂದು ಹೆದರಿಸುತ್ತಿದ್ದನು. ಇಂಥ ಭಿಕ್ಷುಕನಿಗೆ ಈ ಹೆಸರು ಅನ್ವಯವಾಗುತ್ತಿತ್ತು. ಬಂಡ ಎಂದರೆ ಕಲ್ಲು ಎಂದು ಬರೆದಿದ್ದಾರೆ. ಶ್ರೀ ಥರ್ಸ್ಟನ್, ಹೆಚ್.ಎ. ಸ್ಟೂವರ್ಟರು ತೆಲುಗಿನ ಬಂಡ ತಮಿಳಿನ ಮೊಂಡಿಗೆ ಸಮಾನವಾದ ಪ್ರಯೋಗ ವೆಂದಿದ್ದಾರೆ.
ತೆಲುಗಿನ “ತೆಲುಗು ಸಾಮೆತಲು ಜನ ಜೀವನಂ” ಎಂಬ ಕೃತಿಯಲ್ಲಿ ಡಾ. ಪಾಪಿರೆಡ್ಡಿ ಮತ್ತು ನರಸಿಂಹರೆಡ್ಡಿಯವರು ಆಂಧ್ರಪ್ರದೇಶದ ೨ ಮಿಲಿಯನ್‌ರಷ್ಟು ಭಿಕ್ಷುಕರನ್ನು ವಿವಿಧ ವೃತ್ತಿಗಳ ಅಡಿಯಲ್ಲಿ ವರ್ಗೀಕರಿಸುವಾಗ ಪುಟ ೧೦೪ರಲ್ಲಿ ೫ನೆಯ ವೃತ್ತಿಪರ ಜಾತಿಯೆಂದು ಅಸಹ್ಯಕರವಾಗಿ ಭಯಂಕರವಾದ ಕೆಲಸಗಳನ್ನು ಮಾಡುತ್ತಾ ಭಿಕ್ಷೆ ಬೇಡುವರು ಮೊಂಡಿ, ಬಂಡ” ಎಂದು ಹೆಸರಿಸಿದ್ದಾರೆ. ಇವರೇ ಪುಟ ೧೩೮ರಲ್ಲಿ  “ಇದು ಒಂದು ಭಿಕ್ಷುಕರ ಜಾತಿ. ಬಲಗೈಗೆ ಕಬ್ಬಿಣದ ಬಳೆಗಳನ್ನು ಹಾಕಿಕೊಂಡು ಕಬ್ಬಿಣದ ಹಿಡಿ ಇರುವ ಕಸಾಯಿ ಕತ್ತಿಯನ್ನು ಹಿಡಿದುಕೊಂಡು ಭಿಕ್ಷಾಟನೆ ಮಾಡುತ್ತಾರೆ. “ಮೊಂಡಿವಾನಿ ಹಿತುಡು ಬಂಡವಾಟು ಮೊಂಡಿಕಿ ಸಿಗ್ಗುಲೇದು ಮೊರಡಕು ಗಾಲಿಲೇದು” ಎಂಬ ಗಾದೆಗಳು ಈ ಎರಡು ಜಾತಿಯವರು ಮಾಡುವ ಕೆಲಸಗಳ ಅಸಹ್ಯತೆಯನ್ನು ಸೂಚಿಸುತ್ತವೆ.
ಎಡ್ಗರ್ ಥರ್ಸ್ಟ್‌ನರು ತಮ್ಮ ಕೃತಿಗಳಲ್ಲಿ ಸಂಗ್ರಹಿಸಿರುವ ಗಾದೆಗಳಲ್ಲಿ “Mondi – The rough rugged ground traversed by The Kalladi Siddan is Powdered to dust ಎಂದೂ ‘Whichever way The Kalladi Mangan goes you should dole out a measure of grain for him ಎಂದು ಬರೆದಿರುವುದು ಇವರ ಭಿಕ್ಷಾವೃತ್ತಿಯನ್ನು ಎತ್ತಿ ತೋರಿಸುತ್ತದೆ.
ಒಟ್ಟಾರೆಯಾಗಿ ಇವರು ಭಿಕ್ಷೆ ಬೇಡುವ, ಜನರು ಭಿಕ್ಷೆ ಕೊಡದಿದ್ದರೆ ಮೊಂಡಾಟ ಮಾಡಿ ಭಿಕ್ಷೆ ಬೇಡುವ ವೃತ್ತಿಯಿಂದಾಗಿ ಮೊಂಡರು ಎಂಬ ಹೆಸರು ಬಂದಿರುವುದಾಗಿದೆ ಎಂದು ಊಹಿಸಬಹುದು.
ಹೆಚ್.ವಿ. ಸ್ಟೂವರ್ಟ್ (Stuart)ರು ಮೊಂಡಿ / ಬಂಡರ ಬಗ್ಗೆ ಬರೆಯುತ್ತಾ “ಇವರಿಗೆ ತಮ್ಮದೇ ಆದ ಮತವಿಲ್ಲ. ಶೂದ್ರರೆಂದು ಪರಿಗಣಿಸಿದರೂ ಸಹ ಕಪ್ಪಗೆ ಅಸಹನೀಯವಾಗಿ ಕಾಣುವ ಇವರ ಹವ್ಯಾಸಗಳನ್ನು ಗುರುತಿಸುವುದು ಕಷ್ಟ ಸಾಧ್ಯ. ಸಂತೋಷದಾಯಕ ಸಂಗತಿಯೆಂದರೆ ಅವರ ಸಂಖ್ಯೆ ಕಡಿಮೆ ಇರುವುದು. ಹಾಡುತ್ತಾ ಕುಣಿಯುತ್ತಾ ಭಿಕ್ಷಾಟನೆ ಮಾಡುತ್ತಾರಾದರೂ ಅವರಿಂದ ಉಚ್ಚರಿಸಲ್ಪಡುವ ಪದಗಳು ಅನುಕರಣೀಯವಾಗಿ ರುವುದಿಲ್ಲ. ಭಿಕ್ಷೆ ನೀಡದಿದ್ದರೆ ಒತ್ತಾಯಿಸುತ್ತಾರೆ. ಇವರ ವೃತ್ತಿಯ ಉಪಕರಣಗಳು ಕತ್ತಿ ಮತ್ತು ಮಣ್ಣು. ಕತ್ತಿಯಿಂದ ಕೈ ಕಾಲು ನಾಲಿಗೆ ಮೊದಲಾದ ಅಂಗಗಳನ್ನು ರಕ್ತ ಬರುವಂತೆ ಕತ್ತರಿಸಿಕೊಂಡು, ಭಿಕ್ಷೆ ನೀಡದ ಅಂಗಡಿ ಅಥವಾ ಮನೆಯೊಳಕ್ಕೆ ರಕ್ತಮಿಶ್ರಿತ ಮಣ್ಣನ್ನು ಎಸೆಯುತ್ತಾರೆ. ಬೇಕೆಂದಾಗ ವಾಂತಿ ಮಾಡಿಕೊಳ್ಳುವ ಕಲೆಯನ್ನು ರೂಢಿಸಿಕೊಂಡಿರುತ್ತಾರೆ. ವಾಂತಿ ಮಾಡುವ ಉದ್ದೇಶ ಭಿಕ್ಷೆ ನೀಡುವವರು ಅಸಹ್ಯದಿಂದ ಮೊದಲು ತೊಲಗಲಿ ಎಂದು ಬೇಡಿದ್ದನ್ನು ನೀಡುವಂತೆ ಮಾಡಲು ಕೆಲವು ವೇಳೆ ಬೀದಿಯ ಮಣ್ಣನ್ನು ಮೈಗೆಲ್ಲಾ ಕಣ್ಣು ಕಾಣುವಂತೆ ಹಚ್ಚಿಕೊಂಡು ಮಣ್ಣಿನಿಂದಲೇ ಉಸಿರಾಡುತ್ತಿದ್ದಾರೋ ಎಂಬಂತೆ ಬೀದಿ ಗಳಲ್ಲಿ ಬಿದ್ದಿರುತ್ತಾರೆ. ಹೀಗೆ ಒಂದಲ್ಲ ಒಂದು ವಿಧಿಯಿಂದ ಇವರು ಇತರರಿಂದ ತಮ್ಮ ಬೇಡಿಕೆಗಳನ್ನು ಪೂರೈಸಿಕೊಳ್ಳುವ ಚಾತುರ್ಯವನ್ನು ಪಡೆದಿದ್ದಾರೆ”.
ಬೇಡರ ಒಂದು ಉಪಜಾತಿಯಾಗಿರುವ ಮೊಂಡ ಸಮುದಾಯವು, ಮುಂಡ ಮೊಂಡರು ಮುಕ್ರಿ ಮೈಕುಂಡ, ಮುಂಡಲ ಬಂಡೆ ಕನ್ನಡ ಪದಗಳಾದರೆ ಮೊಂಡಿ, ಮೊಂಡಿಗ, ಮೊಂಡಿವಾರು, ಮೊಂಡಿಪಟ್ಟಿ, ಬಂಡ ತೆಲುಗು ಮತ್ತು ತಮಿಳು ಭಾಷೆಗಳಲ್ಲಿ ಪ್ರಯೋಗ ವಾಗಿರುವ ಪದಗಳು. ಮುಂಡಲ ಪರಿಶಿಷ್ಟ ಜಾತಿಯಾಗಿಯೂ ಮುಂಡ ಆದಿವಾಸಿ ಬುಡಕಟ್ಟಾಗಿಯೂ ಭಾರತದಾದ್ಯಂತ ಪ್ರಚಾರದಲ್ಲಿವೆ. ತೆಲುಗು ಮಾತೃಭಾಷೆಯನ್ನು ಹೊಂದಿ ರುವ ಇವರು ಆಯಾ ಪ್ರಾಂತಗಳ ಭಾಷೆಯನ್ನು ಹೊಂದಿರುವ ಇವರು ಆಯಾ ಪ್ರಾಂತಗಳ ಭಾಷೆಯನ್ನು ಕಲಿತಿರುತ್ತಾರೆ. ಮೊಂಡ ಎಂದರೆ ಹಠಮಾರಿ ಎಂದರ್ಥ. ಮೊಂಡು ಬಿದ್ದು ಭಿಕ್ಷೆ ಬೇಡುವ ವೃತ್ತಿಯನ್ನವಲಂಬಿಸಿದ್ದರಿಂದಲೇ ಈ ಅಲೆಮಾರಿ ಜನರಿಗೆ ಈ ಹೆಸರು ಬಂದಿರಬಹುದೆಂದು ಹೇಳಬಹುದಾದರೂ ಇದನ್ನು ಈ ಸಮುದಾಯದವರು ಒಪ್ಪುವುದಿಲ್ಲ.
ಭಾರತದಲ್ಲಿ ಸಹಸ್ರಾರು ಬುಡಕಟ್ಟುಗಳ ಪೈಕಿ ಬೇಡರ ಸಮುದಾಯವು ವಿಶಿಷ್ಟವಾಗಿದೆ. ಹಲವು ಕಸುಬು ಮತ್ತು ಉಪ ಕಸುಬುಗಳನ್ನು ಮಾಡುವ ಇವರು ಬ್ರಿಟಿಷರ ಆಳ್ವಿಕೆಯ ಸಮಯದಲ್ಲಿ ವಿವಿಧ ಇಲಾಖೆಗಳಲ್ಲಿ ಪೋಲಿಸರು, ತಳವಾರ, ನೀರಗಂಟಿ, ಓಲೆಕಾರ ಮುಂತಾದ ಹುದ್ದೆಗಳಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದರೆಂದು ತಿಳಿದು ಬರುತ್ತದೆ. ಅನೇಕ ಸಾಮ್ರಾಜ್ಯಗಳಲ್ಲಿ ಈ ಸಮುದಾಯದ ಸೈನಿಕರು ಶಕ್ತಿ ಪ್ರದರ್ಶಿಸಿರುವುದು, ಪ್ರಾಣಾರ್ಪಣೆ  ಮಾಡಿರುವುದು ಇತಿಹಾಸದಲ್ಲಿ ಕಂಡು ಬರುತ್ತದೆ.
ಮೊಂಡರು ಬೇಡ ಸಮುದಾಯದ ಒಂದು ಉಪಜಾತಿಯಾಗಿದೆ. ಮೊಂಡ ಬೇಡರು ನಾವು ಮ್ಯಾಸಬೇಡರಿಗೆ ನೆಂಟರಾಗಬೇಕೆಂದು ಹೇಳಿಕೊಳ್ಳುತ್ತಾರೆ. ಅವರ ಮತ್ತು ನಮ್ಮ ಆರಾಧ್ಯ ದೇವತೆಗಳು ಒಂದೇ ಎನ್ನುತ್ತಾರೆ. ಆದರೆ ಇವರಲ್ಲಿ ವೈವಾಹಿಕ ಸಂಬಂಧದ ನಿರ್ಬಂಧವಿದೆ. ಇತ್ತೀಚೆಗೆ ವಸ್ತು ವಿನಿಮಯ ರೂಪದಲ್ಲಿ ಕೊಟ್ಟುಕೊಳ್ಳುವ ವ್ಯವಸ್ಥೆ ಜಾರಿಗೆ ಬರುತ್ತಲಿದೆ. ಈ ಮೊಂಡರು ಊರೂರು ಅಲೆಯುತ್ತ ಭಿಕ್ಷೆ ಬೇಡುವ ವೃತ್ತಿ ಮಾಡುತ್ತಾರೆ. ಇವರು ಮೊಂಡಿ, ಲಾಂಡ, ಕಲ್ಲಾಡಿ, ಸಿದ್ದಾಣ ಮತ್ತು ಕಲ್ಲಾಡಿ ಮುಂಗಾಮ ಎಂದೂ ಜಾತಿ ಸೂಚಕ ಹೆಸರುಗಳನ್ನು ಹೊಂದಿದ್ದಾರೆ.
“ಈ ಮೊಂಡರು ಬೇಡಿ ತಿನ್ನುವವರೆಂದು ಪರಿಣಾಮಕಾರಿಯಾದ ತೊಂದರೆ ಕೊಡುವವರೆಂದು” ಎಡ್ಗರ್ ಥರ‍್ಸ್‌ಟನ್ ಅಭಿಪ್ರಾಯ ಪಡುತ್ತಾರೆ. ಬಂಡರೆಂದು ಕರೆಸಿ ಕೊಳ್ಳುವ ಮೊಂಡರು ಬಂಡೆಗಿಂತ ಗಟ್ಟಿಯೆಂಬ ವಾಡಿಕೆಯಿದೆ. ಗಟ್ಟಿಮುಟ್ಟಾದ ಮೈಕಟ್ಟು, ಪುಡಗೋನಿ ಅಥವಾ ಚಲ್ಲಾಣ ಧರಿಸಿದ್ದು ಅರೆನಗ್ನ ಸ್ಥಿತಿಯಲ್ಲಿರುತ್ತಾರೆ. ಕೈಯಲ್ಲಿ ಕಿರಿದಾದ ಗಂಟೆ ಇಲ್ಲವೆ, ಕೈಬಳೆಗೆ ಕತ್ತಿಯನ್ನಿಟ್ಟುಕೊಂಡು ಶಬ್ದ ಮಾಡುತ್ತಾ ಬರುತ್ತಾರೆ. ಇತ್ತೀಚಿನ ದಿನಗಳಲ್ಲಿ ಅವರು ಕೈಯಲ್ಲೊಂದು ಚೂರಿ ಮಣ್ಣಿನ ಮಡಕೆಯನ್ನು ಇಟ್ಟುಕೊಂಡು ಭಿಕ್ಷೆ ಬೇಡುವಾಗ ಚರ್ಮ ಮತ್ತು ತೊಡೆ ಎಲುಬನ್ನು ಚಾಕುವಿನಿಂದ ಕೊಯ್ದುಕೊಳ್ಳುವುದು ಕಲ್ಲಿನಿಂದ ಎದೆಗೆ ಬಡಿದುಕೊಳ್ಳುವುದು. ಮಣ್ಣಿನ ಕುಡಿಕೆಯಲ್ಲಿ ಸೋಪನ್ನು ಅಥವಾ ಸೌಳನ್ನು ಕಲಿಸಿದ ನೀರಿಟ್ಟುಕೊಂಡು ಆಗಾಗ ಕುಡಿದು ವಾಂತಿ ಮಾಡಿಕೊಳ್ಳುತ್ತಾನೆ. ಮನೆಯ ಮಾಲಿಕರು ಮನೆ ಮುಂದೆ ವಾಂತಿ ಮಾಡುತ್ತಾನೆಂದು ತಿಳಿದು, ಕೂಡಲೇ ಕೇಳಿದಷ್ಟು ಭಿಕ್ಷೆ ಕೊಡುವರು. ಮೊಂಡ ಬೇಡರು ಹಟಮಾರಿತನ, ಛಲಗಾರರಾಗಿದ್ದು, ಧೈರ್ಯ ಹಾಗೂ ಪರಾಕ್ರಮಶಾಲಿಗಳಾಗಿರುತ್ತಾರೆ. ಭಿಕ್ಷೆಯನ್ನು ಪಟ್ಟು ಹಿಡಿದು ಪಡೆಯುವುದು ಸರ್ವೇ ಸಾಮಾನ್ಯವಾದುದು.
ಇವರು ತಮ್ಮ ಮಕ್ಕಳಿಗೆ ಬೇಕೆಂದಾಗ ವಾಂತಿ ಮಾಡಿಕೊಳ್ಳುವ ಕಲೆಯನ್ನು ಬಾಲ್ಯ ದಲ್ಲಿಯೇ ಕಲಿಸುತ್ತಾರೆ. ಹುಡುಗರಿಗೆ ಅವರು ಕುಡಿಯುವಷ್ಟು ನೀರಾಗಲಿ, ಗಂಜಿಯಾಗಲಿ ಕುಡಿಸಿ ಬೇಕೆಂದಾಗ ಹೇಗೆ ವಾಂತಿ ಮಾಡಿಕೊಳ್ಳಬೇಕೆಂದು ತರಬೇತಿ ನೀಡುತ್ತಾರೆ. ಮೊದಲು ಬೆರಳುಗಳನ್ನು ಬಾಯಿಯೊಳಕ್ಕೆ ಹಾಕಿ, ನಾಲಿಗೆಯ ಮೂಲವನ್ನು ಉಜ್ಜಿ, ಒತ್ತಿ, ವಾಂತಿ ಯಾಗುವಂತೆ ಮಾಡುತ್ತಾರೆ. ಕ್ರಮೇಣ ಹೇಗೆ ಬೇಕೆಂದಾಗ ಮಾತ್ರ ವಾಂತಿ ಮಾಡುವುದೆಂದು ನಿರ್ದೇಶಿಸುತ್ತಾರೆ. ನಿತ್ಯ ಭಿಕ್ಷಾಟನೆಗೆ ಹೊರಡುವ ಮೊದಲು ಗಂಜಿಯಾಗಲಿ ಬಿಸಿ ನೀರಾಗಲಿ ಹೊಟ್ಟೆ ತುಂಬ ಕುಡಿದು ವೃತ್ತಿಗಿಳಿಯುತ್ತಾರೆ. ಇವರು ಭಿಕ್ಷೆಯನ್ನು ತಮ್ಮ ಪಾಲಿನ ಹಕ್ಕೆಂದು, ಉಳ್ಳವರು ತಮಗೆ ಸಲ್ಲಿಸಬೇಕಾದ ಸಾಲದ ಬಾಕಿಯೆಂದು ಭಾವಿಸುತ್ತಾರೆ.
ಹೀಗೆ ಭಿಕ್ಷೆಯನ್ನೇ ಒಂದು ವೃತ್ತಿಯನ್ನಾಗಿ ಮಾಡಿಕೊಂಡು ಜೀವನ ನಿರ್ವಹಿಸುತ್ತಿರುವ ಈ ಸಮುದಾಯ ಪ್ರಸ್ತುತ ಜಗತ್ತಿನಲ್ಲಿ ಭಿಕ್ಷೆಯನ್ನು ಬಿಟ್ಟು ದೈಹಿಕವಾಗಿ ಸಬಲ ಸಮರ್ಥ ರಾಗಿರುವ ಇವರು ದುಡಿಯುವ ಕಡೆ, ದೈಹಿಕ ಶ್ರಮವನ್ನು ಹಾಕಿ ಯಾವುದಾದರೂ ಉದ್ಯೋಗದ ಕಡೆ ಮುಂದುವರಿದು ಹೊಟ್ಟೆ ತುಂಬ ಊಟ ಮಾಡುವ ತೃಪ್ತಿಯ ಜೀವನ ನಡೆಸುವ ಕಡೆ ಯೋಚಿಸಬೇಕಾಗಿರುವುದು ಇಂದಿನ ಜರೂರತ್ತಾಗಿದೆ ಎಂದು ಅನಿಸುತ್ತದೆ. ಯಾಕೆಂದರೆ ಮೊಂಡರ ಐತಿಹಾಸಿಕ ಹಿನ್ನೆಲೆ ಖಚಿತವಾಗಿ ತಿಳಿದು ಬಂದಿಲ್ಲ ಇವರು “ನಮ್ಮವರು ಹಿಂದೆ ರಾಜರುಗಳ ಆಸ್ಥಾನದಲ್ಲಿ ಗೂಢಾಚಾರಿಗಳಾಗಿದ್ದು ನೇರವಾಗಿ ಹೋಗುವುದಕ್ಕೆ ಬದಲು ಭಿಕ್ಷೆ ಬೇಡುವ ಮೂಲಕ ಮನೆ ಮನೆಗೆ ಹೋಗುತ್ತಿದ್ದರು. ಈ ಸಂದರ್ಭದಲ್ಲಿ ಅವರು ಪ್ರಜೆಗಳ ಅಭಿಪ್ರಾಯ, ಒಲವು ಉದ್ದೇಶಗಳನ್ನು ತಿಳಿದು ರಾತ್ರಿ ಸಮಯದಲ್ಲಿ ಅರಸನಿಗೆ ಖುದ್ದಾಗಿ ತಿಳಿಸುತ್ತಿದ್ದರೆಂದು” ಅಭಿಪ್ರಾಯಪಡುತ್ತಾರೆ.
ರಾಜಪ್ರಭುತ್ವಗಳು ಕೊನೆಗಾಣುತ್ತಾ ಬಂದಂತೆ ಇವರು ನಿರುದ್ಯೋಗಿಗಳಾಗಿ ಜೀವನ ನಿರ್ವಹಣೆಗೆ ಮೊದಲಿನಂತೆ ಭಿಕ್ಷೆ ಬೇಡುವುದನ್ನು ಕಡ್ಡಾಯ ಮಾಡಿಕೊಂಡು ಜೀವನ ನಿರ್ವಹಿಸತೊಡಗಿದರು. ಇಂದಿಗೂ ಇದೇ ಭಿಕ್ಷಾವೃತ್ತಿಯನ್ನು ಮುಂದುವರಿಸಿಕೊಂಡು ಬರುತ್ತಿರುವ ಇವರು ಭಿಕ್ಷೆಯನ್ನು ಬೇಡುವುದೇ ಒಂದು ವೃತ್ತಿಯನ್ನಾಗಿ ಕೈಗೊಂಡಿದ್ದಾರೆ. ಇಂದಿನ ಜಾಗತೀಕರಣದ ಪ್ರಕ್ರಿಯೆಯಲ್ಲಿ ಇವರ ಬದುಕು ಡೋಲಾಯಮಾನವಾಗಿದೆ.
ಪ್ರಸ್ತುತ ಸಂದರ್ಭದಲ್ಲಿ ಭಿಕ್ಷಾಟನೆ ಮಾಡುವ ಜನರಿಗಾಗಲಿ ತಮ್ಮ ಕಲೆಯನ್ನು ಪ್ರದರ್ಶಿಸುತ್ತಾ ಜನರಿಂದ ಭಿಕ್ಷೆಯನ್ನು ಬೇಡುವ ಜನರನ್ನು ಕುರಿತು ಇವತ್ತಿನ ಜನರು ಬಲಶಾಲಿಗಳಾಗಿ ಗಟ್ಟಿಮುಟ್ಟಾಗಿರುವ ಇವರು ದುಡಿದು ತಿನ್ನಲಿಕ್ಕೆ ಏನು ಧಾಡಿ ಎಂದು ಬೈಯುವರೆ ಹೊರತು, ಡೊಂಬರ ಕಲೆಗೂ, ದುರುಗು ಮುರುಗಿಯರ ದುಡಿಯ ನಾದಕ್ಕೆ, ಹಾವಾಡಿಗರ ಪುಂಗಿಯ ನಾದಕ್ಕೆ, ಎತ್ತನ್ನು ಕರೆದುಕೊಂಡು ಬಂದು ಅದರ ಮುಂದೆ ಊದುವ ಶಹನಾಯಿ ಕೇಳಿ ಆನಂದಿಸಲು ಜನರ ಹತ್ತಿರ ಸಮಯವೇ ಇಲ್ಲ. ಇಂಥ ಸಂದರ್ಭದಲ್ಲಿ ಮೊಂಡರ ಭಿಕ್ಷಾಟನೆಗೆ ಜನ ಹೇಗೆ ಸ್ಪಂದಿಸಬಹುದು ಎಂದು ಯೋಚಿಸಿದರೇನೆ ಅವರ ಸ್ಥಿತಿಯನ್ನು ಊಹಿಸಲು ಸಾಧ್ಯವಾಗದು. ಹೀಗೆ ನಮ್ಮ ದೇಶದ ಹಲವು ತಳಸಮುದಾಯಗಳು ಈ ಸ್ಥಿತಿಗಿಂತ ಬೇರೆಯಾಗಿಲ್ಲ ಎಂದರೆ ತಪ್ಪಾಗಲಾರದು. ಒಂದು ಕಡೆ ದೈಹಿಕ ಶ್ರಮವನ್ನು ಕಡೆಗಣಿಸುವ, ಬೌದ್ದಿಕ ಕಸರತ್ತೆ ಮುಖ್ಯವಾಗಿರುವ ಸಮಾಜದ ಕಾನೂನಿನ ರೀತಿ ನೋಡಿದರೆ, ಈ ಸಮಾಜದ ರಚನೆಯಲ್ಲೇ ಏನೋ ದೋಷವಿದೆ ಎಂದು ಹೇಳಬೇಕಾಗುತ್ತದೆ. ಹೀಗೆ ಮೇಲ್ವರ್ಗದವರ ಶೋಷಣೆಯನ್ನು ಅನುಭವಿಸುತ್ತಿರುವ ಈ ಸಮುದಾಯಗಳು ತಮ್ಮ ಸಮುದಾಯದ ಹೆಸರನ್ನು ಹೇಳಿಕೊಳ್ಳಲು ನಾಚುವಂತ ಪರಿಸ್ಥಿತಿಯಲ್ಲಿ ಇವೆ. ಮೊಂಡರ ಸ್ಥಿತಿಗಳು ತುಂಬಾ ಹೀನಾಯವಾಗಿವೆ. ಏಕೆಂದರೆ ಇವರು ಮೊಂಡಾಟ ಮಾಡಿ ಭಿಕ್ಷೆ ಬೇಡುವುದರಿಂದ ಮೊಂಡರು ಎಂಬ ಹೆಸರು ಬಂದಿದೆ. ಆದರೆ ಈ ಸಮುದಾಯ ತನ್ನ ಹೆಸರು ಹೇಳಿಕೊಳ್ಳಲು ಬಯಸದ ಪರಿಸ್ಥಿತಿ. ಹೀಗೆ ಒಂದು ಕಡೆ ನಮ್ಮ ಸಮಾಜ ವ್ಯವಸ್ಥೆ ಇನ್ನೊಂದೆಡೆ ಜಾಗತೀಕರಣದ ಮಾಯೆ, ಹೀಗೆ ದ್ವಂದ್ವಗಳ ನಡುವೆ ಈ ಸಮುದಾಯದ ಪರಿಸ್ಥಿತಿ ಡೋಲಾಯಮಾನವಾಗಿದೆ.
ಗ್ರಂಥಋಣ
೧. ಎನ್. ಚಂದ್ರಪ್ಪ, ಮೊಂಡರ ಸಂಸ್ಕೃತಿ (ಉಪಸಂಸ್ಕೃತಿ ಅಧ್ಯಯ ಮಾಡಿ), ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೨. ಸಂ. ಮಂಜುನಾಥ ಬೇವಿನಕಟ್ಟಿ, ಜಾನಪದ ಕರ್ನಾಟಕ, ಸಂಪುಟ ೨, ಸಂಚಿಕೆ ೧, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೩. ಕೇರಳದ ಚೇರರು-ನಾಯರರು ಮತ್ತು ಕರ್ನಾಟಕದ ನಾಯಕರು
ಬೇರೆ ಬೇರೆ ಪ್ರದೇಶಗಳಲ್ಲಿ ಕಾಲದಲ್ಲಿ ಜೀವಿಸಿದ ಈಗಲೂ ಜೀವಿಸುತ್ತಿರುವ ಮೇಲಿನ ಮೂರೂ ಜನಾಂಗಗಳು ಮೂಲತಃ ಒಂದೇ ಜನಾಂಗದ ಬುಡಕಟ್ಟಿಗೆ ಸೇರಿದವುಗಳೇ ಎಂಬ ವಿಷಯವನ್ನು ಹೋಲಿಸಿ ನೋಡುವುದು ಈ ಲೇಖನದ ಉದ್ದೇಶವಾಗಿದೆ.
ಕೇರಳದ ಚೇರರು (ರಾಜರು), ನಾಯರರು ಇವರುಗಳ ಬಗ್ಗೆ ವಿದೇಶಿ ಪ್ರವಾಸಿ “ದುಅರ್ತೆ ಬಾರ್ಬೋಸಾ” ಇವರ ವಿವರಗಳನ್ನು ಗಮನಿಸಿ. (ನೋಡಿ ಪ್ರವಾಸಿ ಕಂಡ ಇಂಡಿಯಾ ಭಾಗ-೨ ಅನುವಾದ ಡಾಕ್ಟರ್ ಹೆಚ್.ಎಲ್. ನಾಗೇಗೌಡ ಪುಟ ೩೦೪ ರಿಂದ ೩೨೪)
೧. ಮಲಾಬಾರಿನ ರಾಜರುಗಳು ಜುಂಟೈಲರು (ಹಿಂದೂಗಳು) ಮತ್ತು ವಿಗ್ರಹಾರಾಧಕರು. ಇವರು ಮದುವೆಯಾಗುವುದಿಲ್ಲ; ಮತ್ತು ಇವರಲ್ಲಿ ವಿವಾಹದ ವಿಧಿಗಳಿಲ್ಲ. ನಾಯರ್ ಜಾತಿಗೆ ಸೇರಿದ ಒಳ್ಳೆಯ ಮನೆತನದ ಸುಂದರ ಹೆಣ್ಣುಗಳನ್ನು ಇಟ್ಟುಕೊಳ್ಳುತ್ತಾರೆ. ಹೀಗೆ ಇಟ್ಟುಕೊಂಡ ಸ್ತ್ರೀಯರ ಹೊಟ್ಟೆಯಲ್ಲಿ ಹುಟ್ಟಿದ ಗಂಡು ಮಕ್ಕಳು ರಾಜನ ಮಕ್ಕಳೆಂದು, ಇವರು ರಾಜ್ಯಕ್ಕೆ ಉತ್ತರಾಧಿಕಾರಿಗಳೆಂದು ಭಾವಿಸುವುದಿಲ್ಲ, ಅವರು ತಾಯಿಯ ಆಸ್ತಿಗೆ ಮಾತ್ರ ಹಕ್ಕುದಾರರು.
ಈ ರಾಜರುಗಳಿಗೆ ಅವರ ಸಹೋದರಿಯರು ಅಥವಾ ಸಹೋದರಿಯ ಗಂಡು ಮಕ್ಕಳು ಮಾತ್ರ ರಾಜ್ಯದ ಉತ್ತರಾಧಿಕಾರಿಗಳು. ಸಹೋದರಿಯ ಹೊಟ್ಟೆಯಲ್ಲಿ ಹುಟ್ಟಿರುವುದು ಖಚಿತವಾಗಿರುವುದರಿಂದ ಅವರೇ ನಿಜವಾದ ಗಂಡು ಮಕ್ಕಳೆಂದು ರಾಜ್ಯದ ಉತ್ತರಾಧಿಕಾರಿ ಗಳೆಂದು ಭಾವಿಸುತ್ತಾರೆ. ರಾಜನ ಹಿರಿಯ ಸಹೋದರಿಯ ಹೊಟ್ಟೆಯಲ್ಲಿ ಹುಟ್ಟಿದ ಹಿರಿಯ ಮಗನೇ ರಾಜ್ಯಕ್ಕೆ ಉತ್ತರಾಧಿಕಾರಿ. ಅವನ ಮರಣದ ನಂತರ ಅವನ ಹಿಂದಿನ ಸಹೋದರರು ಪಟ್ಟಕ್ಕೆ ಬರಲು ಅರ್ಹರಾಗಿರುತ್ತಾರೆ.
ರಾಜ್ಯದ ಉತ್ತರಾಧಿಕಾರಿಗಳನ್ನು ಹೆರುವ ಸಹೋದರಿಯನ್ನು, ಸಹೋದರನ ಹೆಣ್ಣು ಮಕ್ಕಳನ್ನು ಚೆನ್ನಾಗಿ ನೋಡಿಕೊಳ್ಳುತ್ತಾರೆ. ಅವರು ೧೩-೧೪ ವರ್ಷ ವಯಸ್ಸಾಗಿ ಋತುಮತಿ ಯರಾದಾಗ ರಾಜ್ಯದ ಹೊರಗಡೆಯಿಂದ ಗೌರವ ಮನೆತನದ ಯುವಕನನ್ನು ಸಕಲ ಗೌರವಪೂರ್ವಕವಾಗಿ ಕರೆಸಿ, ಆಕೆಯ ಕನ್ನೆತನವನ್ನು ನೀಗುವಂತೆ ಮಾಡುತ್ತಾರೆ. ಮದುವೆ ಯೋಪಾದಿಯ ಶಾಸ್ತ್ರಗಳೆಲ್ಲ ಮುಗಿದು, ಅವನು ಆಕೆಯ ಕೊರಳಿಗೆ ಚಿನ್ನದ ಮಾಂಗಲ್ಯ ಕಟ್ಟುತ್ತಾನೆ. ಅದನ್ನು ಆಕೆ ಸಾಯುವವರೆಗೂ ಧರಿಸಿರಬೇಕು. ಈ ಶಾಸ್ತ್ರವಾದ ಮೇಲೆ ಆಕೆ ಯಾರೊಡನೆಯಾದರೂ ಸ್ವತಂತ್ರವಾಗಿ ಕಾಲ ಕಳೆಯಬಹುದು. ಮಾಂಗಲ್ಯ ಕಟ್ಟಿದ ಯುವಕನು ಆಕೆಯೊಡನೆ ಹಲವಾರು ದಿನಗಳಿದ್ದು ಹೋಗುತ್ತಾನೆ. ಜೀವನ ಪರ್ಯಂತರ ಇರಬೇಕೆನ್ನುವ ಯಾವುದೇ ಕಟ್ಟಳೆಗಳಿಲ್ಲ.
೨. ಮಲಬಾರು ರಾಜ್ಯಗಳಲ್ಲಿ ನಾಯರುಗಳೆಂಬ ಜಾತಿಯ ಜನ ಇದ್ದಾರೆ. ಇವರಿಗೆ ಯುದ್ಧ ಮಾಡುವುದಲ್ಲದೇ ಬೇರೆ ಕೆಲಸವಿಲ್ಲ. ಇವರು ಯಾವಾಗಲೂ ಎಲ್ಲಿ ಹೋದರೂ ಕತ್ತಿ, ಗುರಾಣಿ, ಬಿಲ್ಲು, ಬಾಣ ಭರ್ಚಿಗಳನ್ನು ಹೊಂದಿರುತ್ತಾರೆ. ಇವರು ರಾಜರೂ, ಸಾಮಂತರೂ, ರಾಜ ಮನೆತನದವರು, ಶ್ರೀಮಂತರು, ಸಂಬಳ ಪಡೆಯುವ ರಾಜ್ಯಪಾಲರೂ, ಇವರೊಡನೆ ಇರುತ್ತಾರೆ. ಹಗಲು ರಾತ್ರಿ ತಮ್ಮ ಒಡೆಯನ ಸೇವೆ ಮಾಡುವುದೇ ಇವರಿಗೆ ಹಿತ.
ಈ ನಾಯರುಗಳು ಕೂಡಾ ಮದುವೆಯಾಗುವುದಿಲ್ಲ. ಸಂಸಾರ ಮಕ್ಕಳು ಮರಿ ಇರು ವುದಿಲ್ಲ. ಇವರ ಸಹೋದರಿಯ ಗಂಡು ಮಕ್ಕಳೇ ಇವರ ಉತ್ತರಾಧಿಕಾರಿಗಳು. ನಾಯರ ಹೆಂಗಸರು ತಮ್ಮ ಇಷ್ಟ ಬಂದಂತೆ ಇರಬಹುದು. ನಾಯರುಗಳು ಮತ್ತು ಬ್ರಾಹ್ಮಣರೊಡನೆ (ನಂಬೂದರಿ) ಅಡ್ಡಿಆತಂಕಗಳಿಲ್ಲದೇ ಬೆರೆಯಬಹುದು, ಆದರೆ ಕೀಳುಜಾತಿಯವರೊಡನೆ ಬೆರೆಯುವಂತಿಲ್ಲ, ಬೆರೆತರೆ ಮರಣದಂಡನೆ ಖಂಡಿತ.
ಮಗಳಿಗೆ ೧೨ ವರ್ಷ ವಯಸ್ಸಾದಾಗ ‘ನಾಯರ’ ಜನಾಂಗದ ತಾಯಿ ತನ್ನ ಬಂಧುಬಳಗ ದವರಿಗೆ ಹೇಳಿ ಕಳುಹಿಸುತ್ತಾಳೆ. ತನಗೆ ಬೇಕಾದವನೊಬ್ಬವನನ್ನು ಕುರಿತು ತನ್ನ ಮಗಳನ್ನು ವರಿಸಲು ಕೇಳಿಕೊಳ್ಳುತ್ತಾಳೆ. ಅವನು ಒಪ್ಪಿ, ಚಿನ್ನದ ಒಂದು ಸಣ್ಣ ಆಭರಣವನ್ನು ಮಾಡಿಸಿ, ಅದಕ್ಕೆ ಮಧ್ಯೆ ತೂತು ಮಾಡಿದ ದಾರದಲ್ಲಿ ಪೋಣಿಸಿ, ತಾಯಿ ನಿರ್ಧರಿಸಿದ ದಿನ ಬಂಧು ಗಳೆಲ್ಲಾ ಸೇರಿ, ಹೆಣ್ಣನ್ನು ಸಿಂಗರಿಸಿ, ಗಂಡು ಕೆಲವು ಶಾಸ್ತ್ರಗಳನ್ನು ನೆರವೇರಿಸಿ ಹೆಣ್ಣಿನ ಕೊರಳಿಗೆ ಆ ಆಭರಣ ಕಟ್ಟುತ್ತಾನೆ. ಇದನ್ನು ಆ ಹೆಣ್ಣು ತನ್ನ ಜೀವಮಾನವೆಲ್ಲಾ ಕಟ್ಟಿಕೊಂಡಿ ರುತ್ತಾಳೆ. ಹೀಗೆ ತಾಳಿ ಕಟ್ಟಿಸಿಕೊಂಡವಳು ಹೇಗೆ ಬೇಕಾದರೂ ಇರಬಹುದೆಂದರ್ಥ. ತಾಳಿ ಕಟ್ಟಿದವನು ರಕ್ತ ಸಂಬಂಧಿಯಾದರೆ, ಅವನು ಆಕೆಯೊಡನೆ ಇರದೇ ಹೊರಟು ಹೋಗುತ್ತಾನೆ. ರಕ್ತಸಂಬಂಧಿಯಲ್ಲದಿದ್ದರೆ, ಆಕೆಯೊಡನೆ ಕೆಲವು ದಿನ ಇದ್ದು ಹೋಗಬಹುದು, ಆದರೆ ಇರಲೇಬೇಕೆಂಬ ನಿರ್ಬಂಧವಿಲ್ಲ, ಅದು ಅವನ ಇಷ್ಟ. ತಾಳಿ ಕಟ್ಟಿದ ಮೇಲೆ ತಾಯಿ ತನ್ನ ಮಗಳ ಕನ್ನೆತನವನ್ನು ನೀಗಲು ಸರಿಯಾದ ‘ನಾಯರ್’ ಜನಾಂಗದ ಯುವಕನನ್ನು ಹುಡುಕುತ್ತಾಳೆ. ಕನ್ನೆತನ ನೀಗಿಸಿಕೊಂಡ ಆ ಹೆಣ್ಣು ಅನಂತರ ಹೇಗೆ ಬೇಕಾದರೂ ಸ್ವತಂತ್ರವಾಗಿ ಇರಬಹುದು. ಈ ಹೆಣ್ಣಿಗೆ ಹುಟ್ಟಿದ ಮಕ್ಕಳನ್ನು ತಾಯಿ ಮತ್ತು ತಾಯಿಯ ಸಹೋದರರು ಸಾಕಿ ಸಲುಹಬೇಕು. ಇವು ಮಾತೃಪ್ರಧಾನ ಕುಟುಂಬದ ಪದ್ಧತಿಗಳಾಗಿವೆ.
ಈ ಮೇಲಿನ ಚೇರರ (ರಾಜರ) ಮತ್ತು ನಾಯರ ಜನಾಂಗದ ಸಾಮಾಜಿಕ ಪದ್ಧತಿಗಳನ್ನು ಹೋಲಿಸಿ ನೋಡಿದಾಗ, ಇವೆರಡು ಒಂದೇ ಜನಾಂಗದ ಪದ್ಧತಿಯಾಗಿ, ಒಂದೇ ಬುಡಕಟ್ಟಿಗೆ ಸೇರಿದ ಜನಾಂಗವೆಂಬುದು ಸ್ಪಷ್ಟವಾಗಿ ಗೋಚರಿಸುತ್ತದೆ.
ಕೇರಳದ ನಾಯರರು ಮತ್ತು ಕರ್ನಾಟಕದ ನಾಯಕರು
ನಾಯರ ಜನಾಂಗದ ಬಗ್ಗೆ ಕೃಷ್ಣ ಚೈನ್ಯರು ಹೀಗೆ ಬರೆದಿದ್ದಾರೆ. “೧ನೇ ಶತಮಾನದಲ್ಲಿ ಕೇರಳದ ಚೇರರಿಗೂ ತಮಿಳುನಾಡಿನ ಚೋಳರಿಗೂ ೧೦೦ ವರ್ಷಗಳವರೆಗೆ ಯುದ್ಧ ನಡೆಯಿತು. ಚೇರ ಚಕ್ರಾಧಿಪತ್ಯದ ರಾಜಧಾನಿಯಾದ ಮಹೋದಯಪುರ ಅವನತಿ ಹೊಂದಿದ್ದು ೧೦೧೯ರಲ್ಲಿ. ಚೇರರು, ಚೋಳರ, ಆಕ್ರಮಣವನ್ನು, ಗಂಡಾಂತರ ಪರಿಸ್ಥಿತಿ ಯನ್ನು, ಎದುರಿಸಲು ಬೇಗಬೇಗನೇ ಸೈನ್ಯವನ್ನು ಸಜ್ಜುಗೊಳಿಸಿದರು. ಪ್ರಖ್ಯಾತ ಬಲಿದಾನಿ ಗಳಾದ ಯುದ್ಧ ರರು (ಚಾವೇರ ನಾಯರ‍್ಸ್) ಮಸುಕಾದ ಇತಿಹಾಸದ ಕಾಲಸ್ಥಿತಿಯಲ್ಲಿ ಎದ್ದು ನಿಂತ ಶೂರರು. ಈ ಸಂದರ್ಭದಲ್ಲಿಯೇ ನಾವು ಮೊಟ್ಟ ಮೊದಲು ‘ನಾಯರ್’ ಶಬ್ದವನ್ನು ಕಾಣುವುದು. ಪ್ರಾರಂಭದಲ್ಲಿ ಈ ಶಬ್ದ ಜಾತಿ ಸೂಚಕವಾದುದಾಗಿರಲಿಲ್ಲ. ಸಮರ ಶೂರರನ್ನು ಕುರಿತು, ಅವರ ಸ್ಥಾನಮಾನವನ್ನು ಕುರಿತು, ಮುಖಂಡತ್ವವನ್ನು ಕುರಿತು, ಪ್ರಯೋಗಿಸಿದ ಶಬ್ಧವಾಗಿತ್ತು, ಆದರೆ ಸೈನ್ಯಕ್ಕೆ ಸೇರಿ, ಸೇವೆ ಸಲ್ಲಿಸುವುದರ ಆಧಾರದ ಮೇಲೆ, ಜಾತಿಯ ವಿಂಗಡಣೆ ತೀವ್ರಗತಿಯಲ್ಲಿ ಹೆಜ್ಜೆ ಇರಿಸಿ, ಮನೆ ಮಾಡಿಕೊಂಡಿತು. ಸಾಮ್ರಾಜ್ಯವನ್ನು ಸಂರಕ್ಷಿಸುವುದಕ್ಕಾಗಿ ಮರಣವನ್ನು ಲೆಕ್ಕಿಸದೇ ಹೋರಾಡುವ ಯುದ್ಧ ಕೌಶಲದಿಂದ ಈ ನಾಯರ ಸಮುದಾಯ ಅರಸುಮನೆತನಗಳ ಸಮೀಪವರ್ತಿಯಾಯಿತು. ಅದರ ಫಲವಾಗಿ ನಾಯರರು ಸಮಾಜದಲ್ಲಿ ಉನ್ನತ ಸ್ಥಾನವನ್ನು  ಪಡೆದರು. ಬ್ರಾಹ್ಮಣ ಮತ್ತು ಕ್ಷತ್ರಿಯ ಯುವಕರು ನಾಯರ ಹುಡುಗಿಯರನ್ನು ಮದುವೆಯಾಗುವುದಕ್ಕೂ ಸಾಧ್ಯವಾಯಿತು.
ಚೇರರು ಮೂಲತಃ ಬೇಡ ಜನಾಂಗಕ್ಕೆ ಸೇರಿದವರಾಗಿದ್ದರೆಂಬುದನ್ನು ಡಾ. ಎನ್. ಸುಬ್ರಮಣಿಯನ್ ಅವರು ತಮ್ಮ ಸಂಶೋಧನಾ ಮಹಾಪ್ರಬಂಧವಾದ “ಸಂಗಮ್ ರಾಜಕೀಯ ಮತ್ತು ಸಾಮಾಜಿಕ ವ್ಯವಸ್ಥೆ” ಗ್ರಂಥದಲ್ಲಿ ಹಲವಾರು ಐತಿಹಾಸಿಕ ಸಂಗತಿಗಳಿಂದ ಸಿದ್ಧಪಡಿಸಿದ್ದಾರೆ (ನೋಡಿ : ಸಂಗಮ್ ರಾಜಕೀಯ ಸಾಮಾಜಿಕ ವ್ಯವಸ್ಥೆ – ಅನುವಾದ ನಿರಂಜನ ಮೈಸೂರ ವಿಶ್ವವಿದ್ಯಾನಿಲಯದ ಪ್ರಕಟಣೆ).
“ಬೇಡರು ಹೆಚ್ಚಾಗಿ ಇರುವ, ಗುಡ್ಡಗಾಡು ಪ್ರದೇಶಗಳಲ್ಲಿ ವನ್ಯಮೃಗಗಳಿಗೆ ಎದುರಾಗಿ, ಬೇಟೆಯ ನಾಯಕತ್ವ ವಹಿಸುವ, ಬೇಡರ ಮುಂದಾಳು ಸುಲಭವಾಗಿ ಸಮಾಜದ ನಾಯಕತ್ವ ವನ್ನು ವಹಿಸಿಕೊಂಡಿರಬಹುದು. ಚೇರ ಭೂಮಿಯು “ಮಲೈನಾಡು” (ಗುಡ್ಡಪ್ರದೇಶ) ಆಗಿದ್ದುದು, ಬಿಲ್ಲು ಅವರ ರಾಜಲಾಂಛನವಾಗಿದ್ದುದೂ ಬೇಟೆ ಕಾರ‍್ಯಾಚರಣೆಯಲ್ಲಿ ಅರಸೊತ್ತಿಗೆ ಹುಟ್ಟಿತು. ಬೇಡ ನಾಯಕನೇ ಮೊಟ್ಟಮೊದಲ ಅರಸ ಎಂದು ಸ್ಪಷ್ಟಪಡಿಸುತ್ತವೆ. ಎತ್ತರದ ಭೂಮಿಯನ್ನು ಆಳುವ ಚೇರರು ವಾನವರ್ ಆದರು. ಚೇರರು (ಬೇಡರು) ಬಿಲ್ಲಾರರು ಆಗಿದ್ದುದರಿಂದ ವಿಲ್ಲಮ್ ಎಂದು ಕರೆಯಲ್ಪಟ್ಟರು. ಪಶ್ಚಿಮದವರಾದ್ದರಿಂದ ಕುಡುವರ್ ಅಥವಾ ಕುಟ್ಟುವರ್ ಆದರು. ಪೊರೈ ಮತ್ತು ಮಲೈ ಇವು ಸಾಮಾನಾರ್ಥ ಪದಗಳು. ಇವುಗಳ ಅರ್ಥ ಬೆಟ್ಟ ಪರ್ವತ ಪ್ರದೇಶಗಳನ್ನು ಆಳುತ್ತಿದ್ದ ಚೇರರು ಸಹಜ ವಾಗಿಯೇ ಪೊರೈಯರ್ ಮತ್ತು ಮಲೈಯರ್ ಆದರು. ಕೇರಳ ಎನ್ನುವುದು ಚೇರಳದ ಅಥವಾ ಚೇರದ ಸಂಸ್ಕೃತ ರೂಪ.
ಇನ್ನು ಕರ್ನಾಟಕದ ನಾಯಕ ಜನಾಂಗದ ಬಗ್ಗೆ ಈ ಕೆಳಗಿನ ವಿವರಗಳನ್ನು ಕೆಲವು ಪ್ರಾಚೀನ ಗ್ರಂಥಗಳಲ್ಲಿ ಕಾಣಬಹುದಾಗಿದೆ. ಬೇಡ ಜನಾಂಗದವರು ಶೌರ್ಯ ಪರಂಪರೆಗೆ ಹೆಸರಾದವರು. ಪ್ರತಿಯೊಬ್ಬ ರಾಜನ ದಂಡಿನಲ್ಲಿಯೂ ಅತ್ಯಗತ್ಯವಾಗಿ ಬೇಡರ ಪಡೆಗಳು ಇದ್ದೇ ಇರುತ್ತಿದ್ದವು. ಬೇಡ ಜನಾಂಗದವರಿಗೆ ನಾಯಕ ಎಂಬ ಗೌರವಸೂಚಕ ಶಬ್ದ ಜಾತಿ ಶಬ್ದವಾಗಿ, ಪರಿವರ್ತಿತವಾದ ಇತಿಹಾಸವನ್ನು ಶ್ರೀ ಎಂ.ವಿ. ಚಿತ್ರಲಿಂಗಯ್ಯ ಅವರು ತಮ್ಮ ನಾಯಕ ಜನಾಂಗದ ನಿಜ ನಿಷ್ಪತ್ತಿ ಎಂಬ ಐತಿಹಾಸಿಕ ಲೇಖನದಲ್ಲಿ ಕ್ರಿಸ್ತಶಕ ೯ನೆಯ ಶತಮಾನದಲ್ಲಿ ಮೊದಲು ಕಾಣಿಸಿಕೊಳ್ಳುವ ನಾಯಕ ಎಂಬ ಗೌರವ ಸೂಚಕ ಅಥವಾ ಅಧಿಕಾರ ಸೂಚಕ ಪದವು ಕನ್ನಡ ನಾಡಿನ ಚರಿತ್ರೆಯಲ್ಲಿ ಬೇಡರ ನಂತರ ಪ್ರಸಿದ್ದಿ ಯಿಂದಾಗಿ ಅವರ ಪಾಲಿಗೆ ಜಾತಿಸೂಚಕ ಶಬ್ದವಾಗಿ ಪರಿಣಮಿಸಿದ ಬಗ್ಗೆ ಪ್ರಸ್ತಾಪಿದ್ದಾರೆ.
ಬಾರ್ಬೋಸನು-ಕೇರಳದ ಚೇರ (ರಾಜ)ರನ್ನು ಜಂಟಲೈರ್ (ಹಿಂದೂ) ಎಂದು ಮಾತ್ರ ಕರೆದಿದ್ದಾನೆ. ಅವರ ಜಾತಿಯನ್ನು ಪ್ರಸ್ತಾಪಿಸಿಲ್ಲ. ಆದರೆ ಅವರ ಸಾಮಾಜಿಕ ಪದ್ಧತಿಗಳನ್ನು ರೂಢಿ-ಸಂಪ್ರದಾಯಗಳನ್ನೂ ಹೇಳಿರುವುದರಿಂದ ಅವರ ಜಾತಿ ಮೂಲವನ್ನು ಗುರುತಿಸಲು ಸಾಧ್ಯವಾಗಿದೆ.
ಎಲ್ಲಾ ರಾಜಮನೆತನದವರೂ ಸಾಮಾನ್ಯವಾಗಿ ಸ್ಥಳೀಯರೇ ಆಗಿದ್ದು, ಅಲ್ಲಿಯ ಸಾಮಾನ್ಯ ಜಾತಿ ಒಂದಕ್ಕೆ ಸೇರಿದವರೇ ಆಗಿದ್ದರು. ತಮ್ಮ ಮನೆತನದ ಪ್ರತಿಷ್ಠತೆ ಹೆಚ್ಚಿದಂತೆ ಹಿಂದಿನ ತಮ್ಮ ಸಾಮಾನ್ಯ ಹುಟ್ಟನ್ನು ಮರೆತು, ತಮ್ಮ ವಂಶವನ್ನು ಪುರಾಣ ಕಾಲದ ಪುರುಷರೊಂದಿಗೆ ಜೋಡಿಸಿಕೊಳ್ಳುತ್ತಿದ್ದರು. ಇಂತಹ ಮಾರ್ಗಗಳನ್ನು ನಿರ್ಮಿಸಲು ಪುರೋಹಿತ ವರ್ಗ ಸದಾ ಸಿದ್ಧವಾಗಿ ನಿಂತಿತ್ತು. ಹೀಗಾಗಿ ನಮ್ಮನಾಡಿನ ರಾಜರ ಮೂಲ ಬೇರುಗಳನ್ನು ಇಂದು ನಿಖರವಾಗಿ ಗುರುತಿಸಲು ಅಸಾಧ್ಯವಾಗಿದೆ. ಅವರು ಉತ್ತರದ ಯಾವುದೋ ಮಹಾಪುರುಷನ ಗೋತ್ರದವರೆಂಬಂತೆ ಕಂಡು ಬಂದಿದ್ದಾರೆ. ಈ ಮೇಲಿನ ಚೇರರು, ನಾಯರರು ಮತ್ತು ನಾಯಕ ಜನಾಂಗದವರು, ಮೂಲತಃ ಒಂದೇ ಜನಾಂಗಕ್ಕೆ ಸೇರಿದವರೆಂಬ ಅಂಶ ಸ್ಪಷ್ಟವಾಗುತ್ತಿದೆ. ಚೇರರು ಬೇಡ ಜನಾಂಗಕ್ಕೆ ಸೇರಿರುವಂತೆ; ಚೇರರು ನಾಯರ್ ಜನಾಂಗಕ್ಕೆ ಸೇರಿದವರೂ ಆಗಿದ್ದಾರೆ. ಇದರಿಂದ ಕೇರಳದ ಈಗಿನ ನಾಯರ್ ಜನಾಂಗದವರು ಮತ್ತು ಕರ್ನಾಟಕದ ನಾಯಕ ಜನಾಂಗದವರು ಮೂಲತಃ ಒಂದೇ ಪಂಗಡಕ್ಕೆ ಸೇರಿದದವರೆಂಬುದನ್ನು ಈ ಮೇಲಿನ ಅಂಶಗಳಿಂದ ತಿಳಿದು ಬರುತ್ತದೆ. ಈ ಬಗ್ಗೆ ಇನ್ನೂ ಹೆಚ್ಚಿನ ಸಂಶೋಧನೆಗೆ ಕಾರಣವಾಗಲಿ, ಬಲ್ಲ ಇತಿಹಾಸ ತಜ್ಞರು, ಸಮಾಜಶಾಸ್ತ್ರಜ್ಞರು, ಈ ಕುರಿತು ಹೆಚ್ಚಿನ ವಿವರಗಳನ್ನು ನೀಡುವಂತಾಗಲಿ ಎನ್ನುವುದು ಈ ಲೇಖನದ ಉದ್ದೇಶ.
ಕೃಪೆ : ವಾಲ್ಮೀಕಿ ಜ್ಯೋತಿ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೪. ಪರಿವಾರದವರು ಎಂದರೆ ಯಾರು?
ಮೈಸೂರು ಜಿಲ್ಲೆಯ ತಾಲ್ಲೂಕುಗಳಲ್ಲಿ “ಪರಿವಾರ” ಎಂಬ ಒಂದು ಜನಾಂಗವಿದೆ. ಇವರಲ್ಲಿ ಬಹುಪಾಲು ಗಂಡಸರು ತಮ್ಮ ಹೆಸರಿನ ಕೊನೆಗೆ “ನಾಯಕ” ಎಂಬ ಉಪನಾಮ ವನ್ನು ಸೇರಿಸಿಕೊಂಡಿರುತ್ತಾರೆ. ಇತ್ತೀಚೆಗೆ ಇವರು “ನಾಯಕ ಜನಾಂಗ”ದ ಎಂದರೆ ಬೇಡರ ಜಾತಿಯ ಒಂದು ಉಪಜಾತಿಯೆಂದು ಹೇಳಿಕೊಳ್ಳತೊಡಗಿದ್ದಾರೆ. ಅಲ್ಲದೆ, ಅಲ್ಲಲ್ಲಿ ರಕ್ತಸಂಬಂಧವನ್ನೂ ಬೆಳಸತೊಡಗಿದ್ದಾರೆ. ಇವರ ಮೂಲವೇನು ಎಂಬುದೇ ನಮ್ಮ ಜಿಜ್ಞಾಸೆ.
“ಪರಿವಾರ” ಎಂಬ ಜಾತಿಸೂಚಕ ಪದಕ್ಕೆ ಅರ್ಥವನ್ನು ಹೇಳುವಾಗ ಆ ಜನರು ತಾವು  ರಾಜನ ಪರಿವಾರದವರೆಂದು ಹೇಳಿಕೊಳ್ಳುತ್ತಾರೆ. ಇದರಿಂದ ಅವರು ತಮ್ಮ ಜಾತಿಯನ್ನು “ರಾಜ ಪರಿವಾರ”ವೆಂತಲೂ ಹೇಳಿಕೊಳ್ಳುತ್ತಾರೆ. ಆದರೆ ಇವರು ಯಾವ ಯಾವ ರಾಜರ  ಬಳಿ ಪರಿವಾರದವರಾಗಿದ್ದರು? ಎಂಬುದು ಖಚಿತವಾಗಿ ಗೊತ್ತಿಲ್ಲ. ಹಿಂದಿನ ಕಾಲದಲ್ಲಿ ರಾಜ ಮಹಾರಾಜರ ಬಳಿ ಊಳಿಗ ಮಾಡುತ್ತಿದ್ದವರು ಕೇವಲ ಈ ಜಾತಿಯ ಜನರು ಮಾತ್ರ ವೇನಲ್ಲ. ಕೈಗೆ ಸಿಕ್ಕಿದವರನ್ನೆಲ್ಲ ಹಿಡಿದುಕೊಂಡು ರಾಜ ಮಹಾರಾಜರು ದುಡಿಸಿಕೊಳ್ಳು ತ್ತಿದ್ದರು. ಆದುದರಿಂದ “ಪರಿವಾರದವರು” ಎಂಬ ಜಾತಿ ಸೂಚಕ ಶಬ್ದಕ್ಕೆ ಸಿಬ್ಬಂದಿಯವರು ಎಂಬ ಸಾಧಾರಣ ಅರ್ಥವನ್ನು ಗ್ರಹಿಸಿದರೆ ಅಪಾರ್ಥವಾಗುತ್ತದೆ; ಅನರ್ಥವಾಗುತ್ತದೆ.
ಸತ್ಯಶೋಧನೆಗಾಗಿ ಪ್ರಾಚೀನ ಶಿಲಾ ಶಾಸನಗಳನ್ನು ಹುಡುಕಿ ನೋಡಿದಾಗ ನಮಗೆ ದೊರೆತ ಸ್ವಾರಸ್ಯಕರ ಸಂಗತಿಗಳನ್ನು ಇಲ್ಲಿ ತಿಳಿಸಬಯಸುತ್ತೇವೆ.
೧. ಈ “ಪರಿವಾರ” ಜಾತಿಯ ಅತಿ ಪ್ರಾಚೀನ ಹೆಸರು “ಪಱಮೆಯರ್” ಎಂಬುದಾಗಿ   ಗುಂಡ್ಲುಪೇಟೆ ತಾಲ್ಲೂಕಿನಲ್ಲಿ ದೊರೆತಿರುವ ಒಂದು ಶಾಸನ (ನಂಬರ್ ೮೪) ತಿಳಿಸಿಕೊಡುತ್ತದೆ. ಆ ಶಾಸನವು ಕ್ರಿ.ಶ. ೧೧ನೆಯ ಶತಮಾನಕ್ಕೆ ಸೇರಿದುದು. ಅದು ಹೀಗೆ ಪ್ರಾರಂಭವಾಗುತ್ತದೆ.
ಸ್ವಸ್ತಿ ಶ್ರೀಮತ್ ಪಱಮೇಯರ ಕುಲದ ತೊರೆಯರ ಮಾರಣ್ನಗಂ
ಅನ್ನವ್ವೆಯಕ್ಕಂಗಂ ಪುಟ್ಟದ ವರ ತಾತಣ್ನ …………………..
ಇದರಲ್ಲಿ ಉಕ್ತನಾಗಿರುವ ತಾತಣ್ಣ ಎಂಬುವನು ತೊರೆಯರ ಜಾತಿಯವನು ಮತ್ತು ಪಱಮೆಯರ ಕುಲದವನು. ಎಂದರೆ ತೊರೆಯರ ಜಾತಿಯಲ್ಲಿ ಪಱಮೆಯರ ಎಂಬ ಒಂದು ಕುಲ ಇದ್ದಿತು, ಎಂದು ನಮಗೆ ಗೊತ್ತಾದಂತಾಯಿತು. ಈಗಲೂ “ಪರಿವಾರ”ದವರನ್ನು ಹಳಬರು ತೊರೆಯರೆಂದೇ ಕರೆಯುತ್ತಾರೆ. ಪರಿವಾದವರೂ ಕೂಡ ತಮ್ಮನ್ನು ತೊರೆಯರೆಂದು ಒಪ್ಪಿಕೊಳ್ಳುತ್ತಾರೆ.
೨. ಕ್ರಿ.ಶ. ೧೩ನೆಯ ಶತಮಾನಕ್ಕೆ ಸೇರಿದ ಗುಂಡ್ಲುಪೇಟೆ ತಾಲ್ಲೂಕಿನ ೯೯ನೆಯ ನಂಬರಿನ ಒಂದು ಶಾಸನವು ಇದೇ ಜಾತಿಯನ್ನು “ಪರಿಯಮಿರ” ಎನ್ನುತ್ತದೆ. ಇದರಿಂದ “ಪಱಮೆಯರ” ಎಂಬ ಶಬ್ದವು ಇನ್ನೂರು ವರ್ಷಗಳ ನಂತರ ವಿಕಾಸಗೊಂಡು ಪರಿಯಮಿರ ಎಂದು ಬದಲಾಯಿಸಿರುವುದು ಕಂಡುಬರುತ್ತದೆ. ತೊರೆಯರ ಜಾತಿಯ ಈ “ಪರಿಯಮಿರ” ಎಂಬ ಒಂದು ಕುಲವೇ ೧೯-೨೦ನೆಯ ಶತಮಾನದಲ್ಲಿ “ಪರಿವಾರ” ಎಂದಾಗಿದೆ. ಇದರ ಧ್ವನ್ಯಾತ್ಮಕ ವಿಕಾರ ಹಾಗೂ ವಿಕಾಸವನ್ನು ನಾವು ಹೀಗೆ ತೋರಿಸಬಹುದು.
ಪಱಿಮೆಯರ > ಪರಿಯಮಿರ > ಪರಿವಯರ > ಪರಿವಾರ
ಆದಕಾರಣ ಈ ಪ್ರಸಂಗದಲ್ಲಿ “ಪರಿವಾರ” ಎಂಬ ಜಾತಿಸೂಚಕ ಶಬ್ದದ ಅರ್ಥ ರಾಜನ ಬಳಗದವರು ಎಂದಾಗಲಿ, ಸೇವಕರು ಎಂದಾಗಲಿ ಅಲ್ಲ. “ಪರಿವಾರ” ಎಂಬುದು “ಪಱಿಮೆಯರ್” ಎಂಬ ಪ್ರಾಚೀನ ಜಾತಿಯ ನನ ರೂಪ. ಈ ಸತ್ಯ ಸಂಗತಿಯು ಪರಿವಾರ ಜಾತಿಯವರಾರಿಗೂ ಗೊತ್ತಿಲ್ಲ. ಅವರಿಗೆ ಅವರ ಜಾತಿಯ ಹುಟ್ಟು ಮತ್ತು ಬೆಳವಣಿಗೆಯ ಚರಿತ್ರೆ ಗೊತ್ತಿದ್ದಿದ್ದರೆ ಮನಸ್ಸಿಗೆ ತೋಚಿದಂತೆಲ್ಲ ಅಪಾರ್ಥಗಳನ್ನು ಕಲ್ಪಿಸಿಕೊಳ್ಳುತ್ತಿರಲಿಲ್ಲ; ಮತ್ತು ಬೇಡರೊಡನೆ ಸಂಬಂಧ ಬೆಳಸಲು ಇಷ್ಟವೂ ಪಡುತ್ತಿರಲಿಲ್ಲ.
೩. ಇನ್ನೂ ಪ್ರಾಚೀನ ಚರಿತ್ರೆಯನ್ನು ಹುಡುಕಿದರೆ, ‘ಪಱಿಮೆಯರ್” ಎಂಬ ಈ ದ್ರಾವಿಡ ಜನಾಂಗದ ಬಗೆಗೆ ಸುಮಾರು ೨,೦೦೦ ವರ್ಷದಷ್ಟು ಹಳೆಯದಾದ ತಮಿಳಿನ ಆದಿಗ್ರಂಥವಾದ “ತೊಲ್ ಕಾಸ್ಪಿಯಂ”ನಲ್ಲಿ ಅತ್ಯಂತ ಮುಖ್ಯವಾದ ಉಲ್ಲೇಖ ದೊರಕುತ್ತದೆ. ಕೇರಳ (ಮಲೆಯಾಳ) ದೇಶದ ಪ್ರಾಗೈತಿಹಾಸಕ್ಕೆ ಸಂಬಂಧಪಟ್ಟಂತೆ ಇವರ ಬಗೆಗೆ ಹೇಳಲಾಗಿದೆ. ಈ ಗ್ರಂಥದಲ್ಲಿ ಇವರನ್ನು “ಮೀನವರ್” ಎಂಬ ಪ್ರಾಚೀನ ಬೆಸ್ತರ ಜಾತಿಯಲ್ಲಿ ಒಂದು ಉಪಜಾತಿಯೆಂದು ವರ್ಗೀಕರಿಸಲಾಗಿದೆ. ಇವರು ಪ್ರಾಗೈತಿಹಾಸಿಕ ಕಾಲದಲ್ಲಿ ಮಲೆಯಾಳ (ಕೇರಳ)ದ ನಿವಾಸಿಗಳು.
೪. ಮೈಸೂರು ಜಿಲ್ಲೆಯ ಹೊರತಾಗಿ ಉಳಿದ ಕನ್ನಡನಾಡಿನ ಯಾವ ಜಿಲ್ಲೆಯಲ್ಲೇ ಆಗಲಿ ಇವರು ದೊರಕುವುದಿಲ್ಲ. ಆಂಧ್ರದಲ್ಲಿಯೂ ಈ ಜಾತಿಯ ಜನರು ಇಲ್ಲ.
೫. ಮೈಸೂರು ಜಿಲ್ಲೆಯಲ್ಲಿ ಮೊದಲಿನಿಂದಲೇ ಇವರ ನಡುನಡುವೆಯೇ ಬೇಡರೂ ಇರುತ್ತಿದ್ದರು. ಈ ಬೇಡರಿಗೆ ವೇಳರ್, ಕುಣಿಂದರ್, ಕೋವರ್ ಎಂದೆಲ್ಲ ಹೆಸರುಗಳಿದ್ದವು. ವಿಜಯನಗರದ ದೊರೆಗಳ ಆಡಳಿತದಲ್ಲಿಯೂ ಮೈಸೂರು ಜಿಲ್ಲೆಯಲ್ಲಿ ಬೇಡರ ಜಾತಿಯ  ಅಧಿಕಾರಿಗಳು ಬಹಳಷ್ಟು ಮಂದಿ ಇದ್ದರು ಎಂಬುದಕ್ಕೆ ಶಿಲಾಶಾಸನಗಳ ಆಧಾರವಿದೆ. ಬೆಟ್ಟದಪುರ, ರಾವಂದೂರು, ಕೊಳ್ಳೇಗಾಲಗಳಲ್ಲಿ ಬೇಡರ ನಾಯಕರ ಪ್ರಾಚೀನ ಶಿಲಾಶಾಸನ ಗಳು ದೊರಕುತ್ತವೆ. ಅವರು ಎಲ್ಲಿಯೂ ತಮ್ಮನ್ನು ತೊರೆಯರೆಂದಾಗಲಿ, ಪರಿವಾರ ವೆಂದಾಗಲಿ, ಪಱಮೆಯರ್ ಎಂದಾಗಲಿ ಹೇಳಿಕೊಂಡಿಲ್ಲ. ಆದುದರಿಂದ ಬೇಡರೂ ಪರಿವಾರ ದವರೂ ಮೈಸೂರು ಜಿಲ್ಲೆಯಲ್ಲಿ ಜೊತೆ ಜೊತೆಯಲ್ಲಿದ್ದರೂ ಬೇರೆ ಬೇರೆ ಗುಂಪುಗಳಲ್ಲಿಯೇ ಇದ್ದರು. ಈಗಲೂ ಹಾಗೆಯೇ ಬೇರೆ ಬೇರೆಯೆ ಇದ್ದಾರೆ.
೬. ಇತ್ತೀಚಿನ ಪರಿವಾರದವರು ಸುಮಾರು ೧೦೦೦ ವರ್ಷಗಳಿಂದ ಕನ್ನಡ ಮಾತಾಡುತ್ತಿದ್ದಾರೆ. ಅದಕ್ಕೆ ಮೊದಲು ಪ್ರಾಚೀನ ಮಲೆಯಾಳಿ ಭಾಷೆಯನ್ನೋ ತಮಿಳನ್ನೋ ಆಡುತ್ತಿದ್ದಿರಬಹುದು. ಏಕೆಂದರೆ ಅವರ ಜಾತಿಯ ಹೆಸರಿನಲ್ಲಿರುವ ಪ್ರಕಾರವು ೯೦೦ ವರ್ಷಗಳಿಂದಲೂ ಬದಲಾಯಿಸದೆ ಉಳಿದು ಬಂದಿರುವುದನ್ನು ಗಮನಿಸಿರಿ.
ಹಳಗನ್ನಡದಲ್ಲಿ ಪ-ಕಾರವು ಸುಮಾರು ೧೦ನೆಯ ಶತಮಾನದಿಂದಲೇ ಹ-ಕಾರವಾಗಿ ಮಾರ್ಪಾಡಾಗತೊಡಗಿದ್ದಿತು. ಆದರೆ ಈ ರೀತಿ ತಮಿಳು, ಮಲೆಯಾಳಿ, ತೆಲುಗು ಭಾಷೆಗಳಲ್ಲಿ ಪ-ಕಾರವು ಹ-ಕಾರವಾಗಿ ಬದಲಾಯಿಸುವುದಿಲ್ಲ. ಆದ್ದರಿಂದ “ಪಱಮೆಯರ್ / ಪರಿಯಮಿರ / ಪರಿವಾರ” ಎಂಬ ಶಬ್ದಗಳು ಕನ್ನಡದವೇ ಆಗಿದ್ದ ಪಕ್ಷದಲ್ಲಿ ಅವು ಕನ್ನಡದಲ್ಲಿ ಕ್ರಮಶಃ *ಹಱಿಮೆಯರ್ / *ಹರಿಯಮಿರ / * ಹರಿವಾರ” ಎಂದು ಬದಲಾಯಿಸಬೇಕಿತ್ತು. ಆದರೆ ಹಾಗೆ ಆಗಿಲ್ಲದಿರುವುದರಿಂದ ಈ “ಪರಿವಾರ” ಎಂಬ ನನ ಶಬ್ದವು ಕನ್ನಡವೂ ಅಲ್ಲ, ಸಂಸ್ಕೃತ ಭಾಷೆಯದಂತೂ ಮೊದಲೇ ಅಲ್ಲ. ಇದು ಮಲೆಯಾಳೀ ಭಾಷೆಯ ಧ್ವನಿ ಲಕ್ಷಣವನ್ನುಳ್ಳ ಪರಂಪರಾಗತ ಮಲೆಯಾಳೀ ಶಬ್ದ.
೭. ಬೇಡರು ಕನ್ನಡಿಗರಾಗಿರಲಿ, ತೆಲುಗರಾಗಿರಲಿ, ತಮಿಳಿನವರಾಗಿರಲಿ, ಅವರಲ್ಲಿ “ಬೆಡಗು”ಗಳು ಎಂದು ಇಪ್ಪತ್ತೆರಡು ಗೋತ್ರಗಳಿವೆ. ಇವುಗಳಲ್ಲಿ ಪಱಮೆಯರ್ ಅಥವಾ ಪರಿವಾರ ಎಂಬ ಗೋತ್ರವು ಯಾವುದೂ ಇಲ್ಲ. ಬೆಡಗು ಎಂದರೆ ಬೇಡನ ಬೇಡತನ ಎಂದು ಅರ್ಥ. ಇದರ ಮೂಲ-ವೇಡನ್+ಕು>ವೆಡಂಗು>ಬೆಡಂಗು>ಬೆಡಗು ಎಂದಿರುತ್ತದೆ. ಒರಿಸ್ಸಾ ಪ್ರಾಂತದಲ್ಲಿ ಬಹು ಹಿಂದೆಯ ವಲಸೆ ಹೋಗಿ ನೆಲೆಸಿರುವ (ಮತ್ತು ಒರಿಯಾ ಭಾಷೆಯನ್ನು ಮಾತಾಡುವ) ಶಬರ ಅಥವಾ “ಸೌರ್” ಎಂಬ ಕಾಡು ಬೇಡರಲ್ಲಿಯೂ ಇಂದಿಗೂ ಬೆಡಗು ಎಂಬುದು “ವೆರ್‌ಗು” ಎಂಬ ರೂಪದಲ್ಲಿದೆ, ಉಳಿದಿದೆ. ಆದರೆ ಪರಿವಾರದವರೆಂಬ ತೊರೆಯರ ಜಾತಿಯಲ್ಲಿ ಈ ಬೇಡರ ಬೆಡಗುಗಳ ವ್ಯವಸ್ಥೆ ಕಂಡು ಬಂದಿಲ್ಲ. ಅವರಲ್ಲಿ ಇಂತಹ ಗೋತ್ರ ಪದ್ಧತಿ ಇಲ್ಲ.
ಬೇಡರ ಗೋತ್ರಗಳಲ್ಲಿ ಬರಮಲೋರು ಅಥವಾ ಭ್ರಮರಕುಲ ಎಂಬ ಒಂದು ಬೆಡಗು ಇದೆ. ಇದು ಪೂವಾಲೀ ಗೋತ್ರದ ಒಂದು ಉಪಗೋತ್ರ. ಈ ಬರಮಲೋರು ಎಂಬ ಬೇಡರ ಬೆಡಗು ಮತ್ತು ಪಱಮೆಯರ್ ಎಂಬ ತೊರೆಯರ ಕುಲ ಇವೆರಡೂ ಒಂದೇಯೋ ಅಲ್ಲ ಎರಡೂ ಒಂದೇ ಆಗಿದ್ದಿದ್ದ ಪಕ್ಷದಲ್ಲಿ ಪ್ರಾಚೀನ ಶಾಸನಗಳಲ್ಲಿ ಎರೆ ಪಱಮೆಯರ್ ಎಂಬ ಕುಲದ ಉಲ್ಲೇಖವಿಲ್ಲ ಅದೂ ಅಲ್ಲದೆ ಹಿಂದೆ ಹೇಳಿದ ಗುಂಡ್ಲುಪೇಟೆಯ ೮೮ನೆಯ ನಂಬರಿನ ಶಾಸನವು ಪಱಮಿಯರ್ ಕುಲವು ತೊರೆಯರಿಗೆ ಸಂಬಂಧಿಸಿದುದು ಎಂದು ಸ್ಪಷ್ಟವಾಗಿ ನುಡಿಯುತ್ತಿದೆ. ತೊಲ್‌ಕಾಪ್ಪಿಯಂ ಗ್ರಂಥದಲ್ಲಿಯಂತೂ ಸ್ಪಷ್ಟವಾಗಿ ಪಱಿಮಿಯರನ್ನು ಬೆಸ್ತರೆಂದು ವರ್ಗೀಕರಿಸಲಾಗಿದೆ. ಆದುದರಿಂದ ಇಂದು ಮೈಸೂರು ಜಿಲ್ಲೆಯಲ್ಲಿ ಕಂಡುಬರುವ ಪರಿವಾರ ಜನಾಂಗದ ಪೂರ್ವಜರು ಬೇಡರಲ್ಲ.
೮. ‘ಪರಿವಾರದವರು’ ವಾಲ್ಮೀಕಿಯನ್ನಾಗಲಿ ಅಥವಾ ಆತನ ಮಗನೆಂದು ಹೇಳಿಕೊಳ್ಳುವ ಮಣಿಪೋತರಾಯನನ್ನಾಗಲಿ ತಮ್ಮ ಪೂರ್ವಜರೆಂದು ಬೇಡರು ಒಪ್ಪಿಕೊಳ್ಳುವಂತೆ, ಒಪ್ಪಿಕೊಳ್ಳುವುದಿಲ್ಲ. ಪರಿವಾರದವರು ತಮ್ಮನ್ನು ಗಂಗೆ ಮತಸ್ಥರೆಂದು ಹೇಳಿಕೊಳ್ಳುತ್ತಾರೆ. ಆದರೆ ಬೇಡರು ವಾಲ್ಮೀಕಿ ಮತಸ್ಥರು.
ಈ ಎಲ್ಲ ಕಾರಣಗಳಿಂದ ‘ಪರಿವಾರದವರು’ ಬೇಡರ ಜನಾಂಗಕ್ಕೆ ಯಾವ ಕಾಲದಿಂದಲೂ ಸೇರಿದವರಲ್ಲ. ಇವರು ಕೇರಳದ ಕಡೆಯಿಂದ ಸುಮಾರು ೮-೯ನೆಯ ಶತಮಾನದಲ್ಲಿ ಅಥವಾ ಅದಕ್ಕೂ ಮುಂಚೆಯೇ ಕನ್ನಡನಾಡಿನ ಗುಂಡ್ಲುಪೇಟೆ, ಯಳಂದೂರು ಮುಂತಾದ ಕಡೆಗಳಿಗೆ ವಲಸೆ ಬಂದ ಪ್ರಾಚೀನ ಮಲೆಯಾಳಿ ಬೆಸ್ತರ ಒಂದು ಉಪಜಾತಿ ಎಂದು ಸಾಧಾರಣವಾಗಿ ಊಹಿಸಬಹುದಾಗಿದೆ. ಈ ಸಾವಿರಾರು ವರ್ಷಗಳಲ್ಲಿ ಸ್ಥಳೀಯ ಪ್ರಭಾವಗಳಿಗೆ ಸಿಕ್ಕಿಬಿದ್ದು ಪೀಳಿಗೆಯಿಂದ ಪೀಳಿಗೆಗೆ ಇವರು ಅಚ್ಚಕನ್ನಡಿಗರಾಗಿ ಬಿಟ್ಟಿದ್ದಾರೆ. ಆದರೂ ಇಲ್ಲಿನ ಸ್ಥಳೀಯ ಬೆಸ್ತರೊಂದಿಗೆ ನೆಂಟಸ್ತಿಕೆ ಮಾಡಲು ಇವರು ಹಿಂಜರಿಯುತ್ತಾರೆ. ಏಕೆಂದರೆ ಸ್ಥಳೀಯ ಕನ್ನಡ ಬೆಸ್ತರ ಪೂರ್ವೋತ್ತರಗಳೇ ಬೇರೆ, ಪರಿವಾರದವರ ಪೂರ್ವೋತ್ತರಗಳೇ ಬೇರೆ.
ಪುರಾತನ ಬೇಡರು ಆಂಧ್ರ-ಪುಲಿಂದ ಎಂಬ ಹೆಸರನ್ನುಳ್ಳವರು. ಅಶೋಕ ಮೌರ‍್ಯನ ೧೩ನೆಯ ನಂಬರಿನ ಬಂಡೆ ಶಾಸನದ ಪ್ರತಿಗಳಲ್ಲಿ ಬೇಡರನ್ನು “ಪುಲಿಂದ / ಪುರಿಂದ / ಪುಳಿಂದ” ಎಂದು ಉಲ್ಲೇಖಿಸಲಾಗಿದೆ. ಬೇಡರು ನರ್ಮದಾ, ತಪತೀ ನದಿಗಳ ಪ್ರದೇಶದಿಂದ ಹಿಡಿದು ವಿಂಧ್ಯಪರ್ವತದಲ್ಲೆಲ್ಲ ಹೆಚ್ಚಾಗಿದ್ದು ತದನಂತರ ಬಳ್ಳಾರಿ, ಚಿತ್ರದುರ್ಗ, ಗುಂಟೂರು, ಕಡಪ, ಕರ್ನೂಲು ಜಿಲ್ಲೆಗಳಲ್ಲಿ ಹೆಚ್ಚಾಗಿ ವಾಸಿಸತೊಡಗಿದ್ದರು. ಆದುದರಿಂದ ಕನ್ನಡ ನಾಡಿನ ಬೇಡರಿಗೂ ಮೈಸೂರು ಜಿಲ್ಲೆಯ “ಪರಿವಾರ”ದವರಿಗೂ ಯಾವ ಬಾದರಾಯಣ ಸಂಬಂಧವೂ ಇಲ್ಲ.
ಇಷ್ಟೆಲ್ಲಾ ವ್ಯತ್ಯಾಸಗಳಿದ್ದರೂ, ತೊರೆಯರ ಜನಾಂಗದ ಈ “ಪರಿವಾರ”ದವರು ನಾಯಕ ಎಂಬ ಐತಿಹಾಸಿಕ ಪರಂಪರೆಯ ಉಪನಾಮವನ್ನು ತಮ್ಮ ಹೆಸರುಗಳಿಗೆ ಲಗತ್ತಿಸಿಕೊಳ್ಳು ವುದರಿಂದ ಬರಿಯ ಭ್ರಮೆಗೆ ಕಾರಣವಾಗಿದೆ. ರಾಷ್ಟ್ರಕೂಟರ ಕಾಲದಿಂದಲೂ “ನಾಯಕ” ಎಂಬ ಹೆಸರು ಬಹುಪಾಲು ಬೇಡರಿಗೇ ಅನ್ವಯಿಸುತ್ತಿದ್ದಿತು. ಏಕೆಂದರೆ ಬೇಡರು ಬಹು ಹಿಂದಿನಿಂದಲೂ ಬಹುಸಂಖ್ಯೆಯಲ್ಲಿ ಸೈನಿಕರು, ಶಸ್ತ್ರಧಾರಿಗಳು ಮತ್ತು ಆಯುಧ ಜೀವಿಗಳು.
ಒಟ್ಟಿನಲ್ಲಿ “ಪರಿವಾರ”ದವರು ಎಂದರೆ ಪಱಮೆಯರ್ ಎಂಬ ಒಂದು ದ್ರಾವಿಡ ಜಾತಿ. ಅವರು ಬೇಡರೆಂದೆನ್ನಿಸಿಕೊಳ್ಳುವುದಿಲ್ಲ. ತೊರೆಯರೆಂದೆನ್ನಿಸಿಕೊಳ್ಳುತ್ತಾರೆ. ತೊರೆಯರು ಬೇಡರಲ್ಲ, ಬೇಡರು ತೊರೆಯರಲ್ಲ. ಆದಕಾರಣ ನಾಯಕ, ನಾಯ್ಕ, ನಾಯಕ್, ಪಾಳೇಗಾರ್ ಮುಂತಾದ ಭ್ರಾಮಕ ನಾಮಧೇಯಗಳಿಗೆ ಮರುಳಾಗದ, ಬೇಡರೇ ಆಗಲಿ, ಪರಿವಾರದವರೇ ಆಗಲಿ, ಚಾರಿತ್ರಿಕ ಸತ್ಯಾಂಶಗಳಿಗೆ ಮಹತ್ವ ಕೊಟ್ಟು ತಂತಮ್ಮ ಮನೆಯ ಹೆಣ್ಣುಮಕ್ಕಳನ್ನು ಕೊಟ್ಟು ತರುವಾಗ ಪರಸ್ಪರ ಎಚ್ಚರದಿಂದ ವ್ಯವಹರಿಸಬೇಕೆಂಬುದು ಈ ನಮ್ಮ ಲೇಖನದ ಉದ್ದೇಶ. ನಮ್ಮ ಘನ ಸರ್ಕಾರವೂ ಜಾತಿ ಸರ್ಟಿಫಿಕೇಟ್‌ಗಳನ್ನು ದಯಪಾಲಿಸುವಾಗ ಇತ್ತ ಗಮನಹರಿಸುವುದು ಅತ್ಯಂತ ಅಗತ್ಯವಾಗಿದೆ.
ಕೃಪೆ : ಇತಿಹಾಸ ಚಂದ್ರಿಕೆ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೫. ಬೇಡ ನಾಯಕರ ಬೆಡಗುಗಳ ಪ್ರಾಚೀನತೆ
ಬೇಡನಾಯಕರ ಜನಾಂಗವು ಭಾರತದ ಪ್ರಾಚೀನ ಜನಾಂಗಗಳಲ್ಲಿ ಪ್ರಮುಖವಾದ ಪುರಾತನ ಜನಾಂಗ. ಆದಿಯಲ್ಲಿ ಇಪ್ಪತ್ತೆರಡು ಕುಲದ ಬೇಟೆಗಾರರು ಪರಸ್ಪರ ವೈವಾಹಿಕ ಸಂಪರ್ಕಗಳನ್ನು ರೂಢಿಸಿಕೊಂಡು ಒಂದು ಸಮಗ್ರವಾದ ಬೇಡರ ಜನಾಂಗವಾಗಿ ಪರಿಣಮಿಸಿದ್ದಾರೆ.
ಎಲ್ಲ ಜನಾಂಗಗಳಲ್ಲಿ ಸ್ವಗೋತ್ರ ವಿವಾಹವು ನಿಷಿದ್ಧವಾಗಿರುವಂತೆಯೇ ಬೇಡ ನಾಯಕರಲ್ಲಿ ಕೂಡ ಸ್ವಗೋತ್ರ ವಿವಾಹ ನಿಷಿದ್ಧ. ಇಂತಹ ಗೋತ್ರಗಳು ಒಟ್ಟು ೨೨ ಇವೆ. ಇವುಗಳಲ್ಲಿ ಹನ್ನೊಂದು ಗೋತ್ರಗಳನ್ನು ಸೂರ‍್ಯವಂಶವೆಂದೂ ಉಳಿದ ಹನ್ನೊಂದು ಗೋತ್ರಗಳನ್ನು ಚಂದ್ರವಂಶವೆಂದೂ ಕಳೆದ ಶತಮಾನದಲ್ಲಿ ಪೌರಾಣಿಕರು ಕೃತಕವಾಗಿ ವಿಂಗಡಿಸಿಕೊಂಡಿದ್ದರು. ಆದರೆ ಪ್ರಾಚೀನ ಪರಂಪರೆಯಲ್ಲಿ ಸೂರ‍್ಯವಂಶ ಚಂದ್ರವಂಶವೆಂಬ ಆರ‍್ಯ ಮಾದರಿಯ ಕಲ್ಪನೆ ಇರಲಿಲ್ಲ. ಒಟ್ಟಿನಲ್ಲಿ ಕೆಲವು ಗೋತ್ರಗಳ ಮಂದಿಗೆ ಇತರ ಗೋತ್ರಗಳ ಮಂದಿಗಳು ಸಾಲುವಳಿಯಾಗುತ್ತಿದ್ದರು. ಈಗಲೂ ಹಾಗೆಯೇ ನಡೆದು ಬರುತ್ತಿದೆ.
ಈ ೨೨ ಗೋತ್ರಗಳನ್ನೇ ಹಿಂದೆ ಕುಲಗಳೆಂದೂ ಕೆಲವೊಮ್ಮೆ ವಂಶಗಳೆಂದೂ ಕರೆಯು ತ್ತಿದ್ದರು. ಆದರೆ ಇವಕ್ಕೆ ಬೇಡರ ಜನಾಂಗದಲ್ಲಿ ನಿರ್ಧಿಷ್ಟವಾಗಿ ‘ಬೆಡಗು’ಗಳೆಂಬ ಪಾರಿಭಾಷಿಕ ಶಬ್ದವು ಬಳಕೆಯಲ್ಲಿದೆ. ಇದು ಬೇಡರ ಜಾತಿಯ ಸ್ವಂತ ಶಬ್ದ ಮತ್ತು ಈ ಶಬ್ದದ ಮೂಲಕವೂ ಕೂಡ ಪುರಾತನವೇ. ಇದು ಶುದ್ಧ ದ್ರಾವಿಡ ಶಬ್ದ (ವೇಡನ್+ಕು+ ವೇಡಂಕು>ವೆಡಂಗು>ಬೆಡಂಗು>ಬೆಡಗು) ಬ್ರಾಹ್ಮಣನ ಬ್ರಾಹ್ಮಣತನಕ್ಕೆ ಬ್ರಾಹ್ಮಣ್ಯವೆಂದು ಹೆಸರು. ಹಾಗೆಯೇ ಬೇಡನ ಬೇಡತನಕ್ಕೆ ‘ಬೆಡಗು’ ಎಂದು ಹೆಸರು.
ಈ ಬೆಡುಗಗಳು ಬ್ರಾಹ್ಮಣರಲ್ಲಿನ ಗೋತ್ರಗಳಿರುವಂತೆ ಋಷಿ ಮೂಲವಾದುವಲ್ಲ. ಇವುಗಳ ಮೂಲ ಅರ್ಥ ಇಂದಿಗೂ ಯಾರಿಗೂ ಗೊತ್ತಾಗುವುದಿಲ್ಲ. ಆದರೆ ಬಹಳ ಮಂದಿ ನಾಯಕರು ಈ ಬೆಡಗುಗಳನ್ನು ತೆಲುಗು ಭಾಷೆಯ ಪದಗಳೆಂದು ಗ್ರಹಿಸಿ ಅವುಗಳಿಗೆ ಕನ್ನಡ ಅನುವಾದ ಮಾಡಿಕೊಂಡಿದ್ದಾರೆ. ಹೇಗೆಂದರೆ ‘ಪಾಮಲೋರು’ ಎಂಬ ಬೆಡಗನ್ನು ‘ಹಾವಿನೋರು’ ಎಂದೂ ‘ಪಾಲೋರು’ ಎಂಬುದನ್ನು ‘ಹಾಲೋರು’ ಎಂದೂ ಅನುವಾದ ಮಾಡುತ್ತಾರೆ. ಇದು ಸರಿಯಲ್ಲ. ಹೇಗೆಂದರೆ, ಹೊಯ್ಸಳರ ಕಾಲದ ಮಹಾ ಸಾಮಂತರು ಗಳಾಗಿದ್ದ ಕರಡಿಹಾಳಿನ (ತಿಪಟೂರು ತಾಲ್ಲೂಕು) ಕನ್ನಡ ಬೇಡನಾಯಕರು ತಮ್ಮ ಕುಲವನ್ನು ಎರ್ತ್ತಿಲ ಕುಲ | ಯತ್ತಿರ್ಲ ಕುಲ ಎಂದು ಹೇಳುತ್ತಾರೆ. ನಾವು ಇದನ್ನು ತೆಲುಗಿನಲ್ಲಿ ‘ಎದ್ದುಲೋರು’ ಎಂಬ ರೂಪದಲ್ಲಿ ಕಾಣಬಹುದು.
ಮತ್ತೆ ಕೆಲವು ಜನರು ಕೆಲವು ಬೆಡಗುಗಳ ರೂಪವನ್ನು ತಮಗೆ ತೋಚಿದಂತೆಲ್ಲ ಅರ್ಥೈಸಿ ಅವುಗಳನ್ನು ವಿಸ್ತರಿಸಿ ಹೊಸ ರೂಪಗಳನ್ನು ಸೃಷ್ಟಿಸಿಕೊಂಡಿದ್ದಾರೆ. ಹೇಗೆಂದರೆ ‘ಮಂದಲೋರು’ ಎಂಬ ಬೆಡಗನ್ನು ‘ಮಂದಲಿಗೆಯೋರು’ ಎಂದೂ, ‘ಮಂಡಲದೋರು’ ಎಂದೂ ವಿಸ್ತರಿಸಿದ್ದಾರೆ. ‘ಗುಜ್ಜಲೋರು’ ಎಂಬುದನ್ನು ‘ಗುದ್ದಲಿಯೋರು’ ಎಂದು ವಿಕೃತ ಗೊಳಿಸಿದ್ದಾರೆ.
ಮತ್ತೆ ಕೆಲವು ಹಳೆಯ ಪೀಳಿಗೆಯ ಜನರು ವಾಲ್ಮೀಕಿಗೆ ವ್ಯಾಧ ಸ್ತ್ರೀಯಲ್ಲಿ ಹುಟ್ಟಿದ ಮಕ್ಕಳಿಂದ ಈ ಗೋತ್ರಗಳು ಸೃಷ್ಟಿಯಾದುವೆಂದು ಕತೆ ಕಟ್ಟಿದ್ದಾರೆ. ಆದರೆ ಈ ಬೆಡುಗಗಳ ಪುರಾತನ ರೂಪಗಳನ್ನು ಪ್ರಾಚೀನ ಶಿಲಾಶಾಸನಗಳಲ್ಲಿ ದೊರಕುವ ಉಲ್ಲೇಖಗಳ ಮೂಲಕ ಆಳವಾಗಿ ಅಧ್ಯಯನ ಮಾಡಿದರೆ ಕೆಲವು ಹೊಸ ಸಂಗತಿಗಳು ಬೆಳಕಿಗೆ ಬರುತ್ತವೆ. ಇಲ್ಲಿ ಒಂದೆರಡು ಉದಾಹರಣೆಗಳನ್ನು ಮಾತ್ರ ಕೊಡುತ್ತೇನೆ.
ಬೇಡನಾಯಕರಲ್ಲಿ ‘ಮನುಮಲೋರು’ ಎಂಬ ಒಂದು ಬೆಡಗಿದೆ. ಈ ಬೆಡಗಿನ ನಾಯಕರು ೧೮ನೆಯ ಶತಮಾನದಲ್ಲಿ ಮತ್ತೋಡಿನಲ್ಲಿ ಪಾಳೆಯಗಾರರಾಗಿದ್ದರು ಮತ್ತು ಅದಕ್ಕೂ ಮುಂಚೆ ಕಾಕತೀಯರ ಕಾಲದಲ್ಲಿ ಆಂಧ್ರಪ್ರದೇಶದ ಗುಂಟೂರು ಜಿಲ್ಲೆಯಲ್ಲಿ ‘ಮನುಮಕುಲ ಮಾಂಧಾತ’ ಎಂಬ ಬಿರುದನ್ನು ಪಡೆದುಕೊಂಡು ರಾಜ್ಯವಾಳುತ್ತಿದ್ದರು. ಇದೇ ಬೆಡಗಿನ ನಾಯಕರನ್ನು ಈಗಿನ ಕಾಲದಲ್ಲಿ ತೆಲುಗಿನಲ್ಲಿ ‘ಮನೇರವಾಂಡ್ಲು’ ಎಂದೂ, ಕನ್ನಡದಲ್ಲಿ ‘ಮಿನಗಲೋರು | ಮೀನು ಕುಲದವರು ಎಂದೂ ಕರೆಯುತ್ತಾರೆ. ಈ ಬೆಡಗಿನ ಮೂಲ ಸ್ವರೂಪವೇನು ಎಂಬುದು ನಮಗೆ ಆಂಧ್ರಪ್ರದೇಶದ ಒಂದು ಪ್ರಾಚೀನ ಶಾಸನದಿಂದ ತಿಳಿದುಬರುತ್ತದೆ.
ಗುಂಟೂರು ಜಿಲ್ಲೆಯ ಸತ್ತೇನಪಲ್ಲಿಯ ಬಳಿಯ ಮದಿಪಾಡು ಎಂಬಲ್ಲಿನ ಕ್ರಿ.ಶ. ೧೨೨೦ರ ಮುಂಚೆನಾಯಕನ ಶಾಸನದಲ್ಲಿ ಆತನು ತನ್ನನ್ನು ‘ಮನುಮ’ ಕುಲದವನು ಎಂದು ಹೇಳಿರುವುದೇ ಅಲ್ಲದೆ ತನ್ನ ವಂಶವನ್ನು ‘ಪೆನುಂಗುಲವಂಶ’ವೆಂದು ಹೇಳಿ ಕೊಂಡಿದ್ದಾನೆ. (S I I. ೨೬೫) ಬೇಡರ ಜಾತಿಯಲ್ಲಿ ‘ಪೆನುಂಗಲ’ ವಂಶವೆಂಬುದು ಯಾವುದು? ಎಲ್ಲಿದೆ? ಈಗ ಯಾವ ರೂಪದಲ್ಲಿದೆ? ಈ ಪ್ರಶ್ನೆಗೆ ಉತ್ತರ ಮಲಬಾರಿನ ಉತ್ತರ ಭಾಗದ ಕಾಡು ಬೇಡರಲ್ಲಿ ನಮಗೆ ದೊರಕುತ್ತದೆ (ನೋಡಿ. L.K.A. Iyer : Mysore Tribes and Castes, Vol. III). ಉತ್ತರ ಮಲಬಾರಿನಲ್ಲಿ ‘ಪೆರಿಂಗಳ ವೇಟ್ಟುವನ್’ ಎಂಬ ಕಾಡು ಬೇಡರಿದ್ದಾರೆ. ‘ವೇಟ್ಟುವನ್’ ಎಂದರೆ ಬೇಟೆಗಾರ ಎಂದರ್ಥ. ಆದರೆ ಪೆರಿಂಗಳ ಎಂದರೇನು? ಈಗ ಮದಿಪಾಡು ಶಾಸನದ ‘ಪೆನುಂಗುಲ’ ವಂಶಕ್ಕೂ ಮತ್ತು ಮಲಬಾರಿನ ‘ಪೆರಿಂಗಳ’ವಂಶಕ್ಕೂ ಇರುವ ಧ್ವನಿ ಸಾಮ್ಯವನ್ನು ಗುರುತಿಸಿ, ಭಾಷಾ ವಿಜ್ಞಾನದ ಪ್ರಕಾರ – ರ- ಕಾರವು- ಲ- ಕಾರವಾಗಿ ನಂತರ- ನ- ಕಾರವಾಗಿ ಪರಿಣಮಿಸುವುದು ಶಾಸ್ತ್ರ ಸಮ್ಮತವೂ ಸ್ವಾಭಾವಿಕ ಧ್ವನಿ ನಿಯಮವೂ ಆಗಿದೆ. ಹೇಗೆಂದರೆ- ಪೆರುಕೊಂಡ> ಪೆನುಗೊಂಡ. ಇದೇ ಧ್ವನಿ ನಿಯಮಕ್ಕನುಸಾರವಾಗಿ ಪೆರಿಂಗಳ ಮತ್ತು ಪೆನುಂಗಲ ಎರಡೂ ಒಂದೇ ಎಂಬುದರಲ್ಲಿ ಯಾವ ಅನುಮಾನವೂ ಉಳಿಯುವುದಿಲ್ಲ.
ಇನ್ನೊಂದು ಉದಾಹರಣೆಯನ್ನು ನೋಡಿ. ಬೇಡನಾಯಕರಲ್ಲಿ ‘ಮೋರ್ಕಾಲೋರು’ ಅಥವಾ ‘ಪೆದಮ್ಯಾಕಲೋರು’ ಎಂಬ ಗೋತ್ರವಿದೆ. ಇನ್ನೊಂದು ಗೋತ್ರ ‘ಬುಟಕಲೋರು’ ಎಂಬುದು. ಇವು ಎರಡೂ ಉಚ್ಛಾರಣೆಯ ದೃಷ್ಟಿಯಲ್ಲಿ ಬೇರೆ ಬೇರೆಯೆಂಬಂತೆ ಕಂಡು ಬರುತ್ತವೆಯಾದರೂ ಇವುಗಳ ಪುರಾತನ ರೂಪವನ್ನು ಪತ್ತೆ ಹಚ್ಚಿದ್ದಾಗ ಇವೆರಡೂ ಬೇರೆ ಬೇರೆಯಲ್ಲ ಒಂದೇ ಎಂದು ತಿಳಿದು ನಮಗೆ ಆಶ್ಚರ್ಯವಾಗುತ್ತದೆ. ಹೇಗೆಂದರೆ, ಇಲ್ಲಿಗೆ ಸುಮಾರು ೬೭೦ ವರ್ಷಗಳ ಹಿಂದೆ ಮುಮ್ಮಡಿ ಬಲ್ಲಾಳನ ಆಳ್ವಿಕೆಯಲ್ಲಿ ತೆರಕಣಾಂಬಿಯಲ್ಲಿ ಹೊಯ್ಸಳ ಸಾಮ್ರಾಜ್ಯದ ಪ್ರತಿನಿಧಿಯಾಗಿ ರಾಜ್ಯವಾಳುತ್ತಿದ್ದ ಪೆರುಮಾಳೆ ದಣ್ಣಾಯಕನ ಪುತ್ರ ರಮಾಧವ ದಣ್ಣಾಯಕನು ತನ್ನ ಕುಲವನ್ನು ‘ಮೊಡಕುಲಯಕುಲ’ ಎಂದು ಹೇಳಿಕೊಂಡಿರುವುದನ್ನು ನಾವು ಗಮನಿಸಬಹುದು (ಎಫಿಗ್ರಾಫಿಯ ಕರ್ಣಾಟಕ, ಸಂ. ೩, ೧೫೨-೧೫೩).
ಈ ಮೋಡಕುಲಯ ಅಥವಾ ಮೊಡಕುಲ ಎಂಬುದು ಆ ದಣ್ಣಾಯಕರ ಮನೆತನದ ಬೆಡಗು. ಇಂದು ಅದೇ ಬೆಡಗು ಹಳೆಯ ಮೈಸೂರು ಪ್ರಾಂತದ ದಕ್ಷಿಣ ಭಾಗಗಳಲ್ಲಿ ವಾಸಿಸುತ್ತಿರುವ ಬೇಡನಾಯಕರಲ್ಲಿ ‘ಮೋರ್ಕಾಲೋರು’ ಎಂತಲೂ, ಮುಂಬಯಿ ಕರ್ಣಾಟಕ ದಲ್ಲಿ ‘ಬುಡಕ್ಲ’ ಎಂತಲೂ, ಚಿತ್ರದುರ್ಗ, ನಿಡುಗಲ್ಲು, ವೈ.ಎನ್. ಹೊಸಕೋಟೆಗಳ ಸುತ್ತಿನಲ್ಲಿ ‘ಬುಟಕಲೋರು’ ಎಂತಲೂ ದೊರೆಯುತ್ತದೆ. ಇವುಗಳ ನಿಷ್ಪತ್ತಿ ಹೇಗೆಂದರೆ,- ಮೊಡಕಲು > ಮೊರಕ್ಲವಾರು > ಮೊರಕಲೋರು > ಮೋರ್ಕಾಲೋರು; ಮತ್ತು; ಮೊಡಕುಲ > ಮೊಡಕ್ಲ > ವೊಡಕ್ಲ > ಬೊಡಕ್ಲ > ಬುಟಕ್ಲ + ವಾರು > ಬುಟಕಲೋರು.
ಮತ್ತೊಂದು ಉದಾಹರಣೆಯನ್ನು ನೋಡಿ – ಸೇಲಂ ಜಿಲ್ಲೆಯ ಧರ್ಮಪುರಿ ತಾಲ್ಲೂಕಿನ ಅಧಮನ ಕೋಟೆಯಲ್ಲಿ ಕ್ರಿ.ಶ. ೧೫೩೦ರಲ್ಲಿ ರಾಜ್ಯವನ್ನಾಳುತ್ತಿದ್ದ ಕಾಮಿಯಪ್ಪ ನಾಯಕ ನೆಂಬ ಕನ್ನಡ ಬೇಡನಾಯಕನು ತನ್ನ ಕುಲವನ್ನು ‘ಪಾಲುವಲ್ಲಟ’ ಕುಲವೆಂದು ಹೇಳಿ ಕೊಂಡಿದ್ದಾನೆ. ಇದೇ ಬೆಡಗು ಇಂದು ಚಿತ್ರದುರ್ಗದ ಸುತ್ತಮುತ್ತ ‘ಪಾಂಬಟ್ಲೋರು’ ಎಂಬ ರೂಪದಲ್ಲಿ ದೊರಕುತ್ತದೆ. ತುಮಕೂರಿನ ದಕ್ಷಿಣಕ್ಕೆ ಬರುಬರುತ್ತಾ ಇದೇ ಬೆಡಗು ‘ಹಾಲುಮಲ್ಲೋರು’ ಎಂಬ ರೂಪದಲ್ಲಿ ಬಳಕೆಯಲ್ಲಿದೆ. ಇದೇ ಬೆಡಗು ಆಂಧ್ರಪ್ರದೇಶದ ಗುಂಟೂರು ಜಿಲ್ಲೆಯ ನರಸರಾವ್ ಪೇಟೆ ಎಂಬಲ್ಲಿನ ಒಂದು ಪ್ರಾಚೀನ ಶಾಸನದಲ್ಲಿ ‘ವಲಉಟ್ಲ’ ವಂಶವೆಂದು ಹೇಳಲ್ಪಟ್ಟಿದೆ (South Indian Incriptions, x. 442).
ಹೀಗೆ ಒಂದೇ ಬೆಡುಗು ಅನೇಕ ರೂಪಗಳನ್ನು ತಳೆದಿರುವುದನ್ನು ನಾವು ಪರೀಕ್ಷಿಸ ಬಹುದು. ಹೀಗೆ ಇಂದು ಬಳಕೆಯಲ್ಲಿರುವ ಬೇಡರ ‘ಬೆಡಗು’ಗಳ ಪುರಾತನ ಇತಿಹಾಸವು ಬಹಳ ಕುತೂಹಲಕಾರಿಯಾಗಿದೆ.
ಆದಿಯಿಂದಲೂ ೨೨ ಬೆಡಗುಗಳ ಬೇಡರು ಪರಸ್ಪರ ವೈವಾಹಿಕ ಸಂಪರ್ಕಗಳನ್ನು ಬೆಳಸಿಕೊಂಡು ಒಂದು ಅಖಂಡವಾದ ಜನಾಂಗವಾಗಿ ಬೆಳೆದು ಬಂದಿದ್ದಾರೆ. ಆದುದರಿಂದ ವಿವಾಹ ಪ್ರಸಂಗಗಳಲ್ಲಿ ಈ ಬೆಡಗುಗಳ ಮಹತ್ವ ಅನಿವಾರ್ಯವಾಗಿದೆ. ಇವುಗಳಿಂದಲೇ ಬೇಡರ ಜನಾಂಗದ ಸಾಮಾಜಿಕ ಅಂತರ ರಚನೆಯು ನಿರಂತರವಾಗಿ ಇಲ್ಲಿಯವರೆಗೆ ಉಳಿದುಬಂದಿದೆ.
ಈ ಬೆಡಗುಗಳಿಂದ ಇನ್ನೂ ಅನೇಕ ಹೆಚ್ಚಿನ ವಿಷಯಗಳನ್ನು ನಾವು ಕಂಡು ಹಿಡಿಯ ಬಹುದಾಗಿದೆ. ಹೇಗೆಂದರೆ, ಇವೇ ಬೆಡಗುಗಳು ಆರ್ಯ ವೈಶ್ಯರೆಂದು ಹೇಳಿಕೊಳ್ಳುವ ತೆಲುಗು ಭಾಷಿಕರಾದ ಕೋಮಟಿ ಶೆಟ್ಟರ ಜನಾಂಗದಲ್ಲಿಯೂ ಬಳಕೆಯಲ್ಲಿವೆ. ಬೇಡರ ಬೆಡಗುಗಳ ಪರ ಜಾತಿಯವರಾದ ಕೋಮಟಿಗಳಲ್ಲಿ ಹೇಗೆ ಕುಲಗಳೆಂದು ಕರೆಯಿಸಿ ಕೊಳ್ಳುತ್ತಿವೆ? ಎಂದು ನಮಗೆ ಸೋಜಿಗವಾಗುತ್ತದೆ. ಇದರ ಉತ್ತರ ಇಷ್ಟೆ. ಇವೆರಡೂ ಜನಾಂಗಗಳು ಮೂಲದಲ್ಲಿ ಒಂದೇ Proto-australoid ಬುಡಕಟ್ಟಿಗೆ ಸೇರಿದಂತಹವು. ಆದುದರಿಂದ ಎರಡು ಜನಾಂಗಗಳಲ್ಲಿಯೂ ಅವೇ ಕುಲಗಳು ಉಳಿದುಬಂದಿವೆ.
ಲಿಂಗಾಯಿತ ಸಾಧು ಜನಾಂಗ ಅಥವಾ ‘ಸಾದರು’ ಜಾತಿಯಲ್ಲಿಯೂ ಸಾವಂತಲೋರು, ಎಮ್ಮೆಯೋರು, ಸೆಟಪುತ್ಲೋರು ಆದಿಯಾಗಿ ಕೆಲವು ಬೆಡಗುಗಳು ಉಳಿದುಕೊಂಡಿವೆ. ಅದೇಕೆ ಹಾಗೆ ಎಂದರೆ ೧೨ ಮತ್ತು ೧೮ನೆಯ ಶತಮಾನದಲ್ಲಿ ಹರಪನಹಳ್ಳಿ ಪಾಳೆಯಗಾರರು, ಮತ್ತೋಡಿನ ಪಾಳೆಯಗಾರರು, ಗುಡೇಕೋಟೆ-ಬಾಣರಾವಿಯ ಪಾಳೆಯಗಾರರು, ರಾಯದುರ್ಗದವರು ಮುಂತಾಗಿ ಅಸಂಖ್ಯಾತವಾಗಿ ಬೇಡನಾಯಕರು ವೀರಶೈವ ಧರ್ಮಕ್ಕೆ ಪರಿವರ್ತಿತರಾಗಿ ಜಾತಿಯನ್ನು ಬಿಟ್ಟು ಹೋದರು. ಆದರೂ ಅವರದೇ ಒಂದು ಜಾತಿಯಾಗಿ ಪರಿಣಮಿಸಿ, ಅವರಲ್ಲಿ ತಮ್ಮ ಪೂರ್ವಜರ ಬೆಡಗುಗಳನ್ನು ಬಿಡಲಾಗಲಿಲ್ಲ. ಆದ್ದರಿಂದ ‘ಸಾದರು’ ಜಾತಿಯಲ್ಲಿ ಇಂದಿಗೂ ಬೆಡಗುಗಳಿವೆ. ಹೀಗೆ ಅಧ್ಯಯನ ಮಾಡಿದರೆ ಶಿಲಾಯುಗ ದಷ್ಟು ಹಿಂದಕ್ಕೆ ಬೇಡರ ಬುಡಕಟ್ಟುಗಳ ಮೂಲವನ್ನು ಪತ್ತೆಹಚ್ಚಬಹುದು. ಈ ರೀತಿಯ ಅಧ್ಯಯನವು ಬೇಡ ಜನಾಂಗದ ವಿಕಾಸವನ್ನು ವಿವರಿಸುವುದಲ್ಲದೆ ನಮ್ಮ ಸಮಾಜ ವ್ಯವಸ್ಥೆಯಲ್ಲಿ ನಡೆದು ಬಂದಿರುವ ಬೆಳವಣಿಗೆಯನ್ನು ತಿಳಿಸುತ್ತದೆ.
ಕೃಪೆ : ವಾಲ್ಮೀಕಿ ಸಂಪದ
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೬. ಬೇಡ ಜನಾಂಗದ ಹಿನ್ನೆಲೆ
‘ಬೇಡ’ ಎಂಬ ಪದವು ‘ವ್ಯಾಧ’ ಎಂಬ ಸಂಸ್ಕೃತದ ಪದದ ಸಮನಾರ್ಥವಾಗಿದೆ. ಬೇಡ ಅಥವಾ ವ್ಯಾಧ ಎಂದರೆ ಬೇಟೆಗಾರ ಎಂದು ಅರ್ಥ. ಕರ್ನಾಟಕದಲ್ಲಿ ನಾಯಕ ಎಂಬ ಪದಕ್ಕೆ ೧೭ ಪರ‍್ಯಾಯವಾದ ಪದಗಳಿವೆ. ಅವುಗಳಲ್ಲಿ ಬೇಡ, ಬೇಡರ, ತಳವಾರ, ಕಿರಾತಕ, ಶಬರ, ಪುಳಿಂದ, ವಾಲ್ಮೀಕಿ, ವಾಲ್ಮೀಕಿ ಮಕ್ಕಳು, ಬಾರ್‌ಕಿ, ವೇದನ, ಕನ್ನಯ್ಯ ಕುಲ, ಪಾಳೆಯಗಾರರು ಮುಂತಾದವುಗಳು. ಈ ಹೆಸರುಗಳಿಗೆ ಸಂಬಂಧಿಸಿದಂತೆ ಒಂದೊಂದು ಕತೆಗಳಿವೆ (ಅನುಬಂಧ-೧) ಢಂಗ ಡಿ.ಬಿ. ಅವರ ‘ಜನಾಂಗ ಪರಿಚಯ’ (೧೯೮೮, ಪು. ೧-೭)ದಲ್ಲಿ ಇವರಿಗೆ ಸಂಬಂಧಿಸಿದ ಕತೆಗಳನ್ನು ಕೊಟ್ಟಿದ್ದಾರೆ.
‘ಬೇಡರ’ ಎಂಬುದು ಉರ್ದು ಪದ. “೧೯೭೦ರಲ್ಲಿ ಆದಿಲ್‌ಶಾಹಿಯ ಬಳಿ ಬೇಡರು ತಮ್ಮ ಅಲ್ಪ ಪ್ರಮಾಣದ ಸೈನ್ಯದಿಂದ ಮೊಗಲ್ ಸೈನ್ಯವನ್ನು ಧೈರ್ಯದಿಂದ, ಸಾಹಸದಿಂದ ಎದುರಿಸಿದ್ದನ್ನು ಕಂಡು ಔರಂಗಜೇಬನು ‘ಏ ಕಿಸಿಸೆ ನಹಿ ಡರೆನೇ ವಾಲೆ ಲೋಗ್ “ಬೇಡರ್ ಲೋಗ್” ಎಂದು ನುಡಿದನು (ಅದೇ. ೧೯೮೮, ಪು. ೧). ಆದಕಾರಣ ಉರ್ದುವಿನಲ್ಲಿ ‘ಬೇಡರ್’ ಎಂದೇ ಇವರನ್ನು ಕರೆಯುತ್ತಾರೆ.
ರಾಮಾಯಣವನ್ನು ರಚಿಸಿದ ಆದಿಕವಿ ವಾಲ್ಮೀಕಿಯು ಬೇಡರವನು. ಆದ್ದರಿಂದಿವರು ತಮ್ಮನ್ನು ವಾಲ್ಮೀಕಿ ಅಥವಾ ‘ವಾಲ್ಮೀಕಿ ಮಕ್ಕಳು’ ಎಂದು ಕರೆದುಕೊಳ್ಳುತ್ತಾರೆ. ಅಂತೆಯೇ ೬೩ ಶಿವಭಕ್ತರಲ್ಲಿ ಒಬ್ಬನಾದ ಬೇಡರ ಕಣ್ಣಪ್ಪನನ್ನು ತಮ್ಮ ಜಾತಿಯವನೇ ಎಂದು ಅವನ ಹೆಸರನ್ನೇ ತಮ್ಮ ಕುಲಕ್ಕಿಟ್ಟುಕೊಂಡು ‘ಕನ್ನಯ್ಯನ ಮಕ್ಕಳು’ ಎಂದು ಕರೆದುಕೊಳ್ಳುತ್ತಾರೆ.
ಸದಾಸುಸಜ್ಜಿತ ಸೈನ್ಯವನ್ನು ಹೊಂದಿ ದಂಡಿನೊಡನೆ ಪಾಳವನ್ನು ಹಾಕಿ ಇಳಿದುಕೊಂಡು ಕದನಕ್ಕೆ ಸಿದ್ಧವಾಗಿರತಕ್ಕವರಿಗೆ ಪಾಳೆಯಗಾರರೆಂದು (ಪುಟ್ಟಣ್ಣ ಎಂ.ಎಸ್., ೧೯೨೪, ಪು. ೧) ಕರೆಯುತ್ತಾರೆ. ಪಾಳೆಯಗಾರರಲ್ಲಿ ಬೇಡರ ಸಂಖ್ಯೆ ಹೆಚ್ಚಾಗಿರುವ ಕಾರಣ ಇವರು ತಮ್ಮನ್ನು ‘ಪಾಳೆಯಗಾರರು’ ಎಂದು ಕರೆದುಕೊಂಡಿರಬೇಕು. ವಿಜಯನಗರ ಸಾಮ್ರಾಜ್ಯಕ್ಕಿಂತ ಹಿಂದೆಯೇ ಪಾಳೆಯಗಾರರ ಮನೆತನಗಳಿದ್ದರೂ ಈ ಕಾಲದಲ್ಲಿಯೇ ಇವರು ಹೆಚ್ಚಿನ ಪ್ರಾಮುಖ್ಯತೆಯನ್ನು ಪಡೆದುಕೊಂಡರು. ರಕ್ಕಸ-ತಂಗಡಿ ಕದನದ ನಂತರ ಸ್ವತಂತ್ರವಾಗಿ ಪಾಳೆಯಪಟ್ಟುಗಳಲ್ಲಿ ಆಳ್ವಿಕೆ ನಡೆಸಿದರು. ಬ್ರಿಟಿಷರ ಆಗಮನದಿಂದ ಇವರ ಅಧಿಕಾರ ಮೊಟಕಾಯಿತು.
‘ನಾಯಕ’ ಎಂಬ ಪದವನ್ನು ಕುರಿತು ಚಿತ್ರಲಿಂಗಯ್ಯ, ಎಂ.ವಿ. ಅವರು ವಿವರಣಾತ್ಮಕ ವಾದ ಮಾಹಿತಿ ಒದಗಿಸಿದ್ದಾರೆ (ಇತಿಹಾಸ ಚಂದ್ರಿಕೆ, ಪು. ೮). ‘ನಾಯಕಾಚಾರ್ಯ’, ‘ಶ್ರೀಮನ್ಮಹಾನಾಯಕಾಚಾರ್ಯ’, ‘ನಾಯಕ ನಾರಾಯಣ’, ‘ನಾಯಕ ಶಿರೋಮಣಿ’, ‘ನಾಯಕ ಶಿಖಾಮಣಿ’, ‘ನಾಯಕಮಣಿ’ ಮುಂತಾದ ಬಿರುದುಗಳನ್ನು ಪಡೆದುಕೊಂಡಿದ್ದ ಬೇಡ ಜನಾಂಗದ ಪಾಳೆಗಾರರು ತಮ್ಮನ್ನು ‘ನಾಯಕ’ ಜಾತಿಯವರು ಎಂದು ಅರ್ಥ ಬರುವಂತೆ ಕರೆದುಕೊಂಡಿದ್ದಾರೆ. ಕ್ರಿ.ಶ. ೯ನೆಯ ಶತಮಾನದಲ್ಲಿ ಮೊಟ್ಟ ಮೊದಲು ಕಾಣಿಸಿಕೊಳ್ಳುವ ‘ನಾಯಕ’ ಎಂಬ ಪದ ಜಾತಿಸೂಚಕವಲ್ಲ, ಗೌರವ ಸೂಚಕ ಅಥವಾ ಅಧಿಕಾರ ಸೂಚಕ ಪದ. ನಂತರ ಕನ್ನಡನಾಡಿನ ಚರಿತ್ರೆಯಲ್ಲಿ ಬೇಡರ ನಿರಂತರ ಪ್ರಸಿದ್ದಿ ಯಿಂದಾಗಿ ಅವರ ಪಾಲಿಗೆ ‘ನಾಯಕ’ ಪದವು ಜಾತಿಸೂಚಕ (ಅದೇ. ಪು. ೮) ಶಬ್ಧವಾಗಿದೆ. ‘ನಾಯಕ’ ಎಂಬ ಉಪನಾಮವು ಬೇಡರ ಹೆಸರಿನ ಕೊನೆಯಲ್ಲಿ ಬರುವುದಕ್ಕಿಂತ ಪೂರ್ವದಲ್ಲಿ ‘ಬೋವ / ಬೋಯ ‘ಬೋಯಿ’ ಎಂಬ ಉಪನಾಮಗಳು ಬಳಕೆಯಲ್ಲಿದ್ದುವು (ಅದೇ. ಪು. ೧-೨) ತೆಲುಗಿನಲ್ಲಿ ಇಂದಿಗೂ ಬೇಡರನ್ನು ‘ಬಾಯೊಡ / ಬಾಯೋಳ್ಳು’ ಎಂದು ಕರೆಯುತ್ತಾರೆ.
ಮಹಾಕಾವ್ಯಗಳಲ್ಲಿ ಮತ್ತು ಪುರಾಣಗಳಲ್ಲಿ ವಾಲ್ಮೀಕಿ, ಬೇಡರ ಕಣ್ಣಪ್ಪ, ಶಬರ, ಶಬರಿ, ಏಕಲವ್ಯ, ಕಿರಾತ, ಧರ್ಮವ್ಯಾಧ, ಮೂಗನಾಯಕ ಇವರೆಲ್ಲ ಬೇಡ ಜನಾಂಗಕ್ಕೆ ಸೇರಿದವರು ಎಂದು ಹೇಳುವ ಕಥೆಗಳು ದೊರೆಯುತ್ತವೆ. ಕರ್ನಾಟಕದ ಇತಿಹಾಸದ ಉದ್ದಕ್ಕೂ ಬೇಡರ ಧೈರ್ಯ, ಸಾಹಸದ ವರ್ಣನೆ ಕಂಡುಬರುತ್ತದೆ. Bichanman ಅವರು ತಮ್ಮ ಕೃತಿಯಲ್ಲಿ ಬನವಾಸಿಯ ಕದಂಬರು ಬೇಡರ ಜಾತಿಗೆ ಸೇರಿದವರೆಂದು ಅಭಿಪ್ರಾಯಪಟ್ಟಿದ್ದಾರೆ (ಉದ್ಧ್ಯತ : ಅನಂತಕೃಷ್ಣ, ಎಲ್.ಕೆ., ೧೯೮೮, ಪು. ೨೦೦).
ಅರಣ್ಯದಲ್ಲಿ ತಮ್ಮದೇ ಆದ ಸ್ವತಂತ್ರ ಗಣರಾಜ್ಯಗಳನ್ನು ಕಟ್ಟಿಕೊಂಡು ಆಳ್ವಿಕೆ ನಡೆಸುತ್ತಿದ್ದ ಬೇಡರು ಯುದ್ಧ ಕಾಲದಲ್ಲಿ ಮಾತ್ರ ರಾಜರಿಗೆ ಸೈನಿಕ ಸಹಾಯವನ್ನು ನೀಡುತ್ತಿದ್ದ ಉಲ್ಲೇಖ ದೊರೆಯುತ್ತದೆ. ಕರ್ನಾಟಕ ಚರಿತ್ರೆಯಲ್ಲಿ ‘ಕರ್ನಾಟಕ ಸೈನ್ಯ’ ಎಂದು ಕರೆಸಿ ಕೊಳ್ಳುತ್ತಿದ್ದ ಸೈನ್ಯದಲ್ಲಿ ಬೇಡರೇ ಹೆಚ್ಚು ಸಂಖ್ಯೆಯಲ್ಲಿದ್ದರು.
ವಿಜಯನಗರ ಸಾಮ್ರಾಜ್ಯ ಪೂರ್ವದಲ್ಲಿ ಅಸ್ತಿತ್ವದಲ್ಲಿದ್ದ ಕಂಪಿಲರಾಯ ಮತ್ತು ಕುಮಾರರಾಮ ಬೇಡರ ಜಾತಿಯವರು. ಪಾಂಚಾಳಗಂಗನ ಚೆನ್ನರಾಮನ ಸಾಂಗತ್ಯದಲ್ಲಿ ಇವರು ಬೇಡರೇ ಎಂಬುದು ಸ್ಪಷ್ಟವಾಗುತ್ತದೆ. ಕುಮಾರರಾಮನ ತಾತನಾದ ಪೂವಾಲಿ ಕುಲದ ಮುಮ್ಮಡಿ ಸಿಂಗನು ಒಬ್ಬ ಶಬರ ನಾಯಕನೆಂದೂ ಹೇಳಿದೆ (ವರದರಾಜರಾವ್ ಜೆ., ೧೯೬೬, ಪು. ೭೫, ೧೩-೧೪). ಕುಮಾರರಾಮನ ತಾಯಿ ಹರಿಯಾಲದೇವಿಯು ಗುಜ್ಜಲ ವಂಶದ ರಾಜಕುಮಾರಿ ಎಂದು ಹೇಳಲಾಗಿದೆ. ಊರ ನಾಯಕರಲ್ಲಿ ಇಂದಿಗೂ ಗುಜ್ಜಲರು ಎಂಬ ಬೆಡಗಿದೆ ಮತ್ತು ಮ್ಯಾಸನಾಯಕರಲ್ಲಿಯೂ ಪುವ್ವಲರು ಎಂಬ ಬೆಡಗು ಇದೆ.
ವಿಜಯನಗರ ಕಾಲದಲ್ಲಿ ಬೇಡರು ಸೈನಿಕ ವ್ಯವಸ್ಥೆಯಲ್ಲಿ ಬಹುಮುಖ್ಯ ಪಾತ್ರ ನಿರ್ವಹಿಸಿದ್ದರು. ವಿಜಯನಗರದ ದೊರೆಗಳು ತಮ್ಮ ಸೈನ್ಯದಲ್ಲಿ ಹೆಚ್ಚಾಗಿ ಬೇಡರನ್ನೇ ನೇಮಿಸಿಕೊಳ್ಳುತ್ತಿದ್ದರು. ಆಯಕಟ್ಟಿನ ಸ್ಥಳಗಳಲ್ಲಿ ಪಾಳೆಯಗಾರರನ್ನಾಗಿ ನೇಮಿಸಿ ಪಾಳೆಯ ಪಟ್ಟುಗಳನ್ನು ನೀಡಿ ಅವರಿಂದ ವರ್ಷಕ್ಕೆ ಇಂತಿಷ್ಟು ಎಂದು ಹಣವನ್ನು ಅಥವಾ ಸೈನಿಕ ಸಹಾಯವನ್ನು ಪಡೆದುಕೊಳ್ಳುತ್ತಿದ್ದರು. ವಿಜಯನಗರದ ಅವನತಿಯ ನಂತರ ಜರಿಮಲೆ ದುರ್ಗ, ಗುಡೇಕೋಟಿ, ಹರಪನಹಳ್ಳಿ, ಚಿತ್ರದುರ್ಗದ ಪಾಳೆಯಗಾರರು ತಮ್ಮ ಸ್ವತಂತ್ರವನ್ನು ಘೋಷಿಸಿಕೊಂಡರು.
ಹೈದರ್ ಮತ್ತು ಟಿಪ್ಪುಸುಲ್ತಾನರು ಸಹ ತಮ್ಮ ಸೈನ್ಯದಲ್ಲಿ ಬೇಡರನ್ನು ನೇಮಿಸಿ ಕೊಂಡಿದ್ದರು. ‘ಕಪ್ಪಲ ದುರ್ಗದ ಉತ್ತರದ ಗುಡ್ಡಗಾಡಿನಲ್ಲಿ ಸಾಗುವಳಿಯಾದ ಅನೇಕ ಹೊಲಗಳಿವೆ. ಟಿಪ್ಪುಸುಲ್ತಾನನು ತನ್ನ ಆಳ್ವಿಕೆಯ ಕಾಲದಲ್ಲಿ ಬೇಡರನ್ನು ಈ ಹೊಲಗಳಲ್ಲಿ ನೆಲೆಗೊಳಿಸಿದ್ದ ಅವರಿಗೆ ಹನ್ನೆರಡು ಪಗೊಡಾ ಸಂಬಳವನ್ನು ಕೊಡುತ್ತಿದ್ದ. ಬೇಕಾದಾಗ ಈ ಬೇಡರನ್ನು ತನ್ನ ಸೈನ್ಯದಲ್ಲಿ ಯುದ್ಧಕ್ಕಾಗಿ ಸೇರಿಸಿಕೊಳ್ಳುತ್ತಿದ್ದ. ಇವರು ಸುಸಜ್ಜಿತವಾದ ಫೌಜಿನಲ್ಲಿ ಸೇರುತ್ತಿದ್ದರು’ (ಕಪಟರಾಳ ಕೃಷ್ಣರಾವ್, ೧೯೭೭, ಪು. ೨೩೬). ಇವರ ಸೈನ್ಯದ ಸಹಾಯದಿಂದಲೇ ಬೇಡ ಜಾತಿಯ ಪಾಳೆಗಾರರನ್ನು ಸೋಲಿಸುತ್ತಿದ್ದ ದಾಖಲೆಗಳಿವೆ. ಹೈದರ ಮತ್ತು ಟಿಪ್ಪು ಬಹಳ ಬುದ್ದಿವಂತಿಕೆಯಿಂದ ಬೇಡರನ್ನು ಬೇಡರ ವಿರುದ್ಧವೇ ಎತ್ತಿಕಟ್ಟುತ್ತಿದ್ದರು. ಇದೇ ಕಾಲದಲ್ಲಿ ಬೇಡರು ದರೋಡೆ, ಕೊಳ್ಳೆಗಳನ್ನು ಹೊಡೆಯುತ್ತಿದ್ದ ವಿವರಣೆ ದೊರೆಯುತ್ತದೆ.
ಮದರಾಸು ಕಂದಾಯ ಸಂಗ್ರಹಣ ಮುಖ್ಯಾಧಿಕಾರಿಯಾಗಿದ್ದ ಥಾಮಸ್ ಮನ್ರೋ (ಕ್ರಿ.ಶ. ೧೮೦೦)ರಲ್ಲಿ ಒಟ್ಟು ಎಂಬತ್ತು ಮಂದಿ ಪಾಳೆಯಗಾರರ ಯಾದಿಯನ್ನು ಸಿದ್ಧಪಡಿಸಿದ್ದರು (ಉದ್ಧೃತ : ಲಕ್ಷ್ಮಣ್ ತೆಲಗಾವಿ, ೧೯೮೮, ಪು. ೨೩೨). ಶಸ್ತ್ರಾಸ್ತ್ರಗಳನ್ನು ಹೊಂದಿರುವ ಜನಗಳಿಂದ ಮುಂದೆ ತಮಗೆ ಅಪಾಯ ಉಂಟಾಗಬಹುದು ಎಂಬ ಭಯದಿಂದ ಬ್ರಿಟಿಷ್ ಸರ್ಕಾರ ೧೮೫೭ರಲ್ಲಿ ನಿಶ್ಯಸ್ತ್ರೀಕರಣ ಕಾಯಿದೆಯನ್ನು ಜಾರಿಗೆ ತಂದು ಮೊಟ್ಟ ಮೊದಲು ಬೇಡರಿಂದ ವಿರೋಧವನ್ನು ಎದುರಿಸಬೇಕಾಯಿತು. ಹಲಗಲಿಯ ಬೇಡರ ಹೋರಾಟವನ್ನು ಲಾವಣಿಕಾರರು ತುಂಬಾ ಸೊಗಸಾಗಿ ಚಿತ್ರಿಸಿದ್ದಾರೆ (ಕ್ಯಾತನಹಳ್ಳಿ ರಾಮಣ್ಣ (ಸಂ), ೧೯೨೭, ಪು. ೫೯). ಅಲ್ಲದೆ ಪಾಳೆಯಗಾರರು ಸರ್ಕಾರದ ನಿಯಂತ್ರಣಕ್ಕೆ ಒಳಪಡಲಿಲ್ಲವೆಂದು ಇವರ ಪಾಳೆಗಳನ್ನು ಕಸಿದುಕೊಳ್ಳಲಾಯಿತು. ಅಂದಿನಿಂದ ಇವರು ಬೇಸಾಯದಲ್ಲಿ ತೊಡಗಿದರು (ಕಸಟರಾಳ ಕೃಷ್ಣರಾವ್, ೧೮೭೭, ಪು. ೨೩೬).
ಕ್ರಿ.ಶ. ೧೮ನೆಯ ಶತಮಾನದಿಂದೀಚೆಗೆ ಪಾಳೆಯ ಪಟ್ಟುಗಳನ್ನು ಕಳೆದುಕೊಂಡು, ಸೈನಿಕ ವೃತ್ತಿಯು ಇಲ್ಲದಂತಾಗಿ, ಅರಣ್ಯವು ನಾಶವಾಗಿ ಸರ್ಕಾರದ ಅರಣ್ಯನೀತಿಯಿಂದ ಬೇಟೆಯ ವೃತ್ತಿಯನ್ನು ಕೈಬಿಟ್ಟು ವ್ಯವಸಾಯದಲ್ಲಿ, ಸರ್ಕಾರೀ ನೌಕರಿಯಲ್ಲಿ ತೊಡಗಿ ಕೊಂಡಿದ್ದಾರೆ. ಇಂದು ವ್ಯವಸಾಯವೇ ಜೀವನಾಧಾರವಾಗಿದೆ. ಕ್ರಿ.ಶ. ೧೯೭೬ (The Scheduled Caste and Scheduled Tribes Orders (Amendment) Act, 1976)ರಲ್ಲಿ ಪರಿಶಿಷ್ಟ ಬುಡಕಟ್ಟಿಗೆ ಸೇರಿದ ನಾಯಕ ಜನಾಂಗವು ಇಂದು ಸರ್ಕಾರದ ವಿಶೇಷ ಮೀಸಲಾತಿ ಸೌಲಭ್ಯವನ್ನು ಪಡೆದುಕೊಳ್ಳುತ್ತಿದೆ.
೧. ಬೇಡರ ಉಪಪಂಗಡಗಳು
ಬೇಡರಲ್ಲಿ ಹಲವು ಉಪಪಂಗಡಗಳಿವೆ. ಅವುಗಳಲ್ಲಿ ಮುಖ್ಯವಾದವುಗಳು : ೧. ಊರನಾಯಕರು (ಚಿನ್ನಬೋಯಿ), ೨. ಮ್ಯಾಸಬೇಡ (ಪೆದ್ದಬೋಯಿ), ೩. ಗುಡ್ಲಬೇಡ (ಗುಡಿಸಲು ಬೇಡ), ೪. ಮತ್ಯಮ್ಮ ಅಥವಾ ಉರಮಿ ಬೇಡ ಮತ್ತು ಸದರಬೇಡ, ೫. ಹಾಲು ಬೇಡ ಮತ್ತು ೬. ಮೆಂಡ ಬೇಡ ಎಂಬ ಪ್ರಮುಖ ಉಪಪಂಗಡಗಳನ್ನು ಕಾಣಬಹುದು. (ಅನಂತಕೃಷ್ಣ ಎಲ್.ಕೆ., ೧೯೮೮, ಪು. ೨೦೫). ಒಂದೇ ಕುಲಕ್ಕೆ ಅಥವಾ ಪಂಡಗಕ್ಕೆ ಸೇರಿದ್ದರೂ ಈ ಉಪಪಂಗಡಗಳ ನಡುವೆ ವೈವಾಹಿಕ ಸಂಬಂಧಕ್ಕೆ ಅವಕಾಶವಿಲ್ಲ. ಅಲ್ಲದೆ ಉಪಪಂಗಡಗಳಲ್ಲೇ ಅನೇಕ ಬೆಡಗುಗಳಿವೆ. ಸ್ವಬೆಡಗಿನಲ್ಲಿ ವೈವಾಹಿಕ ಸಂಬಂಧವಿಲ್ಲ. ಒಂದೇ ಬೆಡಗಿನವರು ಅಣ್ಣತಮ್ಮಂದಿರಾಗುವರು. ಮ್ಯಾಸಬೇಡರಲ್ಲಿ ಮಂದಲರು ಮತ್ತು ಮಲ್ಲಿನಾಯಕರು ಎಂದು ಎರಡು ಪ್ರಮುಖ ವಿಭಾಗಗಳಿವೆ. ಇವು ತಮ್ಮನ್ನು ಚಂದ್ರವಂಶ ಮತ್ತು ಸೂರ್ಯವಂಶಗಳಿಗೆ ಸೇರಿದವರು ಎಂದು ಕರೆದುಕೊಳ್ಳುತ್ತಾರೆ. ಮಂದಲರ ಗುಂಪಿನವರಿಗೆ ಮಲ್ಲಿನಾಯಕರ ಗುಂಪಿನ ಬೆಡಗಿನವರು ಬೀಗರಾಗುತ್ತಾರೆ. ಮಂದಲರ ಗುಂಪಿನ ಅಥವಾ ಮಲ್ಲಿನಾಯಕನ ಗುಂಪಿನಲ್ಲಿಯೇ ಬರುವ ಬೆಡಗುಗಳವರು ಅಣ್ಣತಮ್ಮಂದಿ ರಾಗುತ್ತಾರೆ. ಇವೆರಡು ಗುಂಪುಗಳಲ್ಲಿಯೂ ಸಂಬಂಧ ಬೆಳೆಸಿಕೊಂಡ ಬೆಡಗುಗಳೂ ಇವೆ.
೨. ಊರ ಬೇಡರು ಮತ್ತು ಮ್ಯಾಸಬೇಡರು
ಹೊಸಪೇಟೆ ತಾಲ್ಲೂಕಿನಲ್ಲಿ ಊರನಾಯಕರು ಮತ್ತು ಮ್ಯಾಸನಾಯಕರು ಪ್ರಮುಖವಾಗಿ ಕಂಡು ಬರುವ ಉಪಪಂಗಡಗಳು. ಒಂದೇ ಕುಲದ ಈ ಎರಡು ಉಪಪಂಗಡಗಳ ಸಮಾಜ, ಸಂಸ್ಕೃತಿಯಲ್ಲಿ ವೈವಿಧ್ಯತೆ, ಸಾಮ್ಯತೆ ಮತ್ತು ವ್ಯತ್ಯಾಸಗಳು ಕಂಡು ಬರುತ್ತವೆ. ಇವರಲ್ಲಿರುವ ಬೆಡಗುಗಳ ಹೆಚ್ಚಿನ ಹೋಲಿಕೆಯನ್ನು ಗಮನಿಸಿದಾಗ ಹಿಂದೆ ಇವೆರಡು ಉಪಪಂಗಡಗಳು ಸೇರಿದ್ದು ನಂತರದಲ್ಲಿ ಬೇರ್ಪಟ್ಟವು ಎಂಬುದು ತಿಳಿಯುತ್ತದೆ. ಬೇಡರ ಎರಡು ಉಪಪಂಗಡ ವನ್ನು ಕುರಿತು ಥರ್‌ಸ್ಟನ್ ಅವರು ಈ ರೀತಿ ಅಭಿಪ್ರಾಯಪಟ್ಟಿದ್ದಾರೆ. ತೆಲುಗು ಮತ್ತು ಕನ್ನಡ ಮಾತನಾಡುವ ಬೇಡರಲ್ಲಿ ಊರ (Village men) ಮತ್ತು ಮ್ಯಾಸ (or grass land men) ಬೇಡರು ಇದ್ದಾರೆ. ಇವರಲ್ಲಿಯೇ ಮತ್ತೆ ಕುಲದ (ಸ್ವಗೋತ್ರವಲ್ಲದ) ಹೊರಗೆ ಮದುವೆಯಾಗುವ ಅನೇಕ ಬೆಡಗುಗಳಿವೆ. ಪ್ರತಿಯೊಂದು ಬೆಡಗುಗಳು ತಮ್ಮದೇ ಆದ ದೇವರುಗಳನ್ನು ಹೊಂದಿವೆ. ಬೋಯ ಮತ್ತು ಬೇಡರಲ್ಲಿ ಬೆಡಗುಗಳು ಒಂದೇ ರೀತಿ ಹೆಸರುಗಳನ್ನು ಹೊಂದಿವೆ ಹಾಗೂ ಊರ ಮತ್ತು ಮ್ಯಾಸಬೇಡರಲ್ಲಿಯೂ ಬೆಡಗುಗಳ ಹೆಸರಿನಲ್ಲಿ ಹೋಲಿಕೆ ಇದೆ. ಇದರಿಂದ ಇವು ಒಂದು ಕಾಲದಲ್ಲಿ ಒಂದೇ ಪಂಗಡಕ್ಕೆ ಸೇರಿದ್ದು ನಂತರ ಬೇರ್ಪಟ್ಟವು ಎಂಬುದು ಸ್ಪಷ್ಟವಾಗುತ್ತದೆ (೧೮೯೭, ಪು. ೧೮೪). ನಗರ ಸಂಸ್ಕೃತಿಯಲ್ಲಿ ಬೆರೆತುಹೋದ ಊರಬೇಡರಿಗೂ, ಅಡವಿಯಲ್ಲಿಯೇ ವಾಸವಾಗಿದ್ದ ಮ್ಯಾಸಬೇಡರಿಗೂ ಸಂಸ್ಕೃತಿಯಲ್ಲಿ ವ್ಯತ್ಯಾಸವಿರುವುದು ಸಹಜ.
ಊರಬೇಡ ಮತ್ತು ಮ್ಯಾಸಬೇಡರು ಬೇರ್ಪಟ್ಟ ಕುರಿತು ಹಲವು ಕಥೆಗಳಿವೆ. ಬಹು ಹಿಂದೆ ಒಬ್ಬ ತಾಯಿಗೆ ಇಬ್ಬರು ಗಂಡು ಮಕ್ಕಳಿದ್ದರಂತೆ. ಹಿರಿಯ ಮಗ ಹೊಲದಲ್ಲಿ ಕೆಲಸ ಮಾಡುತ್ತಿದ್ದ, ಕಿರಿಯ ಮಗ ಮನೆಗೆ ಊಟಕ್ಕೆ ಬಂದ. ಊಟ ನೀಡುವಾಗ ತಾಯಿಯು ಭೇದಭಾವ ತೋರಿ ತನಗೆ ಮಾಂಸದ ತುಂಡನ್ನು ನೀಡದೆ ಅಣ್ಣನಿಗೆ ತೆಗೆದಿಟ್ಟಿದ್ದಾಳೆ ಎಂಬ ಅನುಮಾನ ಬಂದು ಕೋಪದಿಂದ ತಾಯಿಯನ್ನು ಹೊಡೆದು ಕೊಂದು ನಂತರ ಮನೆಯಲ್ಲಿ ಹುಡುಕಾಡಿದಾಗ ಮಾಂಸದ ತುಂಡು ಸಿಗದೆ ತನ್ನ ಪಾಪ ಕೃತ್ಯಕ್ಕಾಗ ಪಶ್ಚಾತ್ತಾಪಗೊಂಡು ಕಾಡಿಗೆ ಹೋದನಂತೆ, ಕಾಡಿಗೆ ಹೋದವನೇ ಮ್ಯಾಸಬೇಡ ಎಂಬ ಕಥೆ ಇದೆ Thurston.E., ೧೯೦೦, Vol.I.P. ೧೮೭).
ಇನ್ನೊಂದು ಕಥೆಯಲ್ಲಿ ಶ್ರೀಶೈಲದ ಕಡೆಯಿಂದ ಕರ್ನಾಟಕಕ್ಕೆ ಪಶುಗಳನ್ನು ಮೇಯಿಸಿ ಕೊಂಡು ಬರುವಾಗ ಹಿಂದೆ ಒಬ್ಬ ಮುಂದೆ ಒಬ್ಬ ಇದ್ದರಂತೆ. ಹಿಂದಿನವ ಆಕಳ ಕರುವಿನ ಕಾಲನ್ನು ಮುರಿದು ತಿನ್ನಲಾರಂಭಿಸಿದನಂತೆ. ಆಗ ಮುಂದಿನವ “ನೀನು ಗೋಮಾಂಸ ತಿಂದೆ ನೀನು ಬ್ಯಾಡ” ಎಂದು ಹೇಳಿ ಅವನನ್ನು ಬಿಟ್ಟು ಮುಂದೆ ಬಂದನಂತೆ, ಅವನೇ ಕಾಡುಗೊಲ್ಲ, ಹಿಂದೆ ಉಳಿದವ ‘ಮ್ಯಾಸಬೇಡ’ ಆದನಂತೆ. ಇನ್ನು ಕೆಲವರು ಕಾಡಿನಲ್ಲಿಯೇ ಉಳಿದವ ಮ್ಯಾಸಬೇಡ, ಊರಿಗೆ ಬಂದವ ಊರಬೇಡನಾದ ಎಂದು ಹೇಳುತ್ತಾರೆ (ಈಶ್ವರಪ್ಪ ಎಂ.ಜಿ., ೧೯೮೨, ಪು. ೬-೮). ಇಂದಿಗೂ ಊರಬೇಡ ದನದ ಮಾಂಸ ತಿನ್ನುವುದಿಲ್ಲ, ಮ್ಯಾಸಬೇಡರು ದನದ ಮಾಂಸ ತಿನ್ನುತ್ತಾರೆ ಎಂಬ ಹೇಳಿಕೆ ಗಮನಾರ್ಹವಾಗಿದೆ.
“ಇನ್ನೊಂದು ದಾಖಲೆಯ ಪ್ರಕಾರ ಮಂದಲ ಗೋತ್ರದ ಕನಕದಾಸ ತಿರುಮಕೂಡಲ ವ್ಯಾಸರಾಯ ಸ್ವಾಮಿಗಳ ಇಷ್ಟದ ಶಿಷ್ಯನಾಗಿದ್ದನಂತೆ. ‘ವ್ಯಾಸರಾಯ ಸಂಸೇವಿತಾಃ’ ಎಂದು ಹೇಳಿಕೊಂಡಿದ್ದರಿಂದ ಅವನ ವಂಶಜರು ಮ್ಯಾಸಬೇಡರಾದರಂತೆ” (ಅದೇ. ಪು. ೮).
ವಾಲ್ಮೀಕಿಯು ಒಮ್ಮೆ ಬೇಟೆಗೆ ಹೋಗಿದ್ದಾಗ ಕಾಡಿನಲ್ಲಿ ಸುಂದರವಾದ ಬೇಡತಿಯನ್ನು ಮೋಹಿಸಿದನಂತೆ. ಈ ಬೇಡತಿಗೆ ಅಡವಿಯಲ್ಲಿ ಹುಟ್ಟಿದ ಮಕ್ಕಳು ಮ್ಯಾಸರಂತೆ. ಊರಿನಲ್ಲಿ ವಾಲ್ಮೀಕಿ ಹೆಂಡತಿಗೆ ಹುಟ್ಟಿದ ಮಕ್ಕಳು ಊರನಾಯಕರಂತೆ. ಮ್ಯಾಸಬೇಡರಲ್ಲಿ ಇಂದಿಗೂ ಅನೇಕ ಜನ ಈ ಕಥೆ ಹೇಳುತ್ತಾರೆ (ಒಂದೇ ತಂದೆಗೆ ಹೆಂಡತಿಯಲ್ಲಿ ಹುಟ್ಟಿದವರು ಊರ ಬೇಡರು, ಸೂಳೆಗೆ ಹುಟ್ಟಿದವರು ಮ್ಯಾಸಬೇಡರು). ಊರಿನ ಸಂಸ್ಕೃತಿಯ ಪ್ರಭಾವದಲ್ಲಿ ಬೆಳೆದ ಊರನಾಯಕರು ಹೆಂಡ ಕುಡಿಯುವುದು, ಕೋಳಿ ತಿನ್ನುವುದು, ಈಚಲ ಚಾಪೆ ಇತ್ಯಾದಿಗಳನ್ನು ಬಳಸುವುದು ಮುಂತಾದ ಚಟಗಳಿಗೆ ಬಲಿಯಾದರು. ಅಡವಿಯಲ್ಲಿ ವಾಸ ವಾಗಿದ್ದ ಮ್ಯಾಸರು ಹೆಂಡ ಕುಡಿಯುವುದಿಲ್ಲ, ಕೋಳಿ ತಿನ್ನುವುದಿಲ್ಲ, ಸಾಕುವುದೂ ಇಲ್ಲ. ಈಚಲನ್ನು ಬಳಸುವುದಿಲ್ಲ. ಮ್ಯಾಸರಲ್ಲಿ ಹಿಂದೆ ಕೋಳಿ ಕೂಗುವ ಹಳ್ಳಿಯಲ್ಲಿ ವಾಸ ಮಾಡಬಾರದು ಎಂಬ ನಂಬಿಕೆ ಇತ್ತು. ಇದು ಇವರ ವಲಸೆ ಪ್ರವೃತ್ತಿಯನ್ನು ತಿಳಿಸುತ್ತದೆ.  ಕೃಷಿಕರಂತೆ ಒಂದು ನೆಲೆಯಲ್ಲಿ ನೆಲಸದೆ ತಮ್ಮ ಪಶುಗಳನ್ನು ಮೇಯಿಸಿಕೊಂಡು ಪ್ರದೇಶ ದಿಂದ ಪ್ರದೇಶಕ್ಕೆ ವಲಸೆ ಹೋಗುತ್ತಿದ್ದುದು ಅಲೆಮಾರಿ ಜೀವನವನ್ನು ಸೂಚಿಸುತ್ತದೆ.
ಮ್ಯಾಸಬೇಡ ಎಂಬ ಪದವು ಪರಾಕ್ರಮಿಗಳು ಎಂಬ ಹಿನ್ನೆಲೆಯಿಂದ ಬಂದಿರಬೇಕು ಎಂಬ ವಾದವಿದೆ. ಕಂಪಿಲದ ಕುಮಾರರಾಮನ ಬಾಲ್ಯವನ್ನು ವರ್ಣಿಸುವಾಗ ನಂಜುಂಡ ಕವಿಯು ‘ಮೀಸರ ಗಂಡ’ ಎಂದು ಕರೆದಿದ್ದಾನೆ. ‘ಮೀಸರು’ ಎಂಬ ಪದ ಪರಾಕ್ರಮಿ ಎಂದು ಅರ್ಥ ಬರುವುದಾದರೆ ಮೀಸಬೇಡರು ಎಂದರೆ ಪರಾಕ್ರಮಿ ಬೇಡರು ಎಂದು, ಕೇಸರ, ಕ್ಯಾಸ, ಬೀಸ ಬ್ಯಾಸರ, ಆದಂತೆ ಮೀಸರ ಮ್ಯಾಸರು ಆಗಿದ್ದಿರಬಹುದು (ಕೃಷ್ಣಮೂರ್ತಿ ಹನೂರು, ೧೯೯೩, ಪು. ೫೨-೫೩).
ಹಿಂದೆ ಬೇಡರಲ್ಲಿ ಕೆಲವರು ನಗರದಲ್ಲಿ ಬಂದು ವಾಸವಾದ ಬಗ್ಗೆ ಧರ್ಮವ್ಯಾಧನ ಕಥೆಯಲ್ಲಿ ವಿವರಣೆಯಿದೆ. ದ್ವಾಪರಯುಗದಲ್ಲಿ ಕೌಶಿಕ ಮುನಿಯು ಧರ್ಮವ್ಯಾಧನ ಬಳಿಬಂದಾಗ ಇವನು ತನ್ನ ಕಾಯಕದ ಕುರಿತು ವಿವರಿಸುತ್ತಾನೆ – “ಎಲೈ ಮುನಿವರ್ಯನೇ ಕೇಳು, ಬೇಡರ ಜಾತಿಗೆ ಸೇರಿದ ನಮ್ಮ ಸಂತತಿಯವರು ಕಾಡಿನಲ್ಲೇ ಹುಟ್ಟಿ, ಕಾಡಿನಲ್ಲೇ ಬೆಳೆದು, ಕಾಡಿನಲ್ಲೇ ಹೆಚ್ಚಾಗಿ ವಾಸಿಸುತ್ತಿರುವರು. ಅವರಲ್ಲೂ ಸ್ವಲ್ಪ ಭಾಗದ ಜನರು ಪಟ್ಟಣಗಳಲ್ಲಿ ವಾಸಿಸಲು ಅನುವಾದರು ಅಂಥವರಲ್ಲಿ ನಾನೊಬ್ಬ. ಹಿಂದಿನಿಂದಲೂ ಬೇಡರ ಕಸಬು ಬೇಟೆಯಾಡವುದಾದ್ದರಿಂದ, ನಾನೂ ನಾಗರಿಕ ಜೀವನದಲ್ಲಿದ್ದರೂ ನನ್ನ ಪೂರ್ವಿಕರ ಪದ್ಧತಿಯಂತೆಯೇ ಪ್ರಾಣಿಗಳನ್ನು ಕೊಯ್ದು ಅವುಗಳ ಮಾಂಸವನ್ನು ಮಾರಾಟ ಮಾಡಿ ಅದರಲ್ಲಿ ಉಳಿದ ಸ್ವಲ್ಪ ಭಾಗದ ಹಣದಿಂದಲೇ ನನ್ನ ಸಂಸಾರವನ್ನು ಸಲಹುತ್ತಿರುವೆನು…” (ರಾಜಣ್ಣ, ಆರ್., ೧೯೮೨, ಪು. ೪೦-೪೧). ಈ ಕಥೆಯನ್ನು ಗಮನಿಸಿದಾಗ ಬೇಡರು ಊರಿಗೆ ಬಂದು ನೆಲೆಸಿದ ಬಗ್ಗೆ, ಅವರ ಕಾಯಕದ ಬಗ್ಗೆ ತಿಳಿಯುತ್ತದೆ. ಇಂಥ ಹಲವು ಗುಂಪುಗಳೇ ಮುಂದೆ ಹಿಂದೂ ಸಂಸ್ಕೃತಿಯ ಚೌಕಟ್ಟಿನಲ್ಲಿ ಸೇರಿಕೊಂಡು ಊರ ನಾಯಕ ರಾದರು ಎಂದು ಹೇಳಬಹುದು.
೩. ಜನಾಂಗದ ವಲಸೆ
ದೇಶದ ವಿಭಜನೆ, ನೆರೆ-ಬರ ಬಂದಾಗ, ಒಂದು ಸ್ಥಳದಲ್ಲಿ ವಾಸಿಸಲು ಅಸಾಧ್ಯ ಎಂದು ಕಂಡುಬಂದಾಗ ಅಥವಾ ಇನ್ನೊಂದು ಪ್ರದೇಶದಲ್ಲಿ ಉನ್ನತ ಮಟ್ಟದ ಜೀವನವನ್ನು ನಿರ್ವಹಿಸಬಹುದು ಎನಿಸಿದಾಗ ಮಾನವ ವಲಸೆ ಹೋಗುವುದು ಸಹಜ. ವಲಸೆಗೆ ಹಲವು ಪ್ರೇರಣೆಗಳಿವೆ. ಇತಿಹಾಸದ ಉದ್ದಕ್ಕೂ ಇಂಥ ವಲಸೆಗಳು ನಡೆದಿವೆ. ಮಾನವನು ಹುಟ್ಟಿನಿಂದಲೂ ಅವಶ್ಯಕ ವಸ್ತುಗಳಿಗಾಗಿ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ವಲಸೆ ಬಂದಿದ್ದಾನೆ. ವ್ಯಕ್ತಿ, ಕುಟುಂಬ ಅಥವಾ ಸಮುದಾಯ ಒಂದು ಸ್ಥಳದಿಂದ ಇನ್ನೊಂದು ಸ್ಥಳಕ್ಕೆ ವಲಸೆ ಹೋದರೆ ತನ್ನ ಹಿಂದಿನ ಜೀವನದಿಂದ ಹೊಸ ಜೀವನಕ್ಕೆ, ಪರಿಸರಕ್ಕೆ, ಸಾಮಾಜಿಕ ಪರಿಸ್ಥಿತಿಗೆ ಹೊಂದಿಕೊಳ್ಳಬೇಕು. ಇಂಥ ಸಂದರ್ಭದಲ್ಲಿ ಮಾನವ ಹೊಸದನ್ನು ಸಂಪೂರ್ಣ ಒಪ್ಪಿಕೊಳ್ಳುವುದಿಲ್ಲ ತಾನು ಬೆಳೆದುಬಂದ ಪರಿಸರವನ್ನು ಸ್ಪಲ್ಪಮಟ್ಟಿಗೆ ಉಳಿಸಿಕೊಳ್ಳುವ ಪ್ರಯತ್ನ ಮಾಡುತ್ತಾನೆ. ಇಂದು ಹಲವು ಬುಡಕಟ್ಟು ಜನಾಂಗಗಳು ಅರಣ್ಯವಾಸದಿಂದ ಗ್ರಾಮ, ನಗರ ವಾಸಿಗಳಾಗಿದ್ದರೂ ತಮ್ಮ ಮೂಲದ ಕೆಲವು ವೈಶಿಷ್ಟ್ಯ ಗಳನ್ನು ಉಳಿಸಿ ಬೆಳೆಸಿಕೊಂಡು ಬಂದಿವೆ. ವಲಸೆ ಕೇವಲ ಬುಡಕಟ್ಟುಗಳಲ್ಲಿ ಮಾತ್ರವಲ್ಲ, ಎಲ್ಲಾ ಸಮುದಾಯಗಳಲ್ಲಿಯೂ ಈ ಪ್ರವೃತ್ತಿ ಕಂಡು ಬರುತ್ತದೆ. ಜೀವನದ ಅವಶ್ಯಕತೆಯ ಪೂರೈಕೆ, ಉನ್ನತಮಟ್ಟದ ಆಸೆಗಳ ಪೂರೈಕೆ ಮುಂತಾದ ಕಾರಣಗಳಿಗಾಗಿ ಇಂದಿಗೂ ಮಾನವ ವಲಸೆ ಕೈಗೊಳ್ಳುತ್ತಿದ್ದಾನೆ. ಆದರೆ ವಲಸೆಯ ಸ್ವರೂಪಗಳಲ್ಲಿ ಮಾರ್ಪಾಡಾಗಿದೆ.
ಬೇಡ ಜನಾಂಗವು ಬೇಟೆ ಮತ್ತು ಪಶುಪಾಲನೆಯ ವೃತ್ತಿಯಲ್ಲಿ ತೊಡಗಿಕೊಂಡಿದ್ದರಿಂದ ಇವರು ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ಆಹಾರ, ನೀರಿಗಾಗಿ ವಲಸೆ ಹೋಗುವುದು ಅವಶ್ಯಕವಾಗಿತ್ತು. ಅರಣ್ಯನಾಶ, ಅರಣ್ಯನೀತಿ, ಕೈಗಾರಿಕೆ ನೀತಿಯ ಕಾರಣವಾಗಿ ಮತ್ತು ವೃತ್ತಿಯ ಬದಲಾವಣೆಯಿಂದಾಗಿ ಬೇಡರು ಇಂದು ಅರಣ್ಯವನ್ನು ತ್ಯಜಿಸಿ ಗ್ರಾಮ ಮತ್ತು ನಗರಗಳಿಗೆ ವಲಸೆ ಬಂದಿದ್ದಾರೆ. ಈ ಸಮುದಾಯದ ವಲಸೆಯು ಇತ್ತೀಚಿನದಲ್ಲ ತುಂಬ ಹಿಂದೆಯೇ ಇವರಲ್ಲಿ ವಲಸೆಯ ಪ್ರಕ್ರಿಯೆ ನಡೆದಿದೆ. ವಲಸೆಯ ಕಾರಣವಾಗಿಯೇ ಇವರಲ್ಲಿ ಎರಡು ಪ್ರಮುಖ ಉಪಪಂಗಡಗಳು ಸೃಷ್ಟಿಯಾಗಿವೆ. ಬಹು ಹಿಂದೆಯೇ ಅರಣ್ಯದಿಂದ ಊರಿನ ಕಡೆ ಬಂದ ಬೇಡರು ಹಿಂದೂ ಧರ್ಮದ ಜಾತಿವ್ಯವಸ್ಥೆಯಲ್ಲಿ ಸೇರಿಕೊಂಡು ಸ್ಥಳೀಯ ದೇವರುಗಳನ್ನು ಆರಾಧಿಸುತ್ತಾ ಊರಿನವರಾಗಿ ಪರಿವರ್ತಿತ ರಾಗಿರುವವರು ಊರು ಬೇಡರು, ಅರಣ್ಯದಲ್ಲಿ ವಾಸವಾಗಿ ಕಾಲಕ್ರಮೇಣ ಹಳ್ಳಿ, ನಗರಗಳಿಗೆ ವಲಸೆ ಬಂದ ಮ್ಯಾಸಬೇಡರು ಇಂದಿಗೂ ಬುಡಕಟ್ಟಿನ ಹಲವು ಲಕ್ಷಣಗಳನ್ನು ಉಳಿಸಿ ಬೆಳಸಿಕೊಂಡು ಬಂದಿದ್ದಾರೆ.
ಪಶುಪಾಲನೆ ವಲಸೆಗಾರ ದ್ರಾವಿಡ ಮೂಲಕ್ಕೆ ಸೇರಿದ ಬೇಡ ಪಂಗಡವು ಆಂಧ್ರ, ಕರ್ನಾಟಕ, ತಮಿಳುನಾಡು (ದಖ್ಖನ್ ಪ್ರಸ್ಥಭೂಮಿ)ಗಳ ಗುಡ್ಡಗಾಡು, ಅರಣ್ಯ ಪ್ರದೇಶದಲ್ಲಿ ವಾಸವಾಗಿದ್ದರು. ಹೊಸಪೇಟೆ ತಾಲ್ಲೂಕಿನಲ್ಲಿಯೂ ಬೇಡರು ಕಾಡಿನ ಅಂಚಿನಲ್ಲಿ ಅಥವಾ ಗುಡ್ಡಗಾಡು ಪ್ರದೇಶದಲ್ಲಿ ಅಲ್ಲದೇ ನದಿ, ಕೆರೆಗಳ ಸಮೀಪ ವಾಸವಾಗಿರುವುದು ಕಂಡು ಬರುತ್ತದೆ. ಈ ತಾಲ್ಲೂಕಿನಲ್ಲಿ ಕನ್ನಡ ಮತ್ತು ತೆಲುಗು ಮಾತನಾಡುವ ಎರಡು ಪ್ರಮುಖ ಉಪಪಂಗಡಗಳಾದ ಊರಬೇಡರು ಮತ್ತು ಮ್ಯಾಸಬೇಡರು ನೆಲೆಸಿದ್ದಾರೆ. ತಾಲ್ಲೂಕಿನಲ್ಲಿ ಮ್ಯಾಸಬೇಡರಿಗಿಂತ ಊರಬೇಡರ ಸಂಖ್ಯೆ ಅಧಿಕವಾಗಿದೆ.
ಬೇಡರ ವಲಸೆಯನ್ನು ನಿರ್ದಿಷ್ಟ ಕಾಲಘಟ್ಟದಲ್ಲಿ ನಿರ್ಣಯಿಸಲು ಸಾಧ್ಯವಿಲ್ಲ. ಕಾಡಿನಿಂದ ನಗರದ ಕಡೆಗೆ ವಲಸೆ ಬರುವ ಪ್ರವೃತ್ತಿಯು ಮೊದಲಿನಿಂದಲೂ ನಡೆದುಬಂದಿದೆ. ಇವರ ಮೌಖಿಕ ಸಾಹಿತ್ಯದಲ್ಲಿ ಜನಾಂಗದ ಮತ್ತು ದೇವರ ವಲಸೆಯನ್ನು ತಿಳಿಸಿದರೂ ನಿರ್ದಿಷ್ಟ ಕಾಲ ತಿಳಿದುಬಂದಿಲ್ಲ. ಬೇಡರ ನಾಯಕ ಶಿವಭಕ್ತ ಕಣ್ಣಪ್ಪನ ಕಥೆಯಲ್ಲಿ ಇವರು ದಕ್ಷಿಣಕ್ಕೆ ಬಂದವರೆಂದು ತಿಳಿದುಬರುತ್ತದೆ. “ದಕ್ಷಿಣ ಭಾರತದ ದಂಡಕಾರಣ್ಯದಲ್ಲಿ ಬಂದು ನೆಲೆಸಿದ ಬೇಡರ ಪಾಳೆಗಳಲ್ಲೊಂದು, ಕಾಳಹಸ್ತಿ ಪರ್ವತದ ತಪ್ಪಲಿನಲ್ಲಿ ಹರಿಯುವ ಸ್ವರ್ಣಮುಖಿ ನದಿ ದಡದಲ್ಲಿ ವಾಸ ಮಾಡುತ್ತಿತ್ತು. ಇವರು ಬೇಟೆಯಾಡಿ ಪ್ರಾಣಿಗಳ ಮಾಂಸವನ್ನು ಸುಟ್ಟು ತಿನ್ನುತ್ತಿದ್ದುದರಿಂದ ಜೊತೆಗೆ ಬಿದಿರನಕ್ಕಿ…” (ರಾಜಣ್ಣ ಆರ್., ೧೯೮೨, ಪು. ೫೦). ಇವರು ಕಾಳಹಸ್ತಿಗೆ ಯಾವ ಪ್ರದೇಶದಿಂದ, ಯಾವ ಮಾರ್ಗದ ಮೂಲಕ ಬಂದು ನೆಲೆಸಿದರು ಎಂಬ ಮಾಹಿತಿ ತಿಳಿದುಬರುವುದಿಲ್ಲ. ಧರ್ಮವ್ಯಾಧನ ಕಥೆಯಲ್ಲಿಯೂ ಬೇಡರು ಅರಣ್ಯದಿಂದ ನಗರಕ್ಕೆ ವಲಸೆ ಬಂದ ಜನರಲ್ಲಿ ತಾನೂ ಒಬ್ಬ ಎಂದು ಧರ್ಮವ್ಯಾದ ಹೇಳಿಕೊಳ್ಳುತ್ತಾನೆ.
ಪೌರಾಣಿಕ ಕಥೆಗಳಲ್ಲದೆ ಕೆಲವು ಐತಿಹಾಸಿಕ ದಾಖಲೆಗಳಲ್ಲಿ ಸಹ ಇವರು ವಲಸೆಗಳನ್ನು ಉಲ್ಲೇಖಿಸಲಾಗಿದೆ. ವಿಜಯನಗರ ಸಾಮ್ರಾಜ್ಯದಲ್ಲಿ ಬೇಡರಿಗೆ ರಾಜಕೀಯ ಮತ್ತು ಸೈನಿಕ ಮಾನ್ಯತೆ ದೊರೆತ ಕಾರಣ ಇವರು ವಿಜಯನಗರಕ್ಕೆ ವಲಸೆ ಬಂದರು ಮತ್ತು ವಿಜಯನಗರದ ನಂತರದ ಈ ಪ್ರದೇಶದಲ್ಲಿ ಕೇಂದ್ರಿಕೃತವಾಗಿದ್ದ ಈ ಸಮುದಾಯದ ಜನರು ಸಾಮ್ರಾಜ್ಯದ ವಿವಿಧ ಪ್ರದೇಶಗಳಿಗೆ ವಲಸೆ ಹೋದರು. ಮುಸ್ಲಿಂ ದಾಳಿಯ ಕಾರಣ ಆಂಧ್ರದಿಂದ ಕರ್ನಾಟಕಕ್ಕೆ ಬಂದ ಬೇಡರು ಮುಸ್ಲಿಂ ಆಳ್ವಿಕೆಯ ವಿರುದ್ಧ ವಿಜಯನಗರದ ಅರಸರಿಗೆ ಸೈನಿಕ ಸಹಾಯ ನೀಡಿದರು ಎಂದರೆ ತಪ್ಪಾಗಲಾರದು. ರಕ್ಕಸ-ತಂಗಡಿ ಯುದ್ಧದ ನಂತರ ಪಾಳೆಯಗಾರರು ಸ್ವತಂತ್ರರಾದರು. ಈ ಪಾಳೆಯಗಾರರ ದಾಖಲೆಗಳನ್ನು ಗಮನಿಸಿದರೆ ಅವರ ಮೂಲ ನಿವಾಸದ ವಿವರಣೆ ದೊರೆಯುತ್ತದೆ.
ಊರನಾಯಕರ ವಲಸೆಯ ಕಾಲ ಅಥವಾ ಅವರ ಮೂಲ ಸ್ಥಳ ಇತ್ಯಾದಿಗಳನ್ನು ತಿಳಿದುಕೊಳ್ಳುವುದು ಕಷ್ಟ. ಇವರು ಆಂಧ್ರ, ಕರ್ನಾಟಕಗಳಲ್ಲಿ ವಾಸವಾಗಿದ್ದು ಆಂಧ್ರದಲ್ಲಿ ತೆಲುಗು ಕರ್ನಾಟಕದಲ್ಲಿ ಕನ್ನಡ ಮಾತನಾಡುತ್ತಾರೆ. ಮ್ಯಾಸನಾಯಕರ ಭಾಷೆ ಮನೆ ದೇವರ ಆಧಾರದಿಂದ ಇವರು ಆಂಧ್ರದ ಶ್ರೀಶೈಲ, ಕದರಿ, ತಿರುಪತಿಗಳಿಂದ ವಲಸೆ ಬಂದವರು ಎಂದು ತಿಳಿದು ಬರುತ್ತದೆ. ಹೀಗೆ ವಲಸೆ ಬಂದ ಗುಂಪುಗಳಲ್ಲಿ ಶೈವ ಮತ್ತು ವೈಷ್ಣವ ಸಂಪ್ರದಾಯದವರು ಇದ್ದಾರೆ. ಚಳ್ಳಕೆರೆ ತಾಲ್ಲೂಕಿನ ನಾಯಕನಹಟ್ಟಿ ಬಖೈರಿನಲ್ಲಿ ಶ್ರೀಶೈಲದಿಂದ ಬಂದ ನಾಯಕರ ವಿವರಣೆ ಹೀಗಿದೆ. “…ಗುರು ಗುಹೇಶ್ವರನ ಬೆಟ್ಟಕ್ಕೆ ಪೂರ್ವಭಾಗದೊಳ್ ಜಂಬ್ಟೀಜನ್ನಿಗೆ ಹಳ್ಳಿಯ ನಿಯವಗಳ್ ಮಧ್ಯದಲ್ಲೂಯೀ ಕಂಪಳಕ್ಕೆ ಹಟ್ಟಿಯಿಟ್ಟುಕೊಂಡು ಹನ್ನೆರಡು ಪೆಟ್ಟಿಗೆಯ ದೇವರುಗಳು ಸಹ ಇದ್ದರು…” (ಕೃಷ್ಣಮೂರ್ತಿ ಹನೂರು, ೧೯೯೩, ಪು. ೩೫). ಬಖೈರಿನ ಪ್ರಕಾರ ಆಂದ್ರದ ಶ್ರೀಶೈಲದಿಂದ ಬಂದ ಒಂದು ತಂಡ ಚಿತ್ರದುರ್ಗ ಜಿಲ್ಲೆಯ ಜಗಳೂರು ತಾಲ್ಲೂಕಿನ ಬಳಿಯ ಜನಿಗೇನಹಳ್ಳಿಯಲ್ಲಿ ನೆಲೆಸಿತ್ತು. ಈ ಗುಂಪಿನ ಯಜಮಾನ ಕಾಟೇಮಲ್ಲಪ್ಪನಾಯಕ. ಈ ವಲಸೆ ಸುಮಾರು ಕ್ರಿ.ಶ. ೫೦೦ರಲ್ಲಿ ನಡೆದಿರಬೇಕು.
ಗುಮ್ಮನಾಯಕನ ಪಾಳ್ಯದ ಪಾಳೆಯಗಾರರು ವಿಜಯನಗರಕ್ಕಿಂತ ಪೂರ್ವದಲ್ಲಿಯೇ ಪಾಳೆಪಟ್ಟನ್ನು ಹೊಂದಿ ಆಳ್ವಿಕೆ ನಡೆಸುತ್ತಿದ್ದರು. ವಿಜಯನಗರದ ಅರಸರು ಅನೇಕ ಪ್ರದೇಶ ಗಳನ್ನು ವಶಪಡಿಸಿಕೊಂಡಾಗ ಗುಮ್ಮನಾಯಕನ ಪಾಳ್ಯವು ಈ ಸಾಮ್ರಾಜ್ಯಕ್ಕೆ ಸೇರಿಕೊಂಡಿತು. ಯುದ್ಧದಲ್ಲಿ ಸೋತ ಪಾಳೆಯಗಾರರು ವಿಜಯನಗರದ ಅರಸರೊಂದಿಗೆ ಒಪ್ಪಂದ ಮಾಡಿ ಕೊಂಡು ವರ್ಷಕ್ಕೆ ಇಂತಿಷ್ಟು ಹಣ ನೀಡುವುದಾಗಿ ಹಾಗೂ ವಿಜಯನಗರಕ್ಕೆ ಇನ್ನೂರು ಮಂದಿಯನ್ನು ಅರಸನ ಚಾಕರಿಗೆ ಕಳಿಸಿ ಕೊಡುವುದಾಗಿ ಒಪ್ಪಿಕೊಂಡರು. ಇಂಥ ಒಪ್ಪಂದ ಹೈದರ್, ಟಿಪ್ಪುವಿನ ಆಕ್ರಮಣದವರೆಗೂ ಮುಂದುವರೆಯಿತು. ನಂತರ ಗುಮ್ಮನಾಯಕನ ಪಾಳ್ಯ ಮೈಸೂರು ಅರಸರ ಆಳ್ವಿಕೆಗೆ ಸೇರಿಕೊಂಡಿತು. ಸೈನಿಕರಾಗಿ, ಸೇವಕರಾಗಿ ಹಿಂದೂಪುರ ಮತ್ತು ಕದರಿ ತಾಲ್ಲೂಕಿನಿಂದ ಬಂದ ಬೇಡರು ಕರ್ನಾಟಕದಲ್ಲಿಯೇ ನಿಂತರು ಎಂಬುದರಲ್ಲಿ ಅನುಮಾನವಿಲ್ಲ.
೧೮೭೯ರಲ್ಲಿ ಷೇರಿಂಗ್, ಎಂ.ಎ.ರವರು ಬರೆದಿರುವ ‘ಹಿಂದೂ ಗಿರಿಜನರು ಜಾತಿಗಳು’ ಎಂಬ ಕೃತಿಯಲ್ಲಿ ಬೇಡರು ಪಂಜಾಬಿನ ಗಿರಿಶಿಖರಗಳಿಂದ ಬಂದವರೆಂದು, ಇವರಿಗೆ “ಬಿಲ್ಲರು”, “ನಾಯಕರು” ಮತ್ತು “ಬೇರಾರ್” ಎಂದು ಕರೆಯುತ್ತಿದ್ದರೆಂದು ಮಧ್ಯಪ್ರದೇಶ ದಲ್ಲಿರುವ ನಾಯಕರು ಬೊಂಬಾಯಿ, ಸಿಂಧೂದೇಶದ, ಗುಜರಾತ್, ಮಹಾರಾಷ್ಟ್ರಗಳಲ್ಲಿರುವ ಬೇಡರು. ಕಾಮೋಕ್ಷಿಗಳು ಹಾಗೂ ಡೆಕ್ಕನ್ ಭೂಮಿ ಮತ್ತು ಉತ್ತರ ಇಂಡಿಯದಲ್ಲಿರುವ “ಬಾಲ್‌ಮೀಕಿ” ನಾಯಕರು ಒಂದೇ ಎಂದು ಕರೆದಿದ್ದಾರೆ (ಅಖಿಲ ಭಾರತ ನಾಯಕರ ಕಲ್ಯಾಣ ಸಂಘ, ಪು. ೨).
ಚಿತ್ರದುರ್ಗದ ಪಾಳೆಯಗಾರರು ತಾವು ಉತ್ತರದ ದೆಹಲಿಯಿಂದ ಬಂದವರೆಂದು ಹೇಳಿಕೊಳ್ಳುತ್ತಾರೆ. “ಉತ್ತರ ದೇಶದಲ್ಲಿ ಜಡಕಲ್ಲುದುರ್ಗದಿಂದ ದಿಳ್ಳೀನಾಡ ತಳವಾರರಾದ ವಾಲ್ಮೀಕೀ ಗೋತ್ರದವರೆಂದು ಹೇಳಲ್ಪಡುವ ಕಾಮಗೇತಿ ವಂಶದ ಸಬ್ಬಗಡಿ ಓಬನಾಯಕ, ಜಡವಿನಾಯಕ, ಬುಳ್ಳನಾಯಕ ಈ ಮೂವರು ಅಣ್ಣ ತಮ್ಮಂದಿರು ಉತ್ತರ ದೇಶದ ಅವಾಂತರದಿಂದ ತಮ್ಮ ಮನೆ ದೇವರು ಅಹೋಬಲ ನರಸಿಂಹಮೂರ್ತಿಯ ಪೆಟ್ಟಿಗೆ, ತುರು, ಕುರಿ, ಕಿಲಾರಿ, ಮುಂತಾದ ಕಂಪಳವನ್ನು ತೆರಳಿಸಿಕೊಂಡು ದಕ್ಷಿಣ ದೇಶಕ್ಕೆ ಬಂದರು” (ಪುಟ್ಟಣ್ಣ ಎಂ.ಎಸ್., ೧೯೨೨, ಪು. ೪) ಇವರು ದಾರಿಯಲ್ಲಿ ಹಂಪೆಯ ವಿರುಪಾಕ್ಷೇಶ್ವರನ ದರ್ಶನ ಮಾಡಿಕೊಂಡು ಮುಂದುವರೆದು ಬಿಳಿಜೋಡಿನಲ್ಲಿ ನೆಲೆಸಿದರು. ವಾಸ್ತವದಲ್ಲಿ ಇವರು ದೆಹಲಿಯಿಂದ ಬಂದವರಲ್ಲ. ಆಂಧ್ರದಿಂದ ಮುಸ್ಲಿಂರ ದಾಳಿಯನ್ನು ಸಹಿಸದೆ ಕರ್ನಾಟಕಕ್ಕೆ ಬಂದವರು. ಇವರು ಬಂದ ಜಡಕಲ್ಲುದುರ್ಗ, ಕರೆಮಲೆ ಮತ್ತು ರಾಮದುರ್ಗ ಗಳು ಕರ್ನೂಲು ಜಿಲ್ಲೆಯಲ್ಲಿವೆ ಎಂದು ಕೆಲವು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಇವರ ಮೂಲ ಮನೆಯ ದೇವರಾದ ಅಹೋಬಲ ನರಸಿಂಹ ದೇವರ ನೆಲೆ ಕರ್ನೂಲು ಜಿಲ್ಲೆಯ ಅಲ್ಲಗದ್ದ ತಾಲ್ಲೂಕಿನಲ್ಲಿರುವ ನವನರಸಿಂಹ ಕ್ಷೇತ್ರವೇ ಆಗಿದೆ (ಲಕ್ಷ್ಮಣ್ ತೆಲಗಾವಿ, ೧೯೮೮, ಪು. ೨).
ಸುರಪುರದ ಅರಸ ಕಲ್ಲಪ್ಪನಾಯಕನು ಸಾರಂಗ ಕೊಳದಿಂದ ತುಂಬಳಕ್ಕೆ ಬಂದು ತುಂಬಳದಿಂದ ಕಂಪಿಲಿ, ಗಂಗಾವತಿ, ತಾವರಗೇರಿಯ ಮಾರ್ಗ ಹಿಡಿದು ಮುದುಗಲ್ಲಿಗೆ ಬಂದನು (ಕಪಟರಾಳ್ ಕೃಷ್ಣರಾವ್, ೧೯೭೭, ಪು. ೧) ಎಂದು ಹೇಳಲಾಗಿದೆ.

ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೭. ಮ್ಯಾಸಬೇಡರು
ಬೇಡರ ಪರಿಚಯ
ಪ್ರಾಚೀನ ಕಾವ್ಯಗಳಲ್ಲಿ ರಾಜರು ಬೇಟೆಗೆ ಹೊರಟಾಗ ಅವರ ಜೊತೆಗೆ ಸಹಾಯಕ್ಕೊ ಅಥವಾ ಸಾಹಸ ಪ್ರದರ್ಶಿಸಲಿಕ್ಕೊ ಬೇಟೆಯಾಡುವುದರಲ್ಲಿ ನಿಷ್ಣಾತರಾದ ಒಂದು ಪಡೆಯೇ ಹೊರಡುತ್ತಿತ್ತು. ಇದನ್ನು ನೀವು ಓದಿರಬಹುದು ಅಥವಾ ಕೇಳಿರಬಹುದು. ಅವರನ್ನೇ ಬೇಡರು ಎಂದು ಕರೆಯಲಾಗುತ್ತದೆ. ಅವರು ಕಾಡು ಗುಡ್ಡಗಳಲ್ಲಿ ವಾಸಿಸುತ್ತಿದ್ದರು. ಕಾಡುಗುಡ್ಡಗಳ ಪರಿಚಯ ಅವರಿಗೆ ಚೆನ್ನಾಗಿತ್ತು. ಯಾವ ಕಡೆಯಿಂದ ಹೊರಟರೆ ಎಲ್ಲಿಗೆ ತಲುಪಬಹುದು, ಯಾವ ಯಾವ ಪ್ರಾಣಿಗಳು ಎಲ್ಲಿ ಎಲ್ಲಿ ವಾಸವಾಗಿರುತ್ತವೆ, ಯಾವು ಯಾವುದನ್ನು ಹೇಗೆ ಬೇಟೆಯಾಡಬೇಕೆಂಬುದರಲ್ಲಿ ಅವರು ಅನುಭವಿಗಳಾಗಿದ್ದರು.
ಶಬರ, ಬೇಡ, ಬೇಡರ್ ಎಂಬ ಹೆಸರನ್ನುಳ್ಳ ಈ ಜನಾಂಗ ಕಷ್ಟಜೀವಿಗಳಾಗಿದ್ದರು. ಬಿಲ್ಲು ಬಾಣ ಮತ್ತು ಭರ್ಜಿಗಳು ಯಾವಾಗಲೂ ಇವರ ಕೈಯಲ್ಲಿರುತ್ತಿದ್ದ ಆಯುಧಗಳು. ಹೊಟ್ಟೆಹೊರೆಯಲು ಪ್ರಾಣಿಗಳ ಬೇಟೆ ಮಾಡುತ್ತಿದ್ದರು ಎಂದು ಶ್ರೀ ಜಿ.ಎಸ್. ಘರ್ಯೆ (G.S. Ghurye)ಯವರು Caste and Class in India ಎಂಬ ತಮ್ಮ ಪುಸ್ತಕದಲ್ಲಿ ತಿಳಿಸಿದ್ದಾರೆ. ಬೇಡರುಗಳ ಬಣ್ಣ ಕಪ್ಪಾಗಿತ್ತು. ಅವರು ಗುಂಪುಗುಂಪಾಗಿ ವಾಸಿಸುತ್ತಿದ್ದರು ಎಂಬುದು ರಾಘವಾಂಕನ ಹರಿಶ್ಚಂದ್ರ ಕಾವ್ಯದಲ್ಲಿ ಗೊತ್ತಾಗುತ್ತದೆ. ವಿಶ್ವಾಮಿತ್ರ ತನ್ನ ಪರೀಕ್ಷೆಯ ಮೊದಲ ಹಂತವಾಗಿ ಕ್ರೂರಮೃಗಗಳನ್ನು ಸೃಷ್ಟಿಸಿ ಬೆಳೆಗಳನ್ನು ನಾಶಮಾಡಲು ಬಿಡುತ್ತಾನೆ. ಅವುಗಳ ನಾಶಕ್ಕಾಗಿ ಹರಿಶ್ಚಂದ್ರ ಮಹಾರಾಜ ಹೊರಟು ನಿಂತು “ಕರೆ ಕರೆ ಸಮಸ್ತ ಬೇಂಟೆಯ ಶಬರ ಚಾಲಮಂ” ಎಂಬುದಕ್ಕೆ “ನಿಟ್ಟಿಸುವ ಕಣ್ಣಾಲಿ ಕತ್ತಲಿಸೆ ಕತ್ತಲೆಯ ತತ್ತಿಗಳಂತೆ” ಅವರು ಹೊರಬರುತ್ತಾರೆ.
ಬೇಡರನ್ನು ನಾಯಕರು ಎಂದು ಹೆಚ್ಚಾಗಿ ಕರೆಯಲಾಗುತ್ತದೆ. ಬೇಡ ಜನಾಂಗದವರು ‘ಬೇಡ’ ಎನಿಸಿಕೊಳ್ಳಲು ಇಷ್ಟಪಡುವುದಿಲ್ಲ. ಬದಲಾಗಿ ‘ನಾಯಕ’ ಎನಿಸಿಕೊಳ್ಳುವುದು ಹೆಚ್ಚಿನ ಸ್ಥಾನಮಾನ ಗಳಿಸಿದಂತೆ ಎಂಬ ಭಾವನೆ ಬೇರೂರಿದೆ. ಬೇಡರ ಇತರ ಹೆಸರುಗಳೆಂದರೆ ತಳವಾರ, ವಾಲ್ಮೀಕಿ, ನಾಯಕಮಕ್ಕಳು, ಪರಿವಾರ, ನಾಯಕವಾಡಿ, ಬೇರದ್, ವೇದನ್ ಮತ್ತು ಬೋಯ ಎಂದು. ಬೇಡರು ರಾಜನ ಪಡೆಯಲ್ಲಿ ಕೆಳಮಟ್ಟದ ಸೈನಿಕರಾಗಿದ್ದಾರೆ, ಪರಿವಾರ, ವಾಲ್ಮೀಕಿ ಮುಂತಾದ ಜನಾಂಗದವರು ಹಳ್ಳಿಗಳಲ್ಲಿ ಜಾಡಮಾಲಿಗಳಾಗಿದ್ದರು ಎಂದು ಅಭಿಪ್ರಾಯ ಪಡುತ್ತಾರೆ. ಬೇಡರು ಕರ್ನಾಟಕದ ಉತ್ತರ ಭಾಗದಲ್ಲಿ ಹೆಚ್ಚಾಗಿ ಕಾಣಿಸಿಕೊಳ್ಳುತ್ತಾರೆ. ಯಾವ ಬೇಡ ಜನಾಂಗದವರನ್ನು ವಿಚಾರಿಸಿದರೂ “ನಾವು ವಿಜಯ ನಗರದ ರಾಜರ ಹತ್ತಿರ ಇದ್ದ ಬೇಡ ಪಡೆಯವರು, ಮುಸಲ್ಮಾನರ ವಿರುದ್ಧ ಹೋರಾಡಲು ರಾಜ ನಮ್ಮನ್ನು ಹೆಚ್ಚಾಗಿ ಬಳಸಿಕೊಳ್ಳುತ್ತಿದ್ದ. ವಿಜಯನಗರ ಹಾಳಾದ ಮೇಲೆ ನಾವು ಬೇರೆ ಬೇರೆ ಕಡೆ ಛಿದ್ರ ಛಿದ್ರ ಆದೆವು” ಎನ್ನುತ್ತಾರೆ. ತಮ್ಮ ಒರಟು ಶೌರ್ಯದ ಮೇಲೆ ಅವರಿಗೆ ಈಗಲೂ ಹೆಮ್ಮೆ ಇದೆ. ಎಂತಹ ಭಯಂಕರ ಕೆಲಸ ಮಾಡಲೂ ಅವರು ಹಿಂದೆಗೆಯುತ್ತಿರಲಿಲ್ಲವಂತೆ. ಒಬ್ಬ ಶತ್ರು ರಾಜನ ಹಸಿ ತಲೆ ತಂದು ಕಾಲಬುಡಕ್ಕೆ ಹಾಕ ಬೇಕೆಂದಾಗಲೂ, ಅಥವಾ ಆತನ ಕೈಕಾಲುಗಳನ್ನು ಉರಿಸಿ ಅಡಿಗೆಮಾಡಿ ಬಡಿಸಬೇಕೆಂದು ಹೇಳಿದಾಗಲೂ ಅವರು ಅದನ್ನು ಚಾಚೂ ತಪ್ಪದೆ ನೆರವೇರಿಸುವ ನಿಷ್ಠಾವಂತರಾಗಿದ್ದರಂತೆ.
ಮ್ಯಾಸಬೇಡರು ಯಾರು?
ಸಾಧಾರಣವಾಗಿ ಬೇಡರಲ್ಲಿ ಎರಡು ವಿಭಾಗಗಳನ್ನು ಕಾಣುತ್ತೇವೆ. ಊರುಬೇಡ ಮತ್ತು ಮ್ಯಾಸಬೇಡ ಅಥವಾ ಊರನಾಯಕ ಮತ್ತು ಮ್ಯಾಸನಾಯಕ. ಹೆಸರುಗಳೇ ಹೇಳುವಂತೆ ‘ಊರಿನಲ್ಲಿ ವಾಸ ಮಾಡುವವರನ್ನು ಊರಬೇಡರೆಂದೂ, ಊರಹೊರಗೆ ಪ್ರತ್ಯೇಕವಾಗಿ ಅಥವಾ ಕಾಡುಗಳಲ್ಲಿ ವಾಸ ಮಾಡುವವರನ್ನು ಮ್ಯಾಸಬೇಡ, ಅಡವಿ ನಾಯಕ, ಅಡವಿ ಮ್ಯಾಸರು ಅಥವಾ ಅಡವಿಬೇಡ’ ಎಂದೂ ಕರೆಯಲಾಗುತ್ತದೆ. ಮ್ಯಾಸಬೇಡರು ತುಂಬಾ ಆಚಾರ ವಿಚಾರ ಸಂಪ್ರದಾಯಗಳನ್ನು ಅನುಸರಿಸುವವರಾದ್ದರಿಂದ ಇವರು ಊರ ಹೊರಗೆ ವಾಸ ಮಾಡುತ್ತಾರೆ. ಎಲ್ಲಿ ಕೋಳಿಗಳು ಕಾಣಿಸುವುದಿಲ್ಲವೋ ಅಲ್ಲಿ ಮ್ಯಾಸಬೇಡರಿದ್ದಾರೆಂದೇ ಅರ್ಥ. ಯಾಕೆಂದರೆ ಅವರು ಕೋಳಿಯನ್ನು ತಿನ್ನುವುದಿಲ್ಲ. ದಾವಣಗೆರೆಯಲ್ಲಿ ‘ಮ್ಯಾಸ ಬೇಡರ ಹಟ್ಟಿ’ ಎಂಬ ಒಂದು ಕೇರಿಯೇ ಇದೆ. ಆದರೆ ಅಲ್ಲಿ ಈಗ ಯಾರೂ ಮ್ಯಾಸಬೇಡರೇ ಇಲ್ಲ. ಯಾಕೆಂದರೆ ಆ ಕೇರಿಯ ಸುತ್ತ ಮುತ್ತ ಮುಸ್ಲಿಮರು ಬಂದು ವಾಸಮಾಡಲು ಶುರು ಮಾಡಿದ್ದರಿಂದ, ಅವರ ಕೋಳಿಗಳು ಇವರ ಕೇರಿಗೆ, ಮನೆಗೆ ನುಗ್ಗಹತ್ತಿದ್ದರಿಂದ ಅವರು ಆ ಹಟ್ಟಿಯನ್ನೇ ಬಿಟ್ಟು ಹೋಗಿದ್ದಾರೆ.
ಊರಿನಲ್ಲಿ ವಾಸ ಮಾಡುವವನು ಊರುಬೇಡ ಎಂದಾದರೆ ‘ಮ್ಯಾಸಬೇಡ’ ಎಂಬುದರಲ್ಲಿ ಮ್ಯಾಸ ಎನ್ನುವ ಶಬ್ದ ವಿಚಾರಣೀಯ. ಕೆಲವೊಮ್ಮೆ ಮ್ಯಾಸಬೇಡರು, ಮ್ಯಾಸನಾಯಕರು ಎಂದು ಕರೆದುಕೊಳ್ಳದೆ ‘ನೀವು ಯಾವ ಜನ’ ಎಂದರೆ ‘ಮ್ಯಾಸರು’ ಎನ್ನುತ್ತಾರೆ. ಈ ಜನಾಂಗದ ಕೆಲವರು ವಿಜಯನಗರ ಸಾಮ್ರಾಜ್ಯದಲ್ಲಿ ಮೀಸಲು ಪಡೆಯ ನಾಯಕರಾಗಿದ್ದು ದರಿಂದ ಮೀಸಲು ನಾಯಕರು ಮ್ಯಾಸನಾಯಕರು ಎಂದಾಗಿದೆ ಎನ್ನುತ್ತಾರೆ. ಕೆಲವು ಐತಿಹ್ಯಗಳ ಪ್ರಕಾರ ಇವರು ಪಶುಪಾಲನೆ ಮಾಡುತ್ತಿದ್ದರೆಂದೂ ಇವರು ಶ್ರೀಶೈಲದ ಕಡೆಯಿಂದ ಪಶುಗಳನ್ನು ಮೇಯಿಸಿಕೊಳ್ಳುತ್ತ ಕರ್ನಾಟಕದ ಕಡೆಗೆ ಬಂದರೆಂದೂ ತಿಳಿಯುತ್ತದೆ. ಹಿಂದೆ ಒಬ್ಬ ಮುಂದೆ ಒಬ್ಬ ಇದ್ದರು. ಹಿಂದಿನವನು ಆಕಳ ಕರುವಿನ ಕಾಲು ಮುರಿದು ತಿನ್ನಲು ಶುರುಮಾಡಿದನಂತೆ. ಅದಕ್ಕೆ ಮುಂದಿದ್ದವನು “ನೀನು ಗೋಮಾಂಸ ತಿಂದೆ ನೀನು ಬ್ಯಾಡ” ಅಂತ ಅವನನ್ನು ಬಿಟ್ಟು ಮುಂದೆ ಬಂದನಂತೆ. ಮುಂದೆ ಬಂದವನು ‘ಕಾಡುಗೊಲ್ಲ’ ಆದ, ಹಿಂದೆ ಉಳಿದವನು ‘ಮ್ಯಾಸಬ್ಯಾಡ’ ಆದನಂತೆ. ಕಾಡುಗೊಲ್ಲರ ಬಗ್ಗೆ ನೀವು ಈಗಾಗಲೇ ಓದಿರಬಹುದು. ಹಾಗಾಗಿ ಮೇಯಿಸುವವರು>ಮೇಸುವವರು> ಮ್ಯಾಸರು ಆಗಿದೆಯಂತೆ. ಇನ್ನು ಕೆಲವರು ಕರುಚಿಗದು ತಿಂದವನು ಕಾಡಿನಲ್ಲೇ ಉಳಿದು ಮ್ಯಾಸನಾಯಕ ಆದ, ಊರಿಗೆ ಬಂದವನು ಊರನಾಯಕ ಆದ ಎನ್ನುತ್ತಾರೆ. ಊರನಾಯಕರಲ್ಲೂ ಮ್ಯಾಸನಾಯಕ ರಲ್ಲೂ ‘ಕೊಡುಕೊಳ್ಳುವ’ ಸಂಬಂಧವಿಲ್ಲ.
ಮ್ಯಾಸಬೇಡರ ಹುಟ್ಟಿಗೆ ಸಂಬಂಧಪಟ್ಟಂತೆ ದಾವಣಗೆರೆ ತಾಲ್ಲೂಕು ಲೋಕಿಕೆರೆ ಗ್ರಾಮದಲ್ಲಿ ಒಂದು ದಾಖಲೆಯಿದೆ. ಅದನ್ನು ಅವರು ‘ಕುಲಸ್ಥ ರೆಕಾರ್ಡು’ ಎನ್ನುತ್ತಾರೆ. ಸುಮಾರು ೩೦-೪೦ ವರ್ಷಗಳ ಹಿಂದೆ ಬರೆದಿರುವ ಕಾಗದದ ಈ ರೆಕಾರ್ಡಿನಲ್ಲಿ ತರ್ಕಬದ್ಧ ವಾದ ಒಂದು ದಾಖಲೆ ಇದೆ. ೧೪೧೫ನೇ ಇಸವಿಯಲ್ಲಿ ಭಾರತೀಯ ಶಬರ ಜನಾಂಗದಿಂದ ಮ್ಯಾಸ ಮಂಡಳಿಯು ಪ್ರತ್ಯೇಕಿಸಲ್ಪಟ್ಟಿತು ಎಂದು ನಿಖರವಾಗಿ ರೆಕಾರ್ಡು ಹೇಳುತ್ತದೆ. ಕಾರಣವೇನೆಂದರೆ ಮಂದಲ ಗೋತ್ರದಲ್ಲಿ ಹುಟ್ಟಿದವನಾದ ಕನಕದಾಸ ಎಂಬುವನು ಮೈಸೂರು ಬಳಿಯಿರುವ ತಿರುಮ ಕೂಡಲ ವ್ಯಾಸರಾಯ ಸ್ವಾಮಿಗಳ ಇಷ್ಟದ ಶಿಷ್ಯನಾಗಿದ್ದ ನಂತೆ. ಆತನು ‘ವ್ಯಾಸರಾಯ ಸಂಸೇವಿತಾಃ ಎಂದು ಹೇಳಿದ್ದರಿಂದ ಅವನ ಮುಂದಿನ ವಂಶಜರೆಲ್ಲ ಮ್ಯಾಸಬೇಡರಾದರು ಎಂದು ಹೇಳುತ್ತದೆ.
ಮ್ಯಾಸಬೇಡರು ಹೆಚ್ಚಾಗಿ ಚಿತ್ರದುರ್ಗ ಜಿಲ್ಲೆಯಲ್ಲಿ ಕಂಡುಬರುತ್ತಾರೆ. ಇವರ ಗುಡಿಕಟ್ಟೆಗಳು, ಕಟ್ಟೆಮನೆಗಳು ಹೆಚ್ಚಾಗಿ ಇರುವುದು ಚಿತ್ರದುರ್ಗ ಜಿಲ್ಲೆಯ ಚಳ್ಳಕೆರೆ ಮತ್ತು ಮೊಳಕಾಲ್ಮೂರು ತಾಲ್ಲೂಕಿನಲ್ಲಿ. ಈ ತಾಲ್ಲೂಕುಗಳಲ್ಲಿರುವ ಜನರೆಲ್ಲ ಮನೆಯಲ್ಲಿ ಮಾತನಾಡುವುದು ತೆಲುಗು. ಚಿತ್ರದುರ್ಗ, ದಾವಣಗೆರೆ ತಾಲ್ಲೂಕುಗಳಲ್ಲಿ ವಾಸಮಾಡುವ ಜನರಿಗೆ ತೆಲುಗು ಮರೆತುಹೋಗಿದ್ದರೂ ಅರ್ಥವಾಗುತ್ತದೆ ಎನ್ನುವುದನ್ನು ಗಮನಿಸಿದರೆ ಈ ಜನಾಂಗದವರು ಆಂಧ್ರ ಪ್ರದೇಶದ ಕಡೆಯಿಂದ ಬಂದವರಿರಬೇಕು ಎನಿಸುತ್ತದೆ. ಈ ಮಾತಿಗೆ ಇವರ ಕೆಲವು ಐತಿಹ್ಯಗಳು ಸಮರ್ಥನೆ ನೀಡುತ್ತವೆ. ಬಳ್ಳಾರಿ ಜಿಲ್ಲೆಯ ಕೂಡ್ಲಿಗಿ ತಾಲ್ಲೂಕಿನಲ್ಲಿಯೂ ಇವರು ದಟ್ಟವಾಗಿ ಕಂಡು ಬರುತ್ತಾರೆ. ಮ್ಯಾಸಬೇಡರಲ್ಲಿಯೇ ಊರುಮ್ಯಾಸ, ಅಡವಿಮ್ಯಾಸ, ಕಳ್ಳೆಮ್ಯಾಸ ಮತ್ತು ಮುಂಜಿಮ್ಯಾಸ ಎಂಬ ನಾಲ್ಕು ಭೇದಗಳು ಇವೆ.
ಬೇಡರು ಎಂಬ ಹೆಸರೇ ಹೇಳುವಂತೆ ಇವರು ಮೊದಲು ಬೇಟೆಯಾಡುತ್ತಿದ್ದರು. ಬಿಲ್ಲು ಮತ್ತು ಭರ್ಜಿಗಳನ್ನು ಬಳಸುವುದರಲ್ಲಿ ಇವರು ನಿಷ್ಣಾತರಾಗಿದ್ದರು. ಬಲೆಗಳನ್ನು ಹಾಕಿ ಎಷ್ಟೋ ಪ್ರಾಣಿಗಳನ್ನು ಹಿಡಿಯುತ್ತಿದ್ದರು. ಬೇಟೆಯಲ್ಲಿ ಇವರ ಸಾಹಸ ಪ್ರವೃತ್ತಿ ಕಂಡು ಬರುತ್ತಿದ್ದುದು ಮಾತ್ರವಲ್ಲದೆ ಜೀವನೋಪಾಯವೂ ಸಹ ನಡೆಯುತ್ತಿತ್ತು. ಈಗ ಕಾಡುಗಳು ನಾಶವಾಗಿರುವುದರಿಂದ ತಮ್ಮ ವೃತ್ತಿಯನ್ನು ಬದಲಾಯಿಸಿಕೊಂಡಿದ್ದರೂ ತಮ್ಮ ಕುಲಕಸುಬು ನೆನಪು ಮಾಡಿಕೊಳ್ಳಲು ವರ್ಷಕ್ಕೊಮ್ಮೆ ಯುಗಾದಿಯ ದಿವಸ ಬೇಟೆಯಾಡಿ, ತಂದ ಪ್ರಾಣಿಗಳನ್ನು ಊರಲ್ಲೆಲ್ಲ ಮೆರವಣಿಗೆ ಮಾಡಿ ಪಾಲು ಹಾಕಿಕೊಳ್ಳುತ್ತಾರೆ. ಮಿಕ ಅಥವಾ ಕಾಡುಹಂದಿ ಸಿಕ್ಕರೆ ಅದನ್ನು ಮೆರವಣಿಗೆ ಮಾಡಿದ ನಂತರ ತಿನ್ನುವವರಿಗೆ ಕೊಡುತ್ತಾರೆ ತಾವು ತಿನ್ನುವುದಿಲ್ಲ.
ಕೆಲವು ಐತಿಹ್ಯಗಳ ಪ್ರಕಾರ ಇವರು ರಾಜರಾಗಿದ್ದರಂತೆ. ಮ್ಯಾಸರಾಜರು ಎಂದೇ ಎಲ್ಲರೂ ಇವರನ್ನು ಕರೆಯುತ್ತಿದ್ದರಂತೆ. ಪರುಶುರಾಮ ಭೂ ಪ್ರದಕ್ಷಿಣೆ ಮಾಡುತ್ತ ರಾಜರನ್ನೆಲ್ಲ ಕೊಲ್ಲುತ್ತಾನೆ ಎಂದು ಗೊತ್ತಾದಾಕ್ಷಣ ರಾಜರ ವೇಷ ಮರೆಸಿ ಕುರಿ ಹಸುಗಳನ್ನು ಮೇಯಿಸುತ್ತ ಹೊರಟರಂತೆ. ಆವಾಗಿನಿಂದ ಮೇಯಿಸುವವರು, ಮೇಸೋರ, ಮ್ಯಾಸರು ಆದೆವು ಎನ್ನುತ್ತಾರೆ.
ವಿಜಯನಗರ ಸಾಮ್ರಾಜ್ಯದಲ್ಲಿ ನಾವು ಮೀಸಲು ಪಡೆಯವರಾಗಿದ್ದೆವು ಎಂಬುದು ಹಲವರ ಅಭಿಪ್ರಾಯ. ಗುಡ್ಡಗಾಡುಗಳಲ್ಲಿ, ಕಣಿವೆ ಕಂದರಗಳಲ್ಲಿ ನಡೆಯುವ ಕಷ್ಟಕರ ಯುದ್ಧಗಳಲ್ಲೆಲ್ಲ ಇವರ ಪೂರ್ವಜರು ಭಾಗವಹಿಸಿದ್ದರಂತೆ. ರಾಮರಾಯನ ಹೆಸರನ್ನಂತೂ ಸ್ಪಷ್ಟವಾಗಿ ಹೇಳುತ್ತಾರೆ. ಮ್ಯಾಸಬೇಡರು ಹಂದಿ ಮತ್ತು ಕೋಳಿ ತಿನ್ನದೇ ಇರುವುದಕ್ಕೂ ರಾಮರಾಯನಿಗೂ, ಮುಸಲ್ಮಾನರಿಗೂ ನಂಟು ಹಚ್ಚಿ ಹೇಳುತ್ತಾರೆ. ಈ ಜನಾಂಗದವರು ಕೆಲವು ಪಾಳೆಯಪಟ್ಟುಗಳಲ್ಲಿ ಬೇಹುಗಾರರಾಗಿಯೂ ಕೆಲಸ ಮಾಡಿದಂತೆ ಕಂಡುಬರುತ್ತದೆ.
ಮಾರಮ್ಮನ ಪೆಟ್ಟಿಗೆ ಹೊತ್ತು ಕೊಂಡು ಚಾಟಿಯಲ್ಲಿ ಮೈಗೆ ಹೊಡೆದುಕೊಳ್ಳುತ್ತ ಆ ಭಕ್ತ ಈ ಭಕ್ತರು ಕೊಟ್ಟ ಕಾಣಿಕೆಗಳು ಎಂದು ತೋರಿಸುತ್ತ ಭಿಕ್ಷೆ ಬೇಡುವ ‘ಊರೂರು ಮಾರಮ್ಮ’ನವರು, ಕಾಡು ಸುಂದರಾಂಗನಂತೆ ಸೊಂಟಕ್ಕೆ ಎಲೆಗಳನ್ನು ಸುತ್ತಿ ತಲೆಯ ಜಟೆಗೆ ನವಿಲುಗರಿ ಸಿಕ್ಕಿಸಿ ಏಕತಾರಿ ಹಿಡಿದು ಕಣಿಶಾಸ್ತ್ರ, ವೈದ್ಯಶಾಸ್ತ್ರ ಹೇಳುವ ‘ಕೊಂಡ ಮಾಮುಡು’ ಅವರು ಮತ್ತು ಮನೆಯ ಮುಂದೆ ಲಂಗೋಟಿ ಹಾಕಿಕೊಂಡು ಕೂತು ಕೈಯಲ್ಲಿನ ಕಡಗಕ್ಕೆ ಇನ್ನೊಂದು ಲೋಹದ ತುಂಡಿನಿಂದ ಬಡಿಯುತ್ತ ಹಾಡುತ್ತ ಭಿಕ್ಷೆ ಬೇಡುವ ‘ಜಗಮಂಡ’ರು ಮ್ಯಾಸಬೇಡರು ಎನ್ನುತ್ತಾರೆ. ಆಗಿನ ಕಾಲದಲ್ಲಿ ಬೇಹುಗಾರರಾಗಿ ವೇಷ ಬದಲಿಸಿ ಹೊರಟವರು ಅದೇ ವೇಷಗಳಲ್ಲಿಯೇ ಉಳಿದಿದ್ದಾರೆ.
ಹಳ್ಳಿಗಳಲ್ಲಿ ಮಾರಮ್ಮನ ಜಾತ್ರೆಯಾದರೆ ‘ಗಾಂವಗುರಿ’ (ಚಿಕ್ಕ ಮೇಕೆ ಮರಿ) ಜಿಗಿಯು ವವರು ಮ್ಯಾಸಬೇಡರೇ. ರಥೋತ್ಸವದಲ್ಲಿ ಓಕಳಿ ಆಡುವವರು ಇವರ ಜನಾಂಗದ ‘ಮುದ್ರೆ ಒತ್ತಿಸಿಕೊಂಡ’ ಅಥವಾ ‘ದೇವರನ್ನು ಹೊತ್ತ’ ಹೆಂಗಸರೇ. ಈಗ ಕಾಲ ಬದಲಾಗಿದೆ.
ಹಳೆಯ ವೃತ್ತಿಯಲ್ಲಿ ಹೊಟ್ಟೆ ಹೊರೆಯುವುದು ಕಷ್ಟವಾಗಿರುವುದರಿಂದ ಮ್ಯಾಸಬೇಡರು ಕೂಲಿ ಮಾಡಲು ಶುರು ಮಾಡಿದ್ದಾರೆ. ಸರಕಾರದಿಂದ ದರಖಾಸ್ತು ತೆಗೆದುಕೊಂಡಿರುವವರು ಸ್ವಂತ ವ್ಯವಸಾಯ ಮಾಡುತ್ತಿದ್ದಾರೆ. ಬಿಡುವು ಸಿಕ್ಕಾಗ ಬಲೆಹಾಕಿ ಕವುಜುಗ, ಮೊಲ, ಜಿಂಕೆ, ಚಿಗರಿ ಮುಂತಾದ ಪಕ್ಷಿಪ್ರಾಣಿಗಳನ್ನು ಹಿಡಿದು ಸಮಾಧಾನ ಪಟ್ಟುಕೊಳ್ಳುತ್ತಾರೆ.
ಕೃಪೆ : ಮ್ಯಾಸಬೇಡರು
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೮. ಬೇಡ ಸಂಸ್ಕೃತಿಯ ವಿಕಾಸದ ಸ್ಥಿತ್ಯಂತರಗಳು
ಸಂಸ್ಕೃತಿಯ ವಿಕಾಸದ ಎಲ್ಲಾ ಹಂತಗಳ ವಿವಿಧ ವೃತ್ತಿಗಳನ್ನು ಇಂದಿಗೂ ಉಳಿಸಿಕೊಂಡಿರುವ ಏಕೈಕ ಸಮುದಾಯ ಬೇಡ-ನಾಯಕರೆಂದರೆ ತಪ್ಪಾಗಲಾರದು. ಪ್ರಾಣಿ ವಿಕಾಸದ ಹಂತದಿಂದ ಆರಂಭಗೊಂಡು ಬುಡಕಟ್ಟು ನೆಲೆಗಳಲ್ಲಿ ಅನನ್ಯತೆಯನ್ನು ಗುರುತಿಸಿಕೊಂಡು ಗ್ರಾಮ, ಪಟ್ಟಣ, ನಗರಗಳವರೆಗೆ ಸಾಮಾಜಿಕ ವ್ಯಾಪ್ತಿಯನ್ನು ವಿಸ್ತರಿಸಿಕೊಂಡ ವಿಶಿಷ್ಟತೆ ಅವರದು. ಮೂಲತಃ ಪ್ರೊಟೋಆಸ್ಟ್ರಲಾಯಿಡ್ ಗುಂಪಿಗೆ ಸೇರಿದವರೆಂದು, ಮಂಗೋಲಿ ಯನ್ ಬುಡಕಟ್ಟಿನ ಮೂಲದವರೆಂದೂ ಎರಡು ರೀತಿಗಳಲ್ಲಿ ಗುರುತಿಸಲ್ಪಟ್ಟಿದ್ದಾರೆ.
ನಾಯ್ಕ, ನಾಯಕ್, ನಾಯಕ, ನಾನಾ ನಾಯಕ, ಚೋಲಿವಾಲ ನಾಯಕ, ಕಪಾಡಿಯ ನಾಯಕ ಮೋಟ ನಾಯಕ ಎಂಬ ಹೆಸರುಗಳು, ವ್ಯಾದ, ಶಬರ, ಪುಳಿಂದ, ಕಿರಾತ, ನಿಷದ, ಕಂಕ, ಕುಳಿಂದ, ಬಿಲ್ಲ, ವನದ ಎಂಬ ಪರ‍್ಯಾಯ ನಾಮಗಳೂ ಈ ಸಮುದಾಯಕ್ಕೆ ಸಲ್ಲುತ್ತವೆ. ಕಣ್ಣಪ್ಪ, ವಾಲ್ಮೀಕಿ, ಏಕಲವ್ಯ ಮುಂತಾದ ವ್ಯಕ್ತಿ ಮೂಲ ಪಂಗಡಗಳು ಇವರಲ್ಲಿದೆ. ಪರಿವಾರ, ಗುರಿಕಾರ, ನಾಯಕ ಮಕ್ಕಳು, ಪಾಳೆಗಾರ, ತಳವಾರ, ದೊರೆ ಮಕ್ಕಳು ಎಂಬಿತ್ಯಾದಿ ಅಧಿಕಾರ ಸೂಚಕಗಳಲ್ಲಿಯೂ ಕೆಲಗುಂಪುಗಳು ಗುರುತಿಸಿಕೊಂಡಿವೆ. ಬಿಲ್ಲ, ಬೋಯ, ವೇಡನ್, ವೆಟ್ಟುವನ್, ವೇಡ, ಮೇಳ, ವಿದಿರ್, ಬೇಂಟಿಕಾರ, ವಿ(ಬಿ)ಯದರ್, ಕಣೆಂದರೆ, ಕೋವರ್ ಮೊದಲಾದ ದ್ರಾವಿಡ ಇಲ್ಲವೇ ಹಳೆಗನ್ನಡದ ಪದಗಳು ಈ ಸಮುದಾಯದ ಪ್ರಾದೇಶಿಕ ವಿಸ್ತಾರತೆಯನ್ನು ಸಂಕೇತಿಸುತ್ತವೆ. ಸಂಸ್ಕೃತದ ‘ವ್ಯಾದ’ ಎಂಬ ಪದಕ್ಕೆ ಬೇಡ ಎಂಬ ಸಂವಾದಿ ಪದವಿದ್ದು ಇದು ಬೇಟೆಗಾರರನ್ನು ನಿರೂಪಿಸುತ್ತದೆ. ಇದೇ ಅರ್ಥ ತಮಿಳಿನ ವೇಡನ್ ಹಾಗೂ ತೆಲುಗಿನ ಬೋಯ ಎಂಬ ಪದಗಳಿಂದ ವ್ಯಕ್ತವಾಗುತ್ತದೆ.
ಉತ್ತರ ಭಾರತದ ಹಿಮಾಲಯ ಪ್ರದೇಶ ಪಂಜಾಬ್ ಹಾಗೂ ವಿಂದ್ಯ ಪರ್ವತದ ನೆಲೆಗಳಲ್ಲದೆ ನೇಪಾಳದ ನದಿ ದಂಡೆಗಳವರೆಗೆ ‘ಕಿರಾತದೇಶ’ಗಳೆಂಬ ಹೆಸರುಗಳೂ ಪ್ರಾಚೀನ ಪ್ರದೇಶಗಳ ಚಹರೆಗೆ ಕಾರಣರಾದ ಬೇಡರ ಭಾರತದಲ್ಲಿ ದ್ರಾವಿಡ ವರ್ಗಕ್ಕೆ ಸೇರಿದವ ರಾಗಿದ್ದಾರೆ. ಆರ್ಯರು ಭಾರತಕ್ಕೆ ಆಗಮಿಸಿ ಪ್ರಾದೇಶಿಕ ವ್ಯಾಪ್ತಿಯನ್ನು ಹೆಚ್ಚಿಸಿಕೊಳ್ಳಲು ಹವಣಿಸಿದ ಎಡೆಗಳಲ್ಲಿ ಅವರಿಗೆ ಎದುರಾದವರಲ್ಲಿ ಬೇಡರು ಪ್ರಮುಖರಾಗಿದ್ದಾರೆ.
ಕಾಲಕ್ರಮೇಣ ಆರ್ಯ – ದ್ರಾವಿಡರ ಹೊಂದಾಣಿಕೆ ಏರ್ಪಟ್ಟ ಹಂತಗಳಲ್ಲಿ ಈ ಸಮುದಾಯದ ಮೇಲೆಯೂ ಆರ್ಯರ ಪ್ರಭಾವಗಳಾದವು. ಬಹುಶಃ ಈ ಹಂತದಲ್ಲಿ ಬೇಡರು ಪಶುಪಾಲನೆ ಹಾಗೂ ಕೃಷಿಯನ್ನು ರೂಢಿಸಿಕೊಂಡಿರಬಹುದು. ಬೇಟೆಗಾರಿಕೆ ಹಾಗೂ ಪಶುಪಾಲನೆ ಅಲೆಮಾರಿತನವನ್ನು ಅನುಮೋದಿಸಿದರೆ ಕೃಷಿಯು ಒಂದೆಡೆ ನೆಲೆಯೂರುವ ಗುಣವನ್ನು ಕಲಿಸಿದೆ. ಈ ಚಟುವಟಿಕೆಗಳಿಗೆ ಅನುಗುಣವಾಗಿ ಬೇಡರು ಬದುಕಿನಲ್ಲಿ ವಿರೋಧಾ ಭಾಸಗಳನ್ನು ಅನುಭವಿಸಬೇಕಾಯಿತು. ಪಶುಪಾಲನಾ ಹಂತದಲ್ಲಿಯೂ ಬೇಟೆಗಾರಿಕೆ ಹಾಗೂ ಮಾಂಸಾಹಾರವನ್ನು ಅನುಸರಿಸುತ್ತಿದ್ದುದರಿಂದ ಜೀವನ ನಿರ್ವಹಣೆ ಕಷ್ಟವಾದಾಗ ದಾರಿಗಳ್ಳರಾಗಿ ತುರುಗಳ್ಳರಾಗಿ ಬದುಕನ್ನು ಭದ್ರಪಡಿಸಿಕೊಳ್ಳುತ್ತಿದ್ದರು. ಇಂಥ ಸಂದರ್ಭ ಗಳಲ್ಲಿ ಗೊಲ್ಲ, ಕುರುಬ ಮೊದಲಾದ ಪಶುಪಾಲಕ ಸಮುದಾಯಗಳೊಂದಿಗೆ ಸಂಘರ್ಷ ಸಾಮರಸ್ಯಗಳನ್ನು ಏರ್ಪಡಿಸಿಕೊಳ್ಳುತ್ತಿದ್ದರು. ಅಲ್ಲದೆ ಕೃಷಿಯನ್ನು ಅವಲಂಬಿಸಿದ ಗುಂಪು ಗಳು ಒಂದೆಡೆ ನೆಲೆಯೂರಿ ನಾಡಿನ ಜನರೊಂದಿಗೆ ಬೆರೆತು ಬಾಳುವ ಸಂಸ್ಕೃತಿಯನ್ನು ರೂಢಿಸಿಕೊಂಡರು. ಹೀಗೆ ಪ್ರತ್ಯೇಕ ಗುಂಪುಗಳು ನಿರ್ಮಾಣವಾಗಿ ಒಳಪಂಗಡಗಳಾಗಿ ರೂಪುಗೊಳ್ಳಲು ಕಾರಣವಾಯಿತು.
ವಲಸೆಯ ನೆಲೆಗಳು
ಉತ್ತರ ಭಾರತ ಹಾಗೂ ಮಧ್ಯ ಭಾರತದ ಮೂಲಕ ದಕ್ಷಿಣ ಭಾರತದ ವಿವಿದೆಡೆಗಳಲ್ಲಿ ಪಸರಿಸಿದ ಬೇಡ ಪಂಗಡಗಳು ಪ್ರಮುಖವಾಗಿ ಮಹಾರಾಷ್ಟ್ರ, ಆಂಧ್ರಪ್ರದೇಶ ಹಾಗೂ ತಮಿಳುನಾಡಿನ ನೆಲೆಗಳಿಂದ ಕರ್ನಾಟಕಕ್ಕೆ ವಲಸೆ ಬಂದರು. ಕರ್ನಾಟಕ ಹಾಗೂ ಗಡಿ ಪ್ರದೇಶಗಳ ಸಾಂಸ್ಕೃತಿಕ ಅನನ್ಯತೆಯೊಂದಿಗೆ ಇವರು ಲಗ್ಗೆಯಿಟ್ಟ ಸಂದರ್ಭಗಳು ಕೆಲವು ಚಾರಿತ್ರಿಕ ಸಂಘಟನೆಗಳಿಗೆ ಕಾರಣವಾದವು. ಶ್ರೀಶೈಲದ ಕಡೆಯಿಂದ ಉತ್ತರ ಕರ್ನಾಟಕ ಹಾಗೂ ಹೈದರಾಬಾದ್ ಕರ್ನಾಟಕದ ಕೆಲವೆಡೆಗಳಿಗೆ ಬಂದಂಥವರು ಪಶುಪಾಲಕರಾಗಿ ಬುಡಕಟ್ಟು ಚಹರೆಯ ಅನನ್ಯತೆಯೊಂದಿಗೆ ರಾಜ್ಯಾಡಳಿತದಲ್ಲಿ ಅಸ್ತಿತ್ವ ಪಡೆದರು. ದಕ್ಷಿಣ ಕರ್ನಾಟಕದ ಪ್ರಾಂತ್ಯಗಳಿಗೆ (ಮೈಸೂರು ಪ್ರಾಂತ್ಯ) ಲಗ್ಗೆಯಿಟ್ಟವರು ಕೃಷಿಕರಾಗಿ ಹಲವರು ಸಣ್ಣಪುಟ್ಟ ಪಾಳೆಯಗಾರರಾಗಿ ಕೋಟೆ-ಕೊತ್ತಳದ ರಕ್ಷಕರಾಗಿ ರಾಜರ ಆಪ್ತ ಸೇವಕರಾಗಿ  ಕೆಲವರು ಉಳಿದರು. ಒಟ್ಟಾರೆ ವಲಸೆಗಾರರ ಮಾತೃಭಾಷೆ ತೆಲುಗು ಆಗಿದ್ದು ಕನ್ನಡವನ್ನೂ ರೂಢಿಸಿಕೊಂಡರು.
ವಲಸೆಗಾರರು ತಮ್ಮ ಮೂಲನೆಲೆಯಿಂದ ಕರ್ನಾಟಕದ ವಿವಿದೆಡೆಗಳಿಗೆ ಸಾಗಿ ಬರು ವಾಗಲೇ ಪಿತೃಪ್ರಧಾನ ಕುಟುಂಬ ವ್ಯವಸ್ಥೆಯ ಸಂಹಿತೆಯನ್ನು ರೂಢಿಸಿಕೊಂಡಿದ್ದರು. ತಮಿಳು ಗಡಿಯ ಮೂಲದಿಂದ ಚಾಮರಾಜನಗರ ಹಾಗೂ ಮೈಸೂರಿನ ಕೆಲವೆಡೆಗಳಿಗೆ ಬಂದ ಪರಿವಾರದವರು ಮೂಲತಃ ಮೀನಿನ ಬೇಟೆಗಾರರಾದರೂ ಕೆಲವರು ಮೈಸೂರು ಅರಸರ ಪರಿವಾರದ ಸೇವಾ ಹುದ್ದೆಗಳಲ್ಲಿ ಸೇರಿಕೊಂಡರು. ಮರಾಠರ ಸೈನ್ಯದ ಬೇಡ ಪಡೆಗಳು ಕರಾವಳಿ ಪ್ರದೇಶದವರೆಗೂ ಆಡಳಿತಾತ್ಮಕವಾಗಿ ವ್ಯಾಪಿಸಿ ನೆಲೆಗೊಂಡ ಕಾರಣ ಅಲ್ಲಿ ಮರಾಠ ನಾಯಕರೆಂದು ಕರೆಯಲ್ಪಟ್ಟರು. ಬುಡಕಟ್ಟು ನೆಲೆಗೆ ಬದ್ಧವಾದ ಗುಂಪುಗಳು ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯನ್ನು ಹೆಣ್ಣು ಸಂತತಿಯಲ್ಲಿ ಉಳಿಸಿಕೊಂಡರೂ ಗಂಡು ಸಂತತಿಗೆ ಮದುವೆ ಮಾಡುವ ಪದ್ಧತಿಯನ್ನು ರೂಢಿಸಿಕೊಂಡರು. ಇಂಥ ಕುಟುಂಬಗಳಲ್ಲಿ ಬಸವಿ ಪದ್ಧತಿ, ಮದುವೆ ಪದ್ಧತಿ, ಕೂಡಿಕೆ ಪದ್ಧತಿ, ಮನೆಗೆ ಬಿಡುವ ಪದ್ಧತಿಗಳಂಥ ಸಂಕೀರ್ಣಗಳೆಲ್ಲವೂ ಉಳಿದವು ಕೆಲವು ಧಾರ್ಮಿಕ ಹಾಗೂ ರಾಜಕೀಯ ಕಾರಣಗಳು ಇಂಥ ಪದ್ಧತಿ ಆಚರಣೆಗಳಿಗೆ ನೆಲೆಯಾದವು. ಊರುಬೇಡ, ನೀಚಬೇಡ, ಬಸವಿಬೇಡ, ಹಾಲುಬೇಡ, ಮ್ಯಾಸಬೇಡ, ಕಂಪಣಬೇಡ, ಮೊಂಡಬೇಡ, ಗುಡ್ಲುಬೇಡ, ಉರುಮೆಬೇಡ ಎಂಬಿತ್ಯಾದಿ ಒಳಪಂಗಡಗಳು ಈ ಸಮುದಾಯದ ಸಾಮಾಜಿಕ ಭಿನ್ನತೆಗಳನ್ನು ಹೇಳುತ್ತವೆ.
ಬೇಡ ಜನಾಂಗದ ಮೆರಗನ್ನು ವಾಲ್ಮೀಕಿ ಅಥವಾ ನಾಯಕ ಎಂಬ ಹೆಸರುಗಳಿಂದ ಹೇಳಿಕೊಳ್ಳುವುದನ್ನು ಈ ಸಮುದಾಯವು ಗೌರವಾನ್ವಿತ ಭೂಷಣವೆಂದು ಪರಿಭಾವಿಸುತ್ತದೆ. ಮರಾಠ ನಾಯಕ ಮತ್ತು ಪರಿವಾರದ ನಾಯಕರು ‘ಬೇಡ’ ಎಂಬ ಜಾತಿ ಸೂಚಕದಿಂದ ಹೊರತಾಗಿದ್ದಾರೆ. ಊರಬೇಡ ಮತ್ತು ಮ್ಯಾಸಬೇಡರು ತಮ್ಮನ್ನು ನಾಯಕರೆಂದು ಒಟ್ಟಾರೆಯಾಗಿ ವಾಲ್ಮೀಕಿ ಕುಲದವರೆಂದು, ಪಾಳೆಯಗಾರರೆಂದು ಕರೆದುಕೊಳ್ಳುತ್ತಾರೆ. ಹಾಗೆಯೇ ಊರನಾಯಕ ಮತ್ತು ಮ್ಯಾಸ ನಾಯಕರೆಂದು ಪ್ರತ್ಯೇಕಿಸಿ ಹೇಳಿಕೊಳ್ಳುತ್ತಾರೆ. ಊಳಿದಂತೆ ಮೊಂಡ ಬೇಡರು, ಉರುಮೆ ಬೇಡರು, ಬಸವಿ ಸಾಲಿನ ಬೇಡರು, ಹಾಲು ಬೇಡರು, ಗುಡ್ಲುಬೇಡರು ಎಂಬ ಒಳಪಂಗಡಗಳು ಪಾಳೆಯಗಾರ ‘ನಾಯಕ’ ಎಂಬ ಸಮುದಾಯ ಸೂಚಕ ಭೂಷಣವನ್ನು ಆರೋಪಿಸಿಕೊಳ್ಳುವುದಿಲ್ಲ. ಬಹುಶಃ ಈ ಒಳಪಂಗಡಗಳಿಗೆ ರಾಜಕೀಯ ಆಡಳಿತಾತ್ಮಕ ಅವಕಾಶಗಳು ದಕ್ಕಿಲ್ಲವೆನಿಸುತ್ತದೆ ಅಥವಾ ಸಮುದಾಯದ ಒಳಗೆ ಶೋಷಿತರಾದವರು ಇವರಿರಬಹುದು.
ಇಂಥ ತಾರಮತ್ಯದ ಚೌಕಟ್ಟಿನ ವ್ಯಾಪ್ತಿ ಮತ್ತು ಮಿತಿಗಳ ಹಿನ್ನೆಲೆಯಲ್ಲಿ ಈ ಸಮುದಾಯ ವನ್ನು ಬೇಟೆಗಾರರು ಪಶುಪಾಲಕರು ದರೋಡೆ ಕೋರರು, ತುರುಗಳ್ಳರು- ದಾರಿಗಳ್ಳರು, ತಳವಾರರು, ಪಾಳೆಯಗಾರರು ದೊರೆ ಮಕ್ಕಳು ದೊರೆಗಳು ಎಂದೆಲ್ಲ ಕರೆಯುತ್ತಾರೆ.
ವೃತ್ತಿ ಪೂರಕವಾದ ಸಾಂಸ್ಕೃತಿಕ ಭಿನ್ನತೆ
ಬೇಟೆ ಮತ್ತು ಪಶುಪಾಲನೆಗಾಗಿ ಕಾಡಿನ ವ್ಯಾಪ್ತಿಯಲ್ಲಿ ಅಲೆಮಾರಿತನವನ್ನು ಮುಂದು ವರೆಸಿದವರು ಚಂಚು ಬೇಡರು, ಕಾಡು ಬೇಡರು, ಮ್ಯಾಸಬೇಡರೆಂದು ಅಧಿಕೃತತೆಯನ್ನು ಪಡೆದರು. ಕಾಲಾನಂತರದ ಘಟ್ಟಗಳಲ್ಲಿ ಸೈನಿಕರಾಗಿ ಸೇನಾ ಮುಖಂಡರಾಗಿ ಪಾಳೆಯಗಾರರಾಗಿ ಮ್ಯಾಸಬೇಡರ ಕೆಲವು ಗುಂಪುಗಳು ಮುಂದುವರಿದರು. ಇನ್ನುಳಿದ ಗುಂಪುಗಳು ಪ್ರತ್ಯೇಕವಾದ ‘ಹಟ್ಟಿ’ಗಳನ್ನು ರಚಿಸಿಕೊಂಡು ಬುಡಕಟ್ಟು ಸಂಸ್ಕೃತಿಯ ಅನನ್ಯತೆಯನ್ನು ರೂಢಿಸಿಕೊಂಡರು. ಇವರಿಗೆ ನಾಯಕರಾಗಿ ತಮ್ಮ ಸಮುದಾಯದ ದೈವ-ಧರ್ಮ, ಸಂಪತ್ತುಗಳನ್ನು ರಕ್ಷಿಸಿದ್ದರ ಸಂಕೇತವಾಗಿ ಕೆಲವರು ಆರಾಧನೆಗೆ ಒಳಗಾಗುತ್ತಾರೆ. ಇಂತಲ್ಲಿ ಪೆಟ್ಟಿಗೆ ದೇವರು ಇಲ್ಲವೇ ಹೆಣ್ಣು ಸಂತತಿ ಅಥವಾ ಪಶುಸಂಪತ್ತು ಸಂಕಷ್ಟಗಳಿಂದ ತತ್ತರಿಸುವಾಗ ರಕ್ಷಿಸಿದ ವ್ಯಕ್ತಿಗಳು ಸಾಂಸ್ಕೃತಿಕ ನಾಯಕ-ನಾಯಕಿಯರಾಗಿ ಪರಂಪರೆಯ ಸ್ಮೃತಿಗಳಲ್ಲಿ ಉಳಿದರು.
ಕುರಿ, ಮೇಕೆ ಇಲ್ಲವೇ ದನಗಳನ್ನು ಮೇಯಿಸುವವರು ಮ್ಯಾಸಬೇಡರೆನಿಸಿಕೊಂಡಂತೆ, ಇವರು ಪುಟ್ಟಿಗಳಲ್ಲಿ ಹೊತ್ತು ಆರಾಧಿಸುವ ಮಾರಮ್ಮ ದೇವತೆಯಂಥವರು ಸಾಂಸ್ಕೃತಿಕ ನಾಯಕಿಯರಾಗಿದ್ದಾರೆ. ಪಶುಪಾಲಕರಾದ ಇವರು ಹಾಲು ಮತ್ತು ಹಾಲಿನ ಉತ್ಪನ್ನಗಳಿಗೆ ಮಹತ್ವ ನೀಡಿ ಹೈನುಗಾರಿಕೆಯನ್ನು ವೃತ್ತಿ ಮಾಡಿಕೊಂಡಿದ್ದರಿಂದ ಹಾಲು ಬೇಡರೆಂಬ ಒಳಪಂಗಡವೂ ಏರ್ಪಟ್ಟಿತು. ಗುಡಿಸಲುಗಳಲ್ಲಿ ವಾಸಿಸುವವರನ್ನು ಗುಡಿಸಿ (ಗುಡ್ಲು) ಬೇಡರೆಂದು ಪ್ರತ್ಯೇಕಿಸುತ್ತಾರೆ. ಭಿಕ್ಷೆ ಬೇಡುತ್ತಾ ಒರಟುತನ ಅಥವಾ ಮೊಂಡುತನವನ್ನು ಭಿಕ್ಷೆಗೆ ಬಳಸಿಕೊಳ್ಳುವ ಅಧಿಕಾರ ಹೊಂದಿದ ಗುಂಪು ಮೊಂಡ ಬೇಡರೆಂದು ಉಳಿದು ಕೊಂಡಿದ್ದಾರೆ. ಅಲೆಮಾರಿ ಗುಂಪುಗಳ ಬೇಡ ಪಂಗಡಗಳು ತಮ್ಮ ದೈವ ಅಥವಾ ದೇವತೆಗಳನ್ನು ಪೆಟ್ಟಿಗೆಗಳಲ್ಲಿ ಇಟ್ಟುಕೊಂಡು ಸಂರಕ್ಷಿಸಿದರಲ್ಲದೆ, ಅವುಗಳನ್ನು ತಮ್ಮ ಕಂಪಣದೊಂದಿಗೆ ಸಾಗಿಸುತ್ತಿದ್ದರು. ಹೀಗೆ ಸಾಗಿಸಲೆಂದೇ ‘ದೇವರ ಎತ್ತು’ಗಳನ್ನು ಸಾಕುತ್ತಿದ್ದರು.
ಪೂಜ್ಯಾರ್ಹವಾದ ದೇವರ ಎತ್ತುಗಳನ್ನು ಕಾಯುವ ‘ಕಿಲಾರಿ’ಯನ್ನೂ ದೈವ ರೂಪದಲ್ಲಿ ಗೌರವಿಸುತ್ತಾರೆ. ಈತನಿಗೆ ಕೆಲವು ಮಡಿ-ಮೈಲಿಗೆಗಳ ನಿರ್ಬಂಧವಿದ್ದು ಅನುಸರಣೆಯ ಮೂಲಕ ಪ್ರಾಶಸ್ತ್ಯವನ್ನು ಪಡೆಯುತ್ತಾನೆ. ಎತ್ತಿನ ಹಬ್ಬ ಅಥವಾ ಬಸವಣ್ಣನ ಹಬ್ಬದ ಸಂದರ್ಭದಲ್ಲಿ ಹಾಗೂ ಇತರ ಪೆಟ್ಟಿಗೆ ದೈವಗಳಿಗೆ ಸಂಬಂಧಿಸಿದ ಜಾತ್ರೆಗಳಲ್ಲಿ ಇಲ್ಲವೇ ಸಾಂಸ್ಕೃತಿಕ ನಾಯಕರನ್ನು ಆರಾಧಿಸುವ ಸನ್ನಿವೇಶಗಳಲ್ಲಿ ದೇವರ ಎತ್ತು ಮತ್ತು ಕಿಲಾರಿಗೆ ಆದ್ಯತೆ ಇರುತ್ತದೆ. ಇಂಥ ದಿನಗಳಲ್ಲಿ ಮೀಸಲು ಹಾಲು ಮತ್ತು ಹಾಲಿನ ಉತ್ಪನ್ನಗಳು ನೈವೇದ್ಯ ಮತ್ತು ಪ್ರಸಾದವಾಗುತ್ತವೆ. ಚಂಚು ಬೇಡರು ಅಥವಾ ಅಡವಿ ಚಂಚರು ಪಶುಪಾಲನೆಯ ಹಂತದಲ್ಲೇ ಬೇಡರಿಂದ ದೂರ ಉಳಿದರು. ಅಂದರೆ ಇವರು ಬೇಟೆಗಾರಿಕೆಯ ನಂತರದ ವೃತ್ತಿಗಳಿಗೆ ಪರಿವರ್ತನೆಯಾಗಲಿಲ್ಲ. ಚಿತ್ರದುರ್ಗದ ಕಡೆಯಿಂದ ಹಲವು ಕಾರಣಗಳಿಂದಾಗಿ ‘ಓಡಿ ಬಂದು’ ಕಾಕನಕೋಟೆ ಮತ್ತು ಹೆಗ್ಗಡ ದೇವನ ಕೋಟೆಯ ಕಾಡುಗಳಲ್ಲಿ ನೆಲೆಸಿದ ಬೇಡ ಸಂಕುಲವೇ ಓಡಿಗ ಗೌಡರಾದರೆಂದು ಹೇಳುತ್ತಾರೆ. ಮಲೆಮಹದೇಶ್ವರನ ಒಕ್ಕಲು ಮತ್ತು ಗುಡ್ಡರಲ್ಲಿ ಬೇಡಗಂಪವೂ ಒಂದು. ಇವರು ಮಹದೇಶ್ವರನ ಪೂಜಾರಿಗಳಾಗಿರುವುದಲ್ಲದೆ, ಸಾಲೂರು ಮಠದಿಂದ ಲಿಂಗದೀಕ್ಷೆಯನ್ನು ಪಡೆದಿದ್ದಾರೆ.
ಅಲೆಮಾರಿ ಬದುಕು ಮತ್ತು ಪಶುಪಾಲನೆಗೆ ಒಗ್ಗದ ಕೋಳಿ ಸಾಕಾಣಿಕೆ ಮ್ಯಾಸಬೇಡರಿಗೆ ನಿಷೇಧವಾಗಿ ಮಾರ್ಪಟ್ಟಿತು. ಹಾಗೆಯೇ ಕಪ್ಪು ಉಡುಪು ಧರಿಸಿ ಕಾಡಿನ ಪೊಟರು-ಪೊದೆಗಳಲ್ಲಿ ಸಂಚರಿಸುವಾಗ ಬೇಟೆಗಾರರು ಬೇಟೆಯ ಪ್ರಾಣಿ ಎಂದು ತಿಳಿಯುವ ಸಾಧ್ಯತೆಗಳಿದ್ದರಿಂದ ಅದು ಅಪಾಯಕಾರಿ ಸೂಚನೆಯಾಯಿತು. ಕಾಡಿನ ನಡುವೆ ಬೇಟೆಗಾರಿಕೆಗಾಗಿ ಓಡಾಡುವಾಗ ನಿಶ್ಯಬ್ಧ ನಡಿಗೆಗೆ ಗೆಜ್ಜೆಯ ಶಬ್ದ ತೊಡಕಾಗುವುದರಿಂದ ಗೆಜ್ಜೆ ಧರಿಸಬಾರದೆಂದು ಕಂಡುಕೊಂಡರು. ಈಚಲು ಮರದ ಉತ್ಪಾದನಾತ್ಮಕ ಪಾನೀಯವು ಮಾದಕವಾದದ್ದರಿಂದ ಅದರಿಂದ ದೂರವಿರುವ ನಿರ್ಣಯವು ಈಚಲು ಚಾಪೆ ಮತ್ತು ಪುಟ್ಟಿಗಳನ್ನೂ ಉಪಯೋಗಿ ಸದಿರುವಷ್ಟರ ಮಟ್ಟಿಗೆ ಎಚ್ಚರವಹಿಸುವಂತೆ ಮಾಡಿದೆ. ಮೈಮುಚ್ಚಿಕೊಳ್ಳುವಲ್ಲಿ ಬಟ್ಟೆಯ ಬಳಕೆಯನ್ನು ಮಾಡಿಕೊಂಡ ಹಂತದಲ್ಲಿಯೂ ಉಷ್ಣತೆ, ವಾತಾವರಣಕ್ಕೆ ಅನುಗುಣವಾಗಿ ಪುರುಷರು ಲಂಗೋಟಿ, ಧೋತಿ ಚಲ್ಲಣ ರುಮಾಲುಗಳನ್ನು ಧರಿಸಿ ಕಂಬಳಿಯ ಹೊದಿಕೆ ಯಿಂದ ಚಳಿಗೆ ರಕ್ಷಣೆ ಪಡೆದರು. ಅಂತೆಯೇ ಕುಪ್ಪಸಗಳನ್ನು ಒಲಿಯುವ ಕೌಶಲ್ಯ ಹೊರತಾಗಿದ್ದುದರಿಂದ ತ್ಯಜಿಸಿದರು.
ಊರಿನ ಸಂಸ್ಕೃತಿಗೆ ಒಗ್ಗಿಕೊಂಡು ಒಂದೆಡೆ ನೆಲೆಯನ್ನು ಕಂಡುಕೊಂಡ ಬೇಡರ ಗುಂಪುಗಳು ಕೃಷಿಯನ್ನು ಅವಲಂಬಿಸಿದ್ದರಿಂದ ಬೇಟೆಗಾರಿಕೆ ಮತ್ತು ಪಶುಪಾಲನೆಗಳನ್ನು ಪೂರಕವಾದ ವೃತ್ತಿಗಳಾಗಿ ಪರಿವರ್ತಿಸಿದರು. ಆಹಾರವನ್ನು ಪೂರೈಸಿಕೊಳ್ಳುವುದಕ್ಕಾಗಿ ಒಂದು ಹಂತದಲ್ಲಿ ಬೇಟೆಯನ್ನು ಅವಲಂಬಿಸಿದ್ದವರು ಪಶುಪಾಲನಾ ಹಂತದಲ್ಲಿ ತಮ್ಮನ್ನು ತಮ್ಮ ಪಶುಗಳನ್ನೂ ಕ್ರೂರಮೃಗಗಳಿಂದ ರಕ್ಷಿಸಿಕೊಳ್ಳಲು ಬೇಟೆಯಲ್ಲಿ ತೊಡಗಿದರು. ಮುಂದೆ ಕೃಷಿಗೆ ಹಾನಿ ಮಾಡುವ ಇಲಿ, ಮೊಲ, ಜಿಂಕೆ, ಕಾಡುಹಂದಿ, ಕಾಡಾನೆ, ಗುಳ್ಳೆ ನರಿ ಮೊದಲಾದುವನ್ನು ಬೇಟೆಗಾರಿಕೆಯ ತಂತ್ರಗಳಿಂದ ಕೊಲ್ಲತೊಡಗಿದರು. ಇದರಲ್ಲಿ ಮಾಂಸಾಹಾರಕ್ಕೆ ಬಳಸಬಹುದಾದ ಪ್ರಾಣಿ (ರಾಜ ಪರಿವಾರದೊಂದಿಗೆ ಮೋಜಿಗಾಗಿಯೂ ಬೇಟೆಯಾಡಿದ ಸಂದರ್ಭಗಳಿವೆ) ವರ್ಗವನ್ನು ಶಾಖಾಹಾರದೊಂದಿಗೆ ಸೇವಿಸ ತೊಡಗಿದರು. ‘ಊರಿನ ಇತರೆ ಸಮುದಾಯಗಳೊಂದಿಗೆ ಸಮನ್ವಯ ಹೊಂದಾಣಿಕೆಗಳನ್ನು ಮಾಡಿಕೊಂಡ ಗುಂಪುಗಳು ಗ್ರಾಮ-ನಗರ-ಪಟ್ಟಣ ಹೀಗೆ ನೆಲೆಸಿದೆಡೆಗಳ ಪ್ರಾದೇಶಿಕ ಸಾಮಾಜಿಕ ಸಂಸ್ಕೃತಿ ಯನ್ನು ರೂಢಿಸಿಕೊಂಡರು. ಇವರು ತಮ್ಮ ಬುಡಕಟ್ಟು ದೈವ ಮತ್ತು ಆಚರಣೆಗಳೊಂದಿಗೆ ಊರೊಟ್ಟಿನ ಆಚರಣೆಗಳನ್ನು ಪಾಲಿಸತೊಡಗಿದರು.
ಉದಾಹರಣೆಗೆ ಊರನೆಲೆಯ ಬೇಡರು ಸಾರ್ವತ್ರಿಕವಾದ ಮಾರಿಯ ಆಚರಣೆಯಲ್ಲಿ ಊರೊಟ್ಟಿಗೆ ಬೆರತು ತಾವು ನಿರ್ವಹಿಸಬೇಕಾಗಿರುವ ಪ್ರಾಣಿಬಲಿಯ ಕಾರ್ಯವನ್ನು ಈಡೇರಿಸುತ್ತಾರೆ. ಗ್ರಾಮೀಣ ಸಮುದಾಯಗಳು ಒಪ್ಪಿಕೊಂಡ ಮಾರಿಯ ಆಚರಣೆಯ ಮೌಲ್ಯಗಳಿಗೆ ಬದ್ಧರಾಗಿರುತ್ತಾರೆ. ಆದರೆ ಮ್ಯಾಸರು ಮಾಡುವ ಮಾರಿಯ ಆಚರಣೆ ಅವರದೇ ಸಂಸ್ಕೃತಿಯ ಚರಿತ್ರೆ ಮತ್ತು ಪುರಾಣಗಳಿಗೆ ಬದ್ಧವಾದದ್ದು ಮ್ಯಾಸಬೇಡರ ಆರಾಧನಾ ದೇವತೆಯಾಗಿರುವ ಮಾರಮ್ಮನು ಊರಿನವರು ಆರಾಧಿಸುವ ಮಾರಮ್ಮನಿಗಿಂತ ಬೇರೆ ಯಾದವಳು. ಏಕೆಂದರೆ ಈಕೆಯನ್ನು ಬೊಮ್ಮನಾಯಕನೆಂಬ ಸಾಂಸ್ಕೃತಿಕ ರನ ತಂಗಿ ಎಂದು ಪರಿಭಾವಿಸಿ ಗುಡಿಗಳನ್ನು ಕಟ್ಟಿ ಮ್ಯಾಸರು ಆರಾಧಿಸುತ್ತಾರೆ. ಅಲ್ಲದೆ, ಬುಟ್ಟಿ ಅಥವಾ ಪುಟ್ಟಿಗಳಲ್ಲಿಟ್ಟುಕೊಂಡು  ಆಚರಣೆಗಳಿಗೆ ಒಳಪಡಿಸುತ್ತಾರೆ.
ಬೇಟೆಗಾರಿಕೆ ಬೇಡರ ಮೂಲ ವೃತ್ತಿಯಾದರೂ ವಿಕಾಸದ ಹಂತಗಳಲ್ಲಿ ವೃತ್ತಿ ಬದಲಾವಣೆ ಗಳಾದಂತೆ ನಾಯಕ, ಸೈನಿಕ, ಸೇನಾ ಮುಖಂಡ, ಪಾಳೆಯಗಾರ, ಜಮೀನ್ದಾರ, ತಳವಾರ, ಕೋಟೆ-ಕೊತ್ತಳಗಳ ಕಾವಲುಗಾರ, ಕೃಷಿಕಾರ್ಮಿಕ, ಇತರೆ ಕೂಲಿಕಾರ ಮೊದಲಾದ ವೃತ್ತಿ ಪಲ್ಲಟಗಳಿಗೆ ಬೇಡರು ಒಗ್ಗಿ ಹೋಗಿದ್ದಾರೆ. ಸಂಸ್ಕೃತಿಯ ಮೂಲಪುರುಷ ಬೊಮ್ಮಣ್ಣ ಹಾಗೂ ಮಾದಿಗರ ಆದಿಜಾಂಬವರು ಅಣ್ಣ ತಮ್ಮಂದಿರೆಂದು ಕೆಲವರು ಹೇಳುತ್ತಾರೆ. ಇವೆರಡು ಸಮುದಾಯಗಳ ಗೋತ್ರಗಳು, ಹೆಸರುಗಳು, ಒಂದೇ ರೀತಿಯಲ್ಲಿರುವುದರಿಂದ ಇದಕ್ಕೆ ಪುಷ್ಟಿ ದೊರೆಯುತ್ತದೆ. ವಿಕಾಸದ ಹಂತದಲ್ಲಿ ಕುರುಬರಿಂದ ಬೇರ್ಪಟ್ಟವರೆಂದು ನಂತರ ಪಶುಪಾಲನೆಯ ಹಂತದಲ್ಲಿ ಗೊಲ್ಲರಿಂದ ದೂರವಾದವರೆಂದು ಹೇಳಬಹುದು. ಕಾಡು ಕುರುಬ-ಊರುಕುರುಬ, ಕಾಡುಗೊಲ್ಲ, ಊರಗೊಲ್ಲ ಎಂಬ ಪ್ರಮುಖ ಪ್ರಭೇದಗಳಿರು ವಂತೆಯೇ ಕಾಡುಬೇಡ, ಊರಬೇಡರೆಂಬ ಗುಂಪುಗಳಿರುವುದು ಇಲ್ಲಿ ಗಮನಾರ್ಹ. ಅಂತೆಯೇ ದೊಡ್ಡಮಾದಿಗ (ಪೆದ್ದೇಟಿಮಾದಿಗ) ಸಣ್ಣ ಮಾದಿಗ / ಸಿಂದುಮಾದಿಗ (ಸಿನ್ನ ಈಡುಮಾದಿಗ) ಎಂಬ ಒಳಪಂಗಡಗಳಿದ್ದು ಪ್ರೌಢ ವಯೋಮಾನದ ವಿವಾಹಪದ್ಧತಿ ಹಾಗೂ ಬಾಲ್ಯ ವಿವಾಹ ಪದ್ಧತಿಗಳನ್ನು ಅನುಸರಿಸಿದ ಪ್ರತ್ಯೇಕ ಗುಂಪುಗಳಿದ್ದಂತೆ ಆಂಧ್ರದ ಬೇಡರಲ್ಲಿ ಚಿನ್ನ ಬೋಯಿವಾಂಡ್ಲು (ಚಿಕ್ಕ ಬೇಡರು), ಪೆದ್ದಬೋಯಿವಾಂಡ್ಲು (ದೊಡ್ಡ ಬೇಡರು) ಎಂಬ ಪಂಗಡಗಳಿರುವುದು ಕಂಡು ಬರುತ್ತದೆ.
ಚರಿತ್ರೆಯ ಪುಟಗಳಲ್ಲಿ ಬೇಡ ಪಾಳೆಯಗಾರರು
ಬೇಟೆಗಾರರು ಪಶುಪಾಲಕರು, ದಾರಿಗಳ್ಳರು, ತುರುಗಳ್ಳರು, ಸೈನಿಕರು, ಪಾಳೆಯಗಾರರು, ದೊರೆಗಳು ಎಂದೆಲ್ಲ ಕರೆಯಲ್ಪಡುವ ಬೇಡರು ಪುರಾಣಗಳ ಕಾಲದಿಂದಲೂ ತಮ್ಮ ಗುಂಪಿಗೆ ನಾಯಕರೆನಿಸಿಕೊಂಡವರು ಉಳಿದ ವರ್ಗಗಳ ಜೊತೆಯಲ್ಲಿಯೂ ಸಹಭಾಗಿತ್ವವವನ್ನು ಪಡೆದಿದ್ದರು. ಆಡಳಿತಾತ್ಮಕವಾಗಿಯೂ ಆಳುವವರಿಗೆ ಬೆಂಬಲದಾಯಕವಾಗಿದ್ದರು. ಇದಕ್ಕೆ ರಾಮಾಯಣದಲ್ಲಿ ಬಹಳಷ್ಟು ನಿದರ್ಶನಗಳು ಲಭಿಸುತ್ತವೆ.
ಮೌರ್ಯರ ಕಾಲದಲ್ಲಿ ಬೇಡರು ರಾಜನಿಗೆ ಬೇಟೆಯ ಮಾರ್ಗದರ್ಶಕರಾಗಿ ಮುಂಚೂಣಿ ಯಲ್ಲಿದ್ದರು. ಮುಂದುವರಿದಂತೆ ರಾಜಾಶ್ರಯದ ವಿವಿಧ ವೃತ್ತಿಗಳನ್ನು ಪಡೆದುಕೊಳ್ಳುತ್ತಿದ್ದ ರಾದರೂ ರಾಜಾಶ್ರಯ ತಪ್ಪಿದಾಗ ವಲಸೆಗಾರರಾಗಿ ಬೇರೆಡೆಗಳಿಗೆ ಹೊರಡುತ್ತಿದ್ದರು. ಉದಾಹರಣೆಗೆ ಅಶೋಕನ ಜೀವದಯಾ ಪರವಾದ ಮೌಲ್ಯಗಳಿಂದ ಇವರ ಬೇಟೆಗಾರಿಕೆಯ ಮೇಲೆ ಪ್ರಭಾವಗಳಾಗದೆ ಇಲ್ಲ, ಆಗ ಬೇಟೆಯ ಮೇಲೆ ಆಡಳಿತಾತ್ಮಕ ನಿಷೇಧಗಳಿದ್ದಾಗ ಬೇಡರ ವೃತ್ತಿ-ಧೋರಣೆಗಳಲ್ಲಿ ಪಲ್ಲಟಗಳಾದವು. ಶಾತವಾಹನ-ಇಕ್ಷ್ವಾಕು ದೊರೆಗಳ ಕಾಲದಲ್ಲಿ ಮಹಾತಳವಾರರಾಗಿ ಆಡಳಿತಾತ್ಮಕ ಸ್ಥಾನ ಪಡೆದರು.
ಗಂಗರ ಕಾಲದಲ್ಲಿ ಸೈನಿಕರಾಗಿ ಸೇನಾ ಮುಖಂಡರಾಗಿದ್ದುದಲ್ಲದೆ ನಂತರ ನಾಡಗವುಂಡ ಎಂಬ ಹುದ್ದೆಯವರೆಗೂ ಏರಿದ್ದರು / ಕದಂಬ-ಪಲ್ಲವರ ಕಾಲಾವಧಿಯಲ್ಲಿ ಸಂಘರ್ಷ ಗಳಿಂದಾಗಿ ಒಬ್ಬ ರಾಜನಿಂದ ಮತ್ತೊಬ್ಬ ರಾಜನಲ್ಲಿಗೆ  ಸ್ಥಳಾಂತರವನ್ನು ಮಾಡುತ್ತಿದ್ದರು. ಆಗ ರಾಜ್ಯಗಳ ಎಲ್ಲೆಗಳನ್ನು ದಾಟಿದ ವಲಸೆಗಾರರಾಗಿ ಕಂಡು ಬರುತ್ತಾರೆ. ರಾಷ್ಟ್ರಕೂಟ ಅರಸರು ತಮ್ಮ ಸೈನ್ಯದ ಮುಖಂಡರಾಗಿದ್ದ ಇವರಿಗೆ ‘ನಾಯಕ’ ಎಂಬ ಬಿರುದನ್ನಿತ್ತು ಗೌರವಿಸಿದರು. ಚಾಲುಕ್ಯರ ಕಾಲದಲ್ಲಿ ಸೇನಾ ಮುಖಂಡರಾಗಿ ಸೈನ್ಯದ ತುಕಡಿಗಳೊಂದಿಗೆ ಯಶಸ್ಸನ್ನು ಸಾಧಿಸಿಕೊಟ್ಟರು. ರಟ್ಟರು ಮೊದಲಾದ ಚಾಲುಕ್ಯರ ವಿರೋಧಿಗಳನ್ನು ದಮನ ಮಾಡುವಲ್ಲಿ ಬೇಡರ ಪಡೆಗಳು ಸಾಹಸ ತೋರಬೇಕಾಯಿತು. ಈ ಕಾರಣಕ್ಕಾಗಿ ದತ್ತಿದಾನಗಳನ್ನಿತ್ತು ಗೌರವಿಸಲಾಯಿತೆಂಬ ಹೆಗ್ಗಳಿಕೆ ಬೇಡರಿಗೆ ಸಲ್ಲುವಲ್ಲಿ ಶಾಸನಗಳು ಸಹಕಾರಿ ಯಾಗಿವೆ.
ಹೊಯ್ಸಳರ ಸೈನ್ಯದ ಮುಖ್ಯಸ್ಥರಾಗಿದ್ದರಲ್ಲದೆ; ರಾಜನಿಗೆ ಬೇಟೆಗಾರಿಕೆಯ ಮಾರ್ಗದರ್ಶಕರಾಗಿಯೂ ಆಪ್ತ ಸಹಾಯಕರಾದ ಲೆಂಕ-ಗರುಡರೂ ಆಗಿದ್ದರು. ಯುದ್ಧದ ಸಲಹೆಗಾರರೂ ಆಗಿದ್ದರೆಂದು ಹೇಳುತ್ತಾರೆ. ಹೊಯ್ಸಳ ದೊರೆ ವಿಷ್ಣುವರ್ಧನನು ಬೇಡ ಪಡೆಯ ಮುಖಂಡರನ್ನು ತನ್ನ ಆಪ್ತ ವಲಯದಲ್ಲಿರಿಸಿಕೊಂಡಿದ್ದನಂತೆ. ಹೊಯ್ಸಳರು ಸವುಣರನ್ನು ಸೋಲಿಸುವಲ್ಲಿ ಬೇಡರ ಬೆಂಬಲ ಪ್ರೋಪ್ರೇರಕವಾಗಿದ್ದವು.
ವಿಜಯನಗರದ ಕಾಲಕ್ಕೆ ಮೊದಲೇ ಕೆಲವು ಬೇಡನಾಯಕರು ಸ್ವತಂತ್ರ್ಯ ಪಾಳೇಪಟ್ಟು ಗಳನ್ನು ಸ್ಥಾಪಿಸಿಕೊಂಡಿದ್ದರು. ಕಮ್ಮಟದುರ್ಗದ ಕಂಪಿಲರಾಯ ಆತನ ಮಗ ಕುಮಾರರಾಮ ಇವರುಗಳಲ್ಲದೆ ಕಂಪಿಲರಾಯನ ಕಡೆಯವರೆಂದು ಕರೆಯಲ್ಪಡುವ ಹಕ್ಕ-ಬುಕ್ಕ ಮೊದಲಾದವ ರನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ವಿಜಯನಗರದ ಅರಸರ ಕಾಲದಲ್ಲಿ ರಾಜಾಡಳಿತದ ಸೈನ್ಯದಲ್ಲಿ ಉನ್ನತ ಹುದ್ದೆಗಳಲ್ಲಿ ಹಲವು ಬೇಡರು ಸ್ಥಾನ ಪಡೆದರು. ಪಾಳೆಯಗಾರರಾಗಿ ಆಡಳಿತದಲ್ಲಿ ಗುರುತಿಸಿಕೊಂಡಿದ್ದರು. ವಿಜಯನಗರದ ಪತನಾನಂತರ ಬಹುಪಾಲು ಪಾಳೆಯಗಾರರು ಸ್ವತಂತ್ರರೆಂದು ಘೋಷಿಸಿಕೊಂಡರು. ತಾಳಿಕೋಟೆ ಯುದ್ಧ ಹಾಗೂ ರಕ್ಕಸ ತಂಗಡಿ ಯುದ್ಧಗಳ ಹೋರಾಟದಲ್ಲಿ ಸಿಂಹಪಾಲು ಬೇಡ ಪಡೆಗಳದಾಗಿತ್ತು. ಇಂಥ ಕಾರಣದಿಂದಾಗಿಯೇ ವಿಜಯನಗರದ ಅರಸರು ಮದಕರಿನಾಯಕನನ್ನು ಚಿತ್ರದುರ್ಗದ ಪಾಳೆಯಗಾರನನ್ನಾಗಿ ಅಧಿಕೃತಗೊಳಿಸಿದ್ದರು. ನಂತರದ ದಿನಗಳಲ್ಲಿ ಪಾಳೆಯಗಾರರು ಮುಸ್ಲಿಂ ದೊರೆಗಳು, ಮರಾಠರು ನಡೆಸಿದ ದಾಳಿಗಳನ್ನು ಎದುರಿಸಬೇಕಾಯಿತು. ಹೈದರ್‌ಆಲಿ ಮತ್ತು ಟಿಪ್ಪುಸುಲ್ತಾನರ ಉಪಟಳವನ್ನು ಅನುಭವಿಸಬೇಕಾಯಿತು. ಅಲ್ಲದೆ ಬ್ರಿಟಿಷರ ಆಕ್ರಮಣಗಳಿಗೆ ಒಳಗಾಗಬೇಕಾಯಿತು.
ಸ್ಥಳೀಯ ಪಾಳೆಯಗಾರರಲ್ಲಿ ಹೊಂದಾಣಿಕೆ ಇಲ್ಲದೆ ಕಚ್ಚಾಟ ಮನಸ್ಥಾಪಗಳು ಏರ್ಪಟ್ಟಿದ್ದುದರಿಂದ ಕೆಲವು ಪಾಳೆಯಗಾರರು ಬ್ರಿಟಿಷರ ನೆರವಿಗೆ ಮೊರೆ ಹೋದದ್ದೂ ಉಂಟು. ಇಂಥ ಅಂತರ್‌ಕಲಹಗಳಿಂದ ಬ್ರಿಟಿಷರ ಕಾಲದಲ್ಲಿ ಪಾಳೆಯಗಾರರು ಆಡಳಿತಾತ್ಮಕ ವಾಗಿ ಅವಸಾನ ಹೊಂದಿದ್ದರು. ಸರ್ಜಪ್ಪನಾಯಕ, ಸಿಂಧೂರ ಲಕ್ಷ್ಮಣರಂಥ ಹಲವರು ಕುತಂತ್ರಗಳಿಗೆ ಬಲಿಯಾಗಿ ದುರಂತ ಅವಸಾನವನ್ನು ತಲುಪಿದ ಘಟನೆಗಳು  ಇತಿಹಾಸದಲ್ಲಿ ಸಂದಿ ಹೋಗಿವೆ. ಬ್ರಿಟಿಷ್ ಆಳ್ವಿಕೆಯಲ್ಲಿ ಕೆಲವು ಪಾಳೆಯಗಾರ ಮನೆತನಗಳು ಮಾಸಾಶನ ಅಥವಾ ರಕ್ಷಕ ಪಡೆಯ ಹುದ್ದೆಗಳಂಥ ಅಧೀನ ಆಡಳಿತಕ್ಕೆ ಒಗ್ಗಿ ಹೋದರು. ಕೆಲವರು ಕೃಷಿಕರಾಗಿ ಜನಸಾಮಾನ್ಯರಲ್ಲಿ ಬೆರೆತುಹೋದರು. ಮತ್ತೆ ಕೆಲವರು ಅಧಿಕಾರ-ಹಣ-ಅಂತಸ್ತು ಮತ್ತಿತರ ಸಂಪತ್ತನ್ನೆಲ್ಲ ಕಳೆದುಕೊಂಡು ಗರೀಬರಾದರು. ಈ ಎಲ್ಲ ಕಾಲಘಟ್ಟಗಳಲ್ಲೂ ಜನಸಾಮಾನ್ಯರಾದ ಬಹಳಷ್ಟು ಬೇಡರು ಬುಡಕಟ್ಟು ಸಂಸ್ಕೃತಿಯ ಆವರಣವನ್ನು ಅನಾವರಣಗೊಳಿಸಲಾಗದಷ್ಟು ಸಹಜ ಸ್ಥಿತಿಯಲ್ಲಿದ್ದರು.
ಸ್ವಾತಂತ್ರ್ಯಾನಂತರದ ದಿನಗಳಲ್ಲಿ ಶೈಕ್ಷಣಿಕ ಮತ್ತು ಔದ್ಯೋಗಿಕ ಕ್ಷೇತ್ರಗಳತ್ತ ದಾಪುಗಾಲಿನಿಂದ ನಡೆಯುತ್ತಿರುವ ಈ ಸಮುದಾಯದ ಪಾಲಿಗೆ ಮೀಸಲಾತಿಯ ಸೌಲಭ್ಯವು ಊರುಗೋಲಾಗಿದೆ. ಪ್ರಾಚೀನ ಕಾಲದಿಂದ ಆಧುನಿಕ ಕಾಲದ ಎಲ್ಲ ಹಂತಗಳಲ್ಲೂ ಬೇಡ ಸಮಾಜದ ಜೀವನಕ್ರಮದಲ್ಲಿ ಏಕಸ್ವರೂಪತೆಯನ್ನು ಗುರುತಿಸಲಾಗುವುದಿಲ್ಲ. ಸಾಮಾಜಿಕ ಅಲಕ್ಷ್ಯಕ್ಕೆ ಗುರಿಯಾದವರು ಕಳ್ಳರು, ದುಷ್ಟರು, ಕ್ರೂರಿಗಳು ಎನಿಸಿಕೊಂಡು ಪ್ರತಿರೋಧವನ್ನು ತೋರಿದ್ದಾರೆ. ಅಂತೆಯೇ ಸಾಮಾಜಿಕ-ಆರ್ಥಿಕ-ರಾಜಕೀಯ ಭದ್ರತೆಗಳು ದಕ್ಕಿದ ಗುಂಪುಗಳು ಹೋರಾಟಗಾರರು, ಶೂರರು, ಸಾಹಸ-ಪರಾಕ್ರಮಗಳಿಗೆ ಹೆಸರಾದವರೆಂದು ಸಾಬೀತಾಗಿದ್ದಾರೆ. ಸಾಮಾಜಿಕ ಶೋಷಣೆಗೆ ಒಳಗಾದ ಗುಂಪುಗಳು ಇಂದಿಗೂ ಚೇತರಿಸಿಕೊಳ್ಳಲಾಗದ ಶೋಚನೀಯ ಬದುಕನ್ನು ಮುಂದುವರಿಸುತ್ತಿದ್ದಾರೆ. ಇಂಥ ಭಿನ್ನ ಗುಂಪುಗಳ ಸಂಸ್ಕೃತಿಗಳು ಬೇರೆ ಬೇರೆಯಾಗಿಯೆ ಪರಿಚಲನಗೊಳ್ಳುತ್ತಿರುವ ಪ್ರಕ್ರಿಯೆಯಗಳಾಗಿವೆ.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೨೯. ಕಂಪಣ ಬೇಡರು
ಬೇಡ ಸಮುದಾಯದ ಇತಿಹಾಸವನ್ನು ಕರ್ನಾಟಕದ ಪ್ರಾಗೈತಿಹಾಸಿಕ ಕಾಲ ದಿಂದಲೂ ಗಮನಿಸಬಹುದು. ಕರ್ನಾಟಕದ ಅತಿ ಪ್ರಾಚೀನವಾದ ಬೇಡ ಸಮುದಾಯ ಇಲ್ಲಿನ ಸಂಸ್ಕೃತಿಯ ಅವಿಭಾಜ್ಯ ಅಂಗವಾಗಿದೆ. ಮಾನವ ಸಮಾಜದ ಬೇಟೆಗಾರಿಕೆ ಒಂದು ಪ್ರಾಚೀನ ಪ್ರವೃತ್ತಿಯಾಗಿದ್ದು, ಆ ನಂತರವೇ ಬೇರೆ ಕಸಬುಗಳು ಜೀವನೋಪಾಯ ಮಾರ್ಗ ಗಳಾಗಿ ರೂಪುಗೊಂಡವು ಎಂಬುದು ಪ್ರಾಗೈತಿಹಾಸಕಾರರ ನಿಲುವು. ಬೇಟೆಗಾರ ಸಮುದಾಯ ವಾಗಿ ಮುಂದುವರೆದ ಬೇಡರು ತಮ್ಮ ಆಯುಧ ಬಳಕೆಯ ಕಲೆ ಹಾಗೂ ಸಾಹಸಿ ಜೀವನದ ಅಂಗವಾಗಿ ಯುದ್ಧ ಕಲೆಯನ್ನು ಅಳವಡಿಸಿಕೊಂಡರು. ಮಿಕ ಹಿಡಿಯಲು ಬಳಸುವ ನಾನಾ ತಂತ್ರಗಳೇ ಮುಂದೆ ಸಮರವ್ಯೂಹ ರಚನೆಯ ತಳಹದಿಗಳಾದವು. ಬೇಟೆಯ ಜೊತೆ ಯೋಧತ್ವವನ್ನು ಬೆಳೆಸಿಕೊಂಡ ಬೇಡ ಸಮುದಾಯವು ನಂತರದಲ್ಲಿ ರಾಜ್ಯ ವಿಸ್ತರಣೆ ಹಾಗೂ ನಿರ್ವಹಣೆಯಲ್ಲಿ ಸಾಮ್ರಾಜ್ಯಗಳಿಗೆ ಸೇವೆ ಸಲ್ಲಿಸಿತು.
ಕರ್ನಾಟಕದಲ್ಲಿ ಹಲವು ಅರಸು ಮನೆತನಗಳು ಬೇಡ ಜಾತಿ ಮೂಲದಿಂದ ರೂಪುಗೊಂಡಿದ್ದವು. ಅಂತಹವುಗಳಲ್ಲಿ ಕುಮ್ಮಟದುರ್ಗ, ಉಚ್ಚಂಗಿದುರ್ಗು, ಸುರಪುರ, ಚಿತ್ರದುರ್ಗ, ಹರಪನಹಳ್ಳಿ, ನಿಜಗಲ್ಲು, ಇಕ್ಕೇರಿ ಮುಂತಾದ ಹಲವಾರು ಪಾಳೆಯಪಟ್ಟು ಗಳನ್ನು ಆಳ್ವಿಕೆ ಮಾಡಿದ ಬೇಡ ಕುಲದ ರಾಜರು ಪಾಳೆಯಗಾರ ಎಂದರೆ ಬೇಡ ಕುಲದವನು ಎಂಬ ಅನ್ವರ್ಥನಾಮ ಉಂಟಾಗಿರುವ ಹಾಗೆ ಆಳ್ವಿಕೆ ನಡೆಸಿದರು.
ಈ ರೀತಿ ಆಳ್ವಿಕೆ ನಡೆಸಿದಂತಹ ಸಮುದಾಯವು ಕಾಲದ ಹೊಡೆತಕ್ಕೆ ತಮ್ಮ ತಮ್ಮಲ್ಲಿಯೇ ಉಪ ಪಂಗಡಗಳಾಗಿ ಛಿದ್ರದ ಬದುಕನ್ನು ಬದುಕುತ್ತೀವೆ. ಬೇಡ ಸಮುದಾಯವು ಇಂದು ಊರು ಬೇಡರು, ಮ್ಯಾಸಬೇಡರು, ದುರುಗ ಮುರುಗಿಯರು, ಕುರುಮಾಮರು, ಮೊಂಡ ಬೇಡರು, ಕಂಪಣ ಬೇಡರು ಹೀಗೆ ಹಲವಾರು ಉಪ ಪಂಗಡಗಳಾಗಿ ಒಡೆದು ಹೋಗಿವೆ. ಇಂತಹ ಉಪ ಪಂಗಡಗಳಲ್ಲಿ ಒಂದಾದ ಕಂಪಣ ಬೇಡರು ಕರ್ನಾಟಕ ಚಾಮರಾಜನಗರ ಜಿಲ್ಲೆ ಹಾಗೂ ಕೇರಳದ ಈರೋಡ್ ಜಿಲ್ಲೆಯ ಸತ್ತಿ ಹಾಗೂ ಭವಾನಿ ತಾಲೂಕುಗಳಲ್ಲಿ ವಾಸಿಸುತ್ತಿದ್ದಾರೆ.
ತಮಿಳುನಾಡಿನ ಈರೋಡ್ ಜಿಲ್ಲೆಯ ಸತ್ತಿ ತಾಲ್ಲೂಕಿನ ಗುಂಡ್ರ ಹಾಗೂ ತಾಳವಾಡಿ ಹೋಬಳಿಗಳಲ್ಲಿ ಹಾಗೂ ಭವಾನಿ ತಾಲೂಕಿನ ಅಂದಿಯೂರು ಹೋಬಳಿಗಳಲ್ಲಿ ಮೂರು ಸಾವಿರದ ಇಪ್ಪತ್ತೊಂಬತ್ತು ಕುಟುಂಬಗಳೂ ಹಾಗೂ ಕರ್ನಾಟಕದ ಕೊಳ್ಳೇಗಾಲ ತಾಲ್ಲೂಕಿನ ರಾಮಾಪುರ, ಲೋಕನಹಳ್ಳಿ ಹಾಗೂ ಹನೂರು ಹೋಬಳಿ ಹಾಗೂ ಚಾಮರಾಜನಗರ ತಾಲೂಕಿನ ಚಂದಕವಾಡಿ ಹೋಬಳಿಗಳಲ್ಲಿ ಒಂದು ಸಾವಿರದ ಏಳು ನೂರಾ ತೊಂಬತ್ತಾರು ಕುಟುಂಬಗಳಿವೆ. ತಮಿಳುನಾಡು ಹಾಗೂ ಕರ್ನಾಟಕದಲ್ಲಿ ಒಟ್ಟು ನಾಲ್ಕು ಸಾವಿರದ ಎಂಟು ನೂರಾ ಇಪ್ಪತ್ತೈದು ಕುಟುಂಬಗಳು ವಾಸವಾಗಿದ್ದು, ಇಪ್ಪತ್ನಾಲಕ್ಕು ಸಾವಿರದ ಎಂಟು ನೂರ ಇಪ್ಪತ್ತಕ್ಕೂ ಹೆಚ್ಚಿನ ಜನಸಂಖ್ಯೆ ಇರುವುದನ್ನು ಕಾಣಬಹುದು. ಇದರಲ್ಲಿ ಹನ್ನೆರಡು ಸಾವಿರದ ಒಂಬತ್ತು ನೂರಾ ಅರವತ್ನಾಲ್ಕು ಜನ ಗಂಡಸರು ಹಾಗೂ ಹನ್ನೊಂದು ಸಾವಿರದ ಎಂಟು ನೂರಾ ಐವತ್ತಾರು ಜನ ಮಹಿಳೆಯರು ಇದ್ದಾರೆ. (ಆಧಾರ: ಬೇಡಗಂಪಣರ ಸಮಗ್ರ ಅಧ್ಯಯನ ಸಮೀಕ್ಷೆ; ಶ್ರೀ ಮಹದೇಶ್ವರ ಮಲೆಯ ಬೇಡಗಂಪಣ ಜನಾಂಗ ಕ್ಷೇಮಪಾಲನಾ ಸಮಿತಿ; ಮಹದೇಶ್ವರ ಬೆಟ್ಟ ಕೊಳ್ಳೇಗಾಲ ತಾಲೂಕು ಚಾಮರಾಜನಗರ ಜಿಲ್ಲೆ)
ಹೀಗಿರುವ ಕಂಪಣಬೇಡರ ಮೂಲದ ಕುರಿತು ನೋಡಿದಾಗ, ಅವರ ಬಗೆಗಿರುವ ಶಾಸನಗಳು ಹಾಗೂ ತಾಮ್ರದ ಶಾಸನಗಳು ಹಾಗೂ ಅವರು ಬೇಡರ ಕಣ್ಣಯ್ಯನ ವಂಶಸ್ಥರು ಎಂದು ಹೇಳಿಕೊಳ್ಳುವ ಅಂಶಗಳು ಇವರು ಮೂಲತಹ ಬೇಡರು ಎಂದು ತಿಳಿದು ಬರುತ್ತದೆ. ಕಂಪಣ ಬೇಡರ ಬಗೆಗೆ ಮೈಸೂರು ಜಿಲ್ಲೆ ಚಾಮರಾಜನಗರ ತಾಲ್ಲೂಕಿನ ಹರದನಹಳ್ಳಿಯ ಕ್ರಿ.ಶ. ೧೩೨೪ರ ಶಾಸನವು ಬೇಡಗಂಪಣ ರಾಮಣ್ಣ ನಾಯಕನು ಕುನ್ನಪ್ಪ ನಾಗರ ಸೀಮೆಯಿಂದ ಹೊಯ್ಸಳ ದೊರೆ ಮುಮ್ಮಡಿ ಬಲ್ಲಾಳನ ಕಾಲದಲ್ಲಿ ಆಳುತ್ತಿದ್ದುದನ್ನು ತಿಳಿಸುತ್ತದೆ. ಹಾಗೆಯೇ ತಾಮ್ರಶಾಸನದ ಸಾರಾಂಶವು ಈ ರೀತಿ ಇದೆ.
ಶ್ರೀರಂಗಪಣ್ಮದ ಅಧಿಪತಿಯಾದ ಬಹದ್ದೂರಸಾಬಿಯವರು ಶ್ರೀ ಮಾದೇಶ್ವರನ ಸನ್ನಿಧಿಗೆ ಕ್ರಿ.ಶ. ೧೭೭೬ರಲ್ಲಿ ಕೆಂಪವೂದ ವಡೇರು ಕಾಳಿಯಾದ ವಡೆರು ಬೋಳಮಾದ ವಡೇರು ಸಂಗತಿಯಾದ ಕಾಡಪ್ಪನವರ ಮಕ್ಕಳಿಗೆ ಬರೆಸಿಕೊಟ್ಟ ತಾಮ್ರಶಾಸನ.
ಮಾದೇಶ್ವರಸ್ವಾಮಿ ಕರ್ನಾಟಕ ದೇಶಕ್ಕೆ ಒಂದು ಶ್ರವಣನು ಸಮಸ್ತ ದೇವರುಗಳನ್ನೆಲ್ಲಾ ಸೆರೆಯಲ್ಲಿಟ್ಟಿದ್ದನ್ನು ನೋಡಿ ಆ ಶ್ರವಣನನ್ನು ಸಂಹಾರ ಮಾಡಿ ಜನಕ್ಕೆಲ್ಲ ತಾನೇ ದೇವರಾಗಿ ವಜ್ರಮಲೆಯಲ್ಲಿ ನಶಿಸಿ ಲಂಬಾಡಿ ಮಾಜಿ ಗೌಡನಿಂದ ೫ ಅಂಕಣದ ನಿವೇಶನ ಕಟ್ಟಿಸಿಕೊಂಡನು. ಬೇಡರ ಕಣ್ಣಪ್ಪನಿಂದ ಪೂಜಿಸಿಕೊಂಡು ಅವನ ಭಕ್ತಿಗೆ ಮೆಚ್ಚಿ ಮೋಕ್ಷ ಕೊಟ್ಟು ಗುಂದಿಪ್ಪ ನಾಗರ ಸೇವೆಯ ಬೆಡರ ರಾಯಣ್ಣನಾಯಕನ ಮನೆಯಲ್ಲಿ ಕೊಂಗರು ಹೆಣ್ಣನ್ನು ಕೇಳಿದ್ದರಿಂದ ಇವರು ಕಾರಣದ ಹಾಗೆ ಬರುತ್ತಿರುವಾಗ ತುಂಗಭದ್ರ ನದಿ ದಾಟಲಾರದೆ ಶ್ರೀಮಹಾದೇವನನ್ನು ಭಜಿಸಲು ನದಿ ಇಬ್ಭಾಗವಾಗಿ ದಾರಿ ಬಿಟ್ಟಿತು. ಇವರು ತಮಗೆ ಮಕ್ಕಳು ಹುಟ್ಟಿದರೆ ಭದ್ರಾ ಮತ್ತು ಬದ್ರಿ ಎಂದು ಹೆಸರಿಡುತ್ತೇವೆಂದು ನದಿ ದಾಟಿ ಬಂದು ಇರಲು ಬಾಲಳ್ಳಿ ಸಿಂಹಾಸನ ಕುಂತೂರು ವಾಟದ ಸ್ವಾಮಿಯವರು ಬಂದು ಲಿಂಗಧಾರಣೆ ಮಾಡಿದರು. ಕಾಡಪ್ಪನವರ ಮಕ್ಕಳನ್ನು ಪೂಜಾಕರ್ತರನ್ನಾಗಿ ನೇಮಿಸಿ ಇವರು ಉತ್ತ ಭೂಮಿಗೆ ತೆರಿಗೆ ಇಲ್ಲವೆಂದು ಪಟ್ಟಗಾರನಾದ ರಾಯಣ್ಣ ನಾಯಕನಿಗೆ ಬಿಳಿ ಛತ್ರಿ, ಶಾಲು ಮುಂತಾದವುಗಳನ್ನು ಕೊಟ್ಟು ಈ ಜನ (ಕಂಪಣ)ಕ್ಕೆ ಕರ್ತನೆಂದು ಜಾತಿ ಪ್ರಕಾರ ಅವಾಚಾರಸ್ಥರಿಗೆ ತಿಳಿಸಬಹುದೆಂದು ನೇಮಿಸಿಕೊಟ್ಟ ತಾಮ್ರಶಾಸನ.
ಕಂಪಣ ಬೇಡರು ತಾವು ನಂಬಿಕೊಂಡು ಬಂದ ಸತ್ಯವನ್ನು ಈ ರೀತಿ ಹೇಳುತ್ತಾರೆ. ಅದೇನೆಂದರೆ; “ನಾವು ಮೂಲತಃ ಬೇಡರ ಕಣ್ಣಯ್ಯ ವಂಶಸ್ಥರು ಬೇಡರು, ನಾವು ಮುಂದೆ ಗಂಪಣ ಎಂಬುವವನು ನಮ್ಮ ಜನಾಂಗದ ಒಬ್ಬ ನಾಯಕನಾದ್ದರಿಂದ ಈ ಜನರನ್ನು ಬೇಡಗಂಪಣರೆಂದು ಕರೆದು ಈವತ್ತಿಗೂ ನಾವು ಬೇಡಗಂಪಣರಾಗಿದ್ದು ಲಿಂಗಧಾರಣೆ ಯಾದ್ದರಿಂದ ಮುಂದುವರಿದ ಜಾತಿ ಪಟ್ಟಿಗೆ ಸೇರು ತುಂಬಾ ಕಷ್ಟನಷ್ಟ ಸಂಕಟ ಬಡತನವನ್ನು ಎದುರಿಸುತ್ತಿದ್ದೇನೆ. ನಾವು ಬೇಡರೆಂಬುದಕ್ಕೆ ಹಿಂದಿನ ರಾಜ ಮಹಾರಾಜರುಗಳಾದ ಹೈದರಾಲಿ ಶಾಸನ, ಹೊಯ್ಸಳರ ಕಾಲದ ಶಾಸನ ಮತ್ತು ಇನ್ನೂ ಇತರೆ ತಾಮ್ರದ ಶಾಸನಗಳಲ್ಲಿ ನಾವು ಮೂಲತಃ ಬೇಡರೆಂಬುದಕ್ಕೆ ನಿದರ್ಶನಗಳಿದ್ದು ಇದರಲ್ಲೆ ನಾವು ಬೆಡರು ಎಂಬ ನಿದರ್ಶನ ಮತ್ತು ನಮ್ಮ ಪರಿಸ್ಥಿತಿಗೆ ಅಂದಿನ ರಾಜ ಮಹಾರಾಜರುಗಳೇ ಉತ್ತ ಭೂಮಿಗೆ ತೆರಿಗೆ ಇಲ್ಲ ಎಂಬುದಾಗಿ ನಮೂದು ಮಾಡಿರುತ್ತಾರೆ. ಇದರಿಂದಲೇ ಆಗಲೇ ನಮ್ಮ ಸ್ವಾತಂತ್ರ್ಯ ಬಂದು ೫೯ ವರ್ಷ ಕಳೆದರೂ ಈಗಿನ ಸರ್ಕಾರಕ್ಕೆ ನಮ್ಮ ಪರಿಸ್ಥಿತಿ ತಿಳಿಯದಾಗಿದೆ. ನಾವು ತಿಳಿಸಲು ಸಮಸ್ಥರಾಗಿರಲ್ಲಿಲ್ಲ. ನಮಗೆ ಸ್ವಾತಂತ್ರ್ಯಪೂರ್ವ ಮೀಸಲಾತಿ ನೀಡಿದ್ದರು ಎಂಬುದು ತಿಳಿಯುತ್ತದೆ. ಈ ಕ್ಷೇತ್ರದ ಕಥೆಗಳನ್ನು ಬರೆದಿರುವ ಅನೇಕ ಮಹಾನುಭಾವರು ನಮ್ಮ ಜನಾಂಗದ ಪರಿಸ್ಥಿತಿಯನ್ನು ಕೂಲಂಕುಷನಾಗಿ ವಿವರಿಸಿದ್ದು ಇದರ ನಿದರ್ಶನ ಮತ್ತು ನಾವು ನಮ್ಮ ಸಂಘದ ವತಿಯಿಂದ ಜನಾಂಗದ ಸಮೀಕ್ಷೆ ನಡೆಸಿದ್ದು ಇದರ ಮಾಹಿತಿಗಳನ್ನೊಳ ಗೊಂಡಂತೆ ಆಧಾರಗಳನ್ನು ತಮಗೆ ನೀಡುತ್ತಾ ಕಣ್ಣಾರೆ ಕಾಣುವ ನಮ್ಮ ಹೀನಾಯ ಸ್ಥಿತಿ ಬಡತನ ಅನಕ್ಷರತೆಯಿಂದ ಬದುಕುತ್ತಿದ್ದೇವೆ” ಎಂದು ಹೇಳುತ್ತಾರೆ.
ಇವೆಲ್ಲವುಗಳ ಜೊತೆಗೆ ಚಾರಿತ್ರಿಕವಾಗಿ ನೋಡಿದಾಗ ಕಂಪಲಿಯ ಕುಮಾರರಾಮನು ಕಂಪಲಿಯಿಂದ ಹೋಗಿ ಮಲೆಮಹದೇಶ್ವರ ಬೆಟ್ಟದಲ್ಲಿ ರಾಜ್ಯ ಸ್ಥಾಪನೆ ಮಾಡಿದುದರ ಬಗೆಗೆ ಆಧಾರಗಳಿವೆ. ಕಂಪಲಿಯು ಬೇಡರ ಮೊಟ್ಟಮೊದಲ ಪಾಳೆಯಪಟ್ಟಾಗಿದ್ದು ಅದನ್ನಾಳಿದವರು ಬೇಡರು. ಹೀಗೆ ಆಳುತ್ತಿರುವಾಗ ಬೇಡರ ಸೈನಿಕ ಪಡೆಗಳು ಅವರ ಬೆಂಬಲಕ್ಕೆ ಇದ್ದರು. ಕುಮಾರರಾಮ ಮಲೆಮಹದೇಶ್ವರ ಬೆಟ್ಟದಲ್ಲಿ ರಾಜ್ಯ ಸ್ಥಾಪನೆಗೆ ಹೋದಾಗ ಅವನೊಂದಿಗೆ ಈ ತರಹದ ಪಡೆಗಳು ಹೋಗಿದ್ದಿರಲೇಬೇಕು. ಏಕೆಂದರೆ ರಾಜರು ಯುದ್ಧಕ್ಕೆ ಹೊರಟಾಗ ಅವರ ಬರೆಗಾವಲ ಪಡೆಗಳು, ಸೈನಿಕರು ಹೋಗಿರಲೇಬೇಕು. ರಾಜ್ಯ ಸ್ಥಾಪನೆಯ ನಂತರ ಕುಮಾರರಾಮ ಮತ್ತೆ ಈ ಕಡೆಗೆ ಬಂದಾಗ, ಆ ರಾಜ್ಯವನ್ನು ನೋಡಿಕೊಳ್ಳಲು ಹೋದ ಪಡೆಗಳಲ್ಲಿ ಕೆಲವರು ಉಳಿದಿರಬಹುದು. ನಂತರ ಮಲೆಮಹದೇಶ್ವರನ ಭಕ್ತರಾಗಿರಬಹುದು. ಹೀಗೆ ರಾಜ್ಯ ಸ್ಥಾಪನೆಗಾಗಿ ಹೊರಟ ಪಡೆಗಳು ಹಾಗೂ ಸದಾ ವಲಸೆಯಲ್ಲಿರುವಾಗ ಒಂದು ಪ್ರದೇಶದಿಂದ ಇನ್ನೊಂದು ಪ್ರದೇಶಕ್ಕೆ ವಲಸೆ ಹೋಗುವುದಕ್ಕೂ, ರಾಜರುಗಳು ಬೇರೆ ಬೇರೆ ಸ್ಥಳಗಳಲ್ಲಿ ಹೋಗಿ ನೆಲೆಸುವುದಕ್ಕೆ ಕಂಪಳಯೆದ್ದು ಹೋದರು ಎನ್ನುವುದುಂಟು. ಡಾ. ಜಿ. ವರದರಾಜರಾವ್ ಅವರು ತಮ್ಮ ಕುಮಾರರಾಮನ ಸಾಂಗತ್ಯಗಳು ಸಂಬಂಧದಲ್ಲಿ “ಬೇಡನಾಯಕನಾದ ಮುಮ್ಮಡಿಸಿಂಗನ ತರುವಾಯ ಕಂಪಿಲನು ತನ್ನ ತಾಯಿಯಾದ ಮಂಚಕ್ಕನೊಂದಿಗೆ ಜಟ್ಟಂಗಿಗಿರಿಗೂ ಅನಂತರ ಲೋಹಗಿರಿಗೂ ಸಂಸಾರ ಸಮೇತ ವಲಸೆ ಹೋಗಿ ನೆಲೆಸಿದನೆಂದೂ ಹೇಳುವಲ್ಲಿ ಕಂಪಳ ಯೆದ್ದು ಹೋದನೆಂಬ ಪ್ರಯೋಗವಿದೆ. ಒಂದು ಕಾಲದ ಬೇಡರ ಮುಖ್ಯ ನೆಲೆಯಾಗಿದ್ದ ಆನೆಗೊಂದಿಯಿಂದ ಅನೇಕ ಶಾಖೆಗಳವರು ಬೇರೆ ಬೇರೆ ಕಡೆಗೆ ಹೋಗಿ ನೆಲೆಸಿದುದನ್ನು ಕಂಪಳ ಎಂದು ಕರೆದಿರುವುದಂಟು” ಎಂಬುದನ್ನು ಪ್ರಸ್ತಾಪಿಸಿದ್ದಾರೆ. ಈ ಎಲ್ಲಾ ಅಂಶಗಳ ಹಿನ್ನೆಲೆಯಲ್ಲಿ ಕಂಪಣಬೇಡರನ್ನು ಮೂಲತಹ ಬೇಡರೆನ್ನಲು ಕಾರಣಗಳಾಗಿವೆ. ಹೆಚ್ಚಿನ ಸಂಶೋಧನೆಯಿಂದ ಕಂಡುಕೊಳ್ಳಲು ಸಾಧ್ಯ. ಮೈಸೂರು ಜಿಲ್ಲೆ ಚಾಮರಾಜನಗರ ತಾಲ್ಲೂಕಿನ ಹರದನಹಳ್ಳಿಯ ಕ್ರಿ.ಶ. ೧೩೨೪ರ ಶಾಸನವು ಬೇಡಗಂಪಣ ರಾಮಣ್ಣನಾಯಕನು ಕುನ್ನಪ್ಪ ನಾಗರ ಸೀಮೆಯಿಂದ ಹೊಯ್ಸಳ ದೊರೆ ಮುಮ್ಮಡಿ ಬಲ್ಲಾಳನ ಕಾಲದಲ್ಲಿ ಆಳುತ್ತಿದ್ದುದನ್ನು ತಿಳಿಸುತ್ತದೆ.
ಶ್ರೀ ಕ್ಷೇತ್ರ ಶ್ರೀ ಮಲೆಮಹದೇಶ್ವರ ಬೆಟ್ಟವು ಕೊಳ್ಳೇಗಾಲ ತಾಲ್ಲೂಕಿನ ಒಂದು ಪ್ರಸಿದ್ಧ ಪುಣ್ಯಕ್ಷೇತ್ರವಾಗಿದ್ದು, ಈ ಕ್ಷೇತ್ರವು ಅನೇಕ ಬೆಟ್ಟ ಗುಡ್ಡಗಳ ಸಾಲಿನ ಅರಣ್ಯ ಮಧ್ಯೆ ಇದ್ದು ಇದರ ಸುತ್ತಮುತ್ತಲೂ ಸುಮಾರು ೨೧ ಕುಗ್ರಾಮಗಳಲ್ಲಿ ಹಾಗೂ ಕೊಳ್ಳೇಗಾಲ ತಾಲ್ಲೂಕಿನ ಕೆಲವು ಹಳ್ಳಿ ಮತ್ತು ತಮಿಳುನಾಡಿನ ಕೆಲವು ಭಾಗಗಳಲ್ಲಿ ಶ್ರೀ ಮಹದೇಶ್ವರನನ್ನು ಪೂಜಿಸುವ ತಂಬಡಿ ಜನಾಂಗವಾದ ಬೇಡಗಂಪಣ ಜನಾಂಗವು ವಾಸವಾಗಿದೆ.
ಚಾಮರಾಜನಗರ ಜಿಲ್ಲೆ, ಕೊಳ್ಳೇಗಾಲ ತಾಲ್ಲೂಕಿಗೆ ಸೇರಿದ ಸುಮಾರು ೪೦ ಕುಗ್ರಾಮಗಳು ಅರಣ್ಯ ಮಧ್ಯೆ ಬೆಟ್ಟಗುಡ್ಡಗಳ ಸಾಲಿನಲ್ಲಿದ್ದು ಈವರೆಗೆ ಈ ಗ್ರಾಮಗಳಲ್ಲಿ ರಸ್ತೆ, ಕುಡಿಯುವ ನೀರಿನ ಸೌಲಭ್ಯ ವಿದ್ಯುತ್, ಶಾಲೆ, ಇತರೆ ನಾಗರೀಕ ಸೌಲಭ್ಯಗಳಿಲ್ಲದೆ ನಾವುಗಳು ಕಾಡು ಜನರಾಗಿಯೇ ಬದುಕುತ್ತಿದ್ದಾರೆ. ಸ್ವಾತಂತ್ರ್ಯ ಬಂದು ೫೯ ವರ್ಷ ಕಳೆದರೂ, ಈ ಗ್ರಾಮಗಳು ಇಂದಿಗೂ ಕಾಡಿನಲ್ಲೇ ಕಣ್ಮರೆಯಾಗಿ ಸರ್ಕಾರದ ಕಣ್ಣುತಪ್ಪಿ ಹೋಗಿರು ವಂತಿದೆ. ಇನ್ನು ನಾಗರೀಕತೆಯ ಸೋಂಕು ಕಂಡಿಲ್ಲವಾಗಿದೆ. ಇತ್ತೀಚಿಗೆ ಕೆಲವು ಗ್ರಾಮಗಳಳ್ಲಿ ಶಾಲೆ ತೆರೆಯಲಾಗಿದೆ.
ಈ ಜನಾಂಗವು ಸಂಪೂರ್ಣವಾಗಿ ಅನಕ್ಷರಸ್ಥರಾಗಿದ್ದು, ಸಾಮಾಜಿಕವಾಗಿ, ಶೈಕ್ಷಣಿಕವಾಗಿ ಹಾಗೂ ಆರ್ಥಿಕವಾಗಿ ತುಂಬಾ ಹಿಂದುಳಿದಿದ್ದು, ಕಡುಬಡತನ ಎದ್ದು ಕಾಣುತ್ತದೆ. ಒಂದು ಅಥವಾ ಎರಡು ಎಕರೆ ಜಮೀನಿನಲ್ಲೇ ಹತ್ತಾರು ಕುಟುಂಬದ ಸದಸ್ಯರು ಅವಲಂಬಿತಕ ವಾಗಿದ್ದು, ಇವು ಬೆಟ್ಟದ ಇಳಿಜಾರಿನಿಂದ ಕೂಡಿರುವುದರಿಂದ ಅಲ್ಪಸ್ವಲ್ಪ ಪ್ರಮಾಣದ ವ್ಯವಸಾಯ, ಆಡು, ಕುರಿ, ಎಮ್ಮೆ ಕಾಯುವುದು, ಬುಟ್ಟಿ ನೇಯುವುದು, ಒಣಸೌದೆ ಶೇಖರಣೆ ನಮ್ಮ ಮುಖ್ಯ ಜೀವನವಾಗಿದೆ. ಹುಲ್ಲಿನ ಜೋಪಡಿಗಳಲ್ಲೆ ವಾಸ ಕೆಲವಾರು ಹಳ್ಳಿಗಳಲ್ಲಿ ಮಾತ್ರ ಹಂಚಿನ ಮನೆ ಕಾಣಬಹುದು. ಮಹದೇಶ್ವರರ ಭಕ್ತಾಧಿಗಳಲ್ಲಿ ವರ್ಷಕ್ಕೆ ಒಂದು ಸಾರಿ ಭಿಕ್ಷೆ ಬೇಡುವುದು ಗುಳೆ ಹೋಗುವುದು ಮತ್ತು ಈ ಬೇಡಗಂಪಣರಲ್ಲಿ ಒಂದು ಗುಂಪು ಮಾತ್ರ ಪೂಜಾರ್ಹರಾಗಿದ್ದು ಇವರಿಗೆ ಮೂರು ವರ್ಷಕ್ಕೆ ಸರದಿಯಂತೆ ಒಂದು ತಿಂಗಳ ಪೂಜೆ ನಿರ್ವಹಿಸಿವುದು ಅದೂ ಸಂಬಳವಿಲ್ಲದೆ ಕಾಯಕವಾಗಿ ನಿರ್ವಹಿ ಸುವುದು ಮುಖ್ಯ ಕಸುಬಾಗಿದೆ.
ಕಂಪಣ ಬೇಡರೇ ಹೇಳುವಂತೆ, ಮಲೆಮಹೇದೇಶ್ವರರು ಈಗ್ಗೆ ೮೦೦ ವರ್ಷಕ್ಕೆ ಹಿಂದೆ ಈ ಬೇಡರ ಮುಗ್ಧ ಭಕ್ತಿಗೆ ಮೆಚ್ಚಿ ಇವರಿಗೆ ಲಿಂಗಧಾರಣೆ ಮಾಡಿಸಿ ಇವರನ್ನೇ ತನ್ನ ಪೂಜಾಕರ್ತರನ್ನಾಗಿ ಮಾಡಿಕೊಂಡಾಗ ಇದ್ದ ಜನಾಂಗದ ಪರಿಸ್ಥಿತಿ ಈ ದಿನಗಳಲ್ಲೂ ಇದೆ. ನಮ್ಮ ಉದ್ಧಾರಕ್ಕೆ ಶ್ರೀಮಹದೇಶ್ವರರೇ ಪುನಃ ಅವಕಾರ ಎತ್ತಿ ಬರಬೇಕೇನೋ ಅನ್ನುವಷ್ಟು ಜನರಲ್ಲಿ ಮೌಢ್ಯತೇ ಇದೆ. ಒಬ್ಬರಿಗೊಬ್ಬರಿಗೆ ಹೊಂದಾಣಿಕೆ ಇಲ್ಲ. ವಿದ್ಯೆ ಇಲ್ಲ ನಾಗರೀಕತೆಯ ಸೊಂಕಿಲ್ಲ. ಈ ಅವಿದ್ಯಾವಂತ ಜನಾಂಗದವರಾದ ನಾವು ನಮ್ಮ ಪರಿಸ್ಥಿತಿ ಯನ್ನು ಸರ್ಕಾರಕ್ಕೆ ತಿಳಿಸುವಷ್ಟು ಶಕ್ತಿಯನ್ನು ಹೊಂದಿಲ್ಲದಿರುವಷ್ಟಾಗಿದೆ.
ಈ ಬೇಡಗಂಪಣ ಜನಾಂಗದವರಾದ ನಾವು ಮೂಲತಃ ಬೇಡರು, ಅರಣ್ಯದಲ್ಲಿ ಕಾಡು ಮನುಷ್ಯರಾಗಿ ಗೆಡ್ಡೆ, ಗೆಣಸು ತಿಂದು ಮಾಂಸಾಹಾರಿಗಳಾಗಿ ಜೀವನ ನಡೆಸುತ್ತಿದ್ದು ಮಲೆಮಹದೇಶ್ವರರು ಈ ಕ್ಷೇತ್ರಕ್ಕೆ ಬಂದಾಗ ಅವರ ಮುಗ್ಧ ಭಕ್ತಿಗೆ ಮೆಚ್ಚಿ ಲಿಂಗಧಾರಣೆ ಮಾಡಿಸಿ ತನ್ನ ಪೂಜಾ ಕರ್ತರನ್ನಾಗಿ ನೇಮಿಸಿಕೊಂಡಿದ್ದು ಈವಾಗ ಲಿಂಗಧಾರಣೆಯಿಂದ ವೀರಶೈವರೆಂದು ಸರ್ಕಾರ ನಮ್ಮನ್ನು ಕಡೆಗಣಿಸಿದೆ. ನಮಗೂ ವೀರಶೈವ ಲಿಂಗಾಯಿತರಿಗೂ ವೈವಾಹಿಕವಾಗಿ ಮತ್ತು ಎಲ್ಲಾ ರೀತಿಯಿಂದಲೂ ಯಾವುದೇ ಸಂಬಂಧವಿಲ್ಲ. ನಾವು ವೈವಾಹಿಕ ಸಂಬಂಧ ಕೂಡ ನಮ್ಮ ಈ ಬೇಡಂಗಂಪಣದಲ್ಲೇ ನಡೆಯಬೇಕು. ನಮ್ಮಲ್ಲಿ ಇನ್ನೂ ಅನೇಕ ಸಾಮಾಜಿಕ ಪಿಡುಗುಗಳು ದುಷ್ಟ ನಂಬಿಕೆಗಳು ಹಾಗೂ ಮೂಢನಂಬಿಕೆಗಳನ್ನು ಪಾಲಿಸುತ್ತಿರುವುದು ಇಂದಿಗೂ ಇದೆ. ಇದಕ್ಕೆ ಮೂಲ ಕಾರಣ ಈ ಜನರಿಗೆ ವಿದ್ಯೆ ಮತ್ತು ನಾಗರೀಕತೆಯ ಅರಿವಿಲ್ಲದಿರುವುದು.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೩೦. ಊರುನಾಯಕರು ಮತ್ತು ಮ್ಯಾಸನಾಯಕರು : ಕೆಲವು ಸ್ಪಷ್ಟನೆಗಳು
ಪೃಥ್ವಿ ೧೨ ಸಾವಿರ ವರುಷ ಅಗ್ನಿಯಾಗಿ ಉರಿದು ೬ ಸಾವಿರ ವರುಷ ಇದಕ್ಕೆ ಮಳೆ ಸುರಿದು ಮೇಲ್ಭಾಗ ಮಾತ್ರ ತಂಪಾಗಿ, ಭೂಮಿಯ ಮುಕ್ಕಾಲು ಭಾಗ ನೀರು ಆವರಿಸಿತು. ವಾತಾವರಣದಲ್ಲಿ ಜೀವಿ ಸಂಕುಲ ಸೃಷ್ಟಿಯಾಯಿತು. ಕ್ರಮೇಣದಲ್ಲಿ ಈ ಭೂಮಿಯ ಮೇಲೆ ಮನುಸಂಕುಲ ಹುಟ್ಟಿತು. ಮಾನವನು ಭೂಮಿ ಮೇಲೆ ಕಂಡು ಬಂದ ನಂತರ ಅವನು ತನ್ನ ಆಹಾರವನ್ನು ಗುಂಪು ಗುಂಪಾಗಿ ಪಡೆಯಲು  ಹೊರಟರು. ಅಡವಿಯಲ್ಲಿ ಬೆಳೆದ ಗೆಡ್ಡೆ ಗೆಣಸು ಹಾಗೂ ಪ್ರಾಣಿಗಳ ಹಸಿ ಮಾಂಸವನ್ನು ತಿನ್ನುತ್ತಿದ್ದ. ಪ್ರಾಣಿಗಳ ಬೇಟೆಯಾಡಲು ಚೂಪಾದ ಕಲ್ಲುಗಳನ್ನು ತನ್ನ ಆಯುಧವನ್ನಾಗಿ ಬಳಸತೊಡಗಿದ. ಕ್ರಮೇಣ ತೊಪ್ಪಲು ಮತ್ತು ಪ್ರಾಣಿಗಳ ಚರ್ಮವನ್ನು ಸುತ್ತಿಕೊಂಡು ತಿರುಗಾಡುತ್ತಿದ್ದನು.
ಗುಡುಗು, ಮಿಂಚು, ಮಳೆಗೆ ಭಯಪಟ್ಟು ದಿಕ್ಕೆಟ್ಟು ಓಡುತಿದ್ದರು. ಭಯದಿಂದ ಗಿಡಗಳ ಪಟಕಿ, ಗುಹೆಗಳಲ್ಲಿ ಅವಿತುಕೊಳ್ಳುತ್ತಿದ್ದರು. ಸ್ವಲ್ಪ ವಿಚಾರವಂತರಾದ ನಂತರ ಭಯವಿಲ್ಲದೆ, ಸಸ್ಯರಾಶಿಗಳ ಸಹವಾಸದಿಂದ ಬೆಳೆದ ಹೂ ಹಣ್ಣು, ಕಾಯಿಗಳನ್ನು ಕೂಡಾ ತಿಂದರು ಮತ್ತು  ವ್ಯವಸಾಯ ಪದ್ಧತಿಯನ್ನು ರೂಢಿಸಿಕೊಂಡರು. ನೀರು ಇರುವ ಕಡೆ ವಾಸ ಮಾಡಲು ಕಲಿತರು. ಅಲ್ಲಲ್ಲಿ ಪಂಗಡ ಪಂಗಡವಾಗಿ ಬಾಳಲು ಕಲಿತು ವಾಸಿಸುತ್ತಿದ್ದರು.
ಆರ್ಯರು ಸಿಂಧೂ ನದಿಯ ಕಣಿವೆಯ ಮುಖಾಂತರ ಭಾರತಕ್ಕೆ ಬಂದ ನಂತರ, ಆರ್ಯರಿಗೂ ಮತ್ತು ದ್ರಾವಿಡರಿಗೂ ಬಹುಕಾಲದವರೆಗೆ ಜಗಳ ಯುದ್ಧ ನಡೆಯಿತು. ನಂತರ ಒಬ್ಬರನ್ನು ಒಬ್ಬರು ಅರಿತುಕೊಂಡು ಸಹ ಜೀವನವನ್ನು ನಡೆಸಿದರು.
ಸಹಮತದಿಂದ ಬಾಳಲು ಕಲಿತ ಕಾಲದಿಂದ ವರ್ಣಗಳು ಹುಟ್ಟಿದವು. ವರ್ಣಗಳಿಂದ ವೃತ್ತಿಯ ಮೇಲೆ ಹಲವಾರು ಜಾತಿಗಳು ಬೆಳೆದವು. ಅಡವಿಯಲ್ಲಿಯೇ ಹುಟ್ಟಿ ಅಡವಿ ಯಲ್ಲಿಯೇ ಬೆಳೆದ ಜನಾಂಗವೇ? ಬೇಡ ಜನಾಂಗ, ಕಾಡುಮೃಗಗಳು ಬೇಟೆಯಾಡಿ ಕಾಡು ಪ್ರಾಣಿಗಳ ಮಾಂಸವನ್ನು ತಿಂದ ಸೂರರಿವರು.
ಹೀಗಿರುವ ಸಮುದಾಯದ ಕುಲಮೂಲ, ಜಲಮೂಲ, ಋಷಿಮೂಲವನ್ನು ತಿಳಿದವರಿಲ್ಲ. ದೇವನೊಬ್ಬ ನಾಮ ಹಲವು, ಮರವೊಂದೇ ಟೊಂಗೆಗಳು ಹಲವು ಎಂಬಂತೆ ಜಾತಿ. ಇಲ್ಲಿ ಬೇಡ ಜನಾಂಗದಲ್ಲಿ ಊರು ಬೇಡರು ಮತ್ತು ಮ್ಯಾಸಬೇಡರು ಎಂಬ ಎರಡು ಉಪಜಾತಿಗಳು ಗಿಡವೊಂದೇ ಕವಲೆರಡು. ಮೂಲದಲ್ಲಿ ಬೇಡರು ದ್ರಾವಿಡರು, ದ್ರಾವಿಡ ಸಂಪ್ರದಾಯ ಆಚರಣೆಯಿಂದ ಶ್ರೀಶೈಲ ಇವರ ಮೂಲ ಸ್ಥಳವಿರಬೇಕು. ದನ, ಕುರಿ, ಮೇಕೆ ಹೀಗೆ ಸಾಕು ಪ್ರಾಣಿಗಳನ್ನು ಕಾಡಿನಲ್ಲಿ ಮೇಯಿಸಿಕೊಂಡು ಅಲೆಮಾರಿಗಳಂತೆ ನಿರ್ದಿಷ್ಟ ನೆಲೆಯಿಲ್ಲದ, ಹಾಸುಹೊಕ್ಕಾದ ಹುಲ್ಲುಗಾವಲು ಪ್ರದೇಶಗಳಲ್ಲಿ ಬೀಡು ಬಿಡುತ್ತಿದ್ದರು. ಬೇಟೆಯಾಡುವುದು ಇವರ ಮೂಲ ಪ್ರವೃತ್ತಿ. ಬಿಲ್ಲು, ಕವಣಿ, ಬಲೆಯಿಂದ ಮೀನು ಹಿಡಿಯುವುದು ಇವರಿಗೆ ಕರಗತ. ಕಾಲಕ್ರಮೇಣ ಇಲ್ಲಿ ಅಲೆಮಾರಿಯಾಗಿ ತಿರುಗುತ್ತಿದ್ದ ಈ ಜನಾಂಗದ ಹಲವು ಗುಂಪುಗಳು ಸ್ವಂತ ಸ್ಥಳದಲ್ಲಿ ನೆಲೆಯೂರಿ ಬೇಸಾಯ ವೃತ್ತಿಯನ್ನು ಮೈಗೂಡಿಸಿಕೊಂಡರು. ಕ್ರಮೇಣದಲ್ಲಿ ಬೇರೆ ಸಮುದಾಯದ ಸಂಪರ್ಕದಿಂದ ತಮ್ಮ ಮೂಲ ಸಂಪ್ರದಾಯಗಳನ್ನು ಸುಧಾರಣೆ ಮಾಡಿಕೊಂಡರು. ಹಳೆಯ ಆಚಾರ ವಿಚಾರ, ಸಂಪ್ರದಾಯ ಕಟ್ಟುಪಾಡುಗಳನ್ನು ಕ್ರಮೇಣ ಮಾರ್ಪಡಿಸಿಕೊಂಡರು. ಇದಕ್ಕೆ ಕಾರಣ ಬೇಡ ಸಮುದಾಯ ಬೇರೆ ಮುಂದುವರೆದ ಸಮುದಾಯದ ಜನರೊಡನೆ ಬೆರೆತು ತಮ್ಮ ಕಟ್ಟುಪಾಡುಗಳನ್ನು ಬದಲಾಯಿಸಿಕೊಂಡರು. ಮದುವೆ ಪದ್ಧತಿ, ಮೈನೆರೆದ ಆಚರಣೆಯ ಪದ್ಧತಿ ಹಾಗೂ ಕೆಲವು ಆಚಾರಗಳನ್ನು ಸ್ವಲ್ಪಮಟ್ಟಿಗೆ ಬದಲಾಯಿಸಿಕೊಂಡರು. ಇವರು ಬಲಿಷ್ಠರು ಕೂಡ.
ಪೂರ್ವಕಾಲದಲ್ಲಿ ಚಂದ್ರವಂಶದಲ್ಲಿ ಅಂಗ ಎಂಬ ಹೆಸರಿನ ಓರ್ವ ರಾಜ. ಧರ್ಮಿಷ್ಠ, ಪ್ರಜಾಹಿತದಲ್ಲಿ ಸದಾಸಕ್ತ. ಮಹಾತ್ಮನಿಂದ ವೇನ ಜನಿಸಿದ. ವೇನನು ತಂದೆಗೆ ವಿರುದ್ಧವಾದ ಗುಣಗಳನ್ನು ಹೊಂದಿದ್ದ. ಅಧರ್ಮಿಯಾದ, ಪ್ರಜಾಪೀಡಕನಾದ. ಇದಕ್ಕೆ ಕಾರಣವೂ ಇದೆ. ಈ ವೇನನ ತಾಯಿ ಮೃತ್ಯುದೇವನ ಮನೆಯಲ್ಲಿಯೇ ಬೆಳೆದ. ಹೀಗಾಗಿ ಮೃತ್ಯುದೇವನ ದೋಷಗಳೆಲ್ಲ ಪರಿಸರ ಪ್ರಭಾವದಿಂದ ಈ ವೇನನಲ್ಲೂ ಬಂದವು. ವೇನನು ಸ್ವಧರ್ಮವನ್ನು ತ್ಯಜಿಸಿ ಸ್ತ್ರೀಲೋಲುಪನಾದ. ಅತಿಲೋಭಿಯಾದ, ವೇದ ಬ್ರಾಹ್ಮಣ ದ್ವೇಷಿಯಾದ. ತನ್ನ ರಾಜ್ಯದಲ್ಲಿ ಯಜ್ಞಯಾಗಗಳನ್ನು ಆಚರಿಸುವುದು, ಪ್ರಾರ್ಥನೆ ದೇವ ಪೂಜೆಗಳನ್ನು ಮಾಡು ವುದೂ ನಿಷಿದ್ಧವೆಂದು ಸಾರಿದ. ಹಾಗೆ ಯಾಗಗಳನ್ನು ನೆರವೇರಿಸಿದರೂ ನನ್ನನ್ನು ಕುರಿತು ಆ ಯಾಗಗಳಲ್ಲಿ ಹವಿಸ್ಸನ್ನು ಹಾಕಬೇಕು. ಆ ಯಾಗ ನನಗೆ ಅರ್ಪಿತವಾಗಬೇಕು. ಯಾಗಕ್ಕೆ ಯಜಮಾನ ನಾನೇ, ಈ ನಿಲುವಿಗೆ ವಿರುದ್ಧವಾಗಿ ನಡೆದುಕೊಳ್ಳುವವರ ತಲೆ ಕಡಿಸುವೆ ಎಂದು ಡಂಗುರ ಸಾರಿಸಿದ.
ಇದರಿಂದ ಋಷಿಮುನಿಗಳಿಗೆ ಬಹಳ ತೊಂದರೆಯಾಯಿತು. ಸಂತ್ರಸ್ತರಾದ ಅವರು ಎಲ್ಲರೂ ಒಂದೆಡೆ ಸೇರಿದರು. ಸಮಾಲೋಚನೆ ಗೈದು ರಾಜನಿಗೆ ಬುದ್ದಿವಾದವನ್ನು ಹೇಳುವುದೆಂದು ತೀರ್ಮಾನಿಸಿದರು. ಎಲ್ಲರೂ ಸೇರಿ ರಾಜನ ಬಳಿಗೆ ಬಂದರು. ಅವನನ್ನು ಉದ್ದೇಶಿಸಿ ಇಂತು ನುಡಿದರು.
ಮುನಿಗಳು – “ರಾಜನ್, ನೀನು ಪವಿತ್ರವಾದ ಅತಿವಂಶದಲ್ಲಿ ಜನಿಸಿರುವಿ. ಸಿಂಹಾಸನ ವನ್ನು ಆರೋಹಣ ಮಾಡುವಾಗ ಧರ್ಮದಿಂದ ಪಾಲನೆ ಮಾಡುವೆ ಎಂಬುದಾಗಿ ವಚನ ನೀಡಿರುವೆ. ನೀನೇ ಪವಿತ್ರ ಸ್ಥಳದಲ್ಲಿ ನಿಂತು ಘೋಷಿಸಿಕೊಂಡಿರುವ ವಚನವನ್ನು ಉಲ್ಲಂಘಿಸಿ ವಿಶೃಂಖಲನಾಗಿ ವರ್ತಿಸಬೇಡ. ಆದುದು ಆಗಿ ಹೋಯಿತು. ಇನ್ನಾದರೂ ಸ್ವೇಚ್ಛಾಚಾರ ಗಳನ್ನು ಬಿಡು. ಲೋಭವನ್ನು ತ್ಯಜಿಸು. ಪ್ರಜೆಗಳ ತೊಂದರೆಗಳತ್ತ ಗಮನಹರಿಸು. ಧರ್ಮಮಾರ್ಗವನ್ನು ಮೀರಬೇಡ. ಮುನಿಗಳಿಗೆ ಸಾತ್ವಿಕರಿಗೆ ಹಿಂಸೆ ನೀಡಬೇಡ” ಎಂದು ಉಪದೇಶಿಸಿದರು.
ಮುನಿಮನೀಷಿಗಳ ಈ ಮಾತುಗಳನ್ನು ಕೇಳಿ ಆ ದುಷ್ಟ ವೇನನು ಅಟ್ಟಹಾಸಗೈದ. ಅಪಹಾಸ್ಯ ಮಾಡಿ, ಅಹಂಕಾರದಿಂದ ಈ ರೀತಿ ಉದ್ಗಾರಗಳನ್ನೆತ್ತಿದ.
ವೇನ – “ಧರ್ಮಕ್ಕೆ ಅಧಿಪತಿ ನನ್ನ ಹೊರತು ಬೇರೆ ಯಾರಿದ್ದಾರೆ? ನನಗಿಂತ ಶ್ರೇಷ್ಠರು ಯಾರೂ ಇಲ್ಲ. ನಾನು ಯಾರ ಮಾತನ್ನೂ ಕೇಳುವುದಿಲ್ಲ. ಶಸ್ತ್ರ, ಶಾಸ್ತ್ರಗಳಲ್ಲಿ ನಾನು ಅಸಾಧಾರಣ ಪ್ರತಿಭಾಶಾಲಿಯಾಗಿರುವೆ. ಈ ಲೋಕದಲ್ಲಿ ಮೂಢರಾದ ನೀವು ಮಾತ್ರ ನನ್ನನ್ನು ಸರಿಯಾಗಿ ತಿಳಿಯದೇ ನನಗೆ ಉಪದೇಶಿಸಲು ಬಂದಿರುವಿರಿ. ನಾನು ಇಚ್ಛಿಸಿದರೆ ಭೂಮ್ಯಾಕಾಶಗಳನ್ನು ಒಂದುಗೂಡಿಸಿಯೇನು. ಜಲಪ್ರಳಯವನ್ನೇ ಸೃಷ್ಟಿಸಿ, ಸಕಲಲೋಕ ಗಳನ್ನು ಧ್ವಂಸಗೊಳಿಸಬಲ್ಲೆ. ನನಗೆ ನೀವು ಉಪದೇಶ ನೀಡುವ ಬದಲು ನಿಮ್ಮನ್ನು ನೀವು ತಿದ್ದಿಕೊಳ್ಳಿ. ಇನ್ನು ಮೇಲಾದರೂ ನನ್ನನ್ನು ಸರಿಯಾಗಿ ಅನುಸರಿಸಿರಿ. ಇಲ್ಲಿಂದ ಹೊರಡಿ” ಎಂದು ಅಬ್ಬರಿಸಿದ.
ವೇನನ ಈ ಹೂಂಕೃತಿಗಳನ್ನು ಮೌನವಾಗಿಯೇ ಅನುಭವಿಸಿದರು. ಓಂಕಾರ ನುಡಿದು ಸತ್ವಸಂಪನ್ನವಾದ ಆ ಮುನಿಗಳ ಬಾಯಿಯಿಂದ ಓಂಕಾರ ಶಬ್ದ ಹೊರಬಿದ್ದಿತು. ಕ್ಷಣಾರ್ಧ ದಲ್ಲಿ ವೇನ ಗತಪ್ರಾಣನಾಗಿ ನೆಲಕ್ಕೆ ಉರುಳಿದ. ಮುನಿ ಶಾಪದಿಂದ ವೇನ ರಾಜ ಹತನಾದಾಗ ಎಲ್ಲೆಡೆ ಹಾಹಾಕಾರ ಎದ್ದಿತು. ವಿಷಮ ಪರಿಸ್ಥಿತಿ ಉಂಟಾದರೆ ಏನು ಗತಿ ಎಂದು ಋಷಿ ಗಳಿಗೂ, ಋಜುಗಳಿಗೂ ಕೂಡಿಯೇ ಚಿಂತೆ. ಇದನ್ನೆಲ್ಲ ಆಲೋಚಿಸಿ ಆ ಮುನಿ ಮಹರ್ಷಿಗಳು ವೇನ ರಾಜನ ತೊಡೆಯನ್ನು ಮತ್ತೆ ಮಥನ ಮಾಡಿದರು. ಅದರಿಂದ ಓರ್ವ ಕಪ್ಪು ಬಣ್ಣದ ಕುಳ್ಳಪುರುಷ ಹುಟ್ಟಿಬಂದ. ಕೈಮುಗಿದು ಭಯಭ್ರಾಂತನಾಗಿ ನಿಂತ. ಅವನನ್ನು ಕಂಡು ಮುನಿಪುಂಗವರಾದ ಅತ್ರಿಗಳು ನುಡಿದರು. ‘ನಿಷಿದ’ ಕುಳಿತುಕೋ ಎಂದರು. ಆದುದರಿಂದ ಅವನು ನಿಷಿಧ ಎಂದೆ ಹೆಸರಾದ. ಅವನ ವಂಶದವರಿಗೆಲ್ಲ ನಿಷಿಧ ಎಂದು ಹೆಸರು ಬಂದಿತು. ವಿಂಧ್ಯಾ ಮೊದಲಾದ ಬೆಟ್ಟಗಳ ತಪ್ಪಲು ಪ್ರದೇಶದಲ್ಲಿ ಇರುವ ಬೇಡರ ಜಾತಿಗೆಲ್ಲ ವೇನರಾಜನ ಪಾಪದಿಂದ ಹುಟ್ಟಿದ ಈ ನಿಷಾಧನೇ ಮೂಲ ಪುರುಷ.
ಆರ‍್ಯರು ದ್ರಾವಿಡ ಸಮುದಾಯಗಳನ್ನು ಕೀಳಾಗಿ ಕಾಣುವ ದೃಷ್ಟಿಕೋನವೊಂದು ಈ ಕಥೆಯ ಮೂಲಕ ವ್ಯಕ್ತವಾಗಿದೆ. ಆರ‍್ಯರು ಆರಂಭದಿಂದಲೂ ದ್ರಾವಿಡ ಸಮುದಾಯಗಳನ್ನು ಈ ಬಗೆಯಲ್ಲಿ ತುಚ್ಛೀಕರಿಸುವ ಪ್ರಕ್ರಿಯೆಯು ಅವರ ಶೋಷಣೆಯ ಒಂದು ಭಾಗವಾಗಿದೆ. ಇದು ಕೂಡ ಆ ಸಾಲಿಗೆ ಸೇರುವಂತಹ ಕಥೆಯೇ. ಇನ್ನು ರಾಮಾಯಣದಲ್ಲಿ ನಿಷಾಧ ಬರುತ್ತಾನೆ. ರಾಮ ವನವಾಸಕ್ಕೆಂದು ಕಾಡಿಗೆ ಹೋಗುವಾಗ ದೋಣಿಯಲ್ಲಿ ದಡ ಸೇರಿಸಿದವನು ನಿಷಾಧ ಮತ್ತು ಅವನ ಪಡೆ. ಅಲ್ಲಿಯೂ ಕೂಡ ನಿಷಾಧ ಬೇಡ ಎಂದೇ ನಿರ್ಧಾರಿತವಾಗುತ್ತದೆ. ಇನ್ನು ಬೇಡರ ಕಣ್ಣಪ್ಪನನ್ನು ಕುರಿತಂತೆ ಈತ ಊರು ನಾಯಕ ಅಥವಾ ಮ್ಯಾಸನಾಯಕ ನೆಂದು ವರ್ಗೀಕರಿಸಲಾಗಿಲ್ಲ. ಆದಿಯಿಂದ ಇಂದಿನವರೆಗೂ ಆತನನ್ನು ಬೇಡರ ಕಣ್ಣಪ್ಪನೆಂದೇ ನಿರ್ಧರಿಸಲಾಗುತ್ತದೆ. ಹಾಗಾದರೆ ನಾಯಕ ಜನಾಂಗವನ್ನು ಊರು ನಾಯಕರು ಮತ್ತು ಮ್ಯಾಸನಾಯಕರು ಎಂದು ವರ್ಗೀಕರಿಸಿದವರು ಯಾರು ಎನ್ನುವ ಪ್ರಶ್ನೆ ಏಳುತ್ತದೆ. ದೇವರ ವಿಷಯಕ್ಕೆ ಬಂದಾಗ ದೇವರನ್ನು ಬೇರೆ ಬೇರೆ ಹೆಸರಿನಲ್ಲಿ ಕರೆಯುವುದರಲ್ಲಿ ತಪ್ಪೇನಿದೆ. ಹನುಮಂತನನ್ನು ಓಬಳೇಶ ಎಂದು ಮ್ಯಾಸನಾಯಕರು, ಆಂಜನೇಯನೆಂದು ಊರು ನಾಯಕರು ಕರೆಯುತ್ತಾರೆ. ಊರು ನಾಯಕರಲ್ಲಿ ಭರ್ಮಪ್ಪದೇವರು ಮ್ಯಾಸನಾಯಕರಲ್ಲಿ ಬರುವ ಬೊಮ್ಮಯ್ಯ ಇಬ್ಬರೂ ಒಂದೇ. ಅಲ್ಲದೆ ಬೇಡರ ಮೂಲವೃತ್ತಿ ಮೊದಲು ಬೇಟೆಗಾರಿಕೆ. ಮ್ಯಾಸನಾಯಕರ ಬೇಟೆಗಾರಿಗೆ ಮತ್ತು ಊರುನಾಯಕರ ಬೇಟೆಗಾರಿಕೆಯೆಂದು ಎಲ್ಲೂ ಕರೆದಿಲ್ಲ. ಹೀಗಿರುವಾಗ ಇವರ ಮಧ್ಯೆ ಗೊಂದಲ ಹುಟ್ಟಿಸಿದವರು ಯಾರು? ಮಹರ್ಷಿ ವಾಲ್ಮೀಕಿ, ಏಕಲವ್ಯ, ಬೇಡರಕಣ್ಣಪ್ಪ, ಧರ್ಮವ್ಯಾಧ ಇತ್ಯಾದಿ, ಆದಿಯಿಂದ ಪಾಳೆಯಗಾರರ ತನಕ ಅಂದರೆ ವಿಜಯನಗರ ಸಾಮ್ರಾಜ್ಯದ ತನಕ ಊರು ನಾಯಕ ಮತ್ತು ಮ್ಯಾಸನಾಯಕ ಎಂದು ಯಾವ ಸಂದರ್ಭದಲ್ಲೂ ಬಳಕೆಯಾಗಿಲ್ಲ. ಮದುವೆ ಸಂಪ್ರದಾಯ, ಮುದ್ರೆ ಹಾಕಿಸುವ ಸಂಪ್ರದಾಯಗಳು ಮ್ಯಾಸನಾಯಕ ಮತ್ತು ಊರನಾಯಕರ ಆಚರಣೆಗಳಲ್ಲಿ ಎಲ್ಲೂ ಭಿನ್ನತೆ ಕಂಡು ಬರುವುದಿಲ್ಲ. ಉಡುಗೆ ತೊಡುಗೆಯ ವಿಚಾರದಲ್ಲೂ ಕೂಡ ಸಾಮ್ಯವನ್ನು ಕಾಣಬಹುದಾಗಿದೆ.
ಹೀಗೆ ಸಮುದಾಯಗಳ ಮೈನೆರದ ಸಮಯದಲ್ಲಿ ಸೂತಕ ತನವು, ಮನೆಯಲ್ಲಿ ಮೈಲಿಗೆ ಎಂದು ಯಾರೂ ಸಹ ಹುಡಿಗಿಯನ್ನು ಮುಟ್ಟುವುದಿಲ್ಲ. ೫ ದಿನದವರೆಗೆ, ಮುದುಕರು ಮಾತ್ರ ಕುಪ್ಪಸವನ್ನು ಹಾಕುವುದಿಲ್ಲ. ಹೆರಿಗೆಯಾದ ಸಮಯದಲ್ಲಿ ಮನೆಯ ಒಂದು ಮೂಲೆಯಲ್ಲಿ ತೆರೆಯನ್ನು ಕಟ್ಟಿ ಯಾರು ನೋಡಿದ ಸ್ಥಳದಲ್ಲಿ ವ್ಯವಸ್ಥೆ ಮಾಡಿರುತ್ತಾರೆ. ೩ನೇ ದಿನ ನೀರು ಮಾಡುತ್ತಾರೆ. ರಾತ್ರಿ ಸಮಯದಲ್ಲಿ ಹಾಗೂ ನಾಮಕರಣದ ಪದ್ಧತಿಯೂ ಸಹ ಒಂದೇ. ಗಂಡು ಮಕ್ಕಳು ಪ್ರಾಯಕ್ಕೆ ಬರುವ ಮೊದಲೇ ಅವರಿಗೆ ಮುದ್ರೆ ಕಾರ್ಯವನ್ನು ಮಾಡುತ್ತಾರೆ;
ಧಾನ್ಯದ ರಾಶಿಯ ಪೂಜೆಯಲ್ಲಿ ಮುದ್ರೆ ಇದ್ದವರು ಮಾತ್ರ ರಾಶಿಯ ಕಣದಲ್ಲಿ ಇರುತ್ತಾರೆ. ಬೇಡ ಜಾತಿಯ ಜನ ನಂಬಿಗೆಯ ಭಂಟರು ನಂಬಿದರೆ ಪ್ರಾಣವನ್ನಾದರೂ ಕೊಟ್ಟು ರಕ್ಷಣೆಗೆ ನಿಲ್ಲುವ ಜನ, ಧೈರ್ಯ, ಸಾಹಸ, ಮುತ್ತು ಕಾಡುಮೃಗಗಳ ಭಯವಿಲ್ಲ ದವರ ಎಂತಹ ಸಾಹಸಕ್ಕಾದರು ಸೈ ಎನ್ನುವ ಜನರು.
ಕಾಡಿನಲ್ಲೆ ಹುಟ್ಟಿ ಕಾಡಿನಲ್ಲೆ ಬೆಳೆದು ಕಾಡು ಪ್ರಾಣಿಗಳ ನಡುವೆ ಧೈರ್ಯದಿಂದ ತಮ್ಮ ಸಾಕು ಪ್ರಾಣಿಗಳಾದ ದನ, ಹಸು, ಕುರಿ, ಮೇಕೆ, ನಾಯಿ, ಕೋಳಿಗಳನ್ನು ಸಾಕುತ್ತಾರೆ. ಬೇಡರು ನಾಯಿಯನ್ನು ಪ್ರೀತಿಯಿಂದ ಸಾಕುತ್ತಿದ್ದರು. ನಾಯಿ ನಾಯಕ ಜನಾಂಗಕ್ಕೆ ಬಹುಪ್ರಿಯ ಏಕೆಂದರೆ ಬೇಟೆಯಾಡಲು ನಾಯಿ ಬಹು ಅನುಕೂಲಕರವು ಮತ್ತು ತಾವು ವಾಸಿಸುವ ನೆಲೆಗೆ ಬೇರೆಯವರು ಬಂದರೆ ಅವರನ್ನು ಬೆನ್ನಟ್ಟಿ ಓಡಿಸುತ್ತವೆ.
ಆಯುಧ
ಕಲ್ಲು ಬೀಸುವುದು, ನುಣುಪು ಚೂಪಾದ ಕಲ್ಲು ಚಪ್ಪಡಿ, ಕವಣಿ, ಬಿಲ್ಲು ಮತ್ತು ಸಿಡಿ ಕಟ್ಟುವುದು, ಮುಖಾಮುಖಿ ಹೊಡೆದಾಟದಲ್ಲಿ ಎತ್ತಿದ ಕೈ. ಇದಕ್ಕಾಗಿ ಇವರನ್ನು ರಾಜರು ಸೈನಿಕ ಪದ್ಧತಿ ಇಲ್ಲ ಹಾಗೂ ಅಂಗ ರಕ್ಷಕರನ್ನಾಗಿ ಮಾಡಿಕೊಂಡಿದ್ದರು.
ಹಿಂದಿನ ಕಾಲದ ರಾಜರ ಸೈನ್ಯದಲ್ಲಿ ಇದ್ದಾಗಲೂ ಕೂಡ ಬೇಡರ ಪಡೆಯೆಂದೇ ಸಂಬೋಧಿಸಲಾಗುತ್ತಿತ್ತು. ಅದನ್ನು ಎಲ್ಲೂ ಕೂಡ ಮ್ಯಾಸನಾಯಕರ ಪಡೆ ಅಥವಾ ಊರು ನಾಯಕರ ಪಡೆಯೆಂದು ಕರೆಯುತ್ತಿರಲಿಲ್ಲ. ಕುರಿಕಾದು ಕುರುಬನಾದ, ಕಲ್ಲು ಒಡೆದು ವಡ್ಡನಾದ, ಬಲೆಬೀಸಿ ಬೆಸ್ತನಾದ ಮತ್ತು ಬೇಟೆಯಾಡಿ ಬೇಡನಾದ ಎಂದು ಗುರುತಿಸಲಾಗುತ್ತದೆ. ಇವರೆಲ್ಲಾ ನಿಷಾಧರೇ. ಅಲ್ಲೂ ಕೂಡ ಊರ ಮತ್ತು ಮ್ಯಾಸ ಎಂಬ ಪದ ಬಳಕೆಯಲ್ಲಿ ಇಲ್ಲ. ಇನ್ನು ಚರಿತ್ರೆಯಲ್ಲಿ ಎಲ್ಲಿಯೂ ಯಾವ ಕಾಲಘಟ್ಟದಲ್ಲಿಯೂ ಈ ಬಗೆಯ ವರ್ಗೀಕರಣ ಕಂಡುಬರುವುದಿಲ್ಲ. ಸ್ವಾತಂತ್ರ್ಯಾನಂತರದ ಕಾಲಘಟ್ಟದಲ್ಲಿ ಈ ಬಗೆಯ ವ್ಯತ್ಯಾಸ ಮಾಡುವುದನ್ನು ಕಾಣಬಹುದಾಗಿದೆ.
ಕರ್ನಾಟಕ ಮತ್ತು ಆಂಧ್ರದ ಗಡಿಭಾಗದಲ್ಲಿ ತೆಲುಗು ಮಾತೃಭಾಷೆಯನ್ನುಳ್ಳ ಬೇಡ ಸಮುದಾಯದವರನ್ನು ಗುರುತಿಸಲು ಮಾತ್ರ ಈ ಪದ ಬಳಸಿದಂತಿದೆ. ಸಮುದಾಯದ ಸಂಘಟನೆಯ ಹಿತದೃಷ್ಟಿಯಿಂದ ಈಗಾಗಲೇ ಬಳ್ಳಾರಿ, ರಾಯಚೂರು, ಚಿತ್ರದುರ್ಗ ಇತ್ಯಾದಿ ಕಡೆಗಳಲ್ಲಿ ಬಳಕೆಯಲ್ಲಿರುವ ನಾಯಕ ಪದವನ್ನು ಮಾತ್ರ ಬಳಸುವುದು ಉಚಿತವೆನ್ನಿಸುತ್ತದೆ.
ಈಗಾಗಲೇ ಊರು ಮತ್ತು ಮ್ಯಾಸ ಎಂದು ಕರೆಯಲ್ಪಡುವ ನಾಯಕ ಜನಾಂಗದಲ್ಲಿ ವೈವಾಹಿಕ ಸಂಬಂಧ, ಕೊಡುಕೊಳ್ಳುವಿಕೆ, ಅನ್ಯೋನ್ಯತೆ, ಸಾಮರಸ್ಯ ಜೀವನ ನಡೆಯುತ್ತಿ ರುವುದು ಆರೋಗ್ಯಕಾರಿ ಬೆಳವಣಿಗೆಯಾಗಿದೆ.
ಪ್ರಸ್ತುತ ಅಂತಹ ವರ್ಗೀಕರಣ ಮಾಡಿ ಭಿನ್ನಾಭಿಪ್ರಾಯ ಹುಟ್ಟಿ ಹಾಕುತ್ತಿರುವವರು ಯಾರು ಎಂಬ ಪ್ರಶ್ನೆ ಉದ್ಭವಿಸುತ್ತದೆ. ಹಿಂದುಳಿದ ಸಮುದಾಯವೊಂದು ಸೈದ್ಧಾಂತಿಕ ಸಂಘಟನೆಗೆ ತೊಡಗಿಕೊಂಡು ಸಮುದಾಯದ ಸರ್ವತೋಮುಖ ಅಭಿವೃದ್ದಿಗೆ ಹೋರಾಟ ಮಾಡಬೇಕಾದ ಸಂಧಿಕಾಲದಲ್ಲಿ ಸಮುದಾಯದ ಏಕತೆಯನ್ನು ಒಡೆಯುವ ಇತರೆ ಸಮುದಾಯಗಳ ಹಿತಾಸಕ್ತಿಯೂ ಅಡಗಿದೆಯೆಂಬುದು ಸರ್ವವೇದ್ಯ. ಸಮುದಾಯದ ಎಲ್ಲಾ  ಪ್ರಜ್ಞಾವಂತರು ಇದನ್ನು ಅರಿತುಕೊಳ್ಳಬೇಕಾದ ಸಂದರ್ಭ ಬಂದೊದಗಿದೆ. ಇನ್ನಾದರೂ ಸಕಲ ಬೇಡನಾಯಕ ಸಮುದಾಯದವರು ತಮ್ಮಲ್ಲಿನ ಭಿನ್ನಾಭಿಪ್ರಾಯ, ಒಳಪಂಗಡ, ಬೆಡಗು ಇವುಗಳನ್ನು ಅಷ್ಟಾಗಿ ಪರಿಗಣಿಸದೆ ಒಂದೇ ತಳಹದಿಯ ಮೇಲೆ ಒಂದಾಗಬೇಕಾಗಿದೆ.
ಇನ್ನು ಬೇಡ ಸಮುದಾಯದ ಮೂಲದ ಕುರಿತಂತೆ ಕೆಲವು ಪೌರಾಣಿಕ ಅಂಶಗಳು ಈ ಕೆಳಗಿನಂತಿವೆ. ಅವುಗಳೆಂದರೆ; ಜಮದಗ್ನಿಯಲ್ಲಿ ಕಾಮಧೇನು ಎನ್ನುವ ಹಸು ಇರುತ್ತದೆ. ಅದರ ವಿಶಿಷ್ಟತೆ ಎಂದರೆ ಕೇಳಿದ್ದನ್ನೆಲ್ಲ ಕೊಡುತ್ತದೆ. ಅದನ್ನು ಕಾರ್ತ್ಯರಾರ್ಜುನ ಸಾಹಸ್ರರ್ಜುನ ಕಾಮಧೇನುವನ್ನು ತೆಗೆದುಕೊಂಡು ಬರುತ್ತಾರೆ. ಯುದ್ಧ ಮಾಡಿ ಕಿತ್ತುಕೊಂಡು ಬರುತ್ತಾರೆ. ಅದು ಪರಶುರಾಮನಿಗೆ ಗೊತ್ತಾಗುತ್ತದೆ. ಪರಶುರಾಮ ಜಮದಗ್ನಿಯ ಮಗ. ಪರಶುರಾಮ ೨೭ ಬಾರಿ ಭೂ ಪ್ರದಕ್ಷಿಣೆ ಮಾಡುತ್ತಾನೆ. ಕಾರಣ ಕ್ಷತ್ರಿಯರನ್ನು (ಅಳಿಯಲು) ಸಂಹರಿಸಲು ಭೂ ಪ್ರದಕ್ಷಿಣೆ ಮಾಡುತ್ತಾನೆ. ಆಗ ಕ್ಷತ್ರಿಯರೆಲ್ಲ ಕಾಡಿಗೆ ದಿಕ್ಕೆಟ್ಟು ಹೋಗು ತ್ತಾರೆ. ಈ ಅಡವಿ ಸೇರಿದವರೆಲ್ಲ ಬೇಡರಾಗಿ ಪರಿವರ್ತನೆಯಾದರು? ಎಂಬ ಮಾತಿದೆ.
ಪಾರ್ವತಿ ಮತ್ತು ಪರಮೇಶ್ವರ ಸಹಜವಾಗಿ ಮಾತುಕತೆಯಲ್ಲಿ ನಿರತವಾಗಿರುವಾಗ ಪಾರ್ವತಿ ಒಮ್ಮೆ ನೀನೇನು ಶ್ರೀರಾಮಚಂದ್ರನೇನು ಎಂದು ಶಿವನಿಗೆ ಹೇಳುತ್ತಾಳೆ. ಆಗ ಶಿವನಿಗೆ ಸಿಟ್ಟು ಬಂದು ಆಕೆಯನ್ನು ತ್ಯಜಿಸಿ ತಪಸ್ಸಿಗೆ ಹೋಗುತ್ತಾನೆ. ಆಮೇಲೆ ಹಲವಾರು ದಿನಗಳಾದ ಮೇಲೆ ಬೇಡ ವೇಷವನ್ನು ಹಾಕಿಕೊಂಡು ಶಿವನ ಬಳಿಗೆ ಬರುವಳು. ಪರೀಕ್ಷೆಗಾಗಿ ಶಿವನನ್ನು ಭೇಟಿಯಾಗುವಳು. ನಾನು ಬೇಡತಿ ಲಗ್ನವಾಗುವ ಆಸೆಯಿದೆ. ಶಿವನ ಲಕ್ಷಣ ಹೊಂದಿರುವ ಗಂಡ ಬೇಕೆಂದಾದಾಗ ಆ ಲಕ್ಷಣ ಹೊಂದಿರುವ ವ್ಯಕ್ತಿ ನಾನೇ ಇದ್ದೇನೆ. ನನ್ನನ್ನು ಲಗ್ನವಾಗು ಎನ್ನುತ್ತಾನೆ. ಆಗ ಶಿವ ಮೊದಲನೇ ಹೆಂಡತಿ ಇದ್ದಾಳೆ ಎಂದು ಹೇಳುತ್ತಾನೆ. ಅವಳಿಗೆ ಸಂಕಟ ಬೀಳಲಿ, ಮಾನಸಿಕ ಹಿಂಸೆಯಾಗಲಿ ಎಂಬ ಕಾರಣಕ್ಕಾಗಿ ಮದುವೆಯಾಗುತ್ತೇನೆ ಎಂದು ಹೇಳುತ್ತಾನೆ. ಅದಕ್ಕೆ ಅವಳು ಒಪ್ಪುತ್ತಾಳೆ. ಇಬ್ಬರೂ ಒಪ್ಪಿ ಮದುವೆ ಆಗುತ್ತದೆ. ಪಾರ್ವತಿಗೆ ದುಃಖವಾಗುತ್ತದೆ, ಸಂಕಟವಾಗುತ್ತದೆ ಎಂದು ಶಿವ-ಬೇಡತಿ ಮುಂದೆ ಹೇಳುತ್ತಾನೆ. ಆಗ ಶಿವ ಬೇಡತಿಯನ್ನು ತಿರುಗಿ ನೋಡುವಾಗ ಬೇಡತಿ ಪಾರ್ವತಿ ರೂಪ ತಾಳುತ್ತಾಳೆ. ಆಗ ಪಾರ್ವತಿ ಹೇಳುತ್ತಾಳೆ. ನಾನು ಸೀತೆಯ ರೂಪದಲ್ಲಿ ಶ್ರೀರಾಮಚಂದ್ರನ ಮುಂದೆ ನಿಂತಾಗ ನೀನು ಮಾತೆ ಎಂದು ಗುರುತಿಸಿದ. ನೀನು ನಾನು ಬೇಡತಿ ರೂಪದಲ್ಲಿ ಬಂದರೂ ನನ್ನನ್ನು ಪಾರ್ವತಿ ಎಂದು ಗುರುತಿಸಲಿಲ್ಲ. ಅದಕ್ಕೆ ನೀನು ಶ್ರೀರಾಮಚಂದ್ರನಂತೆ ಅಲ್ಲ. ಆಗ ರಾಮ ಮಂತ್ರಕ್ಕಿಂತಲೂ ಯಾವುದು ದೊಡ್ಡದಿಲ್ಲವೆಂದು ಶಿವ ತಿಳಿದುಕೊಳ್ಳುತ್ತಾನೆ.
ನೀನು ಶ್ರೇಷ್ಠವಲ್ಲ. ಶ್ರೀರಾಮಚಂದ್ರನಂತೆ ಅಲ್ಲ ಎಂದು ಹೇಳುತ್ತಾಳೆ. ಬೇಡರ ಜೊತೆಗೆ ಬಂದ ಬೇಡತಿ ರೂಪದ ಪಾರ್ವತಿ ಜೊತೆ ಬಂದ ಬೇಡ ಪರಿವಾರ ಬೇಡತಿ ತಂದೆ-ತಾಯಿ, ಬಂಧು ಬಳಗ ಹಿಮಾಲಯದಲ್ಲಿ ಉಳಿಯಿತು. ಅಲ್ಲಿಂದ ಬೇಡ ಜನಾಂಗದ ಉಗಮವಾಯಿತೆ? ಎಂಬುವುದು ನನ್ನ ವಾದವಾಗಿದೆ.
ವಾಲ್ಮೀಕಿ
ಬ್ರಾಹ್ಮಣನೆಂದರೆ, ನಾಲ್ಕು ವೇದ, ಬ್ರಹ್ಮ ಜ್ಞಾನ ಹೊಂದಿದವನು. ಹುತ್ತದಿಂದ ವಾಲ್ಮೀಕಿ ಹೊರ ಬಂದ ಮೇಲೆ ಬ್ರಹ್ಮಜ್ಞಾನ ಹೊಂದಿದ. ಬೇಡನಾಗಿ ಹುಟ್ಟಿ ಕಾಡಿನಲ್ಲಿ ಬೆಳೆದು ಪಾಪ-ಪುಣ್ಯದ ತಂತ್ರ ಇಲ್ಲದಿರುವಾಗ ನಾರದ ಮುನಿಯ ವಚನದಿಂದ ಪಾಪ-ಪುಣ್ಯದ ಅರಿವನ್ನು ತಿಳಿದು ರಾಮನಾಮ ಮಂತ್ರ ಜಪಿಸುತ್ತಾ ತಪಸ್ಸು ಗೈದ. ತಪಸ್ಸು ಗೈಯತ್ತ ಹುತ್ತದಿಂದ ಜ್ಞಾನಿಯಾಗಿ ಹೊರಬಂದ ಮಹಾಪುರುಷನೇ ವಾಲ್ಮೀಕಿ. ಹುತ್ತಕ್ಕೆ ಸಂಸ್ಕೃತದಲ್ಲಿ “ವಲ್ಮೀಕ”. ಪರಿಪೂರ್ಣತೆಯನ್ನು ಪಡೆದ ವಾಲ್ಮೀಕಿ ಪ್ರಥಮ ಕವಿ. ಮಹಾಕಾವ್ಯ ರಾಮಾಯಣವನ್ನು ರಚಿಸಿದ. ಇಲ್ಲಿಂದ ನಮ್ಮ ಬೇಡ ಜಾತಿ ಹುಟ್ಟಿತೆ?
ಗುಹಾ
ಗುಹಾ ಬೇಡರ ದೊರೆ. ಇವನು ಗುಹೆಯಲ್ಲಿ ವಾಸ ಮಾಡುತ್ತಿದ್ದನು. ಅವನು ಶ್ರೀರಾಮಚಂದ್ರ ಹಾಗೂ ದಶರಥನ ಆಪ್ತಮಿತ್ರ. ಶ್ರೀರಾಮಚಂದ್ರ ವನವಾಸಕ್ಕೆ ಹೋಗುವಾಗ ಗುಹಾನ ಹತ್ತಿರ ಉಳಿದುಕೊಳ್ಳುತ್ತಾನೆ. ಆ ಪ್ರಾಂತಕ್ಕೆ ಗುಹಾ ಮಹಾರಾಜನಾಗಿದ್ದ. ಅಲ್ಲಿ ಬೇಡ ಸಮುದಾಯವಿತ್ತು. ಅಲ್ಲಿಂದ ಬೇಡ ಸಮುದಾಯ ಹುಟ್ಟಿತೇ?
ಶಬರಿ, ಹನುಮಂತ
ಶಬರಿ ಬದುಕಿದ್ದು ೫೫ ವರ್ಷ. ಆನೆಗೊಂದಿಯಲ್ಲಿದ್ದ ಒಬ್ಬ ಬೇಡತಿ, ಇಲ್ಲಿ ತುಂಗಭದ್ರೆಯ ಎರಡು ಸೀಳುಗಳ ನಡುವೆ ವೈಷ್ಣವರ ಒಂಬತ್ತು ಮಂದಿ ಸ್ವಾಮಿಗಳ ವೃಂದಾವನಗಳಿವೆ. ಇದಕ್ಕೆ ನವ ವೃಂದಾವನವೆನ್ನುತ್ತಾರೆ. ಇದರ ಸಮೀಪದಲ್ಲೇ ಶಬರಿಯ ಆಶ್ರಮವಿದೆ. ವಾಲ್ಮೀಕಿ ರಾಮಾಯಣದಲ್ಲಿ ಈಕೆ ರಾಮನನ್ನು ಅರ್ಘ್ಯವಾದ್ಯ ಗಳಿಂದುಪಚರಿಸಿ, ಪಂಪಾತೀರದಲ್ಲಿ ಬೆಳೆಸಿದ ಬಗೆ ಬಗೆಯ ಪದಾರ್ಥಗಳನ್ನು ಆತನ ಮುಂದೆ ತಂದಿಟ್ಟಳೆಂದಿದೆ.
ಪದ್ಮಪುರಾಣದಲ್ಲಿ ತಾನು ಹಣ್ಣುಗಳ ರುಚಿ ನೋಡಿ ಶ್ರೀಮನಿಗೆ ತಿನ್ನಿಸಿದಳೆಂದಿದೆ. ಅವನ ಮುಂದೆಯೇ ಅಗ್ನಿ ಪ್ರವೇಶ ಮಾಡಿ ಸ್ವರ್ಗ ಸ್ಥಳಾದಳು. ಮತಂಗಮುನಿಯ ಶಿಷ್ಯ ಈಕೆ. ಈಕೆ ೫೦೦ ವರ್ಷದ ಮುದುಕಿ. ಶ್ರೀರಾಮನ ಪರಮಭಕ್ತೆ. ಹಾಗಾಗಿ ಈಕೆಯ ಹಿಂದೆ ನಾಯಕ ಸಮುದಾಯವಿರಬೇಕು. ಅಲ್ಲಿಂದ ನಾಯಕ ಸಮುದಾಯದ ಉಗಮವಾಯಿತೇ?
ಹನುಮಂತ
ಆಂಜನೇಯನ ಪೂಜಕರೆಲ್ಲ ಸಾಮಾನ್ಯವಾಗಿ ನಾಯಕ ಜನಾಂಗದವರೆ. ಆಂಜನೇಯನ ದೇವಸ್ಥಾನದಲ್ಲಿ ನಡೆಯುವ ಪವಾಡ ಮಾಡುವವರು ಕೂಡ ನಾಯಕ ಜನಾಂಗದವರೆ. ಇಷ್ಟೆಲ್ಲ ಆಂಜನೇಯ ಪೂಜೆ ಪುನಸ್ಕಾರ ನಡೆದಾಗ ಆಂಜನೇಯನ ಜಾತಿ – ಬೇಡರವನೇ?
ಏಕಲವ್ಯ
ಮೇಲ್ಜಾತಿ ದೋಣಾಚಾರ್ಯರಿಂದ ತುಳಿತಕ್ಕೀಡಾದ ಮೂರುಲೋಕದ ಗಂಡ ಅರ್ಜುನ ಅದನ್ನು ಮೀರಿಸಿದ ಗಂಡ ಏಕಲವ್ಯ. ಶಬ್ದವೇದಿ ಬಾಣ ಪ್ರಯೋಗಿಸಿದ ಸಮರ್ಥ ರ. ಆಗಿನ ವಂಶಸ್ಥರು ನಾಯಕರು.
ಕಿರಾತಾರ್ಜುನವಿಜಯ
ಪಾರ್ವತಿ ಶಿವನ ಹತ್ತಿರ ಅರ್ಜುನನ ಬೆನ್ನು ನೋಡಬೇಕೆಂದು ಆಸೆ ಪಡುತ್ತಾಳೆ. ಒಮ್ಮೆ ಕಿರಾತನವೇಷದಲ್ಲಿ ಶಿವ ಹಾಗೂ ಅರ್ಜುನ ಒಂದೇ ಬಾರಿಗೆ ಬಿಲ್ಲು ಬಿಡುತ್ತಾರೆ. ಅದು ಹಂದಿಗೆ ತಾಕುತ್ತದೆ. ಹಂದಿ ಸಾಯುತ್ತದೆ. ಅರ್ಜುನ ಮತ್ತು ಕಿರಾತಕ (ಶಿವ) ಇಬ್ಬರೂ ಹಂದಿ ಬೇಕೆಂದು, ಮೊದಲು ನಾನು ಬಾಣ ಪ್ರಯೋಗಿಸಿದ್ದಕ್ಕಾಗಿ ಹಂದಿ ಸತ್ತಿದೆ ಎಂದು ಹಠ ಹಿಡಿಯುತ್ತಾರೆ. ಕೊನೆಗೆ ಇಬ್ಬರೂ ಮಲ್ಲಯುದ್ಧಕ್ಕೆ ಸಿದ್ಧರಾಗುತ್ತಾರೆ. ಶಿವ ಮಲ್ಲಯುದ್ಧದಲ್ಲಿ ಕೆಳಗೆ ಬೀಳುತ್ತಾನೆ. ಅರ್ಜುನ ಮೇಲೆ ಇರುತ್ತಾನೆ. ಶಿವ ಪಾರ್ವತಿಗೆ ಬೆನ್ನು ನೋಡು ಅರ್ಜುನನದು ಎಂದು ಹೇಳುತ್ತಾನೆ. ಪಾರ್ವತಿ ಬೆನ್ನನ್ನು ನೋಡುತ್ತಾಳೆ. ಶಿವ (ಕಿರಾತಕ) ಬೇಟೆಗಾರನ ವೇಷದಲ್ಲಿ ಬಂದಾಗ ಆತನ ಜೊತೆ ಬೇಡರ ಪಡೆ ಇತ್ತು. ಅಲ್ಲಿಂದ ಬೇಡ ಜನಾಂಗ ಉಗಮವಾಯಿತೇ? ಪ್ರತಿಯೊಂದು ಹಂತದಲ್ಲಿ ದೈವದ ಜೊತೆಗೆ ಬೇಡ ಜಾತಿ ಬೆರೆತುಕೊಂಡು ಹೋಗಿರುವುದನ್ನು ನಾವು ಕಾಣುತ್ತಿದ್ದೇವೆ. ಅಲ್ಲಿ ಎಲ್ಲಿಯೂ ಊರಬೇಡ ಮತ್ತು ಮ್ಯಾಸಬೇಡ ಎಂಬುವುದನ್ನು ನೋಡುವುದಿಲ್ಲ. ಈ ಜನಾಂಗ ತುಳಿತಕ್ಕೆ ಒಳಗಾಗಿರುವುದು ಇಂದಿನ ದುಸ್ಥಿತಿಯ ಸಂಕೇತವಾಗಿದೆ.
* * *
ವ್ಯಾಧ ಚರಿತೆ – ಬೇಡ ಕುಲಮೂಲದ ಕಥನಗಳು: ೩೧. ಕರ್ನಾಟಕ ಬೇಡ ಸಮುದಾಯದ ಇತಿಹಾಸ ಮತ್ತು ಸಂಸ್ಕೃತಿ : ಚಿತ್ರದುರ್ಗ ಜಿಲ್ಲೆಯನ್ನು ಅನುಲಕ್ಷಿಸಿ
ಬುಡಕಟ್ಟು ಸಮುದಾಯಗಳ ಚರಿತ್ರೆ ಸಂಶೋಧನೆ ಮಟ್ಟಿಗೆ ಇಪ್ಪತ್ತನೇ ಶತಮಾನ ಮಹತ್ವದ್ದು. ಈ ಕುರಿತು ಈ ಕಾಲಘಟ್ಟದಲ್ಲಿ ಪ್ರಕಟಗೊಂಡ ಪುಸ್ತಕಗಳು ನೂರಾರಿದ್ದರೆ, ಲೇಖನಗಳು ಸಾವಿರಾರು. ಅಂತೆಯೇ ಅಧ್ಯಯನಕಾರರ ಸಂಖ್ಯೆಯೂ ಕಡಿಮೆಯೇನಲ್ಲ. ತಳವರ್ಗದ ನಿರ್ಲಕ್ಷಿತ ಜಾತಿಸಮುದಾಯಗಳ ಅಧ್ಯಯನದಿಂದ ಆದ ಲಾಭವೆಂದರೆ, ಅವುಗಳ ಚಹರೆಯನ್ನು ಸ್ಪಷ್ಟವಾಗಿ ಗುರುತಿಸುವಂತಾದುದು; ಹಾಗೂ ಹಲವಾರು ಮೂಲ-ಚೂಲಗಳಿಂದ ಸಂಗ್ರಹಿಸಲಾದ ಖಚಿತ ಐತಿಹಾಸಿಕಾಂಶಗಳು ಬೆಳಕಿಗೆ ಬರುವಂತಾದುದು. ಕರ್ನಾಟಕ ಬೇಡ ಸಮುದಾಯಕ್ಕೂ ಇದು ಅನ್ವಯಿಸುತ್ತದೆ.
ಬೇಡ ಸಮುದಾಯ ಕುರಿತು ಈವರೆಗೆ ನಡೆದಿರುವ ವ್ಯಾಪಕ ಅಧ್ಯಯನದ ನೆಲೆಯಲ್ಲಿ, ರಾಷ್ಟ್ರವ್ಯಾಪಿ ನೆಲೆಸಿರುವ ಈ ಸಮುದಾಯದ ನಾನಾ ಹೆಸರುಗಳು ಹಾಗೂ ಪ್ರಭೇದಗಳನ್ನು ಗುರುತಿಸಲಾಗಿದೆ. ಕರ್ನಾಟಕದಲ್ಲಿ ಈ ಸಮುದಾಯದವರನ್ನು ನಾಯಕರು, ನಾಯಕಮಕ್ಕಳು, ವಾಲ್ಮೀಕರು, ವಾಲ್ಮೀಕಿಮಕ್ಕಳು, ಬೇಡರು, ಪಾಳೆಯಗಾರರು, ಗುರಿಕಾರರು, ತಳವಾರರು, ರಾಜಪರಿವಾರದವರು, ಕನ್ನಯ್ಯನ ಕುಲದವರು, ದೊರೆಮಕ್ಕಳು ಮುಂತಾಗಿ ಕರೆದಿದ್ದರೆ; ಆಂಧ್ರದಲ್ಲಿ ಬಾಯಿವಾಳ್ಳು, ಸಂಚುಲು, ರಾಜುಲು, ರಾಜಬಿಡ್ಡಲು, ಪಾಳ್ಳೆಗಾಳ್ಳು, ಕೊಂಡರಾಜುಲು, ಬೋಯಿ ಇತ್ಯಾದಿಯಾಗಿ ಕರೆಯಲಾಗಿದೆ. ತಮಿಳುನಾಡಿನಲ್ಲಿ ರುವವರೆಂದರೆ ವ್ಯಾಧನ್, ನಾಯ್ಡು, ನಾಯರ್, ನಾಯಕನ್, ರಾಜು ಮೊದಲಾದವರು. ವ್ಯಾಧ, ಶಬರ, ಪುಳಿಂದ, ಕಿರಾತ, ರಜಪೂತ ಮುಂತಾದವು ಈ ಸಮುದಾಯಕ್ಕೆ ಅನ್ವಯಿಸಲಾದ ಸಂಸ್ಕೃತ ಶಬ್ದಗಳು. ವಾಲ್ಮೀಕಿ ಮತ್ತು ಕನ್ನಯ್ಯರ ಮೂಲವನ್ನು ಹೇಳಿಕೊಳ್ಳುವವರಲ್ಲಿ ಈ ಸಮುದಾಯದ ಊರುನಾಯಕರು, ಮ್ಯಾಸನಾಯಕರು, ಮಾರಮ್ಮ ನಾಯಕರು, ಮುತ್ಯಾಲ ನಾಯಕರು, ಹಾಲುಬೇಡರು, ಮೊಂಡಬೇಡರು, ಸಂಚುಲು, ಬಿಲ್ಲರು, ರಾಜಪರಿವಾರದವರು, ಕೊಂಡರಾಜುಲು ಮುಖ್ಯರಾಗಿದ್ದು, ಇವರೆಲ್ಲರೂ ಒಂದೇ ಮೂಲ ದವರೆಂದು ಕರೆಸಿಕೊಂಡಿರುವುದುಂಟು.
ಉತ್ತರಭಾರತದಲ್ಲಿ ರಜಪೂತರು, ಮಧ್ಯದಲ್ಲಿ ಮರಾಠರಂತೆ ದಕ್ಷಿಣಭಾರತದಲ್ಲಿ ಪ್ರಮುಖ ಪಾತ್ರ ವಹಿಸಿದವರು ಬೇಡ ಸಮುದಾಯದವರು. ಇವರ ಹಿನ್ನೆಲೆ ಶ್ರೀಮಂತ ವಾದುದಷ್ಟೇ ಅಲ್ಲ, ರೋಚಕವಾದುದು ಸಹಾ. ಮೂಲದಲ್ಲಿ ‘ಕಿರಾತರ ಮುಖಂಡ’ನಾಗಿದ್ದು, ಲಕ್ಷ, ಮೀನ, ಮಲ್ಲರೇ ಮೊದಲಾದ ಏಳುಜನ ಮಕ್ಕಳ ನಾಯಕತ್ವದಲ್ಲಿ ಏಳು ಪಡೆಗಳನ್ನು ರಚಿಸಿ ದರೋಡೆ ಕಾರ್ಯ ನಡೆಸುತ್ತಿದ್ದಂಥಾ, ಸಕಲ ದುರ್ಗುಣಗಳಿಗೂ ಮನೆಯಂತಿದ್ದ, ಅಂದರೆ ವಿಷಜಂತುವಾದ ಸರ್ಪದ ಆವಾಸಸ್ಥಾನವಾದ ಹುತ್ತದಂತಿದ್ದು ‘ವಾಲ್ಮೀಕ’ನೆಂದು ಕರೆಸಿಕೊಂಡಿದ್ದಂಥಾ ಮಹಾಪುರುಷನೇ ಬೇಡ ಸಮುದಾಯದ ವಿಭೂತಿಪುರುಷ. ಶ್ರೀರಾಮನಿಗೆ ಮಾರ್ಗದರ್ಶಕವಾದ ‘ರಾಮಾಯಣ’ ಮಹಾಕಾವ್ಯವನ್ನು ರಚಿಸಿ ಜಗದ್ವಂದ್ಯನೆನಿಸಿದ ಹಾಗೂ ಸಮಕಾಲೀನ ಮುನಿಶ್ರೇಷ್ಠರಾಗಿದ್ದ ವಶಿಷ್ಠ, ವಿಶ್ವಾಮಿತ್ರ ಮೊದಲಾದವರ ಆದರಣೆಗೆ ಪಾತ್ರನಾಗಿದ್ದ ವಾಲ್ಮೀಕಿ ಮಹರ್ಷಿಯನ್ನು ಪೂಜ್ಯಭಾವದಿಂದ, ಗೌರವಾದರಗಳಿಂದ ಅನುಸರಿಸಿದವರೇ ವಾಲ್ಮೀಕಿ ವಂಶದವರು, ಅಂದರೆ ಬೇಡ ಸಮುದಾಯದವರು. ಬೇಡರ ಕಣ್ಣಪ್ಪ, ಶಬರಿ, ಗುಹ, ಏಕಲವ್ಯ ಮೊದಲಾದ ಪರಮಭಕ್ತರೂ ಮಹಾರರೂ ಈ ಸಮುದಾಯದ ಹೆಮ್ಮೆಯ ಪ್ರತೀಕವೆನಿಸಿದರು. ಇಂಥಾ ಪರಂಪರೆ ಈ ಸಮುದಾಯದ ಇತರ ಶ್ರೇಷ್ಠ ಸ್ತ್ರೀ-ಪುರುಷರ ಮೂಲಕ ಅನವರತವೂ ಮುಂದುವರೆದುಕೊಂಡು ಬಂದುದು ಕಂಡಂತೆಯೇ ಇದೆ.
ಯಾವುದೇ ಸಮುದಾಯವಾದರೂ ತನ್ನ ಗುರುತು ಹಾಗೂ ಶ್ರೇಷ್ಠತೆಗಳನ್ನು ತನ್ನದೇ ಐತಿಹಾಸಿಕ ಮತ್ತು ಸಾಂಸ್ಕೃತಿಕ ವೈಶಿಷ್ಟ್ಯತೆಗಳ ಮೂಲಕವೇ ಹೇಳಿಕೊಳ್ಳುತ್ತದೆಂಬುದು ವಾಸ್ತವ ಸಂಗತಿ. ಹಾಗೆಯೇ, ಪೌರಾಣಿಕ ಮತ್ತು ಐತಿಹಾಸಿಕ ಅಂಶಗಳನ್ನು ತನ್ನ ಸಮರ್ಥನೆಗೆ ಹಿನ್ನೆಲೆಯಾಗಿ ಬಳಸಿಕೊಳ್ಳುವುದೊಂದು ಸಾಮಾನ್ಯ ಉಪಕ್ರಮ. ಬೇಡ ಸಮುದಾಯವೂ ಇದಕ್ಕೆ ಹೊರತಲ್ಲ. ಇದೊಂದು ಪ್ರಾಚೀನ ಬುಡಕಟ್ಟು ಸಮುದಾಯವಾಗಿದ್ದು, ಕ್ರಿಸ್ತಪೂರ್ವ ಕಾಲದಿಂದಲೂ ಬೇಟೆಯಾಡುತ್ತಾ ಗುಡ್ಡ-ಕಾಡುಗಳಲ್ಲಿ ಸಂಚರಿಸುತ್ತಿದ್ದಂಥದು. ಕಾಲಾನುಸಾರ ಹಾಗೂ ಸಂದರ್ಭಾನುಸಾರ ದೇಶದ ಉದ್ದಗಲದಲ್ಲೂ ವಿವಿಧ ಸಾಮ್ರಾಟರ ರಾಜಕೀಯ ಸಾಧನೆಯ ಕಾರ್ಯದಲ್ಲಿ, ಪೈಪೋಟಿಯಲ್ಲಿ ಸಹಕರಿಸುತ್ತಾ, ಸ್ಪರ್ಧಿಸುತ್ತಾ ಯೋಧಜನಾಂಗ ವಾಗಿ ಮಾರ್ಪಟ್ಟಂಥಾದ್ದು. ಗುಡ್ಡ-ಕಾಡುಗಳ ಮಧ್ಯೆ ಕಂಡುಬರುತ್ತಿದ್ದ ಬೇಡರ ವಸತಿಸ್ಥಾನ ಗಳನ್ನು ಕುರಿತು ಸೂಚಿಸುತ್ತದೆ ರಾಮಾಯಣ. ಬೇಡಪಡೆಗಳನ್ನು ಕುರಿತು ವಿವರಣೆ ನೀಡುತ್ತದೆ ಮಹಾಭಾರತ. ಪಾಂಡವರ ಪೈಕಿ ಪ್ರತಿಯೊಬ್ಬನಿಗೂ ಒಂದೊಂದು ಪ್ರತ್ಯೇಕ ಬೇಡಪಡೆ ಇದ್ದಿತಂತೆ. ಸಹದೇವ ತಾನು ಕೈಗೊಂಡ ದಿಗ್ವಿಜಯದಲ್ಲಿ ದಕ್ಷಿಣದೇಶದಲ್ಲಿದ್ದ ಬೇಡ ಅರಸರಿಂದ ಕಾಣಿಕೆ ಪಡೆದುಕೊಂಡಿದ್ದನಂತೆ. ದಕ್ಷಿಣದ ಪೈನ ಗಂಗಾತೀರದ ಸುತ್ತಮುತ್ತಲ ಪ್ರದೇಶಕ್ಕೆ ಬೇಡರ ದೊರೆಯೋರ್ವನು ಅಧಿಪತಿಯಾಗಿದ್ದನಂತೆ. ಹಾಗೆಯೇ, ಸೂರ್ಪರಕ ದಿಂದ ರತ್ನಗಿರಿಯವರೆಗಿನ ಪ್ರದೇಶವು ಬೇಡರ ರಾಜ್ಯವಾಗಿದ್ದಿತಂತೆ.
ಚಾರಿತ್ರಿಕಯುಗದಲ್ಲಿ, ದಕ್ಷಿಣದಲ್ಲಿ ದೇವಗಿರಿ, ವಾರಂಗಲ್ಲು, ದ್ವಾರಸಮುದ್ರ, ಆನೆಗೊಂದಿ ಹಾಗೂ ರಾಮೇಶ್ವರದವರೆಗಿನ ಪ್ರಾಂತಗಳವರೊಡನೆ ಕೈಜೋಡಿಸಿ ಪರದೇಶ-ಪರಮತಗಳ ದಾಳಿಕೋರರ ವಿರುದ್ಧ ಸೆಣಸಲು ಈ ಸಮುದಾಯದವರು ಸಜ್ಜಾದುದು ಇತಿಹಾಸದಲ್ಲಿ ದಾಖಲುಗೊಂಡಿದೆ. ಮುಖ್ಯವಾಗಿ, ಯವನ ಪ್ರಾಬಲ್ಯವನ್ನು ವಿರೋಧಿ ಸುವಲ್ಲಿ ಇಡೀ ಭಾರತದ ಇತಿಹಾಸದಲ್ಲಿ ಈ ಸಮುದಾಯವು ‘ಹಿಂದೂ ಯೋಧಪಡೆ’ಯಾಗಿ ರೂಪುಗೊಂಡುದೊಂದು ಮಹತ್ವದ ಹಂತ. ಆನೆಗೊಂದಿ ಸಂಸ್ಥಾನವು ಬೇಡಕೂಟದ ಪ್ರಧಾನ ನೆಲೆಯಾಗಿ ಗುರುತಿಸಲ್ಪಟ್ಟುದು ಒಂದು ಪ್ರಮುಖ ಅಂಶವಾದರೆ, ವಿಜಯನಗರದ ಇತಿಹಾಸ ಪ್ರಸಿದ್ಧ ರತ್ನಸಿಂಹಾಸನ ಅಥವಾ ಕರ್ನಾಟಕ ರತ್ನಸಿಂಹಾಸನವು ಕರ್ನಾಟಕ ಬೇಡಸಮುದಾಯದ ಪ್ರತಿಷ್ಠಿತ ಪ್ರತೀಕವೆನಿಸಿದ ಕುಮಾರರಾಮನ ತಂದೆ ಕಂಪಿಲರಾಯನಿಗೆ ಪರಂಪರಾನುಗತವಾಗಿ ಲಭ್ಯವಾದುದೆಂಬುದು ಇನ್ನೊಂದು ಪ್ರಮುಖ ಅಂಶ. ಇಂದು ಮೈಸೂರು ಒಡೆಯರ ಬಳಿ ಯಿರುವ ರತ್ನಸಿಂಹಾಸನವು ಹಿಂದೆ ಕಂಪಿಲರಾಯನ ಬಳಿ ಇದ್ದಿತೆಂದು ಪ್ರತೀತಿ. ಅವನು ಹದಿಮೂರು ವರ್ಷಗಳ ಕಾಲ ಈ ಸಿಂಹಾಸನದ ಮೇಲೆ ಕುಳಿತು ಆಳ್ವಿಕೆ ನಡೆಸಿದನಂತೆ. ಮೊಗಲರು ಕುಮ್ಮಟದುರ್ಗಕ್ಕೆ ಮುತ್ತಿಗೆ ಹಾಕಿದಾಗ ಈ ಸಿಂಹಾಸನವನ್ನು ಪೆನುಗೊಂಡೆಯ ಬಲವಾದ ಕೋಟೆಯಲ್ಲಿ ಅಡಗಿಸಿಟ್ಟ. ಇದರ ರಹಸ್ಯವನ್ನರಿತಿದ್ದ ವಿದ್ಯಾರಣ್ಯರು ಇದನ್ನು ಆನೆಗೊಂದಿಗೆ ತರಿಸಿ, ಇದರ ಮೇಲೆ ಒಂದನೇ ಹರಿಹರರಾಯನನ್ನು ಕುಳ್ಳಿರಿಸಿ, ೧೩೩೬ರಲ್ಲಿ ಪಟ್ಟಕಟ್ಟಿದರೆಂದು ವ್ಯಕ್ತಪಡುತ್ತದೆ. ಕರ್ನಾಟಕದ ಮಟ್ಟಿಗೆ, ಆನೆಗೊಂದಿಯೇ ಬೇಡ ಸಮುದಾಯದ ಮೊದಲನೇ ಪಾಳೆಯಪಟ್ಟೆಂದು ಭಾವಿಸಲಾಗುತ್ತದೆ. ಹಾಗೆಯೇ, ಸುಮಾರು ಹತ್ತನೇ ಶತಮಾನದಲ್ಲೆ ಬೇಡ ಪಾಳೆಯಗಾರರು ಕರ್ನಾಟಕದಲ್ಲಿ ಅಸ್ತಿತ್ವಕ್ಕೆ ಬಂದರೆಂದು ಸಮರ್ಥಿಸಲಾಗುತ್ತದೆ.
ನಾಯಂಕರ ವ್ಯವಸ್ಥೆಯ ಸ್ಥಾಪನೆಯ ಮಟ್ಟಿಗೆ, ಹನ್ನೆರಡನೇ ಶತಮಾನದಲ್ಲಿ ಅಸ್ತಿತ್ವಕ್ಕೆ ಬಂದ ಆಂಧ್ರ ಕಾಕತೀಯ ಸಾಮ್ರಾಜ್ಯದ ಕೊಡುಗೆ ಅರ್ಥಪೂರ್ಣವಾದುದು. ಕಾಕತೀಯ ಸಾಮ್ರಾಟ / ಸಾಮ್ರಾಜ್ಞಿಯರಾದ ಗಣಪತಿದೇವ (೧೧೯೯-೧೨೬೨), ರುದ್ರಮದೇವಿ ಅಥವಾ ರುದ್ರಾಂಬಾ (೧೨೬೨-೧೨೮೯), ಇಮ್ಮಡಿ ಪ್ರತಾಪರುದ್ರ (೧೨೮೯-೧೩೨೩), ಪ್ರೋನಾಯಕ ಮತ್ತು ಕಾಪಯನಾಯಕರು ಎಲ್ಲ ಕುಲದ ನಾಯಕರು ಅಥವಾ ಪಾಳೆಯಗಾರರನ್ನು ಸೇರಿಸಿ ಸ್ಥಾಪಿಸಿದ್ದ ನಾಯಂಕರ ಒಕ್ಕೂಟ(Confederacy)ವನ್ನು ಬೆಳೆಸಿದುದು ದಕ್ಷಿಣ ಭಾರತದ ಇತಿಹಾಸದಲ್ಲಿ ಹಿಂದೂ ಸಾಮ್ರಾಜ್ಯಶಾಹಿಯು ಇಟ್ಟ ಮಹತ್ವದ ಹೆಜ್ಜೆಯೆನ್ನ ಬಹುದು. ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯ ಹಿನ್ನೆಲೆಯಲ್ಲಿ ಕಾಕತೀಯರು ಹುಟ್ಟು ಹಾಕಿದ ನಾಯಂಕರ ಪದ್ಧತಿ ಪರಿಣಾಮಕಾರಿಯಾಗಿ ಕೆಲಸ ಮಾಡಿತು. ಈ ನಾಯಂಕರ ಒಕ್ಕೂಟದ ಕಮ್ಮ, ರೆಡ್ಡಿ, ಬೋಯ ಅಥವಾ ಬೇಡ, ಬಲಿಜವರ್ಗಗಳ ನಾಯಕರನೇಕರು ತಮ್ಮ ಸಂಗಡಿಗರು ಮತ್ತು ಬಂಧುಗಳೇ ಆಗಿದ್ದ ವಿಜಯನಗರ ಅರಸರ ಅಧೀನದ ನಾಯಂಕರ ವ್ಯವಸ್ಥೆಯನ್ನು ಒಪ್ಪಿಕೊಂಡರು; ಹಂಪಿ-ವಿಜಯನಗರದ ಪಟ್ಟಣ ಮತ್ತು ಕೋಟೆಗಳ ನಿರ್ಮಾಣದಲ್ಲಿ ತಮ್ಮ ಸಹಕಾರವನ್ನಿತ್ತರು. ಇದರಿಂದ ತೆಲುಗುಪ್ರದೇಶ ಮಾತ್ರ ವಲ್ಲದೆ, ತಮಿಳುನಾಡು, ಕರ್ನಾಟಕದ ಕೋಲಾರ ಮತ್ತಿತರ ಪ್ರದೇಶಗಳು ವಿಜಯನಗರದ ಆಧಿಪತ್ಯಕ್ಕೆ ಒಳಪಟ್ಟು ವಿಶಾಲವಾದ ಸಾಮ್ರಾಜ್ಯ ನಿರ್ಮಾಣಗೊಂಡಿತು. ಕರ್ನಾಟಕದ ವ್ಯಾಪ್ತಿಯಲ್ಲಿ ಬೇಡನಾಯಕರು ಪ್ರಧಾನ ಪಾತ್ರವಹಿಸಿದರು.
ವಿಜಯನಗರ ಚರಿತ್ರೆಯ ಮಟ್ಟಿಗೆ, ಆರಂಭದಲ್ಲಿದ್ದ ಬಹುಪಾಲು ನಾಯಕರು ಕನ್ನಡಿಗರು; ಆ ನಂತರ ತೆಲುಗುಮೂಲದ ನಾಯಕರು ಕಾಣಿಸಿಕೊಂಡರೆಂದು ಹೇಳುತ್ತಾರೆ ಇತಿಹಾಸಕಾರರು. ವಿಜಯನಗರ ಅಳವಡಿಸಿಕೊಂಡ ನಾಯಂಕರ ಪದ್ಧತಿಯನ್ನು ಕನ್ನಡ ಮತ್ತು ತಮಿಳುಭಾಷೆಗಳಲ್ಲಿ ನಾಯಕತನ / ನಾಯಕತನಮ್(<ನಾಯಕಟ್ಟನಮ್) ಎಂದು ಕರೆದಿದ್ದರೆ, ತೆಲುಗಿನಲ್ಲಿ ಇದನ್ನು ನಾಯಂಕರಮ್ ಎನ್ನಲಾಯಿತು. ಈ ನಾಯಕ / ನಾಯಂಕರ ವ್ಯವಸ್ಥೆಯು ಪೂರ್ಣಪ್ರಮಾಣದಲ್ಲಿ ರೂಪುಗೊಂಡುದು ಕೃಷ್ಣದೇವರಾಯನ ಕಾಲದಲ್ಲಿ.
* * *
ಭಾರತದ ಮಧ್ಯಕಾಲೀನ ಚರಿತ್ರೆಯಲ್ಲಿ, ಮುಖ್ಯವಾಗಿ ದಖನ್ ರಾಜಕೀಯ ಬೆಳವಣಿಗೆ ಗಳಲ್ಲಿ ನಾಯಕರು ಅಥವಾ ಪಾಳೆಯಗಾರರು ನಿರ್ವಹಿಸಿದ ಪಾತ್ರ ಗಮನೀಯವಾದುದೆನ್ನಲು ಅಡ್ಡಿಯಿಲ್ಲ. ಮೊಗಲ್ ಸಾಮ್ರಾಟ ಔರಂಗಜೇಬನ ವಿರುದ್ಧ ಸೆಟೆದು ನಿಂತ ಮರಾಠಾ ಪ್ರಭುತ್ವಕ್ಕೆ ಇವರು ತಮ್ಮ ನಿಷ್ಠೆಯನ್ನು ತೋರಿದ ಪರಿಣಾಮವಾಗಿ ದಕ್ಷಿಣದ ಮುಸ್ಲಿಂ ಆಕ್ರಮಣಕಾರರ ಪ್ರಾಬಲ್ಯವನ್ನು ಮುರಿಯಲು ಇತರ ಅರಸರಿಗೆ ಸಾಧ್ಯವಾಯಿತೆಂದು ವ್ಯಕ್ತಪಡುತ್ತದೆ.
ಬೇಡದೊರೆಗಳ ಅಥವಾ ನಾಯಕರ ವರ್ಚಸ್ಸನ್ನು ಕುಗ್ಗಿಸಲು ಸತತ ಪ್ರಯತ್ನಿಸಿದವರಲ್ಲಿ ಶ್ರೀರಂಗಪಟ್ಟಣದ ನವಾಬರು ಹಾಗೂ ಇಂಗ್ಲಿಷರು ಮುಖ್ಯರು. ಬೇಡ ಸಂಸ್ಥಾನಿಕರು ತಮ್ಮ ಮಧ್ಯೆಯೇ ಪರಸ್ಪರ ಕಚ್ಚಾಡಿ ನಾಶಗೊಳ್ಳುವಂತೆ ನವಾಬ್ ಹೈದರ್‌ಅಲಿಖಾನ್ ಮತ್ತು ಟಿಪ್ಪುಸುಲ್ತಾನರು ಹುನ್ನಾರ ನಡೆಸಿದರೆ, ಶಸ್ತ್ರೋಪಜೀವಿಗಳಾದ ನಾಯಕರನ್ನು ಶಸ್ತ್ರರಹಿತರನ್ನಾಗಿಸಿ ದುರ್ಬಲಗೊಳಿಸುವ ಇಂಗ್ಲಿಷರ ಹವಣಿಕೆ ಅವರಿಗೇ ತಿರುಗುಬಾಣ ವಾದುದನ್ನು ಚರಿತ್ರೆ ಹೇಳುತ್ತದೆ. ಹೈದರ್‌ಅಲಿಯು ಪಾಳೆಯಗಾರರ ವಿರೋಧಿಯಾಗಿದ್ದರೂ ತನ್ನ ರಾಜಕೀಯ ಲಾಭಕ್ಕಾಗಿ ಅವರನ್ನು ಸಂದರ್ಭಾನುಸಾರ ಬಳಸಿಕೊಳ್ಳುತ್ತಿದ್ದ; ತನ್ನ ವಿರೋಧಿಗಳನ್ನು ಬಗ್ಗುಬಡಿಯಲು ಪಾಳೆಯಗಾರರ ದಂಡನ್ನು ನಿಯೋಜಿಸುತ್ತಿದ್ದ. ೧೭೬೭ ಸೆಪ್ಟೆಂಬರ್ ೨೬ರ ರಹಸ್ಯವರದಿಗಳು ತಿಳಿಸುವಂತೆ, ಹೈದರ್‌ನ ಸೇನೆಯು ೫೦೦೦ ಮಂದಿ ಬೇಡಯೋಧರನ್ನು ಒಳಗೊಂಡಿದ್ದಿತು.
ನಾಯಕ ಪಾಳೆಯಗಾರರಿಗೆ ಸಂಬಂಧಿಸಿದಂತೆ ಇಂಗ್ಲಿಷರ ಕಾರ್ಯನೀತಿಯಾದರೂ ಹೈದರ್‌ಅಲಿಗಿಂತ ಭಿನ್ನವಾಗಿರಲಿಲ್ಲ. ಪಾಳೆಯಗಾರರೆಲ್ಲರೂ ದರೋಡೆಕೋರರೆಂದು ನಿರ್ಣಯಿಸಿದ್ದವರು ಈ ಇಂಗ್ಲಿಷರು. ಹೈದರ್‌ಅಲಿಯ ಪ್ರಾಬಲ್ಯವನ್ನು ಮುರಿಯಲೋಸುಗ ಮಾತ್ರ ಪಾಳೆಯಗಾರರ ಸೈನಿಕ ನೆರವನ್ನು ನೆಚ್ಚಿಕೊಂಡ ಇಂಗ್ಲಿಷರು, ಬೇಡಪಡೆಗಳ ಬಗೆಗೆ ಸದಾ ಸಂಶಯಗ್ರಸ್ತರಾಗಿರುತ್ತಿದ್ದುದು ಸಹಜ. ಆದರೆ ಪಾಳೆಯಗಾರ ಸಂಸ್ಥಾನಗಳ ಮೇಲೆ ಹಿಡಿತ ಸಾಧಿಸುವ ಅವರ ಉಪಾಯ ಮತ್ತು ಪ್ರಯತ್ನಗಳು ಪೂರ್ತ ಯಶಸ್ವಿಯಾಗಲಿಲ್ಲ ವೆನ್ನುವುದು ಗಮನಾರ್ಹ. ಈ ಕಾರಣಕ್ಕಾಗಿಯೇ ಕಡೆಯಲ್ಲಿ ಇಂಗ್ಲಿಷರು ಕಂಡುಕೊಂಡ ಮಾರ್ಗೋಪಾಯವೆಂದರೆ, ಈ ಪಾಳೆಯಗಾರರನ್ನು ಕಂದಾಯ ಸಂಗ್ರಹಣಾಧಿಕಾರಿಗಳನ್ನಾಗಿ ನಿಯೋಜಿಸಿಕೊಂಡುದು; ಹಾಗೂ ಅವರಿಗೆ ಸ್ವತಂತ್ರಾಧಿಕಾರ ನೀಡುವುದರೊಡನೆ ಇತರ ಪಾಳೆಯಗಾರರ ಮೇಲೆ ಆಧಿಪತ್ಯ ಸ್ಥಾಪಿಸಲು ಅವಕಾಶ ಮಾಡಿಕೊಟ್ಟುದು. ಇಷ್ಟಲ್ಲದೆ, ಪಾಳೆಯಗಾರ ಮನೆತನದವರಿಗೆ ಜಹUರು ಮತ್ತು ರಾಜಧನಗಳನ್ನು ಗೊತ್ತುಪಡಿಸಿ, ಸ್ಥಳೀಯವಾಗಿ ಅವರ ಸಹಾಯ-ಸಹಕಾರಗಳನ್ನು ಉಳಿಸಿಕೊಳ್ಳುವುದು ಸಹಾ ಅವರಿಗೆ ಮುಖ್ಯವೆನಿಸಿತು.
ಆದರೆ ಅಸಂಘಟಿತ ನೆಲೆಯಲ್ಲಿ ಸೊರಗಿಹೋಗಿದ್ದ ದಕ್ಷಿಣಭಾರತದ ನಾಯಕ ಪಾಳೆಯ ಗಾರರು, ಇಂಗ್ಲಿಷರ ರಾಜಕೀಯ ಇಚ್ಛಾಶಕ್ತಿಯ ಎದುರು ಒಗ್ಗೂಡಿ ಹೋರಾಡುವ ಸಾಮರ್ಥ್ಯವಿಲ್ಲದವರೆನಿಸಿದುದು ವಾಸ್ತವ. ಬಹಳಷ್ಟು ಮಂದಿ ಪಾಳೆಯಗಾರರು ಸದ್ದಿಲ್ಲದೆ ತೆರೆಮರೆಗೆ ಸರಿದು ತಮ್ಮ ಚಹರೆಗಳನ್ನು ಪೂರ್ತ ಕಳೆದುಕೊಂಡರೆ, ಉಳಿದ ಪಾಳೆಯಗಾರರು ಜೀವನಾಂಶವನ್ನೊ ತೆರಿಗೆರಹಿತ ಭೂಹಿಡುವಳಿಯನ್ನೊ ಪಡೆದುಕೊಳ್ಳುವುದರೊಡನೆ ಸ್ಥಿತ್ಯಂತರಗೊಂಡ ರಾಜಕೀಯ ಪರಿಸರಕ್ಕೆ ಹೊಂದಿಕೊಂಡರು. ಪಾಳೆಯಗಾರಶಾಹಿಯು ಜಮೀನ್ದಾರಿ ವ್ಯವಸ್ಥೆಗೆ ಪೂರಕವೆಂಬಂತೆ ಕಂಡುಬಂದುದೊಂದು ಗಮನಾರ್ಹ ಬೆಳವಣಿಗೆ.
* * *
ದೇಶೀಯ ದಾಖಲೆಗಳು, ಸಾಹಿತ್ಯಕೃತಿಗಳು ಸಹಾ ಪಾಳೆಯಗಾರರ ಮೂಲ ಸ್ವಭಾವ, ಬದುಕನ್ನು ಕುರಿತು ನಾನಾ ತೆರನಲ್ಲಿ ವರ್ಣಿಸುತ್ತವೆ. ಇವುಗಳಲ್ಲಿ ಬೇಡ ಸಮುದಾಯದ ನಾಯಕ ಪಾಳೆಯಗಾರರಿಗೆ ಸಂಬಂಧಿಸಿದ ವಿವರಗಳೇ ಹೆಚ್ಚು. ಬೇಡಕುಲವನ್ನು, ಬೇಡ ರರನ್ನು ಭೀಭತ್ಸ ರೀತಿಯಲ್ಲಿ ಚಿತ್ರಿಸುವ ಪರಿಪಾಠ ಹಿಂದಿನಿಂದಲೂ ಇದ್ದು, ಜನಸಾಮಾನ್ಯ ರಲ್ಲೂ ಇಂಥದೇ ದೃಷ್ಟಿ ಸ್ಥಿರವಾಗಿರುವಂತೆ ಮಾಡುವಲ್ಲಿ ಕೆಲವು ಸಾಹಿತ್ಯಕೃತಿಗಳು ಪರಿಣಾಮಕಾರಿ ಪಾತ್ರ ನಿರ್ವಹಿಸಿವೆ.
ಈ ಮಟ್ಟಿಗೆ, ಕೆಲವು ದೇಶಿ ಚರಿತ್ರಕಾರರೂ ಹಿಂದೆ ಬಿದ್ದಿಲ್ಲ. ದುರ್ಭೇದ್ಯ ದುರ್ಗಗಳುಳ್ಳ ಬೆಟ್ಟ-ಕಾಡುಗಳಲ್ಲಿ ವಾಸಮಾಡುತ್ತಿದ್ದ ಬೇಡಪಡೆಯವರನ್ನು ಕ್ರೂರಿಗಳೆಂದು, ಸುಲಿಗೆಕೋರ ರೆಂದು, ನರಹಂತಕರೆಂದು – ಹೀಗೆ ನಾನಾ ವಿಧದಲ್ಲಿ ವರ್ಣಿಸುವ ಇಂಥಾ ಚರಿತ್ರಕಾರರು, ಈ ಬೇಡಪಡೆಯವರು ಹಿಂದೂ ಸಾಮಂತವರ್ಗಕ್ಕೆ ಸೇರಿದ ಸಾಹಸಿಗಳೆಂದು, ನಿಸ್ಸೀಮ ದೈವಭಕ್ತರೆಂದು, ಗುಡಿ-ದೇಗುಲ-ಮಠ-ಮಾನ್ಯಗಳ ನಿಸ್ಪೃಹ ರಕ್ಷಕರೆಂದು, ಧರ್ಮ-ಸಂಸ್ಕೃತಿ ಗಳ ಮಹಾಪೋಷಕರೆಂದು, ಮಹಾಪ್ರಭುಗಳ ನಿಷ್ಠಾವಂತ ಅನುಯಾಯಿಗಳೆಂದು ತಮ್ಮ ಬರವಣಿಗೆಗಳಲ್ಲಿ ಕೊಂಡಾಡುತ್ತಾರೆ. ‘ಸನಾತನ ಧರ್ಮರಕ್ಷಕ’ರೆಂಬ ಹಣೆಪಟ್ಟಿ ಹಚ್ಚಿ, ಹಿಂದೂ ಕಲ್ಪನೆಯ ಚರಿತ್ರೆಯ ತೆಕ್ಕೆಯಲ್ಲಿ ಬಂಧಿಸಿಟ್ಟಿರುವವರೇ ಬೇಡದೊರೆಗಳನ್ನು ಕುರಿತು ಈ ಥರದ ವರ್ಣನೆಗಳ ಮೂಲಕ ಲೇವಡಿಗೊಳಪಡಿಸುವ ಪ್ರಯತ್ನ ಕೈಗೊಂಡಿರುವುದುಂಟು.
ಇನ್ನೊಂದು ಪ್ರಮುಖ ಅಂಶವೆಂದರೆ, ಸದ್ಯದ ಮಾಹಿತಿಯ ಪ್ರಕಾರ, ತೆರೆಮರೆಗೆ ಸರಿದ ಹಾಗೂ ಜೀವಂತ ಪಾಳೆಯಪಟ್ಟುಗಳ ಸಂಖ್ಯೆ ಇನ್ನೂರನ್ನು ಮುಟ್ಟುತ್ತದೆ. ಇವೆಲ್ಲವೂ ಈಗಿನ ಕರ್ನಾಟಕದ ವ್ಯಾಪ್ತಿಯಲ್ಲಿ ಬರುವಂಥವು. ಇವುಗಳಲ್ಲಿ ಬೇಡನಾಯಕರ ಸಂಖ್ಯೆಯೇ ನೂರನ್ನು ಮೀರುತ್ತದೆ. ಇಲ್ಲಿಯ ಪ್ರಶ್ನೆಯೆಂದರೆ, ಪಾಳೆಯಗಾರರನ್ನು ಕುರಿತ ಅಧ್ಯಯನದಲ್ಲಿ ಇಷ್ಟು ಮಂದಿ ಸಂಸ್ಥಾನಿಕರನ್ನು ಗುರುತಿಸಲಾದೀತೆ? ಇನ್ನು ದಕ್ಷಿಣ ಭಾರತದಾದ್ಯಂತ ಕಂಡುಬರುವ ಬೇಡನಾಯಕರನ್ನು ಕುರಿತು ಸಮಗ್ರವಾಗಿ ಪರಿಶೀಲಿಸಲಾದೀತೆ? ಈ ಕಾರಣವಾಗಿ, ಇವರನ್ನು ಕುರಿತು ಚಿತ್ರಿಸುವಾಗಲೆಲ್ಲ ನಮ್ಮ ಬಹುಪಾಲು ದೇಶಿ ಚರಿತ್ರಕಾರರು ತಕ್ಕಮಟ್ಟಿಗಾದರೂ ಗೊಂದಲಕ್ಕೊಳಗಾಗುವುದುಂಟು. ಮಾಹಿತಿಯ ಕೊರತೆಯಂತೂ ಅಪಾರ. ಒಂದು ಪ್ರದೇಶದ ಆಡಳಿತ ವ್ಯವಸ್ಥೆಯಲ್ಲಿ ಈ ನಾಯಕರು ನಿರ್ವಹಿಸುತ್ತಿದ್ದ ಜವಾಬ್ದಾರಿಯ ಸ್ವರೂಪ ಇವರಿಗೆ ಸರಿಯಾಗಿ ಅರ್ಥವಾಗದಿರುವುದಕ್ಕೆ ಇದು ಒಂದು ಕಾರಣವೆಂದಾದರೆ, ಕೆಲವೊಮ್ಮೆ ಈ ಸ್ಥಳೀಯ ಪ್ರಭುಗಳು ಸ್ವತಂತ್ರ ಅರಸರಂತೆ ಕಾರ್ಯಮಗ್ನರಾಗುತ್ತಿದ್ದುದೂ ವರ್ತಿಸುತ್ತಿದ್ದುದೂ ಇದಕ್ಕೆ ಇನ್ನೊಂದು ಕಾರಣವಿರಬಹುದು. ಅಲ್ಲದೆ, ಇಂಗ್ಲಿಷ್ ಆಡಳಿತಗಾರರು, ಗ್ರಂಥಕರ್ತರು ಮೊದಲಾದವರು ಬೇಡಪಾಳೆಯಗಾರ ರನ್ನು ಕುರಿತು ವಿಕಾರವಾಗಿ ಚಿತ್ರಿಸಿರುವುದೂ ದೇಶಿ ಚರಿತ್ರಕಾರರ ಆಲೋಚನೆಗಳು ಹಳಿ ತಪ್ಪಲು ಕಾರಣವೆನಿಸಿರುವುದುಂಟು. ಆದ್ದರಿಂದ ಇಂಥಾ ಚರಿತ್ರಕಾರರು ದ್ವಂದ್ವ ನಿಲುವು ತಳೆಯುವಂತಾಗಲು ಸಮಗ್ರ ಅಧ್ಯಯನದ ಕೊರತೆ ಹಾಗೂ ನಿರ್ದಿಷ್ಟ ತಿಳಿವಳಿಕೆಯ ಅಭಾವವೇ ಕಾರಣ ಎನ್ನಬಹುದು. ಬೇಡ ಪಾಳೆಯಗಾರರೆಂದರೆ ನಿಷ್ಕರುಣಿಗಳೆಂದು ಜರೆಯುವ ಕೆಲವು ದೇಶಿ ಚರಿತ್ರಕಾರರು ಇಂಗ್ಲಿಷ್ ಗ್ರಂಥಕರ್ತರ ಅನುಯಾಯಿಗಳಂತಿದ್ದು, ಪಾಳೆಯಗಾರರ ವಿಷಯದಲ್ಲಿ ಸ್ವತಃ ತಾವೇ ನಿಷ್ಕರುಣಿಗಳಂತಿರುವುದು ವಿಪರ್ಯಾಸ. ಅರೆಬರೆ ತಿಳಿವಳಿಕೆಯು ವಿದ್ವಾಂಸರಲ್ಲಿ ಆಲಸ್ಯವನ್ನೂ ಅವಿವೇಕವನ್ನೂ ಅಲಕ್ಷ್ಯತನವನ್ನೂ ಉಂಟುಮಾಡಬಲ್ಲದು.
ಊಳಿಗಮಾನ್ಯ ವ್ಯವಸ್ಥೆಯ ಮೂಲಕ ತನ್ನ ಹುಟ್ಟನ್ನು ಕಂಡುಕೊಂಡ ಪಾಳೆಯಗಾರ ಶಾಹಿಯ ವಿರುದ್ಧ ಇಂಗ್ಲಿಷ್ ಅಧಿಕಾರಿಗಳ ಮತ್ತು ಬರಹಗಾರರ ಅಸಮಾಧಾನಕ್ಕೆ ಇದ್ದಿರುವ ಪ್ರಮುಖ ಕಾರಣವಾದರೂ ಏನು? ಒಂದು ಮಾತಿನಲ್ಲಿ ಹೇಳುವುದಾದರೆ, ಭಾರತೀಯ ಪಾಳೆಯಗಾರಶಾಹಿಯು ಇಂಗ್ಲಿಷ್ ವಸಾಹತುಶಾಹಿಯೊಡನೆ ಮುಖಾಮುಖಿಯಾದುದೇ ಕಾರಣ. ಈ ಬಗೆಗೆ ಪ್ರತ್ಯೇಕವಾಗಿ ಹಾಗೂ ದೀರ್ಘವಾಗಿ ವಿವರಿಸುವ ಅಗತ್ಯವಿರುವುದರಿಂದ ಅದನ್ನು ಇಲ್ಲಿ ಪ್ರಸ್ತಾಪಿಸದೆ, ದೇಶಿ ಬರಹಗಾರರ ಮೇಲೆ ಪ್ರಭಾವ ಬೀರಿದ ಕೆಲವು ಇಂಗ್ಲಿಷ್ ಅಧಿಕಾರಿಗಳು ಹಾಗೂ ಲೇಖಕರ ಹೆಸರುಗಳನ್ನಷ್ಟೆ ಇಲ್ಲಿ ಉಲ್ಲೇಖಿಸಬಹುದು. ಸರ್ ಥಾಮಸ್ ಮನ್ರೊ, ಎ. ಜೆ. ಅರ್ಬಥ್‌ನಾಟ್, ಡಿ. ಕ್ಯಾಂಪ್‌ಬೆಲ್, ಬೇಡನ್ ಪೊವೆಲ್, ಫ್ರಾನ್ಸಿಸ್ ಬುಕಾನನ್, ಹರ್ಡಿಸ್, ವಿಲ್ಸನ್, ರಾಬರ್ಟ್ ಸಿವೆಲ್, ಸಿ. ಡಿ. ಮ್ಯಾಕ್ಲೀನ್, ಬಿಷಪ್ ಆರ್. ಕಾಲ್ಡ್‌ವೆಲ್, ಜೆ. ಹೆಚ್. ನೆಲ್ಸನ್ ಮೊದಲಾದವರು ತಮ್ಮ ಆಡಳಿತಶಾಹಿ ದೃಷ್ಟಿಕೋನದಿಂದ ಪಾಳೆಯಗಾರಶಾಹಿಯನ್ನು ಅರ್ಥೈಸಲು ಪ್ರಯತ್ನಿಸಿದರು. ತಾವು ಅಧಿಕಾರಕ್ಕೆ ಬರುವ ಮುನ್ನ ಅಥವಾ ಸಂಸ್ಥಾನಗಳನ್ನು ಸ್ಥಾಪಿಸಿಕೊಳ್ಳುವ ಮುನ್ನ ಪಾಳೆಯಗಾರರೆಲ್ಲರೂ ಕೊಳ್ಳೆಕೋರರಾಗಿದ್ದರೆಂಬುದು ಈ ವರ್ಗದವರ ಆರೋಪ. ಮದರಾಸು ಪ್ರಾಂತದ ಕಂದಾಯ ಇಲಾಖೆಯಲ್ಲಿ ಇಂಗ್ಲಿಷ್ ಸರ್ಕಾರದ ಕಾರ್ಯ ದರ್ಶಿಯಾಗಿದ್ದ ಭಾರತೀಯ ಅಧಿಕಾರಿ ದಿವಾನ್ ಬಹಾದ್ದೂರ್ ಎಸ್. ಶ್ರೀನಿವಾಸ ರಾಘವೈಯ್ಯಂಗಾರ್ ಎಂಬಾತನೂ ೧೮೯೨ರಲ್ಲಿ ಸರ್ಕಾರದ ಪರವಾಗಿ ಸಿದ್ಧಪಡಿಸಿದ ತನ್ನ ಮೊಮೋರೆಂಡಮ್‌ನಲ್ಲಿ ಈ ಅಧಿಕಾರಿಗಳ ಜಾಡಿನಲ್ಲಿಯೇ ಸಾಗಿ ಪಾಳೆಯಗಾರಶಾಹಿಯನ್ನು ಟೀಕಿಸಿದ್ದಾನೆ. ಆದರೆ ‘\<uವೆಲ್ಲಿ ಮ್ಯಾನ್ಯುಅಲ್’ ರಚಿಸಿದ ಎ. ಜೆ. ಸ್ಟುವರ್ಟ್ ಅಂಥವರು ಯೂರೋಪಿನ ಫ್ಯೂಡಲ್ ವ್ಯವಸ್ಥೆಗೆ ಪಾಳೆಯಗಾರಶಾಹಿಯನ್ನು ಹೋಲಿಸಿ ಅತ್ಯಂತ ಅರ್ಹ ಸಮರ್ಥನೆ ನೀಡಿರುವುದುಂಟು.
ಹಾಗೆಯೇ, ದಕ್ಷಿಣಭಾರತದ ಪಾಳೆಯಗಾರಶಾಹಿಯನ್ನು ಕುರಿತು ತಕ್ಕಮಟ್ಟಿಗಾದರೂ ಕೆಲಸ ಮಾಡಿರುವ ಆರ್. ಸತ್ಯನಾಥ ಅಯ್ಯರ್, ಟಿ. ವಿ. ಮಹಾಲಿಂಗಂ, ಕೆ. ರಾಜಯ್ಯನ್, ಸಿ. ಎಸ್. ಶ್ರೀನಿವಾಸಾಚಾರಿ, ಪಿ. ಬಿ. ರಾಮಚಂದ್ರರಾವ್, ಬಿ. ಕೇಶವನಾರಾಯಣ, ಕೆ. ವಿಶ್ವನಾಥ, ಸೇತುಮಾಧವರಾವ್ ಪಗಡಿ ಮೊದಲಾದವರು ಪಾಳೆಯಗಾರಶಾಹಿ ಕುರಿತು ನಮ್ಮ ಕೆಲವು ದೇಶಿ ಚರಿತ್ರಕಾರರ ದೃಷ್ಟಿಕೋನ-ಧೋರಣೆಗಳನ್ನು ಬದಲಾಯಿಸುವಲ್ಲಿ ಸಫಲರಾಗಿದ್ದಾರೆನ್ನಬಹುದು. ಆದರೆ ಕರ್ನಾಟಕದ ಮಟ್ಟಿಗೆ, ತಾತ್ವಿಕ ನೆಲೆಯಲ್ಲಿ, ಎಂ. ಎಸ್. ಪುಟ್ಟಣ್ಣ, ಹುಲ್ಲೂರು ಶ್ರೀನಿವಾಸ ಜೋಯಿಸ, ಹೆಚ್. ವಿ. ರನಾಯಕ ‘ಹರತಿ’, ಎಂ. ವಿ. ಚಿತ್ರಲಿಂಗಯ್ಯ ಮೊದಲಾದವರು ಪಾಳೆಯಗಾರಶಾಹಿಯನ್ನು ಸ್ವಲ್ಪಮಟ್ಟಿಗಾದರೂ ವಿಶ್ಲೇಷಿಸಿರುವುದುಂಟು. ಬಿಚ್ಚುಗತ್ತಿ ದೊಡ್ಡಮದಕರಿನಾಯಕ, ಪಾವಗಡದ ವಿ. ರಂಗನಾಯಕ, ದ್ಯಾಮವ್ವನಹಳ್ಳಿಯ ಪಂಡಿತ ರೇವಣ್ಣಶಾಸ್ತ್ರಿ, ಕೃಷ್ಣಮೂರ್ತಿ ಹನೂರು, ಕರಿಶೆಟ್ಟಿ ರುದ್ರಪ್ಪ, ಮೀರಾಸಾಬಿಹಳ್ಳಿ ಶಿವಣ್ಣ, ವಿರೂಪಾಕ್ಷಿ ಪೂಜಾರಹಳ್ಳಿ, ಆರ್. ರಾಜಣ್ಣ, ರಂಗದಾಸ್, ದಳವಾಯಿ ಪರಶುರಾಮನಾಯಕ – ಇಂಥವರು ಬೇಡನಾಯಕರ ಸಾಂಸ್ಕೃತಿಕ ನೆಲೆಗಳನ್ನು ವಿಮರ್ಶಿಸಿರುವುದುಂಟು. ಉಳಿದಂತೆ, ಹಲವಾರು ಪ್ರತಿಷ್ಠಿತ ಸಂಶೋಧಕರು ಹಾಗೂ ಚರಿತ್ರಕಾರರು ಪಾಳೆಯಗಾರರ ಇತಿಹಾಸ, ಸಂಸ್ಕೃತಿ, ಆಡಳಿತ ಸ್ವರೂಪ ಇತ್ಯಾದಿ ಕುರಿತು ಕೃತಿಗಳನ್ನು ರಚಿಸಿರುವರಷ್ಟೆ.
* * *
ಬೇಡನಾಯಕರ ದೈವ, ಮೂಲಪುರುಷ, ರ, ಮನೆತನ, ಸ್ಮಾರಕ ಇತ್ಯಾದಿ ಪ್ರತಿಷ್ಠಿತ ಲಾಂಛನ / ಪ್ರತೀಕಗಳನ್ನು ಜರೆಯುತ್ತಾ, ಆ ಬಗೆಗೆ ಸಾಕಷ್ಟು ಹಗುರವಾಗಿ ಬರೆಯುವ ವರಿಗೇನೂ ಕೊರತೆಯಿಲ್ಲ. ಈವರೆಗೆ ಸರಿಯಾಗಿ ಗ್ರಹಿಸಲಾಗದ ಈ ಸಮುದಾಯದವರ ಚರಿತ್ರೆಯ ಕೆಲವು ಲೋಪ-ದೋಷಗಳನ್ನಷ್ಟೆ ಎತ್ತಿ ಹೇಳುತ್ತಾ ಇವರ ‘ತೇಜೋವಧೆ’ ಮಾಡಲೆತ್ನಿಸುವ ಬರಹಗಳೂ ಸಾಕಷ್ಟಿವೆ. ಬೇಡ ಸಮುದಾಯದ ಶ್ರೇಷ್ಠ ಹಾಗೂ ಹೆಮ್ಮೆಯ ಪ್ರತೀಕ / ಪ್ರತಿನಿಧಿಯೆನಿಸಿರುವ ಕುಮಾರರಾಮನ ಬಗೆಗಿನ ‘ಅಪಸ್ವರ’ ಈಚಿನದು. ಚಿತ್ರದುರ್ಗವೂ ಒಳಗೊಂಡಂತೆ, ತರೀಕೆರೆ / ಸಂತೆಬೆನ್ನೂರು, ಆನೆಗೊಂದಿ ಮೊದಲಾದ ಸಂಸ್ಥಾನಗಳೂ ಇದರಿಂದ ಹೊರತಾಗಿಲ್ಲ. ಮತೀಯ ಸಾಮರಸ್ಯ ಕದಡುವ ಕಾರಣವಾಗಿ ಆಯಾ ಸಂದರ್ಭಗಳಿಗನುಸಾರ ‘ಸೃಷ್ಟಿಸಲಾದ’ ತಾಮ್ರಪತ್ರ / ಜಯರೇಖೆ ಹಾಗೂ ಕಾಗದದ ದಾಖಲೆಗಳೂ ಇಂಥಾ ಉದ್ದೇಶಕ್ಕೆ ಬಳಕೆಗೊಳ್ಳುತ್ತಿರುವುದೊಂದು ಆತಂಕದ ಬೆಳವಣಿಗೆ ಯೆನ್ನಬೇಕು.
ಇವೆಲ್ಲ ಏನೇ ಇದ್ದರೂ ಚಿತ್ರದುರ್ಗ ಜಿಲ್ಲೆಯ ನಾಯಕ ಪಾಳೆಯಗಾರರನ್ನು ಕುರಿತು ತಕ್ಕಮಟ್ಟಿನ ವ್ಯಾಪಕ ಅಧ್ಯಯನ ನಡೆದಿದೆ. ಈ ಜಿಲ್ಲೆಯಲ್ಲಿ ಪ್ರಮುಖವಾಗಿ ಕಂಡುಬರುವ ಚಿತ್ರದುರ್ಗ, ಹರ್ತಿಕೋಟೆ, ನಾಯಕನಹಟ್ಟಿ, ಮತ್ತೋಡು ಸಂಸ್ಥಾನಗಳನ್ನು ಕುರಿತು ಕೃತಿಗಳೂ ಲೇಖನಗಳೂ ಸಂಗ್ರಹಗಳೂ ಪ್ರಕಟಗೊಂಡಿವೆ. ಸಂಶೋಧನ ಮಹಾಪ್ರಬಂಧಗಳೂ ಸಿದ್ಧಗೊಂಡಿವೆ. ಅಲ್ಲದೆ, ಈ ಕಾರ್ಯ ನಿರಂತರವಾಗಿ ನಡೆಯುತ್ತಲೇ ಇದೆ. ಈಗಾಗಲೇ ಪ್ರಸ್ತಾಪಿಸಿದ ಎಂ.ಎಸ್. ಪುಟ್ಟಣ್ಣ, ಹುಲ್ಲೂರು ಶ್ರೀನಿವಾಸ ಜೋಯಿಸ, ಹೆಚ್.ವಿ. ವೀರನಾಯಕ ‘ಹರತಿ’, ಎಂ.ವಿ.ಚಿತ್ರಲಿಂಗಯ್ಯನವರೇ ಅಲ್ಲದೆ, ರಾಜಾ ಬಿಚ್ಚುಕತ್ತಿ ಪರಶುರಾಮಪ್ಪನಾಯಕ, ಬಿ.ಎಸ್. ಶ್ರೀನಿವಾಸನಾಯಕ, ಬಿ.ರಾಜಶೇಖರಪ್ಪ, ಮೀರಾಸಾಬಿ ಹಳ್ಳಿ ಶಿವಣ್ಣ, ಈ ಪ್ರಬಂಧದ ಲೇಖಕ -ಇವರು ಈ ಕ್ಷೇತ್ರದಲ್ಲಿ ವಿಶೇಷವಾಗಿ ತೊಡಗಿಸಿ ಕೊಂಡವರು. ಪರಿಚಯಾತ್ಮಕ ಪುಸ್ತಕಗಳನ್ನು, ಬಿಡಿಲೇಖನಗಳನ್ನು ಪ್ರಕಟಿಸಿರುವವರ ಪಟ್ಟಿ ದೊಡ್ಡದು.
ಚಿತ್ರದುರ್ಗ ಮತ್ತು ಇತರ ಸಂಸ್ಥಾನಗಳ ಬಗೆಗೆ ವಿವಿಧ ನೆಲೆಗಳಲ್ಲಿ ಸಂಶೋಧನೆ ಕೈಗೊಂಡು ಮಹಾಪ್ರಬಂಧಗಳನ್ನು ರಚಿಸಿರುವವರಲ್ಲಿ ಹೆಚ್.ಟಿ. ದೇಶಪಾಂಡೆ, ಹೆಚ್.ಎಂ. ಶಂಭುಲಿಂಗಮೂರ್ತಿ, ಅಮರೇಶ ಯತಗಲ್, ಎಂ.ಕೆ. ದುರುಗಪ್ಪ, ಎಸ್. ತಿಪ್ಪೇಸ್ವಾಮಿ, ಆರ್. ಶಿವಪ್ಪ, ಟಿ. ಮಂಜುನಾಥ್ ಮುಖ್ಯರು. ಎಂ.ವಿ. ಶ್ರೀನಿವಾಸ್, ಎ.ಡಿ. ಕೃಷ್ಣಯ್ಯ, ವಿರೂಪಾಕ್ಷಿ ಪೂಜಾರಹಳ್ಳಿ, ಬಾಗೂರು ಆರ್. ನಾಗರಾಜಪ್ಪ, ಟಿ.ಎನ್.ಗಂಡುಗಲಿ ಅವರ ಕೊಡುಗೆಯೂ ಗಮನೀಯ. ಈಚೆಗೆ ಲಂಡನ್ನಿನ ಬ್ಯಾರಿ ಆರ್. ಲೂಯಿಸ್ ಅವರು ಚಿತ್ರದುರ್ಗ ಕೋಟೆಗೆ ಸಂಬಂಧಿಸಿದ ಕೃತಿಯೊಂದನ್ನು ಪ್ರಕಟಿಸಿದ್ದಾರೆ. ನಾಯಕರ ಇತಿಹಾಸ ವನ್ನಾಧರಿಸಿ ಕಾದಂಬರಿ-ನಾಟಕಗಳನ್ನು ರಚಿಸಿದ ಪ್ರಮುಖರೆಂದರೆ ಗಳಗನಾಥ, ತ.ರಾ.ಸು., ಮರಡಿಹಳ್ಳಿ ಸೀತಾರಾಮರೆಡ್ಡಿ, ಹೆಚ್.ವಿ. ವೀರನಾಯಕ ‘ಹರತಿ’, ಬಿ.ಎಲ್. ವೇಣು ಮತ್ತು ಟಿ. ಗಿರಿಜ. ಪಾಳೆಯಗಾರರ ಪದಗಳನ್ನು ಸಂಗ್ರಹಿಸಿಕೊಟ್ಟ ಕರಾಕೃ ಅವರನ್ನು ಮರೆಯಲಾಗುವುದಿಲ್ಲ.
* * *
ಕೊನೆಯದಾಗಿ ಹೇಳಬಹುದಾದ ಮಾತೆಂದರೆ, ಚಿತ್ರದುರ್ಗ ಜಿಲ್ಲೆಯನ್ನೂ ಒಳ ಗೊಂಡಂತೆ, ಕರ್ನಾಟಕದ ಬೇಡ ಸಂಸ್ಥಾನಿಕರನ್ನು ಕುರಿತ ಅಧ್ಯಯನಗಳು ಸಮಗ್ರವಾಗಿದ್ದರೂ ಸಾಕಷ್ಟು ಕೊರತೆಗಳಿಂದ ಕೂಡಿವೆ. ಇದು ಜನಇತಿಹಾಸ ಬರವಣಿಗೆಯ ಕಾಲ. ಕೆಳಸ್ತರದ ಚರಿತ್ರೆಯ ವ್ಯಾಪ್ತಿಗೆ ಬೇಡ ಸಮುದಾಯದವರೂ ಬರುತ್ತಾರೆ. ಈವರೆಗೆ ಅವರನ್ನು ಚಾರಿತ್ರಿಕ, ಸಾಂಸ್ಕೃತಿಕ ನೆಲೆಗಳಿಂದ ವಿಶ್ಲೇಷಿಸಲಾಗಿದೆ. ಸಾಮಾಜಿಕ ಸ್ಥಿತಿ-ಗತಿಗಳ ಬಗೆಗೂ ತಕ್ಕಮಟ್ಟಿಗೆ ಅಧ್ಯಯನಿಸಲಾಗಿದೆ. ರಾಜಕೀಯವಾಗಿ ಅವರನ್ನು ಇನ್ನೂ ಸಂಪೂರ್ಣ ಅರಿಯಲಾಗಿಲ್ಲ. ಈಗ ಶೈಕ್ಷಣಿಕ, ಆರ್ಥಿಕ ನೆಲೆಗಳಿಂದ ಕಾಣುವ ಕಾರ್ಯ ಬಾಕಿ ಉಳಿದಿದೆ. ಅಲ್ಲದೆ, ಹೊಸ ಆಕರಗಳ ಶೋಧಕಾರ್ಯ ಮುಂದುವರೆಯಬೇಕಿದೆ. ಆಧುನಿಕ ಅಧ್ಯಯನ ವಿಧಾನದ ಅಳವಡಿಕೆ, ಹೊಸ ಪರಿಕಲ್ಪನೆ-ಪರಿಪ್ರೇಕ್ಷ್ಯಗಳ ಬಳಕೆ;  ಮುಖ್ಯವಾಗಿ, ಪಾಳೆಯಗಾರರ ಅಧ್ಯಯನದ ಬಗೆಗಿನ ದೃಷ್ಟಿಕೋನಗಳ ಸುಧಾರಣೆ ತೀರಾ ಅಗತ್ಯ. ಹಾಗೆಯೇ, ಕೇವಲ ಪ್ರಾದೇಶಿಕ ಹಾಗೂ ಜನಾಂಗಿಕ ಇತಿಹಾಸದ ವ್ಯಾಪ್ತಿಯಲ್ಲಷ್ಟೇ ಈ ನಾಯಕ ಪಾಳೆಯಗಾರ ರನ್ನು ಗುರುತಿಸದೆ, ಸಮಗ್ರ ಇತಿಹಾಸದ ನೆಲೆಯಲ್ಲಿಟ್ಟು ಚಿತ್ರಿಸುವುದು ಸೂಕ್ತ. ಯೋಧ ಜನಾಂಗವೆಂಬಂತೆ ನಿರೂಪಿಸುವಾಗ, ಈ ಸಮುದಾಯದ ರರನ್ನು ಹಿಂದೂ ಉಗ್ರಗಾಮಿ ಗಳಂತೆ ಕಾಣಿಸುವ ಧೋರಣೆ ಬದಲಾಗಬೇಕಿದೆ. ಚಾರಿತ್ರಿಕ ವಾಸ್ತವವನ್ನು ಈ ಸಮುದಾಯದ ಅಧ್ಯಯನದ ಹಿನ್ನೆಲೆಯಲ್ಲಿಯೂ ಅರಿಯುವಂತಾಗಬೇಕು.
ಬೇಡ ಸಮುದಾಯದ ಸಾಂಸ್ಕೃತಿಕ ಮತ್ತು ಜಾನಪದೀಯ ಅಧ್ಯಯನಗಳೂ ನಡೆದಿವೆ. ಧಾರ್ಮಿಕವಾಗಿ, ಈ ಸಮುದಾಯದವರು ವೈಷ್ಣವ, ಶ್ರೀವೈಷ್ಣವ ಹಾಗೂ ಶೈವಪಂಥಗಳನ್ನು ಸಮಾನವಾಗಿ ಅನುಸರಿಸಿದುದನ್ನು, ಗೌರವಿಸಿದುದನ್ನು ನೋಡುತ್ತೇವೆ. ಆದರೆ ಕೆಲವು ಮತಾಂತರ ಸಂದರ್ಭಗಳನ್ನು ಹೊರತುಪಡಿಸಿದರೆ, ಈ ಸಮುದಾಯದವರು ಚರಿತ್ರೆಯ ಉದ್ದಕ್ಕೂ ಯಾವ ಸನ್ನಿವೇಶದಲ್ಲೂ ತಮ್ಮ ಮೂಲ ಬುಡಕಟ್ಟು ಸಂಸ್ಕೃತಿಯ ಆಚರಣೆ ಗಳನ್ನು ಬಿಟ್ಟುಕೊಡಲಿಲ್ಲವೆನ್ನುವುದು ಗಮನಾರ್ಹ. ವೈದಿಕ ಬ್ರಾಹ್ಮಣತ್ವ ಅಥವಾ ಬ್ರಾಹ್ಮಣಿಕ ಹಿಂದುತ್ವ ಈ ಸಮುದಾಯದ ಮೇಲೆ ಪ್ರಭಾವ ಬೀರಿತೇ ವಿನಾ ಇದನ್ನು ತನ್ನ ತೆಕ್ಕೆಗೆ ತಂದುಕೊಳ್ಳಲು, ಸುಧಾರಿಸಲು ಹವಣಿಸಲಿಲ್ಲ. ಆದರೆ ಈ ಸಮುದಾಯಕ್ಕೆ ಹಿಂದೂ ರಕ್ಷಕರೆಂಬ ಹಣೆಪಟ್ಟಿ ಹಚ್ಚುವಲ್ಲಿ ಮಾತ್ರ ಹಿಂದುಳಿಯಲಿಲ್ಲ. ಬಹುಸಾಂಸ್ಕೃತಿಕತೆಯ ಪ್ರತೀಕವೆನಿಸಿರುವ ಜನಪದ ಸಂಸ್ಕೃತಿಯ ಎಲ್ಲ ಗುಣ-ಲಕ್ಷಣಗಳೂ ಬೇಡ ಸಮುದಾಯ ದವರ ಆಚರಣೆಗಳಲ್ಲಿ ಕಂಡುಬರುತ್ತವೆ. ಅಲ್ಲದೆ, ಪ್ರಾಣಿಬಲಿ, ಸಿಡಿ ಆಚರಣೆ, ಕೆಂಡಾಚರಣೆ ಯಂಥಾ ಕ್ರೂರಪದ್ಧತಿಗಳು ಇವರ ಆಚರಣೆಗಳಲ್ಲಿ ಸೇರಿಹೋಗಿರುವುದರಿಂದ, ಈ ಸಮುದಾಯವು ಸಹಾ ಕೆಲವು ಶಿಷ್ಟಾಚರಣೆಗಳಿಂದ ದೂರವೇ ಉಳಿಯುವಂತಾಯಿತು.
ಪ್ರಸ್ತುತ ಸಂದರ್ಭದಲ್ಲಿ, ಬೇಡ ಸಮುದಾಯವು ಪ್ರಗತಿಯತ್ತ ದಾಪುಗಾಲು ಹಾಕುತ್ತಿದೆ. ಅದು ತನ್ನ ಪೂರ್ವಸ್ಥಿತಿಯನ್ನು ಸಮರ್ಪಕವಾಗಿ ಅರಿತುಕೊಂಡಿದೆ; ಸಮಕಾಲೀನತೆಗೆ ಸ್ಪಂದಿಸುತ್ತಿದೆ. ಈ ಸಮುದಾಯದ ಪ್ರತಿಭಾವಂತರು, ಬುದ್ದಿಜೀವಿಗಳು, ಹಿರಿಯ ನೇತಾರರು ಯುವಪೀಳಿಗೆಯನ್ನು ಭವಿಷ್ಯದ ಸವಾಲುಗಳನ್ನು ನಿಭಾಯಿಸುವ ನಿಟ್ಟಿನಲ್ಲಿ ಸಮರ್ಥ ಮಾರ್ಗದರ್ಶನ ನೀಡುತ್ತಲಿದ್ದಾರೆ. ಬುಡಕಟ್ಟು ಮೂಲದ ಬೇಡ ಸಮುದಾಯವು, ಕೆಲವು ಸಮಾಜಶಾಸ್ತ್ರಜ್ಞರು ಗುರುತಿಸುವಂತೆ, ಸಂಸ್ಕೃತೀಕರಣದತ್ತ ಚಲಿಸುತ್ತಿದೆ. ಆದರೆ ಸಂಸ್ಕೃತೀಕರಣವೆಂಬ ಪರಿಕಲ್ಪನೆ ಈಗ ಅಪ್ರಸ್ತುತವೆನಿಸಿದ್ದು, ಅದರಾಚೆಗೆ ಪ್ರಚಲಿತವಿರುವ ಆಧುನೀಕರಣದತ್ತಲೂ ಚಲಿಸುತ್ತಿದೆ. ಏನೇ ಇದ್ದರೂ ವರ್ತಮಾನದ ಸವಾಲುಗಳನ್ನು ನಿಭಾಯಿಸುವಲ್ಲಿ ಹಾಗೂ ಭವಿಷ್ಯದ ಕನಸುಗಳನ್ನು ಸಾಕಾರಗೊಳಿಸಿಕೊಳ್ಳುವಲ್ಲಿ ಕರ್ನಾಟಕದ, ಮುಖ್ಯವಾಗಿ ಚಿತ್ರದುರ್ಗ ಜಿಲ್ಲೆಯ ಬೇಡ ಸಮುದಾಯ ಇನ್ನಷ್ಟು ಸಿದ್ಧಗೊಳ್ಳಬೇಕಿದೆ; ಸಮಾಜದ ಇತರ ಸಮುದಾಯಗಳೊಡನೆ ಸಮನ್ವಯತೆ ಸಾಧಿಸಿ ಮುನ್ನಡೆಯಲು, ಮಾರ್ಗದರ್ಶನ ನೀಡಲು ಸನ್ನದ್ಧಗೊಳ್ಳಬೇಕಿದೆ.

